
			Lys van karakters

			Alet Knox (née Pienaar, voorheen Naudé) – Boeta se eksvrou, nou Raymond Knox se vrou

			André Dreyer – sielkundige en huweliksberader, Mirre se oorlede man

			Anna Rheeder – skoolhoof en Marilyn se vriendin

			Awie Avenant – Marilyn se skoolliefde en Paul se halfbroer

			Beulah Anker – Lira se char en helper wat nou in die Vywervrou werk

			Boeta Naudé – ’n bouer, Mirre se man, Alet se eksman 

			Bruintjies – konstabel 

			Celeste Murray – Fynn en Fiona se dogter, Lira se stiefdogter, Marilyn se kleindogter

			Charl – Paul se oudkollega en vriend

			Corali Conradie – mosaïekkunstenaar, aandeelhouer in die Vywervrou, Thomas se geliefde 

			Daaf / Dawid Naudé – Boeta se oudste seun

			Desmond Steele – Leah se eksman

			Div de Villiers – Drieka en Phillip se pa, Paul se skoonpa

			Doepie du Plessis – huismaat in die kommune

			Drieka de Villiers – Paul se oorlede vrou

			Elsabe – apteker op die dorp

			Ena – Gretha se kamermaat

			Eugenie Durandt – Thomas se ma

			Eulalie – bestuurder van Paul se gastehuis en Drieka se oppasser. Triena se susterskind

			Fiona Murray – Fynn se oorlede vrou

			Fred Vosloo – Awie se vriend en huismaat

			Fynn Murray – Marilyn se seun, Celeste se pa, Fiona se man, nou Lira se man

			Geerts Geertsema – student uit Nederland en huismaat

			Gerald Connaught – Marilyn se derde man

			Godfrey Anker – Beulah se kleinseun

			Gretha – Paul se meisie op universiteit

			Gwen Murray – Marilyn se tante, Margaret se suster.

			Henri Naudé – Boeta se middelste seun

			Jacques – dokter op Vogelbaai

			Joost Marais – Marilyn se pa

			Kobus Bredenkamp – eienaar van die kommune op Potch

			Leah de Wit – prokureur en Marilyn se vriendin

			Leon Rademan – afgetrede dokter, Corali se vriend, Margie se verloofde

			Lira Murray (née Benade) – upcycle-kunstenaar, nou getroud met Fynn, Celeste se stiefma, stigter van en vennoot in die Vywervrou

			Lizelle – Awie se meisie

			Margaret Marais – Marilyn se ma

			Margie Froneman – sielkundige, nou verloof aan Leon

			Marilyn Murray – Fynn se ma, Celeste se ouma

			Marli Naudé – Mirre en Boeta se dogter

			Melinda Avenant – Paul se stiefma en Awie se ma

			Michael White – James se geliefde, later Marilyn se “butler”

			Mirre Naudé (née Kruger, voorheen Dreyer) – Boeta se jeugliefde, nou sy vrou, Tertius se halfsuster, vennoot in die Vywervrou

			Nonnie Rademan – Leon se oorlede vrou

			Oumie / Engela Benade – Lira se groottante en aangenome ma

			Paul Avenant – professor in Farmakologie, Awie se halfbroer

			Phillip de Villiers – Paul se swaer

			Pieter(tjie) Naudé – Boeta se jongste seun

			Raymond Knox – branderplankryer, Alet se man 

			Rick – Marilyn se eerste man

			Sean – Marilyn se gewese verloofde

			Shirley Anker – Beulah se kleindogter

			Simon van der Vijver – Eugenie se vriend

			Suzette – Lizelle se suster

			Thomas Durandt – Corali se geliefde

			Triena – Eulalie se tante en voorganger

		

	
		
			

			Forget who hurt you yesterday, but don’t forget those who love you everyday. 

			Forget the past that makes you cry and focus on the present that makes you smile. Forget the pain, but never the lessons you gained. 

			Onbekend

		

	
		
			Een

			2020

			Vrydag 14 Februarie

			Vywerbaai

			Marilyn

			“En hier sit ons drie soos uile op ’n kluit terwyl die jongwêreld die liefde vier, vry en later gaan kinders maak. Kyk net daardie twee in die hoek. Kan nie hulle oë – of hande – van mekaar afhou nie.” Marilyn beduie met ’n kopknik in die rigting van die jong paartjie. 

			Leah gee ’n snorkie. “Valentynsdag is ’n euwel. Dit wakker net illusies en die bevolkingsontploffing aan.”

			En wanneer jy alleen en oor sestig is, is ’n dag bedoel vir romanse heiligskennis, dink Marilyn, maar sê dit liefs nie vir haar siniese vriendin nie. Sy ken Leah al dekades, al het hulle eintlik eers relatief onlangs ware vriendinne geword. Leah se bitter uitkyk op die lewe het beslis nie aanmoediging nodig nie.

			Anna glimlag suurderig. “Die meisiekind was twee jaar gelede in matriek in De Vywer Akademie. Onderskeidings in drie vakke gekry. Uitgeblink in netbal. En daar sit sy, klaar getroud en boonop al met ’n eenjarige kind.”

			“Hoe de hel onthou jy elke liewe kind wat in jou skool was?” vra Leah.

			“Hoe de hel onthou ’n ma haar kinders? Selfde prinsiep. Onthou, van hulle bly tien jaar lank in my skool. En dis ’n klein skool.” 

			Die De Vywer Akademie is Anna Rheeder se trots. Haar hele lewe wentel om haar skool en skoliere, dit weet Marilyn sedert Celeste daar begin skoolgaan het. Dis deels te danke aan Anna dat Celeste deesdae ’n aangenamer kleinkind is as wat sy voorheen was, maar die groot pluspunt is dat sy en Anna die afgelope twee jaar so met verdrag vriendinne ook geword het. “Ten minste lyk die twee nog smoorverlief.”

			Anna skud haar kop. “Dis nie haar man, die pa van haar kind, nie. Die eggenoot het gaat gevat toe die kind drie maande oud was. Wie haar metgesel is, weet ek nie, maar dit lyk my al hy is net agter een ding aan en dis nie die titel stiefpa nie.”

			“Stomonnosel. Dis wat alle meisiekinders van haar ouderdom is,” brom Leah. As prokureur wat haar daarop beroem dat sy vroue help om hulle mans so kaal moontlik uit te trek in ’n egskeiding, is sy seker geregtig op so ’n opinie.

			“Alles nog reg hier?” Marilyn kyk op toe Mirre by hulle tafel kom staan. Haar wange is bloesend, haar oë skitter en die blonde hare blink. So lief as wat sy vir al haar vriendinne is, is Mirre vir haar ekstra spesiaal. Miskien omdat sy so sagsinnig is en dit dus veel meer van haar geverg het om aan die ander kant van haar bose eerste huwelik en al die probleme daar rondom uit te kom. Waarskynlik ook omdat sy haar dogtertjie na Marilyn vernoem het.

			“Jy het jouself oortref, Mirre. Ek dink nie ek het die bistro al ooit so mooi versier gesien nie. En die spyskaart is uitstekend.”

			“Ek is bly jy dink so. Lira het baie gehelp met die versiering. Haar kreatiwiteit het mos nie einde nie. Waar sy die rooi glas gekry het vir die windklingels en kershouers, sal net sy weet. En ek twyfel of die gaste ooit sal kan raai die servetringe kom oorspronklik uit toiletrolle.” Sy kyk na Leah toe dié haar glas vul met die laaste sjampanje in die bottel. “Ek neem aan nog ’n bottel is in orde?”

			Marilyn veins verontwaardiging. “Is the Pope Catholic?”

			Mirre glimlag. “Beulah sal bring. Is julle reg vir die tweede gang?”

			Marilyn kyk om die beurt na Anna en Leah. Albei skud hulle koppe. “Ons wil nog eers bietjie kuier as dit oukei is. Gee ons so twintig minute kans.”

			“Natuurlik. Geniet dit.”

			“Hoe gaan dit met die kookboek?” keer Anna toe Mirre wil wegstap.

			“Ek werk saam met die uitgewer aan die teks. Die groot kopseer is die foto’s. Elke liewe dis moet perfek gemaak en dan gestileer en gefotografeer word, maar daaroor gaan ek my eers bekommer wanneer die teks reg is.”

			“Dit gaan ’n fantastiese sukses wees, jy sal sien.” Dis nie trooswoorde nie, Marilyn glo dit vas.

			“Kom ons kyk maar. Nou moet ek eers na die ander gaste omsien. Ek is nou-nou terug.” 

			“Daar is darem ’n suksesstorie. ’n Bewys dat die liefde kán oorwin,” glimlag Anna toe Mirre wegstap.

			“Dalk, maar kyk hoe lank het dit gevat voor Mirre en Boeta by mekaar uitgekom het. En hoeveel ellende dit voorafgegaan het.” Leah se gesig bly bewolk.

			“Marilyn se seun en Lira is nog ’n voorbeeld. Is Fynn-hulle al terug van hulle wittebrood af?” Anna kyk vraend na Marilyn.

			Sy skud haar kop. “Hulle het dit met twee weke verleng. Kom op skrikkeldag terug. En dit met daardie donnerse vlermuisvirus wat amok maak. Oor die sestig duisend mense al wêreldwyd geïnfekteer. En dis net dié wat bevestig is. Ek worry my dood.”

			“Hulle het nog nie vasgestel of dit spesifiek van ’n vlermuis af kom nie,” korrigeer Anna. “Hulle reken dit kan van ’n ietermagog af kom. Of dis van ’n vlermuis oorgedra na ’n ietermagog. Of so iets.”

			“Ek wens hulle wil sê dit kom van perlemoen af. Dan sal ons ook darem weer kans kry om dit te eet.” Leah neem ’n slukkie sjampanje. “Of renosterhoring sodat die arme renosters in vrede kan leef.”

			Marilyn gee eintlik nie ’n flenter om waar die bose ding vandaan kom nie. Sy is net bitter bly Lira en Fynn is toe nie Thailand toe soos hulle aanvanklik beplan het nie, maar het op Corali en Thomas se aanbeveling op Malta en Gozo besluit. Nou wel via België, maar dáár is darem nog net een bevestigde geval en Thomas reken die Belge sal uiters paraat wees. Nog geen geval is in Malta aangeteken nie.

			Noudat sy daaraan dink, sy moet onthou om Lira môre vir haar verjaardag te bel. Word sewe en dertig al lyk sy skaars dertig. 

			“En as julle drie hier sit soos drie kaaimans pleks van vywervroue?” Beulah haal die leë sjampanjebottel uit die ysemmer en wikkel die volgende een in.

			“Ons het besluit om die liefde te kom vier.” Marilyn gee ’n vals glimlag. “Kan jy nie sien nie?”

			“Ek kan net sien dit lyk asof daar gal op julle se tonge is.” 

			“Ná hierdie bottel is ons die opgewektheid vanself.” Marilyn lig haar wenkbroue. “Gaan jy nie vir ons oopmaak nie?” 

			“Nie dié goed nie. Elke keer as die prop so uitskiet, skrik ek my nader aan die graf. Nou toe, kry ’n bietjie lewe.” ’n Mens kan amper nie glo hierdie Beulah wat nou permanent in die Vywervrou werk, is dieselfde vrou met die drankprobleem en geneigdheid tot lang vingers wat vir Lira twee jaar terug in haar wrak van ’n huis begin help het nie. ’n Huis wat nou omskep is in Mirre se bistro en ’n winkel vir onder meer Lira se upcycle- en Corali se mosaïekkunswerke.

			“Beulah?” keer Marilyn toe Beulah wil wegdraai. “Hoekom kaaimans? Dit moet mos kaaivroue wees? Alhoewel, dit klink nou weer na die soort girls wat ’n skip vol matrose op die kaai inwag.”

			Anna gee ’n swak onderdrukte laggie.

			Beulah snork. “Hoe sal ek nou weet? Ek weet net kaaimans is die boosheid vanself. En hulle het niks met kaaie te doen nie. Maar miskien is daar mans wat ook kaaimans is.”

			“Hoe bedoel julle nou?” vra Leah. “Ek dag ’n kaaiman is ’n soort krokodil of ’n ding. Caymans, vermoedelik.”

			“Krokodille is seker ’n ander soort kaaiman.” Beulah vee haar hande aan haar voorskoot af. “Die soort waarvan ons praat, is halfvis, halfvrou met lang swart hare. Hulle se oë gloei soos brandende kole vuur en hulle se lywe het so ’n silwerwit skynsel. Skree glo te arig. Trek kinders en mans die water in en verdrink hulle.”

			“En waar hou dié bose wesens skuil?” vra Leah.

			“Oraloor, maar ek weet net van die lotjie in die Buffeljagsrivier. My oorle man se verlangse neef van Zuurbraak het self een gesien. Hulle het daar op die oewer gebraai. Hy het iets gehoor, gedink dis kwajongens en gaan stel toe ondersoek in. Onder ’n brug sien hy toe die gedoente. Gedink dis ’n wit vrou wat verdrink en wou haar help. Toe hy naby kom, sien hy die rooi oë. En hy kan nie weggekyk kry nie. Die kaaiman laat mos die een wat sy mesmeraais glo sy kan hulle hartewense waar maak. 

			Gelukkig was my man se neef in vlak water en sy broer-hulle was naby. Hy roep toe na sy seun en nefie en eers toe die kaaiman kant toe kyk, kon hy uiteindelik laat spaander, anders was dit klaarpraat met hom.” Beulah skud haar kop. “Daardie kaaimans, hulle is die bose hekse van die varswaters. Maar ek kan nie staan en praatjies maak nie, ek het customers.”

			“En ons is nie customers nie?” vra Marilyn.

			“Nee wat, julle drie is al part of the furniture hier in die Vywervrou.” Dié keer draai Beulah met beslistheid weg.

			Marilyn laat die sjampanjeprop sag uitfloep. Sy verkies eintlik om dit te skiet, maar laat sy maar beskaafd probeer lyk. Al is sy so pas met ’n meubelstuk en ’n heks vergelyk. 

			“Ek dink ons spreek dit verkeerd uit,” mymer sy terwyl sy hulle glase vul. “Beulah hou die ‘kaai’ kort, ons rek dit te lank uit. Dis nie kaaiman nie, dis eintlik kaiman. Of kaivrou in dié geval.”

			Anna grinnik. “Herinner my dat ek die mense kontak wat die WAT saamstel, Marilyn. Jy weet immers beter as hulle hoe om te spel.”

			“Ek sweer dit moet minstens ’n wisselvorm wees.” Marilyn gryp haar foon en tik “kai” in die soekvenster. “Voilà! In Skandinawië, Japan en Hawaii is Kai ’n multikulturele meisie- of seunsnaam en raai wat beteken dit?”

			“Ek wag in spanning.” Anna lig haar wenkbroue.

			“See. Oseaan. Hiermee verklaar ek Beulah se creature se regte benaming is ’n kaivrou.”

			“Ek dag sy sê dis ’n heks van die várswaters?” 

			“H’m.” Marilyn frons en soek verder af in die lys. “A! Nogal in ons eie land.” Marilyn kyk met ’n triomfantlike glimlag na Anna. “In die Khoi-taal beteken Kai !Garib ‘big great river’.” Sy sit haar foon met groot gebaar neer. “I rest my case, Your Honour.”

			Anna lag. “Kaivrou sal dit dan voortaan wees, onafhanklik van enige taalpraktisyn se mening.”

			“Of dit nou kaai of kai is, vir my klink die kaaimans, of kaivroue of wat de hel ook al, baie interessanter as die vywervroue.” Leah gryns. “Deur mans te versuip, doen hulle ten minste die wêreld ’n guns.”

			Anna se oë rek al moet sy seker al gewoond wees aan hulle mannehatervriendin. “En die arme kinders wat hulle ook verdrink?”

			Leah knip nie ’n oog nie. “Bevolkingsontploffing. Werkloosheid. Woningnood. Hongersnood. Hoeveel redes het jy nog nodig?”

			“Jou kastige hardvogtigheid oortuig my nie vir ’n oomblik nie, Leah. Maar ek moet sê as ek jou nie beter geken het nie, het ek waaragtig geglo jy is ernstig.”

			Leah grinnik. “Anna Rheeder, dit moet ek jou ter ere nagee. Jy sal die goedheid in elke liewe mens sien en vir almal die voordeel van die twyfel gee.”

			Anna versomber. “Nie altyd nie. Daar was ’n tyd wat ek blindweg geoordeel en veroordeel het sonder om te luister na die ander kant van die saak. Glo my, ek het my lesse op die harde manier geleer. Soos ons almal maar.”

			“Goed, maar jy het dit in positiwiteit omgeskakel terwyl ek ’n verbitterde ou vrou geword en gebly het.”

			“Twak.” Marilyn skud haar kop verwoed. “Kyk hoe het jy vir Mirre gehelp. En hoeveel vroue wat andersins deur hulle mans uit alles uit verneuk sou word.”

			Leah se oë raak skielik mistig in die kerslig. 

			“En nou?” vra Marilyn besorg.

			“Ek het ’n ruk terug ’n kliënt gehelp om haar man finansieel feitlik uit te roei. En ek het dit geniet nadat sy my vertel het hoe hy haar behandel het.” Sy grawe in haar handsak en haal ’n snesie uit, vee onder haar oë en blaas haar neus.

			Leah tranerig? Dis ’n eerste. “Maar wat is fout daarmee? As die vark dit verdien het ...”

			“Hy het nie. Dis die probleem. Die bitch het my belieg. Die man ... Kom ons sê maar net hy het dit waaragtig nie verdien nie.”

			“Nou dáár het jy jou kaivrou.” Marilyn sit terug in haar stoel. “Die een wat jou belieg het.”

			Leah haal diep asem. “Ja. Sy is een, maar ek ook.”

			“En ek was een,” sug Anna. “Is miskien nog.”

			En sy self ook, weet Marilyn. Dalk die grootste kaivrou van almal. Iets wat sy nooit destyds sou kon voorsien nie. Destyds toe sy nog Maria Marais was, platgedruk onder haar pa se duim, verloën deur haar ma se blindelingse onderdanigheid aan haar man.

			’n Stilte daal oor die tafel. Hulle al drie is ineens in gedagtes versonke.

			1975

			Sondag 23 Oktober

			Potchefstroom

			Maria 

			Om te dink sy het hom verafgood toe sy klein was. En hy was gek na haar ook. Haar dikwels deur die lug geswaai. En hoeveel keer het sy nie op sy skoot aan die slaap geraak nie. Maar hoe ouer sy geword het, hoe afsydiger het hy geraak. Veral nadat hy sy predikantskap vir die akademiese lewe verruil het – toe die Dopperdominee professor geword het. Deesdae is hy killer as ooit teenoor haar.

			“Maar, Pa ...”

			“Nee, Maria. Jy gaan nie Tukkies toe nie – laat staan Maties – en dis finaal. Die feit dat jy vandag jou agtiende verjaardag vier, beteken nie jy weet wat goed is vir jou nie al dink jy dalk so. Jy is intelligent genoeg, maar aan wysheid ontbreek jy klaaglik. Jy sal hier op Potchefstroom studeer.”

			“Maar, Pa, almal hier sal weet ek is professor Joost Marais se dogter.” Asof dit nie erg genoeg was dat sy op skool juffrou Marais, die Wiskundeonderwyseres, se dogter is nie. “En hier mag ons nie eens jeans dra nie!” Oeps, dit was ’n glips. Haar hartsversugting om vir haar jeans te kan koop, het sy nou teenoor net mooi die verkeerdste persoon openbaar.

			“Jeans? Wil jy jou werklik met die proletariaat vereenselwig, Maria? Oor my dooie liggaam. Met my geld sal jy nooit daardie kommunistiese gemors koop nie. En in hierdie huis sal dit nie geduld word nie.”

			“Maar, Pa, hoe kan dit kommunisties wees? Dis net ’n langbroek gemaak van ander lap?”

			“Langbroeke vir vroue is al klaar ’n euwel. ’n Ware vrou dra rokke.” 

			Sy sal hom maar liewer nie daarop wys dat vroue én mans in die Bybelse tye jurke gedra het nie.

			Haar pa sug. “Maria, jy is nog te jonk om te verstaan wat in seuns van jou ouderdom – en nog erger, in jong mans – se gedagtes omgaan. Jy sal só aantrek dat jy nie die aandag vestig op die heilige tempel wat jou liggaam is nie. Jy is ’n Teologie-professor se dogter – iets waarop jy trots behoort te wees – en jy sal jou dienooreenkomstig gedra. Ek werk daagliks met admissiestudente. Toekomstige predikante. Jy sal my nié by hulle in die skande steek nie. En dis waarom jy nie net hier sal studeer nie, maar ook onder my dak sal bly. Jy is heeltemal te impulsief om in ’n koshuis vertrou te word.”

			Sy gaap hom oopmond aan. Nie eens koshuis nie? Sy gaan drie jaar van hel tegemoet pleks van die sorgvrye universiteitslewe waarvan almal praat.

			“Ek sal wel die toegewing maak dat jy jou eie vakke vir ’n BA-graad kan kies pleks van dié wat ek en jou ma voorgestel het. Solank dit nie regsvakke is nie.”

			“Maar ek wil dan juis Regte ...”

			“Geldmors. Wat help dit jy bekwaam jou as prokureur en dan trou jy en kry kinders en doen niks met daardie kennis nie. Ná jou BA kan jy ten minste ’n onderwysdiploma behaal en onderwys gee. ’n Eerbare beroep wat ook volgehou kan word as jy eers kinders het. Soos jou ma bewys het.”

			Hoe kan dit geldmors wees? Hier studeer sy verniet danksy haar pa se akademiese pos. Dis net die regsboeke wat seker duurder sal wees. Maar dit gaan nie oor geld nie, weet sy. Dit gaan oor beheer. En sy wil in elk geval nie ’n prokureur word nie. Sy wil uiteindelik ’n advokaat word. Sy kan haarself al in die hof sien staan. Voel hoe dit is om ’n onskuldige persoon te verdedig soos Paul Biegler in Anatomy of a murder. Of dalk ’n staatsaanklaer wat die verdediging met haar slim speurwerk kan uitoorlê en só skuldiges aan die pen laat ry.

			Eendag gaan sy nog wegloop, besluit sy vir die soveelste keer toe haar pa beduie sy moet sy studeerkamer verlaat. Dalk sommer net ná die matriekeksamen. Dalk saam met Awie.

			As haar pa uitvind sy sien Awie nog steeds al is hy vanjaar ’n eerstejaar op Tukkies, bedinges hy homself. Hy was al klaar omgekrap toe Awie in matriek en sy in standerd nege was. Een keer per maand ’n middagfliek, is al wat hy toegelaat het. En hy moes die fliek goedkeur. Sy moes die kaartjies ná die tyd vir hom kom wys. Sorg dat sy voor vyf by die huis is. 

			Partytjies en dans is natuurlik uit die bose. Soos verdomp net mooi alles wat lekker is. Natuurlik ook om selfs net “verdomp” in haar gedagtes te gebruik. Gekruide taal verraai net agterlikheid en ’n swak woordeskat. Aldus Pa. Boonop gaan hulle volgende jaar seker die enigste mense in die ganse land wees wat nie ’n TV sal hê nie. 

			“Ons het nogal altyd daarsonder klaargekom. Dis net ’n broeiplek vir onheil,” het haar pa korte mette gemaak toe sy durf vra het wanneer hulle ’n TV gaan koop. Nog net die toetsprogram met kleurvolle blokkies is sigbaar, maar omtrent die helfte van haar registerklas se huise spog al met een.

			Haar pa se onversetlikheid is die rede waarom Awie Avenant vanjaar haar geheim moes bly. Awie wat vakansies en langnaweke telkens planne maak om haar skelm te ontmoet. Awie wat haar in hulle kort rukkies saam Meraai noem en haar soen tot sy sweef. Hy het haar lief, het hy nog aan die einde van die wintervakansie gesê. Gesê sy is sy trouvrou, hy maak haar net nog eers vir hom mooi groot.

			Dit was lekker om te hoor, maar diep in haar binneste het sy tog gewonder of hy dalk net so sê omdat hy aan haar borste wil vat – iets wat sy hom tot dusver geweier het.

			2020

			Vrydag 14 Februarie 

			Vywerbaai

			Marilyn

			“Ek het sweerlik die strengste ouers op aarde gehad,” sug Marilyn ingedagte. Sy is dadelik spyt. Sy praat nooit oor haar jongmeisiedae nie. Nie eens met Anna en Leah nie, laat staan die meisiekinders.

			“Hoe so?” vra Leah.

			Tameletjie van ’n vraag, maar sy kan nie ’n antwoord ontduik nie en vertel maar net wat haar pa se siening van jeans was – al is daar soveel beter voorbeelde van sy engheid. 

			“Hemel nee, ek sou iets oorgekom het as ek so ’n streng pa gehad het,” roep Leah sag uit. “My ouers het hulle skaars aan my gesteur. Vir my pa het die lewe gedraai om gholf en sy prokureurspraktyk, en ek dink nie daar was ’n vereniging waaraan my ma nie behoort het nie. In my matriekjaar is hulle vir ’n maand oorsee en is ek in ’n koshuis gestop. Vrede daarmee gehad dat dit dalk ’n invloed op my punte sal hê, laat staan of ek daarmee gelukkig is of nie.”

			Anna knik. “My ma-hulle was konserwatiewe boeremense, regte Vrystaters, maar nie naastenby so erg soos jou pa nie. En op die plaas was jeans ’n goeie koop. Die nuwe kakie, soort van. Dis nou as ek reg onthou. Dis so lank terug. Ek onthou wel kerk toe gaan was nie opsioneel nie. Jy gaan, punt. En jy gaan met sykouse aan jou bene en ’n hoed op jou kop. En ek onthou ook die dominee het gereeld sy kattebak vol plaasprodukte kom haal onder die voorwendsel dat hy huisbesoek doen.”

			“Die wêreld was so anders,” mymer Marilyn.

			“Nie beter nie, glo my,” grom Leah. “Veral nie wat verhoudings betref nie – terwyl ons nou hier is om die dag van liefde te vier. Aanvanklik word jy geromance vir dood, maar die gebeier van die kerkklok hang nog in die eter dan word jy al gehiet en gebied. En kort voor lank is jy net ’n substituut vir jou man se ma en knyp hy die kat in die donker terwyl jy skottelgoed was en snotneuse afvee.”

			“Jy was ten minste slim genoeg om net een keer te trou. Selfs donkies stamp nie hulle koppe meer as een keer nie, maar moenie glo ek kon daardie les leer nie.” Marilyn voel haar oë branderig word. Deesdae sit die trane so vlak en sy het geen idee waarom nie. Miskien het dit te doen met die drome wat haar die afgelope tyd teister. Sy het hoeka gisteraand van haar pa en ma gedroom. Seker dié dat sy so pas weer onthou het van daardie dag in matriek. Wat sy gedroom het, kan sy nie onthou nie, maar sy het wakker geword met daardie nare gevoel wat haar pa altyd by haar ontketen het.

			“Een keer se trou kan meer as genoeg wees, glo my.” Leah neem ’n diep sluk van haar wyn. “Anna was die enigste slim een van ons drie deur glad nie te trou nie.”

			Anna kyk af in haar wyn. “Ek sal dit nie slim noem nie. Ek het ’n wonderlike man deur my vingers laat glip omdat ék die een was wat gehiet en gebied het. Voorwaardes gestel het en onwrikbaar was.”

			Leah leun vorentoe. “En toe?”

			Anna kyk op na die plafon, waarskynlik om haar emosies onder beheer te kry. “Toe gaan hy Grens toe en kom nie terug nie.”

			“Liewe hel, soos Boeta se pa?” vra Marilyn en vou haar hand om Anna s’n. “Begrafnis met eerbetoon en al daardie dinge?”

			Anna skud haar kop en kyk weer af sonder om hulle in die oë te kyk. “Hy het net verdwyn. Hy is gesoek vir hoogverraad, maar is nooit opgespoor nie. Sommige sê hy het ’n huursoldaat geword, ander dat hy vermoor is, maar sy liggaam kon nêrens gevind word nie. Die kruks van die saak is, niemand weet nie.”

			“En wat dink jy het van hom geword?” vra Leah terwyl sy hulle glase vul.

			“Ek weet nie wat om te dink nie, maar ek weet twee goed. Hy wou op gewetensgronde nie Grens toe gaan of selfs weermagopleiding ondergaan nie. Maar hy het, want ek het gesê ek kan nie met ’n lafaard trou nie. Dat ’n man wat nie vir sy land en volk wil veg nie, my nie werd is nie.” Haar hand vou oor haar oë. “Hemel, as ek maar net besef het hoe geïndoktrineer ons was.”

			“Ek dink nie een van ons het dit besef nie, Anna,” probeer Marilyn troos. “Beslis nie op skool nie. Ek was al diep in die twintig voor ek die eerste keer kon stem. In die Kaap. Die NP-kandidate in Potch was vir jare onbestrede.” Dit verras haar dat Anna so oopmaak voor hulle. Sy praat feitlik nooit oor haar verlede nie. Miskien is dit die sjampanje. Anna is nie ’n suiplap soos sy self nie en voel dus gouer die invloed van alkohol. Sy kyk op toe Mirre weer naderkom.

			“Marilyn, ek wil julle nie aanjaag nie, ek kan sien julle kuier lekker, maar die kos raak onsmaaklik. Kan ek maar bring?”

			Mirre is waarskynlik eerder bekommerd oor die hoeveelheid sjampanje wat hulle al gedrink het, maar Marilyn knik. “Ek reken so. Anna? Leah?”

			Sy is verlig toe hulle ook instem. Sy wil nie aan die verlede herinner word nie. Daar lê te veel pyn en dom keuses agter haar. 

			Marilyn probeer haar gedagtes in ’n ander rigting stuur, maar tydens die stilte terwyl hulle eet, sypel ’n al hoe breër stroom van herinneringe deur die klein gaping wat die geheuebeeld van haar pa deur haar skanse gebeitel het. 

			Dit en die boek wat sy gister begin lees het. ’n Boek wat sy dadelik moes toegemaak het toe sy sien die manlike hoofkarakter se naam is Paul. Maar nou het die storie haar ingetrek en Paul Avenant se gesig bly voor haar dans hoe verder sy lees.

			Paul soos hy gelyk het toe sy hom in haar eerste jaar weer gesien het.

			1976

			Maandag 16 Februarie

			Potchefstroom

			Maria

			Sy word darem grotendeels die koshuisontgroening gespaar al het Dorp-eerstejaars nou ook ’n huiskomitee, maar die simpel kenmekaar voor die hoofgebou spring Maria nie vry nie. Met haasore op haar kop, ’n plakkaat met haar volle doopname en studierigting daarop geskryf om haar nek, en wit sokkies oor haar hande – skouerhoogte gelig soos haasvoetjies – staar sy af terwyl die oumenere die drake en dore takseer. 

			Maria loer op toe die soveelste hand haar naamplakkaat lig.

			“Blik in die as, Door!” 

			Sy kyk weer vinnig af, maar nie voor sy die oumeneer herken het nie. Awie se broer. Of eerder halfbroer. Verskillende ma’s glo. 

			Paul Avenant was in matriek toe sy in standerd agt was en is weermag toe die jaar daarna. Hy moet dus nou eers in sy tweede jaar wees. Swot Farmasie. ’n Akademiese wrak, het Awie smalend gesê.

			“Ken ek jou, Door?”

			Sy kyk op.

			“Blik in die as!”

			Sy kyk weer af.

			“Awie kuier by jou, of hoe? Jy is Meraai.”

			Maria antwoord nie. Nie eens met ’n knik nie.

			“Door! Ek vra jou ’n vraag.”

			Sy kyk grimmig op. “Ek is geleer om mense in die oë te kyk as ek met hulle praat of hulle met my.”

			Hy glimlag skewerig en ’n gleufie vorm in sy een wang. Sy het hom nog altyd net in die verbygaan gesien toe hy nog op skool was. Wanneer sou sy skouers so breed geword het? En hy het sedertdien heelwat gerek ook. Sy kan nie onthou dat hy so lank en fris was nie. So bruingebrand. Nooit die uitsonderlike kleur van sy oë opgelet nie. Of hoe sterk sy kaak is nie. Eintlik is hy vrek aantreklik.

			“Astrant, nè, Door?”

			“Nee, Oumeneer. Ek is net goed opgevoed.”

			Hy begin skud van die lag. “Blik in die as, Door.” Dié keer sê hy dit sag. Nie as ’n bevel nie. Nie eens ’n opdrag nie. Dis eerder asof hy vir haar goeie raad gee.

			Sy gehoorsaam heel gewillig.

			“Wat het ons hier?” klink ’n ander manstem op. Spottend. Aanmatigend. “Die Maagd Maria?” ’n Vinger lig haar ken. Maria kyk in die bruin oë wat naby genoeg aan mekaar sit dat hy met albei deur ’n sleutelgat sal kan loer. “Is jy ’n maagd, Maria?”

			“Hei.” Paul se stem. Hy het reeds begin wegstap, maar kom weer nader. “Dit was ongevraagd. En onbeskof.”

			“Ag, gaan bars man.” Bruinoog kyk nie eens na Paul nie. “Ek het jou ’n vraag gevra, Door.”

			Maria se gesig gloei. In haar hele lewe het niemand ooit so iets vir haar gevra nie. Net haar ma het ooit die woorde “maagd” en “maagdelikheid” buite Bybelse konteks gebruik en dit net om haar te waarsku dat ’n vrou ’n maagd bly tot sy trou anders is sy ’n slet en slette gaan hel toe.

			Haar oë flits hulpsoekend na Paul terwyl die vinger harder onder haar ken druk.

			“Los dit, Fred Vosloo, of jy kry met my te doen.” Paul se kaak bult wit.

			Fred Vosloo. Hy was dieselfde jaar as Paul in matriek, maar hy is nie weermag toe nie en is nou seker in sy derde jaar. Sy het hom nie herken met sy bakkebaarde en die snor wat van onder sy neus langs sy mond af tot amper op sy kaak groei nie. Wat hy swot, weet sy nie, maar ’n tweedejaar moet vir ’n derdejaar luister. Dit weet sy wel.

			Fred kry haar ken beet en probeer haar nadertrek vir ’n soen. Hy ruik die ene bier. Sy pluk haar kop weg.

			Hy los so skielik dat sy agtertoe struikel. Toe sy haar balans herwin, spring Fred al op van die grasperk en vryf sy kaak.

			Paul se linkerhand is oor sy regterhand gevou, masseer dit effens.

			“Hiervoor sal jy boet, Avenant! Al vat dit my hoe lank,” dreig Fred, swaai om en loop weg.

			Paul strek sy regterhand, maak dit oop en toe. “Dit was donners seer,” sê hy onderlangs voor hy haar in die oë kyk. Met sy linkerhand vee hy ’n sliert hare wat uit haar voorgeskrewe vlegsels ontsnap het van haar wang af. “Door, jy gaan moet versigtig wees op die kampus. Die mooiste meisies is altyd die teiken van die varke. En met ’n lyf soos joune ...” Hy skud sy kop. “Sterkte.” 

			Hy blik-in-die-as haar nie weer nie en sy kyk hom agterna. Lank, lenig, en daardie paar skouers ... Om van sy oë nie te praat nie. Iets tussen blou en groen. So anders as sy broer se topaas oë. En daardie mond ...

			Sy kyk vinnig af toe nog ’n oumeneer nadergestap kom. Hopelik nie nog ’n Fred Vosloo nie.

		

	
		
			Twee

			2020

			Vrydag 14 Februarie

			Stellenbosch

			Paul

			Valentynsaand is nie ’n goeie aand om trousake, waaroor hulle beslis gaan verskil, uit te praat nie, maar die datum het hom skoon ontgaan. Decameron veral was nie ’n goeie keuse nie. Hy wou restaurante vermy waar studente uithang, maar hier is vanaand ’n gekoer om hom. Van jong, welvarende paartjies tot ou getroudes wat nog ’n vonkel in die oog het. 

			’n Donkerkopviolis met mooi bene in ’n kort rokkie speel die een romantiese liedjie ná die ander terwyl die warm somerdag afkoel. Langs hom murmel water in die leivoor. Hy was gelukkig om ’n tafel buite te kry. Al die romantiek dra egter by tot sy vermoede dat hy die argument gaan verloor.

			Die kelner bring die wyn wat hy bestel het, laat hom proe en skink ná Paul se goedkeurende knik. Toe hy weer opkyk na die ingang, staan Sabine daar. Nie heeltemal jonk genoeg om sy dogter te wees nie, maar op vier en sestig is hy opsigtelik ouer as sy. Al het hy goed na homself gekyk en het hy nog ’n digte bos hare. Al is hy fiks en nog heeltemal belustig genoeg om haar tevrede te hou sonder die hulp van pilletjies.

			Hy kom orent en lig sy hand om haar aandag te trek. Sy knik en vleg deur die tafels na hom toe.

			Op agt en veertig laat sy steeds menige man twee keer kyk. Haar lyf is gimnasiumfiks, de laaste spier gedefinieer. Haar hare word perfek versorg deur die beste haarkapper, haar hande en voete deur die duurste skoonheidsalon behandel en haar gesig baie subtiel gebotox deur ’n plaaslike ydeltuitchirurg.

			“Naand, Paul.” Sy soen hom op die wang.

			“Sabine.” Hy lig die bottel uit die ysemmer toe hulle albei weer sit. “Chenin?”

			Sy frons effens. Hy weet wat die frons se boodskap is: Jy weet mos ek verkies sauvignon blanc. Ja, hy weet. Maar hy is vanaand lus vir chenin. Hy verwag sy sal vra vir ’n glas sauvignon blanc, maar sy knik net. Wat nogal vreemd is.

			’n Notaboek kom uit haar handsak te voorskyn. Sy kry ’n pen ook uit. “Ek het ’n gastelys gemaak. Skat, ons gaan die onthaal nie tot honderd gaste kan beperk nie.”

			“Ons sal moet, Sabine. Tensy jy ’n goedkoper venue wil gebruik.”

			“Die venue is klaar bespreek en die deposito betaal, Paul. Jy weet dit.”

			“Hoeveel ekstra gaste?” As dit so ses tot tien is, kan hy seker ’n plan maak.

			“Wel, die lang lys kom uit op tweehonderd ses en sewentig. Tot op die been gesny tweehonderd en vyftig.”

			Hy sug heimlik. “En die kort lys?”

			“Tweehonderd en vyftig ís die kort lys.”

			Hy gee ’n ongelowige laggie. Sien dan sy is ernstig. “No can do, Sabine. Daar is nie ’n kans nie. Honderd en twintig maksimum en dit verongeluk al klaar my begroting.”

			Sy gooi haar hande in die lug. “Hoe sny ek honderd en dertig mense?”

			“Jy krap hulle dood op jou lys. Jy nooi net mense wat werklik vir my, jou en ons belangrik is. Ek het vir jou twintig mense se name gegee wat ek daar wil hê. Jy kan dus honderd nooi.”

			“Paul! Van al die De Villiers’s het jy net Phillip en sy vrou genooi. Nie een Rupert nie. Ook nie ’n Hertzog nie. En wat van daardie Ferreira-man?”

			“Jy weet nie wat die man se naam is nie, maar jy wil hê ons moet hom nooi?”

			“Jy ken hom.”

			“Ons is kennisse, Sabine. Hy is een van Phillip se vele vriende.” Hy sien waarheen hierdie ding neig. “Sabine, ons gaan nie mense nooi net omdat hulle skatryk, vooraanstaande en bekend is nie. Ons gaan beslis nie mense nooi net ter wille van snobwaarde nie.”

			“Maar dis Stellenbossers. Dié Stellenbossers. Ek wil vir Deon Meyer ook nooi.”

			“Die skrywer? Hemel, Sabine, net omdat ons een van sy praatjies bygewoon het ...” Hy weet nie eens hoe om verder te gaan nie. 

			“Hy het my boek geteken. En hy bly op Stellenbosch. En hy is wêreldberoemd.”

			“En dis genoeg rede om hom na ons troue toe te nooi?”

			“Wel, sy vrou is ’n kunstenaar. Dit tel seker ook.”

			“Tel waarvoor?”

			Sabine vou haar hande en laat haar ken daarop rus. “Paul, ek wil ’n ordentlike troue hê. Een waaroor mense nog lank sal praat. Ek kan nie verstaan dat jy skielik so suinig geraak het nie.”

			“Suinig? Liewe donner, Sabine, as my begroting vir jou suinig lyk, weet ek waaragtig nie. En dis ons albei se tweede huwelik. Dis plein simpel om so ’n verskriklike okkasie daarvan te maak. Dit behoort te gaan oor jou en my, ons naaste familie en vriende. Dit behoort nie ’n donnerse kompetisie te wees om te sien hoeveel ryk en beroemde mense jy kan nooi nie.”

			Haar ligbruin oë skitter opgewonde. “Maar die punt is, ons kan! Drieka is hier gebore. Daardie mense was almal deel van haar grootwordjare. En ná julle getroud is, het daardie mense ook deel van jou vriendekring geword.”

			Hy onderdruk sy wrewel en vat haar hand oor die breedte van die tafel. “Sabine, in die oë van Stellenbosch was ek ’n aangelasde lappie. Veral aan die begin was ek bloot Drieka de Villiers se man. En boonop ’n Transvaler. Ja, Drieka se familie het soos my eie geword en ek het vriende geraak met van hulle huisvriende. En almal het my nog altyd goed behandel. Maar ek is nie ’n Stellenbosser nie en sal nooit een wees nie. Jy ook nie, al nooi jy wie na jou troue toe. En net vir jou inligting, ou geld hou nie van vertoon nie. Hulle sien aanstellerigheid ’n myl ver aankom.”

			“Jy gun my net nie die troue waarvan ek al hoe lank droom nie. Jy weet nie hoe dit voel om as jong meisie oorhaastig in ’n landdroskantoor te trou nie. Ek wil dit dié keer volmaak doen, Paul.”

			Nou nie dat dit sy skuld is dat sy glo in ’n shotgun-huwelik met ’n ambisielose man ingedwing is en toe boonop haar baba verloor het nie. Hy het egter simpatie. Dis net ... Dit voel asof die troue, die onthaal belangriker is as die feit dat hulle beloftes aan mekaar aflê. Beloftes wat nie maklik is om te hou nie.

			“Volmaak vir wie, Sabine?” vra hy sag. “Vir jou? Vir Stellenbosch? Of vir ons albei?”

			“Vir my. Dis die bruid se voorreg, skat.” Sy pruil guitig, maar die uitdrukking in haar oë verklap sy is ernstig.

			Dié keer sug hy hardop. “Ons sal ’n kompromie moet aangaan. Gee vir my die lys en ek sal sien wat ek kan doen.” As Sabine dink die mense wat sy genoem het, het die tyd of inklinasie om na hulle troue toe te kom, gaan sy sleg teleurgesteld wees. Hy moet egter die verleentheid wat hulle weiering sal meebring so ver moontlik beperk.

			“Jy gaan name skrap.”

			Hy knik al het sy nie gevra nie. 

			“Ek sal eers weer daardeur gaan en dan vir jou die lys e-pos.”

			“Oukei. Sny sover jy kan en dan nog, oukei?”

			Sy rol haar oë. “Oukei.”

			Die gemoedstemming tussen hulle verbeter ná nog ’n glas wyn. Genoeg dat hy die volgende moeilike onderwerp ná die voorgereg en terwyl hulle vir die hoofgereg wag te berde bring.

			“Sabine, afgesien van die troue self. Soos jy weet tree ek einde April af, die maand waarin ek vyf en sestig word soos my kontrak lui.”

			“Moet ons regtig daaroor praat?” 

			Hy knik. “Ek wil nog voor die einde van die jaar trek.”

			“Wel, noudat jy aandring om tog daaroor te praat. Ek het gedink ons kan miskien eerder ’n plek in Hermanus kry. Dis tog ...”

			Hy skud sy kop en sy bly stil. “Nee, Sabine. Ek trek nie Hermanus toe nie. Ek trek na my eie strandhuis toe. Op Suiderbaai. Soos ek reeds vir jou gesê het.”

			“Hemel, Paul! Hoekom daar?”

			“Want dis waar ek wil wees. Nie in Hermanus nie. Ek ...” Hy word onderbreek toe die kelnerin hulle hoofgeregte voor hulle neersit. Hy loer na haar naambordjie en kyk dan vinnig weg. Dis nie ’n naam waaraan hy herinner wil word nie al is daar seker miljoene Marias in die wêreld.

			“Kan ons asseblief op ’n ander dag hieroor praat? Ek wil die aand verder geniet.” Daar is iets pleitends in haar stem.

			Hy sug. Sy is seker reg. “Goed. Smaaklike ete.”

			Die atmosfeer tussen hulle bly egter daarna strammerig en toe hy skuins voor twaalf alleen in die bed klim, weet hy sommer Sabine se reaksie voorspel niks goeds vir sy planne nie. Maar dis planne wat hy waaragtig nie gaan verander nie.

			Hy verdien die aftrede waarna hy die afgelope paar jaar al reikhalsend uitsien. Hy het sy deel gedoen vir volk en vaderland en sy bydrae gemaak tot die mensdom. Hy het waarde toegevoeg op die donnerse lang pad wat hy die afgelope amper vyf en sestig jaar gestap het. Al die pad van Potch af. ’n Pad wat deur een fout wat hy gemaak het, amper vernietig is. En daardie fout was dat hy Maria Marais ontmoet het.

			Ag, donner! Kon die kelnerin nie enige bleddie ander naam gehad het nie?

			1976

			Maandag 16 Februarie

			Potchefstroom

			Paul

			Dit was ’n dom ding om te doen, besef hy toe hy aanstap Puk-Pik toe. Fred Vosloo is ’n skobbejak en ’n boelie. Hy was dit al op skool. Om van hom ’n vyand te maak is moeilikheid soek. Boonop het hy hom nou tot Fred se vlak verlaag. Hy was nog nooit iemand wat aan ander slaan nie. Dié dat die pyn in sy kneukels hom verras het toe sy vuis teen die vent se kaak klap.

			Maar Maria het so kwesbaar gelyk. So verleë. So verbouereerd. Wat al klaar ’n antwoord op Fred se vraag is. Die meisiekind is so onskuldig as wat kan kom. Wat logies is met ’n pa wat professor is aan die Fakulteit Teologie.

			Hy wonder net hoe lank haar pa se houvas gaan hou. Met daardie blou oë en lang toffieblonde hare is sy al klaar twee omkyke van enige man werd. Maar dis daardie lyf wat selfs nie deur die sakkerige dore-rok versteek kan word nie, wat haar werklik uitsonderlik maak. Dit, en daardie iets in haar kyk. En in haar heserige stem. As daar iets is soos ’n X-faktor, is Maria Marais ryklik daarmee geseën. Of dalk vervloek.

			“Paul!” Gretha waai van een van die agterste tafels in die kafeteria af.

			Hy vleg tussen die tafels deur, buig oor en gee haar ’n piksoen op die wang voor hy gaan sit.

			“Jy was lank weg? Ek dag jy sê jy gaan net vinnig kyk wat gaan aan?”

			Hy het vir haar gesê hy moet darem net gesig wys al hou hy nie van die kenmekaar-affêre nie. En dis waar. Ná ’n jaar in die weermag voel hierdie soort goed verspot. Hy het sy eie ontgroening – kastig oriëntering – stoïsyns verduur. Dit was in elk geval niks in vergelyking met die dinge wat in sy basiese opleiding gebeur het nie. Maar ’n mens moet tog probeer inpas en aanpas by die kampuslewe. Iets waarmee Gretha nie ’n saak het nie. Sy is hier om te studeer en basta.

			“Aan die gesels geraak met ’n skoolpel. Jammer.” Hy vat die hand wat sy uitnodigend oor die tafel na hom uitsteek eerder met sy linkerhand. “Sal ons liewer Bult toe gaan?” Hy behoort darem ’n paai en gravy vir hulle albei te kan bekostig. As dit nog twintig sent kos soos laas jaar. Hierdie jaar se boeke het hom geruk al het hy die hele vakansie gewerk. 

			Hy is nie so gelukkig soos Awie om ’n vrygewige ma te hê nie. Hy was nog nie eens ’n jaar oud nie toe sy ma dood is en vier maande later het sy pa weer getrou. Nege maande later was Awie daar. Nie dat hy veel onthou nie. Net dat Awie se ma nooit sý ma geword het nie. Vir hom is sy steeds tannie Melinda. ’n Vrou wat gesorg het dat hy ete en drinke kry, bad en agter sy ore was, sy tande borsel en sy kamer netjies hou, maar nie veel meer nie. In standerd een is hy koshuis toe gestuur en daarna was dit slegs vakansies en koshuisnaweke wat sy hom hoef te verduur het.

			Dit verras hom steeds dat sy pa haar laas jaar omgepraat gekry het dat hy van die huis af kan klas draf. Hy kon net eenvoudig nie genoeg geld bymekaarskraap vir ’n koshuis nie. Selfs met sy merietebeurs. Dié dek nie eens sy universiteitsfooie nie, laat staan boeke.

			Paul se gedagtes word onderbreek toe Gretha knik en regop kom. Sy is nie ’n skoonheid nie, maar vir hom is sy aantreklik. Haar lyf is skraal en sonder middel, haar borste aan die klein kant, maar in die ses maande wat hulle al amptelik sleep, het hy nog altyd haar geselskap geniet. Dit help dat hulle albei Farmasie swot. Hy het nog altyd ’n slim meisie bo ’n mooi, sexy een verkies.

			Miskien omdat sy pa so stewig onder die duim van die mooie Melinda sit. Mooie Melinda wat selfs al die geldsake in die huis beheer.

			Hy stem saam met Jimmy Soul. “If you wanna be happy for the rest of your life, never make a pretty woman your wife.”

			En tog, terwyl hy en Gretha hand aan hand Bult toe drentel, dans diepblou oë wat onder lang donker wimpers deur glinster voor hom. Maria Marais s’n.

		

	
		
			Drie

			2020

			Sondag 23 Februarie

			Vywerbaai

			Marilyn 

			Nog amper ’n week oor voor Fynn-hulle van hulle wittebrood af terugkom en dit sal nie ’n dag te vroeg wees nie. Celeste is die ene tienerhormone. Sy kom swem elke middag ’n paar lengtes terwyl hulle nog nie ’n swembad by die nuwe huis het nie. Die een dag is sy ’n opgewekte Duracell-hasie en die volgende sleepvoet en tranerig.

			Vandag is dit laasgenoemde. Marilyn sien dit sommer dadelik toe sy ná middagete ingeslenter kom van Mirre-hulle af en haar op een van die lêstoele in die binnehof neergooi.

			“Wat is dit, Celeste?” Sy probeer die irritasie uit haar stem hou.

			“Daar is vandag net te veel seuns in daardie huis.”

			“Maar ek dag dan net Pieter is daar terwyl jy daar bly, dat Daaf en Henri by Alet en Raymond bly tot jou pa-hulle terugkom?” Seker weer Daaf, Boeta se oudste, wat die doring in haar vlees is. 

			“Tannie Alet het die twee sommer vir die hele naweek weggejaag al sou hulle net gistermiddag oorgekom het. Oor oom Boeta gister verjaar en ons almal vir pizzas gevat het. Maar tannie Alet sê sy het alleentyd nodig saam met oom Raymond en Raylet. Oom Boeta en Mirre moet maar sien kom klaar oor die naweek.”

			Trust Alet. Boeta se eerste vrou sal selfs die kaivrou van Zuurbraak kan ore aansit. 

			Die arme Mirre. Met Celeste daar, slaap die seuns seker op matrasse in die woonkamer. En sy kon nie eens vir Pieter na Corali-hulle toe oorstuur nie omdat Thomas se ma hulle vir die naweek uitgenooi het om vandag Corali se verjaardag te vier. 

			Eugenie hang seker weer behoorlik uit. Die vrou kán onthaal. Dit was duidelik met Thomas se verjaardag verlede jaar. Mirre het heelwat van die kos versorg, maar Eugenie het die res gedoen. Die versierings was ’n lus vir die oog. Dit was behoorlik ’n feestafel.

			“Ek het gesê jy kan weer hier by my kom bly.” Nie dat dit voorheen so goed uitgewerk het nie, maar hulle kon seker die maand oorleef het.

			“Ek weet, maar dis lekkerder by Mirre-hulle. Dis nou as Daaf-hulle nie daar is nie.”

			Marilyn gee haar ’n kyk. “Ek het ook ’n binneste, jy weet.”

			Celeste grinnik suurderig. “Sou nie kon raai nie. Maar jy wil my anyway nie regtig hier hê nie. Want dan moet jy regte kos maak en sorg dat ek elke dag ’n kosblik kry. En as ek hier is, mag jy net buite rook.”

			“Dis ook weer waar.” Celeste hoef nie te weet van haar reëling met Mirre om weekliks gevriesde disse vir haar af te lewer nie. Vandat sy desjare ’n kafeteria bestuur het omdat sy nie ander werk kon kry nie, haat sy enigiets wat met kosmaak te doen het.

			Celeste se oë rek. “Hei, jy is my ouma. Jy is nie veronderstel om saam te stem nie.”

			“Lieg oumas dan?” Sy hou haar gesig die ene onskuld.

			Celeste grom. “Gewone oumas het nie rede om te lieg nie. Hulle is lief vir hulle kleinkinders.”

			“Net omdat ek en jy nie goed klaarkom in een huis nie en ek nie hou van kosmaak nie, beteken nie ek is nie lief vir jou nie.” 

			Die astrante uitdrukking in Celeste se blik versag, raak onseker. “Is jy dan lief vir my?”

			“Ek is.” En dis die heilige waarheid, besef Marilyn, self ietwat verbaas. Daar was tye sedert sy amper twee jaar gelede hier ingetrek en Celeste aanvanklik by haar kom bly het dat sy haar kleinkind sonder gewetenswroeging kon verwurg. “Baie.”

			“Regtig-egtig?”

			Marilyn knik. “Regtig-egtig.”

			Celeste gee haar ’n klapsoen op die wang, huppel swembad toe en duik in. Die kind is behoorlik soos ’n vis in die water en om haar op ’n branderplank in die see te sien, is “sheer poetry”, soos Raymond nou die dag gesê het. Hy rig ’n hele klompie kinders hier rond af in branderplankry, maar Celeste is beslis die ster onder hulle en sy witbroodjie.

			Marilyn maak haar oë toe. Ineens moeg. Sy kan nie ’n ouma en oupa onthou nie. Hulle is al vier dood nog voor sy skool toe is. Sy kan net onthou dat daar in haar ouerhuis nie veel bewys was van liefde nie. Sy kan haar nie indink dat sy haar ma of pa ooit spontaan op die wang gesoen het nie. Of eens oor gevoelens vir mekaar gepraat het nie. Sy het, soos almal waarvan sy weet, op eiers getrap rondom haar pa.

			Sy kan nie glo sy het gisteraand al weer van Joost Marais gedroom nie. Dis asof hy ineens besluit het om haar teister. Sy weet nie eens of hy nog leef nie, maar dis duidelik dat hy steeds geesdriftig voortbestaan in haar onderbewussyn. 

			1976

			Maandag 23 Februarie 

			Potchefstroom

			Maria

			Uiteindelik! Die oriëntering is afgesluit met die ontheffingsdinee waar die rektor die eerstejaars formeel welkom geheet het. Daarna het die Four Jacks and a Jill opgetree. Glenys Lynn het haar gelukkig min gesteur aan die paar idiote wat hulle so ongeskik gedra het in die eerste helfte. Nie dat sy nie ook dink varser musiek sou dalk groter byval by die studente gevind het nie, maar niks verkeerd met Glenys nie. 

			Self vrek sy natuurlik oor die Bee Gees en Barry Manilow, ABBA en The Carpenters. Cliff Richard ook. 

			Awie maak dit af as bubblegum-musiek en het in sy ma se Morris vir haar iets op die tape gespeel wat haar enersyds aangetrek het en andersyds laat wonder het of dit nie lastering is nie. “Bohemian rhapsody”. Wat is die groep se naam nou weer? O ja, Queen.

			Awie het die dubbel-LP Hot August night van Neil Diamond ook oorgetape om in die kar te kan speel. Daarvan hou sy baie meer, maar haar pa het dit as duiwels afgemaak toe een van die liedjies oor die radio gespeel het terwyl hy na Radio Suid-Afrika se stasie gesoek het om die nuus te luister. Toevallig Awie se absolute gunsteling. Of sy dink ten minste so. “Girl, you’ll be a woman soon”. Dis die snit wat hy die heel meeste speel. 

			Maar vir Awie sal sy nou eers weer in die Aprilvakansie sien. En hulle kon nie juis baie bymekaar wees oor Desember nie. Hy moes leer vir die vakke wat hy in Januarie geher het. Hopelik het dit goed gegaan. Sy het nog nie weer van hom gehoor nie. Huis toe kan Awie nie bel nie. Haar pa sal beroerte kry as hy weet Awie is nog in haar lewe nadat hy haar aan die begin van matriek verbied het om hom weer te sien.

			“Dis nou tyd om jou aandag aan jou studie te gee, Maria. Dis nie die tyd vir muisneste nie,” het hy streng gesê. “’n Goeie matriek is onontbeerlik as jy iets van jou lewe wil maak.”

			Wel, sy het Awie gesien en steeds vier onderskeidings gekry en vir die ander twee B-plusse. Wat natuurlik volgens haar pa steeds ’n teleurstelling was. Veral aangesien een van sy medeprofessore se seun ses onderskeidings gekry het. Maar dis haar pa se probleem as hy alles altyd as ’n kompetisie wil sien. Sy het hard gewerk en is heel gelukkig met haar uitslae.

			Wat haar pa nou eintlik teen Awie het, behalwe dat hy ’n jaar ouer is as sy, weet nugter. Nou is dit gelukkig nie meer ’n kwessie van ’n matriekmeisie wat nie met ’n student moet deurmekaar raak nie. Hulle is mos nou albei studente. Ongelukkig net aan verskillende universiteite. Potch is dalk nie so ver van Pretoria af nie, maar nie een van hulle het ’n kar nie. Awie leen net sy ma s’n wanneer hy hier is.

			Afsprake om mekaar na tiekiebokse toe te bel, werk meesal nie uit nie.

			So af en toe kry sy darem ’n briefie van hom, maar dis gewoonlik kort. Gelukkig is sy die een wat altyd die pos inbring van die straatposbus af. Anders het haar pa seker die briewe onderskep. Dis nou nadat hy die aapstuipe onder beheer gekry het.

			Maria laai haar boeke op die drarak van haar fiets, maak dit vas met die seekatrekke en sit haar skouersak in die mandjie bo die voorwiel voor sy koers kry kampus toe. Dis vrek warm. Sy gaan weer natgesweet wees wanneer sy daar aankom. As sy in ’n koshuis gebly het, sou sy net oral heen kon gestap het. Nou voel dit asof sy nog maar steeds op skool is. Sy hoef net later te ry want die eerste klasse begin eers negeuur.

			Soos altyd bewonder sy die roostuin van die rektor se huis waarby sy al vir jare elke oggend en middag verby ry. Wat ’n mansion is die huis nie. Tudor-styl. En op so ’n yslike lap aarde. Akkers en akkers grasperke. Boomryk. In die studeerkamer is daar glo panele met houtsnywerk wat deur Italiaanse krygsgevangenes gemaak is.

			Nou die dag het sy gehoor daar is sprake dat die rektor volgende jaar aftree. Sou haar pa aspirasies hê om hom op te volg? As sy net daaraan dink dat daardie herehuis dalk haar ouerhuis kan word, raak sy skoon benoud. Dit sal haar nog meer na die periferie van die studentelewe stuur as wat nou die geval is. En die huidige situasie is al erg genoeg.

			Sondag 23 Februarie

			Stellenbosch

			Paul 2020

			Die kraaie gaap selfs waar hulle hier in die tuin in die koelte van die yslike akkerboom met ’n uitsig op die swembad sit. Sabine lyk besonder bekoorlik in haar geel sonrok, maar haar gesigsuitdrukking spreek boekdele – en dis duidelik nie die soort dele van boeke wat hy graag wil lees nie.

			“Ek verstaan jou nie, Paul. Jy het al hierdie gesiene mense in jou lewe wat jou op die naam noem, presies weet wie en wat jy is, maar nou wil jy hulle nie na jou troue toe nooi nie.” Sy laat die lys wat hy uitgedruk en waarop hy name doodgetrek het oor die tuintafel skuur.

			“Ek weet nie hoe om my beter uit te druk as wat ek reeds het nie, Sabine. Ek nooi nie mense wat blote kennisse is nie. Veral nie net om dusdanig luister aan die troue te verleen nie. En ek het jou tegemoet gekom. Honderd en vyftig gaste, dus vyftig meer as waarvoor ek begroot het. Ek wil regtig nie verder hieroor praat nie.”

			“Dus is die saak volgens jou afgehandel?”

			“Dit is.”

			“En gaan jy so maak met jou aftrede ook? Net doen wat jy wil en basta met my?”

			“Ek was nog altyd baie openlik oor wat ek beplan ná my uittrede.” 

			Sy gee hom ’n grimmige kyk. “Maar jy het nie vir my gesê jy wil gaan aftree op so ’n agtertangse plek nie.”

			“Jy het nog altyd geweet dat ek die strandhuis naby die suidelikste punt van Afrika het, Sabine, selfs voor ek jou daarheen geneem het. En ek hét vir jou gesê ek het die huis gekoop met die doel om daar af te tree, nie net as ’n naweek- en vakansiehuis nie.”

			“Ja, maar dit was voor ek die aaklige plek gesien het. Ek het aanvaar jy sal my darem in ag neem, dit verkoop en eerder Hermanus toe trek.”

			“Ek wil nie in Hermanus aftree nie. As my strandhuis nie goed genoeg is vir jou nie, kan ons daaraan dink om ’n ander eiendom in dieselfde omgewing te koop, selfs Vywerbaai oorweeg, maar êrens naby die suidelikste punt van Afrika is waar ek van volgende jaar af wil wees. Die ongereptheid is voedsel vir die siel.” En voedsel vir die siel is iets wat hy bitter nodig het.

			Sy sit haar glas neer. “Maar daar is niks om te doen nie. Daar is nie eens ’n mall nie. Daardie verskoning van ’n winkelsentrumpie in Bredasdorp tel nie en dis buitendien vyftig kilometer van jou plek af. En dan is daar boonop nie eens ’n Woolies nie.”

			“’n Mens kan oorleef en selfs heerlik eet sonder Woolies. Sowel Vywerbaai as Vogelbaai is nader en het kruideniers- en ander winkels. En vir my is daar baie om te doen. Ek wil visvang, alikreukels uithaal, baie stap. Aan die huis werk, dit opknap, mooi en gerieflik maak. Dalk laat aanbou. Tuinmaak. Nou en dan uithelp op die nabygeleë dorpe as my dienste benodig word.”

			“Tel ek en my behoeftes dan niks nie, Paul?”

			“Sabine, toe jy daarop aangedring het dat ons verloof raak, het ek dit baie duidelik aan jou gestel wat my planne vir die toekoms is. Jy kan regtig nie sê ek was nie eerlik met jou nie.”

			“Maar ek het gedink ...” Sy bly stil, besef waarskynlik sy ondermyn haar argument.

			“Dat jy my kan verander, en/of my van plan kan laat verander,” voltooi hy haar sin. Hy sug. “Het ek jou enige indikasie gegee dat ek ooit bereid sal wees om ’n living-up-to-the-Joneses-lewe te lei? Dat ek genoeg geld het om ’n Hermanus-leefstyl volgens jou standaarde te kan handhaaf?” Hermanus is seker een van die mooiste dorpe op aarde, maar hy is moeg vir besige dorpe met te veel ryk mense wat mekaar se families kan uitlê. ’n Stellenbosch-by-die-see is nie waar hy sy dae wil slyt nie.

			“Jy is welaf genoeg, Paul.”

			Hy skud sy kop. “Welaf genoeg om gerieflik te lewe. Nie welaf genoeg om tien miljoen vir ’n huis in Hermanus te betaal as ek naby die see wil woon nie. En Sabine, hierdie virus sál Suid-Afrika binnedring en dan gaan daar chaos wees. Ek gaan nie my finansiële posisie op die spel plaas nie, selfs al sou ek jou jou sin wou gee.”

			“Maar jou huis hier in Stellies ...”

			“Sabine,” val hy haar in die rede. “Die huis in Stellenbosch kan nie verkoop word nie en basta.” Hy haal diep asem om sy ergerlikheid te onderdruk. “Besef jy dat geld al is waaroor jy tot dusver vanmiddag gepraat het? Wat geld kan koop en hoeveel geld ek het?” Hy staar haar stip aan voor hy hulle glase hervul met haar gunsteling-sauvignon blanc.

			Hy kyk weer na haar. “Ek het my hele lewe lank hard gewerk vir wat ek het. Ek reken dis my goeie reg om in vrede af te tree en my laaste jare te leef soos ek graag wil. En soos ek reeds voor ons verloof geraak het aan jou uitgestippel het.”

			Sy drink haar wyn in stilte voor sy weer met ’n befoeterde gesigsuitdrukking na hom kyk. “Paul, dalk het ons ’n bietjie meer om oor te besin voor die troue as wat ek gedink het.”

			Ná ’n verlowing van amper twee jaar, sou hy reken daar is al genoeg besin, maar miskien is sy reg. 

		

	
		
			Vier

			2020

			Saterdag 29 Februarie 

			Vywerbaai

			Marilyn

			Skrikkeldag. En niemand vir wie sy kan vra om met haar te trou nie. Dank die gode daarvoor. Die alleenheid vang haar soms genoeg dat sy waaragtig weer na ’n man in haar lewe begin verlang. 

			’n Man wat haar kan vashou soos net ’n man kan. Vir haar daar kan wees – al is dit net om die vullissakke uit te dra of ’n seer spier te vryf.

			Die afgelope paar jaar het die meisiekinders haar besig gehou, maar die spulletjie is nou almal in die arms van hulle geliefdes en, afgesien van Thomas en Corali, is almal getroud. Sonder kinders betrokke, is dié twee gelukkig genoeg – happy én lucky – dat hulle nie op papier hoef te trou nie. 

			Vandag is daar darem iets om na uit te sien. Fynn en Lira kom uiteindelik terug van hulle wittebrood met die virus wat aan hulle hakke byt.

			Dis waarom sy verbied is om hulle te gaan haal. 

			Op hulle versoek het Leon hulle op die lughawe gaan haal – masker, sjirurgiese handskoene en al. Asof ’n afgetrede dokter minder vatbaar is vir die gogga. Maar hy is danksy Corali darem deesdae ook deel van hulle vriendekring, en hy het aangebied. 

			Niemand sê dit nie, maar sy weet al hierdie voorsorgmaatreëls gaan hoofsaaklik oor haar en Celeste. Celeste, om haar en Anna Rheeder se skool te beskerm. Vir haar, omdat sy oor sestig is en vrot longe het van al die rook. Geneig is om brongitis te kry wanneer ’n gewone griepkiem net naby haar kom. Die perfekte kandidaat dus om die eerste sterfgeval van die virus in Suid-Afrika te wees.

			Dis waarom Lira en Fynn hulle nou ook vir twee weke in hulle nuwe huis gaan selfisoleer en Celeste nog steeds by Mirre-hulle sal moet aanbly.

			En sy het so gehoop sy gaan haar gedagtes en die ellendige herinneringe wat haar deesdae so gereeld oorval, kan weggesels en -kuier. Alles hoor van Fynn-hulle se uitgebreide wittebrood. 

			Sodat sy goed kan vergeet soos dat dit daardie eerste jaar op universiteit ook ’n skrikkeljaar was. En dat skrikkeljare haar nog nooit goed behandel het nie. Dikwels die voorspooksel was van rampe en ellendes die jaar daarna.

			1976

			Maandag 1 Maart

			Potchefstroom

			Maria

			Die Puk-Pik bars uit sy nate, maar sy kry darem ná ’n gesoek ’n gaatjie om haar koeldrank tussen klasse te sit en drink. Geen wonder daar word ’n nuwe studentekompleks met ’n veel groter kafeteria gebou nie. En dan rook die mans nog die plek blou ook. Dames mag natuurlik nie rook nie. 

			Sy skrik toe twee hande van agter oor haar oë vou.

			“Raai wie,” fluister ’n manstem in haar oor.

			Kan dit wees? Nee, dis onmoontlik. Hy is op Tuks.

			“Wie?”

			“Vergeet jy jou trouman so gou?” Die hande sak.

			Haar kop ruk om. “Awie?”

			Hy glimlag, beweeg om en soen haar vol op die mond. “Dan het jy my tog nie vergeet nie.” Hy trek ’n stoel wat pas beskikbaar geraak het nader en kom sit langs haar. Sy hande vou oor hare.

			“Wat op aarde maak jy hier?” Sy kan steeds nie haar oë glo nie. En boonop lyk hy so anders. In Desember was sy hare al langerig, maar nou is dit nog langer. 

			“Ek kom maak seker ’n sekere eerstejaar laat haar nie deur een of ander maaifoedie verlei nie.”

			“Maar ... ek verstaan nie?”

			“Ek het besluit ek wil naby jou wees. Toe skop ek op. Ter wille van jou sit ek ook nou in hierdie nes van konserwatisme, maar jy is enige opoffering werd.”

			“Awie? Dis malligheid. Wat van ...? Kan jy hier erkenning vir jou vakke kry?”

			“BSc is vir die voëls. Ek het pas geregistreer vir BCom sodat ek baie geld kan maak en my toekomstige vrou behoorlik kan onderhou wanneer ons trou.” Sy goue oë glinster. Hy druk die rugkant van haar hand teen sy lippe. 

			“Maar jy het al die moeite gedoen om Desember te swot en gaan her en alles?”

			“Jy is baie belangriker as die rigting wat ek eintlik wou swot. As ek jou alleen op hierdie kampus los, sal jy kort voor lank van my vergeet. En dit kan ek nie toelaat nie.”

			“Awie, ek het jou belowe ek sal nie met ander mans uitgaan nie. Ek hou my beloftes.”

			“Dalk, maar die ander manstudente het my nie belowe om hulle hande van jou af te hou nie.”

			Maria skud haar kop en kyk hom op en af. “Jy het ’n T-hemp aan. En ’n denim.” Verbleikte bell-bottom met rafelsome boonop.

			“Hoe oplettend van jou,” grinnik hy.

			“Jy is veronderstel om ’n kraaghemp met ’n das te dra. En ’n baadjie. En denims is taboe.”

			“So is ek ingelig by die registrasiekantoor. Maar ek begin Maandag eers klas draf.”

			“Jy sal twee weke se werk hê om in te haal.”

			“Dis BCom, Meraai. En BCom vanself. Ek sal dit sommer tjoef-tjaf inhaal.” Hy staan op en trek haar orent. “Kom ons gaan vier die feit dat ek en jy nou baie van mekaar sal kan sien.”

			“Ek kan nie nou nie. Ek het oor ’n kwartier klas.” Sy sal moet wikkel. Dis ’n hele ent na die lokaal toe.

			“So? Wat is een klas tussen vrinne?” Hy glimlag guitig.

			Maria skud haar kop. “Dis ’n dubbelperiode. Ek wil nie so vroeg in die jaar al agter raak nie. Ek neem alreeds ’n ekstra hoofvak.” 

			“Wat?”

			“Psigologie.” Haar pa het aanvanklik geweier dat sy dit neem. Sielkundiges maak net verskonings vir mense wat te swak van karakter is om die Tien Gebooie na te kom, is sy standpunt. Veral Freud en sy heidense trawante stuit hom teen die bors. Gelukkig het haar ma hom omgepraat gekry en het hy uiteindelik ingestem solank sy dit as ekstra vak neem. 

			“Psigologie. Dis nou wat op Tuks doodgewoon as Sielkunde bekendstaan?” Hy lag. “O, die Pukke. Nie Aptekerswese nie, Farmasie. Nie Sielkunde nie, Psigologie. Nie jool nie, karnaval. Nie jeans nie, wat nog te sê hot pants vir asters. En langbroeke is asters net in die winter beskore en ook net as ’n baadjie die heupe bedek. Nie T-shirts nie, dasse. Verbeel jou dasse op ’n kampus. ’n Baadjie in die somer? Iemand het êrens in Victoriaanse tye vasgehaak.”

			Sy haal haar skouers op, effens verleë. Dis so by hulle ingeprent dat hulle trotse Pukke moet wees, dat Awie se woorde soos heiligskennis klink.

			“Never mind. Ek gaan jou ontvoer as jy nie saam met my kom nie. Ek kan nie toelaat dat jy in ’n akademiese wrak verander soos Poe-Paul nie.”

			Sy ignoreer sy spotnaam vir Paul. Voorheen het sy daaroor gegiggel, maar vandat sy Paul weer gesien het, is dit nie meer snaaks nie. “Awie, ons kan vanmiddag ná klas bymekaarkom. Ek wíl my klas bywoon. En die dosente neem register.”

			“Roll call?” Sy gesig trek komieklik. “In elke klas? Soos op skool?”

			“Jip.”

			Hy lag ongelowig. “Berge val op my, heuwels bedek my. Waarin het ek my begewe? Die Republiek van Bekrompenheid?”

			Maria trek haar sak met boeke nader. “Ek kan nie laat kom nie. Ek sal moet hol.”

			“Fok my! Jy is ernstig.”

			Maria se oë rek soos pierings. In haar lewe het sy nog nooit iemand die f-woord hardop hoor sê nie.

			Sy spring op en begin buitetoe stap. Hy haal haar in nog voor sy met die trap opgaan.

			“Sorrie, sorrie, sorrie. Ek het vergeet jou hartjie is nog rein.” Hy slaan sy arm om haar skouer en gee haar ’n drukkie. “Ek kry jou ná klas by Uitsleep. My ma het haar kar vir my gegee en ’n ander een vir haar gekoop. Ons het dus wiele, Meraaitje. Elke dag.” Hy druk ’n soen op haar kroontjie en weg is hy.

			Pleks hy haar sak boeke vir haar dra. Dis swaar en maak dit moeilik om te hardloop.

			Sy is sopnat gesweet toe sy by die klas uitkom. Die deure is reeds toegetrek. Sy haal diep asem en probeer so ongesiens moontlik binnetoe glip.

			Doktor Deysel hou in die middel van sy sin op praat. Daar hang ’n dramatiese stilte voor hy na haar toe draai.

			“Juffrou Marais. Ons is innig dankbaar dat jy ons met jou teenwoordigheid vereer al is dit amper tien minute laat.” Die sarkasme is nie goedig nie. En natuurlik sal hy haar van reeds ken. Sy is immers ’n kollega se dogter. ’n Kollega wat sy vakgebied verdoem, boonop. Met groot gebaar tik hy haar naam op sy klaslys af.

			Maria stotter ’n verskoning, strompel verby knieë en voete en boeksakke tot by ’n leë sitplek op die lang lesingbank.

			“Het ons u toestemming om voort te gaan?”

			Maria het nog skaars haar asem terug. Nou sweet sy éérs en sy kan voel hoe haar wange vlamvat. 

			Hy wag nie vir ’n antwoord nie. Dit was immers ’n retoriese vraag. “Soos ek voor die lastige en baie onbedagsame onderbreking gesê het ...”

			Die eerste paar minute neem sy niks in nie, probeer net haar verleentheid te bowe kom.

			Weerskante van haar maak studente ywerig aantekeninge asof die orakel van Delphi aan die woord is. Haar eksamenblok is nog in haar sak. Sy probeer dit so stilletjies moontlik uitkry. Die geritsel van papier klink rumoerig op in die stilte van ywer om haar. 

			Doktor Deysel gee haar ’n kyk.

			Jammer, vorm sy die woord geluidloos. Nou nog net haar pen. Dié lê heel onder in haar sak. Sy grawe en grawe, maar kry die ding nie raakgevat nie.

			Deysel sug teatraal.

			’n Man regs van haar bied vir haar ’n ekstra pen aan. Sy glimlag dankbaar na hom al was sy knieë netnou die moeilikste om verby te kom en kon hy maar gerus opgeskuif het. Die knipoog wat hy haar gee, is skalks.

			Deysel se stem begin weer voortdreun.

		

	
		
			Vyf

			2020

			Sondag 1 Maart

			Stellenbosch

			Paul

			Hulle sit weer by die swembad. Terwyl hy ’n vis op die kole gaargemaak het, was Sabine heeltyd in die kombuis doenig. Gedurende die ete het hulle skaars gepraat. Hy verwag onmin en staal hom toe Sabine haar vingers om die wynglas se steel inmekaar vleg en hom in die oë kyk. “’n Ruk nadat ons mekaar ontmoet het, het jy vir my gesê die ouderdomsverskil is te groot en ons persoonlikhede te verskillend. Dat ons dalk moet halt roep voor dinge te ernstig raak.”

			Paul onthou dit goed. Sabine het in trane uitgebars. Hy het haar probeer troos en dis net mooi toe dat hulle vir die eerste keer die Rubikon oorgesteek het. Hy knik.

			“Dalk was jy reg.” Sy kyk hom aan op daardie onleesbare manier wat hom altyd onseker laat oor wat haar bui behels.

			Dreig sy om die verlowing te verbreek as hy haar nie haar sin gee nie? Dink Sabine sy kan hom só afpers? Dis alteveel hoe dit vir hom klink. En afpersing is vir hom ’n baie teer saak.

			Hy bly lank stil. “Ek dink ek was reg.”

			“Fine!” Haar stem is laag, maar bitsig. “Jy sien, ek reken nou weer dis my goeie reg om te leef soos ek dit voorsien het. En die dag toe ons verloof geraak het, het jy jou verbind tot ’n toekoms saam met my. Ek sal so gou doenlik hoor wat Leah de Wit daaroor te sê het. Laat ons kyk hoe jy afgetree gaan kry nadat sy met jou klaar is.” Sy staan op, vat haar Gucci-handsak en stap ken in die lug uit.

			Hy sit met ’n sug terug in sy stoel en neem ’n lang sluk wyn. Hy moes van beter geweet het as om laas week oor sy aftrede te praat. 

			Maar hy moes al van beter geweet het die dag toe hy haar ontmoet het by ’n braai aan huis van een van Suid-Afrika se rykstes. ’n Geleentheid waarheen hy eintlik nie wou gaan nie, maar hy kon die uitnodiging nie weier nie. Phillip de Villiers is immers sy swaer.

			En daar is hy toe so gevlei dat ’n mooi, gesofistikeerde vrou sewentien jaar sy junior in hom belangstel dat hy waaragtig vir haar val.

			Eintlik het hy geweet dit kan nie uitwerk nie. Dié dat hy aanvanklik nie wou byt toe Sabine begin skimp het om verloof te raak nie. Dié dat hy al menigmaal wou kop uittrek toe die troureëlings ter sprake gekom het. Uiteindelik kon hy dit nie oor sy hart kry om dit aan Sabine te doen nie en hy het bly hoop dinge werk tog uit. Dat hulle aan die ruwe rande en kante van hulle verhouding sal kan skaaf.

			Hy sug. Leah de Wit. Natuurlik, wie anders. Hy gaan sy ouma vir ’n eendvoël aansien as sy reken Sabine staan ’n kans, en dit nadat hy so fyn beplan het vir sy toekoms. Sy en Drieka s’n. Sy was net een keer voor haar dood daar, maar was ook mal oor Suiderbaai. Die amper onherbergsame ongereptheid daarvan, die pretensielose mense van die Strandveld.

			Drieka. Sou Sabine ooit in hom belanggestel het as hy nie Drieka de Villiers-Avenant se wewenaar was nie? Nie gewoon het waar hy woon nie?

			Die Victoriaanse huis met sy toring en die sjarme van vervloë dae was Drieka se mondigwordingsgeskenk. Sy het dit stelselmatig in ’n luukse gastehuis omskep en ná hulle getroud is die ekstra vleuel aangebou. Deels ter wille van hulle privaatheid en deels omdat hulle geweet het Drieka sal een of ander tyd ’n rolstoelvriendelike omgewing benodig. 

			Sabine was nooit meer as ’n gereelde gas wanneer sy by hom oorgebly het nie. Al het sy drome gehad om sy woongedeelte na haar smaak oor te doen. Dis nou toe sy nog gedink het hy gaan vir altyd in Stellenbosch bly.

			Dit was juis toe sy dit genoem het dat hy haar ingelig het oor sy aftreeplanne en onomwonde die idee nek omgedraai het dat sy dalk die gastehuis se bestuur kan oorneem. Asof sy Eulalie sou kon vervang. Drieka se jare lange vertroueling en oppasser bestuur die plek nou al meer as ’n dekade lank skitterend. 

			Hy het Sabine ewe trots sy huis in Suiderbaai, feitlik aan die soom van die see, gaan wys. Sy was, om die minste te sê, nie beïndruk nie. Die paar naweke wat hulle daar deurgebring het, was sy heeltyd miserabel.

			Paul sug weer diep. Hy gaan waaragtig nie sy laaste jare gebruik om iemand anders te probeer plesier net omdat hy gevlei voel en die seks oukei is nie. Dis erg genoeg dat hy die laaste byna drie jaar vermors het deur aan Sabine se grille te probeer voldoen.

			Hy het hom nog altyd te maklik laat ompraat. Te maklik dinge teen sy beterwete in gedoen. Nie meer nie. Daarvoor is sy geloof in die opregtheid van die mens al te dikwels geskok. Hy is nie meer die idioot wat hom destyds so dikwels laat manipuleer het nie. Deur sy broer veral, maar daardie een keer ook deur sy pa. Tot sy innige spyt.

			1976

			Maandag 1 Maart

			Potchefstroom

			Paul

			“Awie wil nie aan huis bly nie. Hy kan glo ’n kamer te huur kry in ’n studentehuis waar daar reeds drie manstudente bly. Hulle verdeel die huur eweredig, maar dis steeds te veel vir vier. Hulle soek ’n vyfde huismaat. Uiteraard ’n man. Toe wonder ek en tannie Melinda of jy nie bereid sal wees nie. Jy betaal in elk geval huur hier by ons ook, en dit sal nie veel meer wees nie.”

			Paul kners op sy tande toe sy pa se woorde tot hom deurdring. “Ek moet ’n huis deel met Awie? Dis nou nadat hy so rinkink het op Tuks dat hy sy eerste jaar gepluk het?”

			“Hy het hard probeer met die hereksamens, maar kon ongelukkig nie die mas opkom nie. Ek glo hy het sy les geleer. En dit sal my gemoedsrus gee as jy daar is om ’n oog oor hom te hou.”

			“Hoeveel vakke het hy deurgekom?”

			“Net een, maar hy sê hy wou in elk geval nie voortgaan met BSc nie.”

			“Pa, ek kan nie ’n enkele sent meer betaal as wat ek hier betaal nie.”

			Sy pa knik. Sy onberispelike onderwyserhande met die kort spierwit naels knoop in mekaar. Paul weet hy het dit ook nie te breed nie, selfs nie nadat hy visehoof van die laerskool geword het nie. Melinda is die een met geld. ’n Polis wat uitbetaal het ná haar eerste man se dood. Nie dat sy skatryk is nie, maar dis geld waarmee sy Awie kan laat studeer waar hy wil en hom ruim sakgeld kan gee.

			“Ek en tannie Melinda het gesels. Ek is bereid om die verskil vir jou in te betaal. Awie se koshuisgeld het baie meer beloop as wat sy huur plus die oorblywende bedrag vir jou ons sal kos.”

			“Maar dan kan julle mos net meer vir Awie betaal?”

			Sy pa se wange raak rooierig en hy kyk af.

			“Ek sien,” daag dit by Paul. “Benewens ’n hoeder vir Awie, wil julle jul privaatheid terughê.” Dis iets wat hy lankal vermoed.

			“Paul, gaan kyk net na die plek. As dit jou regtig nie aanstaan nie, sal ek jou nie dwing nie. Maar dis baie nader aan die universiteit as ons huis. Jy sal klas toe kan stap en hoef net jou fiets dorp toe te gebruik. Of vir Awie ’n geleentheid vra.”

			Paul frons.

			“Tannie Melinda het die Morris vir Awie gegee. Ons het ’n ander tweedehandse motortjie vir haar gekoop.”

			Ons. Sy pa het dus bygedra. Maar in alle regverdigheid, Melinda het ’n motor van haar eie gehad toe sy met sy pa getroud is en dit tot dusver self elke paar jaar vervang.

			“Gaan kyk net, toe? Tannie Melinda sal nog steeds jou was- en strykgoed doen.”

			Pa bedoel Lena Mboweni sal, wil hy sê, maar bly liewer stil.

			Hy onderdruk ’n sug. Dit sal seker lekker wees om onder sy pa en Melinda se oë uit te wees. En dis ’n goeie halfuur se ry met die fiets van hulle huis af kampus toe. Om te kan stap, sal ’n voordeel wees. Soos dit is, kan hy nie altyd die goed bywoon wat hy graag sou wou nie. Ook nie gereeld genoeg by Gretha sleep nie. Om op ’n ysige Potch-winteraand die pad met ’n fiets aan te durf, is nie ’n grap nie. 

			“En kos?”

			“Volgens Awie is daar ’n rooster oor wie watter aand kosmaak. Die kruideniersware word weekliks aangekoop en die bedrag verdeel. Vir ontbyt en die res sorg elkeen vir homself. Maar tannie Melinda sal ook help met kruideniersware en dies meer.”

			Natuurlik sal sy. Sy sal nooit toelaat dat haar hart se punt honger ly nie.

			“Dit sal vir julle albei goed wees om ’n bietjie meer selfstandig te raak.”

			Dié keer sug hy hardop. “Ek sal gaan kyk, Pa, maar as dit lyk asof die spul my uit my studie gaan hou, is ek uit.”

			“Daar is altyd die biblioteek.”

			“Wat weeksaande tienuur toemaak, Saterdae net tot tweeuur in die middag oop, en Sondae toe is. Waar swot ek die res van die tyd?”

			“Ek het groot waardering vir jou toegewydheid, Paul, maar miskien kan jy maar ’n bietjie meer van jou studentelewe geniet, of hoe?”

			Wat hy graag sou wou doen as hy nie geweet het hy kan nie bekostig om ’n enkele vak te sleep of te her nie. Sy somervakansiewerk as kelner op die Bloutrein en werk as stoker gedurende die wintervakansie kan net soveel geld oplewer. 

			“Jy kan my motor leen om te gaan kyk.”

			Paul kyk verras na sy pa toe hy die motorsleutels van die haak afhaal en na hom toe uithou. Sy pa is hiperheilig op die Peugeot 404 wat hy ses jaar gelede gekoop het. Dit was die motorhandelaar se demonstrasiemodel, maar die naaste wat sy pa nog aan ’n nuwe kar gekom het. Beslis verreweg die duurste. Oor die tweeduisend rand! Hy wil nie weet hoe lank sy pa daaraan afbetaal het nie. Hy vermoed Melinda het ook bygedra.

			Maar raait. Nou weet hy. Eintlik word hy omgekoop omdat hulle hom op diplomatiese wyse uit die huis wil gooi.

			“Dis oukei. Ek sal met die fiets ry.” Hy is te donners bang hy stamp die Peugeot. Hy het nou wel sy bestuurderslisensie gekry terwyl hy in die weermag was, maar het nog bitter min in verkeer bestuur. “Ek het in elk geval vanmiddag ’n laat klas.”

			Sy pa gee die straatnaam en nommer van die huis. “Die man wat die kamers verhuur se naam is Kobus Bredenkamp.”

			“Pa weet kommunes word nie toegelaat nie, nè?”

			“Ek glo nie enigiemand sal klopjagte doen nie. As julle nie die bure rede tot klagtes gee nie, behoort alles reg te wees.”

			Paul knik en kry sy fiets uit die motorhuis. Hy wens hy kon een van die woonstelle in Molenstraat bekostig, maar dis sewentig rand per maand vir ’n eenslaapkamer. Dis skreiend as hy dink aan een van sy armypelle wat Kovsies toe is en ’n bachelor’s daar te huur gekry het vir agt en twintig rand ’n maand. Dis ’n bietjie ver van die kampus af en in die gopse, boonop vrek klein het hy gesien toe hy laas jaar vir die intervarsity Bloem toe is, maar nietemin.

			Dis darem die een voordeel van sy vakansiewerk op die Spoorweë. Hy kan een keer ’n jaar verniet treinry. Dis nou buiten die treinritte na en van Pretoria wanneer hy moet inklok vir werk. As dit nie daarvoor was nie, sou hy nooit êrens buite die grense van Potch kon kom nie. Soms voel die dorp soos ’n benouende hok.

		

	
		
			Ses

			2020

			Sondag 1 Maart

			Vywerbaai

			Marilyn 

			Pieter sit in die skadu ’n boek en lees terwyl Daaf, Henri en Celeste in die swembad baljaar. Shirley sit in die plaspoelgedeelte en moedig Celeste aan in wat die speletjie ook al is wat hulle speel. Shirley het intussen al swemlesse gehad, maar is nog maar skrikkerig vir die water.

			Beulah het Marilyn die dood voor die oë gesweer as sy haar oë vir een oomblik van haar kleindogter afhaal as sy selfs net naby die swembad kom.

			Dis nogal vermoeiend, maar Beulah moet haar plek by die Vywervrou nou ook volstaan nadat Mirre geweier het dat Marilyn help. Terwyl Lira in selfisolasie is, gaan dit seker maar rof by die bistro op so ’n mooi somerse Sondag – al is dit die eerste dag van herfs. Corali help glo darem uit met die deel waar haar en Lira se kunswerke verkoop word terwyl Thomas aan die galery werk. Dié beoog hulle om in September in te wy. 

			Die waenhuis wat hulle in ’n galery omskep, is nou onherkenbaar, behalwe vir die klipmure. Sowel Corali as Thomas is baie geheimsinnig oor wat hulle alles aanvang. Benewens nou en dan ’n handlanger, mag niemand naby kom nie. Die golwende sigsagmuur wat die ingang van die Vywervrou afskei, het eerste opgegaan. Van klip, skulpe en gekleurde glas gebou, is dit ’n kunswerk op sy eie. Alles word verder met tydelike sinkdeure en -mure vir nuuskierige agies verberg.

			Lekker dat hulle so saam aan ’n projek kan werk. En die twee loop behoorlik oor van entoesiasme.

			Thomas het nog sy af dae – wat te verstane is nadat ISIS-lede sy vrou en kinders se dood veroorsaak het, maar Corali is sy rots. Soos sy almal van hulle se rots is wanneer wie ook al een nodig het.

			Dis wat so wonderlik is vandat sy van San Diego af hier na Vywerbaai toe getrek het. Vir die grootste deel van haar lewe moes sy haar eie rots wees – of sy nou getroud of in ’n verhouding of alleen was. Nou kan sy ontspan. Hier moet sy net keer of hulle maak haar saf teen die aanslae van die lewe.

			Maar nooit weer sal sy so saf wees soos toe sy jonk was nie. So plooibaar. So goedgelowig. So donners onnosel. Nooit ooit weer nie. 

			1976

			Maandag 1 Maart

			Potchefstroom

			Maria

			Uitsleep is redelik leeg. By een tafel sit ’n paar rumoerige seniors en bier drink. Maria steek op die drumpel vas. Awie staan by hulle en is aan die beduie. Bier spat uit die blik Lion Lager in sy hand. In sy ander hand drup as van sy filterlose sigaret af. Hy lyk effens onvas op sy voete.

			Maria stap huiwerig nader. 

			“Tjips, manne. Aster op pad hierheen,” roep een uit.

			Die ge-aster irriteer haar grensloos. Maar dis seker beter as doedie of dame.

			Awie kyk om, verloor sy balans en struikel oor ’n stoel, maar word regop gehou deur een van sy drinkebroers. “Maria, Maryna, Meraai! Kom hier, jou lekker ding.”

			Só het sy Awie nog nooit gesien of hoor praat nie. Sy weet hy is lief vir ’n bier nou en dan en sy het al ’n pakkie Texan Plain in sy ma se Morris sien lê, maar hy was nog altyd nugter en het nooit gerook wanneer hulle bymekaar is nie.

			Hy ruk haar onder sy arm in toe sy naby genoeg is en druk haar styf teen hom vas. “Die mooiste eerstejaar op die kampus en sy is myne,” verklaar hy trots aan die ander vier mans. “Manne, ontmoet die mooie Meraai. Hands off, nè!” waarsku hy en lag baldadig.

			Sy snak effens na haar asem toe sy een van die mans herken. Fred Vosloo. Hy gee haar ’n kyk wat dalk waarskuwend kan wees.

			“Kom ek stel jou bekend aan my pelle. Fred hier, was saam met Poe-Paul in matriek. Jy sal hom dalk nog onthou. Hy swot Regte.” 

			Sy knik effens.

			Awie wys na ’n korterige, stewige ou met ’n boep. “Dis Doepie du Pisanie. Hy is vir die derde keer tweedejaar, want hy geniet varsity te veel om klaar te maak. Hy kom van ’n plaas in die boendoes af.”

			“Ellisras se wêreld.” Doepie se vaal blik voel soos slym toe hy haar van kop tot tone beskou.

			“En hierdie enorme vent,” Awie beduie na ’n reus met blonde krulle en ’n lomp lyf, “is Hans die Hollander, maar hy dring daarop aan om Geertsema genoem te word.”

			“Nee, hoor, my naam is niet Hans. Ik ben Cornelius Adriaan Geertsema. En ja tog, noem my eerder Geerts of Geertsema.” Dis duidelik dat hy Afrikaans probeer praat, maar die Nederlands slaan sterk deur. Hy lyk die nugterste van almal. Dalk kan sy groot lyf net die alkohol beter absorbeer. “Bly te kenne, juffrouw ...?”

			“Marais,” antwoord sy heserig. “Maria Marais.”

			Hy steek ’n melkwit hand so groot soos ’n middelslagskaapboud na haar toe uit. “Seer aangenaam, Maria. Wat bezielt je om met dese schobbejak deurmekaar te raak?”

			“Hei, Hollander! Wie is jou skobbejak?” Awie kyk hom ergerlik aan.

			“Hy terg maar net, Awie,” keer sy toe dit lyk asof Awie moeilik wil raak. Sy draai uit sy omarming en kyk weer na Geerts. “Hoe beland jy toe hier? In Suid-Afrika? Op Potch van alle plekke?” Hopelik bedaar Awie.

			“My moeder se broer kwam jare gelede hierheen en het een garage op Klerksdorp. Ik wou voor avontuur hier kom onderzoek ... uhm ... navorsing doen en by hullie gaat blijven. Ik bezefte niet hoe ver de twee dorpe uitmekaar ligt. Ik wou fietsen!” Sy lag rammel deur sy lyf. “En daar is geen busse. Nu ben ik hier, maar heb geen verblyf.”

			“Dis ’n penarie. Watse navorsing kom jy hier doen?”

			“Vir my MSc in Botanie. Gelukkig is PUK geaffilieer met die Universiteit van Utrecht. Dis waar ik eigenlik studeer. Ik kom hier in de Herbarium navorsing doen oor onder meer plante van medisinale belang en hoop om ook betrokke te raak met die aanleg van jullie botaniese tuin.”

			“Meraai, gaan jy nou heeldag met die Hollander klets en my ignoreer?”

			Sy gee Geerts ’n verskonende kyk en draai na Awie toe. “Dis maar net interessant, Awie.”

			“En ek is nie? Kom ons waai. Ons het mos iets om te vier. Baai, manne. En Geertsema, jy hou jou pote van my Meraai af.”

			Die Hollander maak ’n hensop-gebaar.

			“Dink jy nie jy het al genoeg gevier nie?” vra Maria toe hulle buite kom en na die Morris toe stap.

			“Moenie vir my sê jy is ’n prekertjie nie, Meraai? Ek kan my drank vat. Moenie worry nie, my ding. Kom ons gaan hou bietjie piekniek by die Dam.”

			“Maar my fiets is nog hier.” Sy dink in elk geval nie dis ’n goeie plan nie. “En ek het ’n opdrag wat môre moet in wees.”

			“Hou nou op om so ’n suurknol te wees. Jy sal my laat wonder of jy ooit regtig bly is om my te sien. Ek sal jou terugbring om jou fiets te kry en jy kan mos maar vroeg opstaan.”

			En dan moet sy vanmiddag al die pad op haar fiets terugry huis toe – ’n huis wat ’n klipgooi van die dam af is – en Awie slaap môre lekker laat terwyl sy haar opdrag moet inpas. Maar sy het hom so lank laas gesien. En sy smag daarna om weer gesoen te word soos net Awie kan soen. Sover sy weet in elk geval. Hy is die enigste seun ... nee, man nou ... wat haar nog ooit só gesoen het.

			2020

			Sondag 1 Maart

			Stellenbosch

			Paul 

			Die Rapport kan hom nie vandag boei nie. Nie eens die voorbladstorie oor dokters met pasiënte uit die hel nie. 

			En dis nie net te wyte aan sy verbreekte verlowing nie. Nie dat Sabine haar ring teruggegee het nie, maar hy neem aan sy was ernstig. Oor Leah de Wit ook.

			Maar miskien bedink sy haar. Die vraag is, wil hy hê sy moet haar bedink?

			Aanvanklik het hy hom voorgestel hy gaan alleen moet aftree. Vandat hy en Sabine egter verloof geraak het, was sy deel van die prentjie wat hy in sy verbeelding geskep het. 

			Tog kon hy haar nooit heeltemal daar voorstel nie. Veral nie nadat sy dit baie duidelik gemaak het dat die ou klip-en-hout-huis haar glad nie aanstaan nie. Die wind het haar ook gepla. Dit kan hy verstaan. Hy sal self ook daaraan gewoond moet raak, maar dat sy die karaktervolle ou plek met soveel minagting bejeën het, verstaan hy nie heeltemal nie. Het sy ’n paleis verwag? Begryp sy nie hoe min ongerepte plekke daar nog is nie? En dis veiliger as enige plek in Suid-Afrika, vermoed hy. 

			Nietemin, hy sal seker weldra van haar of Leah de Wit hoor. Dit help nie om te sit en tob oor wat kon gewees het nie en ook nie oor wat sal wees nie. Dit is iets wat hy by Drieka geleer het.

			En dis hoekom hy nie kan verstaan dat sy jongjare deesdae so by hom spook nie. Spesifiek Maria donnerse Marais. Sy is soos ’n onsigbare albatros wat hy al vir oor die veertig jaar om sy nek dra. ’n Albatros wat sy vlerke al sterker begin roer sedert hy die kelnerin se naam teen haar skouer vasgespeld gesien het. Dis asof daardie vyf letters ’n magiese krag oor hom begin uitoefen het. Miskien omdat Maria van die restaurant ook blou oë het. Ook toffiekleur hare.

			1976

			Maandag 1 Maart

			Potchefstroom

			Paul

			Dis ’n ou, vrek lelike huis en dit lyk asof daar aangebou word. Of iets. Bourommel lê weerskante van die reguit paadjie voordeur toe.

			Paul ketting sy fiets aan die hoekpaal van die verroeste heining vas. Nog voor hy die ewe geroeste tuinhekkie met ’n geskree van skarniere oopstoot, hoor hy al Leonard Cohen sing. 

			“Now so long, Marianne, it’s time that we began to laugh and cry and cry and laugh about it all again.”

			Die voordeur staan halfpad oop.

			“Kobus?” roep hy binnetoe en klop.

			“Well, you know that I love to live with you, but you make me forget so very much.”

			“Kobus!” roep hy weer en klop nog harder.

			“I forget to pray for the angels and then the angels forget to pray for us.”

			Hy druk die deur oop. “Kobus!” Dis skemer in die huis en ná die fel sonlig buite kan hy nie veel sien nie.

			“Now so long, Marianne ...”

			’n Man wat uit volle bors saamsing, kom in die gang uitgestap. Hy ruk soos hy skrik toe hy Paul sien. Hy verdwyn weer by ’n kamer in. Paul hoor hoe die naald gelig en die platespeler afgeskakel word.

			“Hei.” Die man kyk vraend na hom toe hy weer uitkom. Sy droopy snor is net effens donkerder as sy blonde hare wat geblow-wave is sodat die punte binnetoe krul. Ydelheid spreek uit sy voorkoms. Dalk om op te maak vir sy lengte. Hy kan nie langer as vyf voet ses wees nie. Maar toegegee, hy het ’n proporsionele lyf en meisies sal sy gesig seker as baie aantreklik beskou.

			“Ek is Awie se broer. Paul. Julle kom glo nog ’n huurder kort. Ek kom kyk net eers.” Met sy sonblind oë nou darem herstel, kyk hy om hom rond. Hulle staan in ’n vertrek wat seker ’n sitkamer was, maar nou lyk soos ’n onvoltooide amfiteater in die kleine. Waarskynlik bedoel om ’n gemeenskaplike kuierplek te word.

			“Moenie skrik nie. Ek het ’n paar mure uitgebreek en nog ’n stort ingesit. Moet nog die afwerking doen. Kom ek wys jou die huis. Net my slaapkamer is verbode terrein.”

			Hy beduie na ’n deur oorkant die gang. “Dis die grootste kamer. Awie het dit gedeps. En die een oorkant hom is ook al geneem.” 

			Die een ’n entjie verder aan in ’n kort gangetjie af het sy eie ingang van die stoep af. Kobus moes gesien het hy kyk met belangstelling daarna. 

			“Sorrie, Doepie het heel eerste keuse gehad. Sy pa stook mampoer en kom laai so nou en dan ’n kis af. Daarom kry Doep voorkeur.” 

			Die oorblywende kamer is heelwat kleiner en ruik muf. 

			Kobus stap dieper die huis in. “Hier is die kombuis.”

			Die ou kaste lyk maar gehawend, maar daar is ’n relatief nuwe yskas. Die tafel in die middel staan toe onder bultende supermarksakke en ander items. “Ons organise nog alles. Links en regs is die twee badkamers. Ek het die spens in ’n stort en toilet omskep en, soos die oumense maar gemaak het, loop die ander badkamer ook uit die kombuis uit.” 

			Vyf mans. Twee toilette. Dit kan net ’n kakspul afgee. Letterlik.

			Paul bekyk die spulletjie nog ’n paar oomblikke voor hy sy kop skud. “Oukei, sorrie ek het jou tyd gemors, maar dit gaan nie vir my werk nie.” Daar is geen manier dat hy geswot kan kry met vier ander mans en “So long, Marianne” in een huis nie. Hy is mal oor Leonard Cohen, maar nie as hy moet werk nie.

			“Is jy ’n loner?”

			Paul knik. “Nogal. En ek moet hard swot.”

			“Ja, ek hoor jy swot Farmasie. Ek doen ’n M in Psigologie, maar ek kan aan my proefskrif werk terwyl die res klas toe is.” Kobus vryf peinsend oor sy droopy. “Kyk, hier is ’n buitekamer. Ek sal vir jou verf gee as jy dit self wil uitverf. Daar is ’n toilet, maar jy sal hier binne moet kom stort en in die kombuis moet kom kosmaak en eet. Die buitekamer is nie groot nie, maar ek kan vir jou ’n enkelbed leen. Kom ek gaan wys jou.”

			“Ek dink nie ...”

			“Kom kyk net.”

			Paul volg Kobus teensinnig.

			Kobus sukkel eers met die hangslot en daarna om die ingeduikte metaaldeur oop te kry. “Kort bietjie olie en so.” Met ’n harde pluk kerm die deur tog oop. 

			Die plek is net effens groter as die beskikbare een in die huis. ’n Enkelbed en kleinerige lessenaar sal inpas. Dalk selfs ’n klein laaikas. Beslis nie ’n klerekas nie. Die toiletvertrek is net-net oor ’n meter breed. Die toiletbak is sonder bril en gevlek. Dit het nog ’n gietystertenk met ’n ketting aan die bokant. Die wasbak is ook gevlek, het net een kraan en dié lek. Die venstertjie daarbo is dof van vuilheid. Paul loer weer by die kamer in. Daar is darem ook ’n venster al is dié net so vuil en sonder gordyn.

			“Ek sê jou wat, as jy die plek self opfieks, sal ek koop wat jy nodig het. Nuwe toiletseat en so. Maar net fixtures, nie meubels nie. Behalwe die bed wat jy kan leen.”

			“Hoeveel per maand?” Dit kan dalk werk. Hy sal ten minste op sy eie wees.

			“As ek die ander kamer verhuur kry, wat ek glo ek sal, dertig deposito en dertig per maand.”

			“Jy wil hê ek moet dertig rand ’n maand hiervoor betaal? Sonder stort of warm water? In die reën of wind of koue uitstap huis toe? En dan moet ek nog self alles opfieks ook?”

			“Oukei, ek sal jou twee rand ’n maand afgee vir die eerste ses maande. Vir arbeid.”

			“Drie.”

			“Jy lyk nie soos ’n Jood nie?” grinnik Kobus.

			“Dis omdat ek nie een is nie,” glimlag Paul terug.

			“Nou goed. Sewe en twintig rand ’n maand vir die eerste ses maande en daarna dertig. Dis ’n bargain. Maar ’n deposito van dertig bly staan.”

			“Dis nie ’n bargain nie, maar goed, dis ’n deal.” Hulle skud hande. “Wanneer sal jy vir my die verf kan kry?”

			“Het reeds ’n paar blikke. Op ’n uitverkoping gekry. Daar is blou, pienk, geel en wit. Die swart het ek vir my eie kamer gebruik.”

			“Wit is gaaf, dankie.” ’n Swart slaapkamer? Wel, wel, wel. “En blou vir die deure en vensterrame. En ek soek masking tape.”

			Kobus kyk hom skewekop aan. “Jy het al voorheen dié soort ding gedoen?”

			Paul knik. “Op skool twee vakansies vir ’n boufirma gewerk.” Ongelukkig het die firma kort daarna bankrot gespeel en was hy sy vakansiewerk kwyt.

			“Ek dink ek het nog kwaste en rollers ook. Kom ons gaan kyk.”

			Toe hulle terugkom in die kombuis, staan ’n yslike man met ’n blonde krulkop die plek amper vol.

			“Hei, wie’s jy?” vra Kobus ergerlik. 

			’n Dikkerige man nog korter as Kobus skuur verby die reus. Hy sal met gemak onder die krulkop se arm kan deurstap. “Is oukei, Kobus. Dis Geerts. Hy soek blyplek.”

			Kobus kyk die groot man op en af. “Jy is bleddie gelukkig. Hier was amper nie nog ’n kamer oor nie. Maar jy sal nie vitterig kan wees nie. Jy sal moet vat wat jy kry.” Dis duidelik ’n stekie wat vir Paul bedoel is. “Kom ek wys jou.”

			Die kort mannetjie kyk op na Paul. “Hei. Doep du Pisanie.” Hy steek sy hand uit.

			“Paul Avenant.” Paul gril effens vir die klam handjie in syne. Die vent se oë is bloedbelope en hy stink na sweet, drank en rook.

			“A! Awie se broer?”

			Paul knik.

			“Fokkit, maar hy het ’n hot girl. Ek kwyl behoorlik as ek dink wat hy op hierdie oomblik met haar aanvang.”

			“Ekskuus?”

			“Sy girl. Fokken hot. Hy sê hy is seker dis net ’n kwessie van tyd voor sy haar beentjies oopmaak. Hy het haar hoeka netnou Dam toe gevat. Daar onder die wilgers gebeur daar lekker goed. Jy weet mos.” Hy knipoog.

			“Wie is die girl?”

			“Maryna of iets.”

			Die reus kom weer ingestap. Hy kan blykbaar vinnig besluite neem. “Awie se meisje? Nee, hoor, sy sê tegen my dat haar naam Maria is. Maria Marais. En skaam jou om so van haar te praat,” betig Geerts.

			“Ag, fok jou, Hollander. Ek kry vir jou ’n pozzie en dan kom staan en kak jy op my kop?”

			Paul luister nie verder na die geredekawel nie. “Ek bring die deposito môre en sal dan dinge begin uitsorteer,” sê hy haastig vir Kobus en draf buitetoe.

			Hy sluit die fietsslot oop en ry regs in die Bult se rigting pleks van links kampus toe via Hoffmanstraat. Toe hy indraai by die lowerryke eiketonnel wat Tomstaat in die somer is, bedink hy hom. Hy het vieruur klas. En dis Chemie. Hy durf nie ’n praktiese klas misloop nie.

			As hy nou Dam toe ry, gaan hy dit nie betyds terug maak nie. Die piekniekterrein daar is yslik groot. Om ’n paartjie daar te soek kan lank neem.

			Maar sê nou ... Hy sien weer die gloed oor daardie satyngladde wange uitslaan toe Fred haar gevra het of sy ’n maagd is. Die onskuld in haar oë.

			Maar Awie sal haar darem nie ... Sal hy nie? As Maria Marais dink sy is die enigste meisie by wie Awie laas jaar vlerkgesleep het, sit sy die pot deeglik mis. Awie het baljaar onder die meisies op Tuks. By Paul nog gespog oor hoeveel maar alte gewillig was om by hom te slaap. Nie dat slaap die doelstelling was nie.

			Gewillig. Dis die sleutelwoord. En as Maria gewillig is, is dit seker haar saak. Maar Awie is ’n bliksem. Hy het ’n manier om ’n mens om te praat al is dit teen jou beterwete. En lieg wanneer dit hom pas, is ’n kuns wat hy vervolmaak het. 

			Toe hy oor Joostestraat ry, weet hy hy sal vinnig moet besluit. Waar Venterstraat Tom kruis, moet hy óf reguit aanry Dam toe, óf links draai en sy klas bywoon. 

		

	
		
			Sewe

			2020

			Sondag 1 Maart

			Vywerbaai

			Marilyn

			Die huis is stil nadat die kinders weg is. Celeste en Daaf het heel voorspelbaar weer gruwelik vasgesit. Die twee se probleem is hulle ewe kompeterende geaardhede.

			Daaf is die top-Wiskundestudent. Celeste blink uit in Sosiale Wetenskap en Lewenswetenskap. Daaf is uitstekend in atletiek en Celeste die surf-ster. Maar aanvaar hulle dat hulle elkeen verskillende talente het? Nee. Hulle probeer voortdurend mekaar die loef afsteek. En dit ontaard altyd in ’n gestry en ’n afshowery teen mekaar wat telkens op suur gesigte uitloop. 

			En hoekom? Want dis ’n kalwerliefde aan die bloei. Iets wat albei ten sterkste ontken. As die kinders maar weet hoe deursigtig hulle is. Maar kinders dink mos ouer mense is stupid.

			Hulle verstaan nie dat stupidity by uitstek ’n jongmensding is nie. Bernard Shaw se “Youth is wasted on the young”-uitspraak is dalk baie sinies en klink na suur druiwe, maar so ver van verkeerd af, was hy ook nie.

			Aan die ander kant is dit nou maar eenmaal so dat ’n mens juis dom dinge moet aanvang om slimmer te raak. Vir sommige mense neem dit egter veel langer as vir ander voor hulle besef hoe stiksienig hulle werklik is. En Maria Marais was een van hulle.

			1976

			Maandag 1 Maart

			Potchefstroom

			Maria

			Wilgertakke hang soos ’n gordyn om hulle. Deur die slierte flikker die son op die water.

			Die hele “piekniek” bestaan toe uit ’n een-en-’n-halfliter-kan Autumn Harvest Crackling, ’n polistireenkoelboksie met ys en twee plastiekglase.

			Awie het darem ’n kombers onthou. Of dalk is dit nou permanent in die Morris. As sy dit so bekyk, kan dit baat by ’n goeie was.

			Hy lê op sy sy, gesteun deur sy elmboog en kyk op na haar. “Waarom so suur?”

			“Ek is honger.” Dit is die waarheid, maar sy het ook nie sy soen geniet nie. Hy ruik en proe die ene drank en rook.

			“Sorrie, ek en die ouens het ’n paai en gravy geëet terwyl ek vir jou gewag het. Nie daaraan gedink dat jy dalk honger is nie. Kom lê by my.” Hy trek haar onverwags aan die elmboog nader en sy kantel vanuit haar sittende posisie teen hom aan. 

			Sy ruk los en sit weer regop, haar knieë weg van hom af gedraai.

			“Ek wou net op die lekker manier sê ek is jammer,” protesteer hy, swaai tot op sy sitvlak en gaan sit kruisbeen oorkant haar.

			“Waaroor presies? Omdat jy onbedagsaam is? Of omdat jy ’n dubbelperiode lank sit en drink het en beslis nie jouself is nie?” 

			Hy rol sy oë. “Meraai, gaan jy nou bly sanik? Ons is studente. Ons is veronderstel om pret te hê, mekaar op te vry dat die stoom staan, nie soos suurpruime rond te sit nie.”

			“En hier dag ek ons is veronderstel om ons voor te berei op ’n loopbaan. Dat mens universiteit toe gaan om te studeer.” Selfs in haar eie ore klink sy soos ’n nuffie, maar hierdie Awie is nie die ou op wie sy verlief is nie.

			Awie spring op, gryp die wynkan en ysboks en stap na die Morris toe.

			“Wat nou?” vra sy toe hy terugkom en aan die kombers onder haar begin ruk.

			“Nou fokkof ek. Ek mors nie my tyd met ’n goose wat net kan kerm en teem nie. Toe, lig jou gat.”

			Sy staan stadig op, skiet die orige wyn in sy gesig en gooi haar glas op die gras neer. Sy pluk haar sak met boeke uit die Morris en klap die deur toe. Sonder om weer na hom te kyk begin sy aanstap na die pad wat haar verby die Dam-kafee sal neem. Hulle huis in Postmastraat is net meer as ’n kilometer van die kafee af. 

			Die Morris jaag verby haar nog voor sy by die kafee is. Eers toe die kar buite sig is, onthou sy haar fiets staan nog voor Uitsleep.

			2020

			Sondag 1 Maart

			Stellenbosch

			Paul

			Hy haat Sondagaande. Het nog altyd. Dit moet hy Sabine ter ere nagee, sy het Sondagaande vir hom beter gemaak. Al was daar steeds die gevoel van leegheid, was dit darem nie so erg as sy by hom is en hulle ’n DVD of ’n fliek op DStv gekyk het nie.

			Die meeste L’Esprit-gaste het reeds vanoggend vertrek. Net een het in die gastehuis oorgebly. ’n Man wat môre aan ’n seminaar deelneem, maar nie tevrede was met die verblyf wat sy firma gereël het nie en toe hier uitgeslaan het.

			’n Nors knol, vitterig oor alles. Ontbyt sal seker môreoggend ook nie goed genoeg wees nie. Waarlik iets om na uit te sien.

			Gelukkig het Eulalie ’n slag met moeilike gaste. 

			Liewe Eulalie wat meer soos ’n ma vir hom is as wat hy ooit beleef het. Al is sy amper twintig jaar jonger as hy. ’n Kind uit Idasvallei, het Drieka hom vertel. Dronk pa, ma ’n huiswerker wat haar hande deurgewerk het in witmenshuise. Soos Lena Mboweni vir sy pa-hulle dit op Potch gedoen het, net uit ’n swart township.

			En toe Lena oud is en nie meer volgens Melinda Avenant se standaarde kon werk nie, word sy afbetaal. Pensioen? Nooit gesien nie. Aftredepakket? Wat jy waar kry?

			En dis hoekom hy Sondagaande haat. Dis die soort goed wat hy onthou aan die einde van ’n naweek. Nadat spanne op die sportveld gewen of verloor het, braaivleisvure geblus is en buurkinders nie meer in tuine of in swembaddens lag en lawaai nie. Dis wanneer herinneringe met mekaar meeding om te sien wat mens die mismoedigste kan maak.

			Boonop was daar die voorval by die supermark toe hy die koerant en ’n paar knibbelgoed gaan koop het. Hy het agter ’n vrou in die tou beland. Hy het geen idee hoe sy lyk nie en hy ken haar van geen Adam nie, maar die geur wat haar omwaas het, was onmiddellik bekend. Dit kan nie wees nie, weet hy. Daardie tyd se Blue Jeans-cologne is al dekades van die mark af. 

			1976

			Maandag 1 Maart 

			Potchefstroom

			Paul

			Hy moet uitswenk toe Awie se Morris van voor af aangejaag kom. Die kar blits verby, maar selfs in die vinnigheid sien hy Awie is alleen. 

			Paul rem en kom tot stilstand. Nou wat de hel? Het hy verniet sy donnerse Chemie-prakties opgeoffer? Iets wat hy regtig nie kan bekostig nie? Het die Doepie-vent hom belieg?

			In die verre verte sien hy ’n meisiekind in ’n kuitlengte romp aangestap kom. Hy klim weer op die fiets en ry nader. ’n Paar meter verder herken hy die toffieblonde hare al het dore-vlegsels plek gemaak vir ’n poniestert.

			Het Awie haar wraggies net so hier gelos?

			Maria lyk verras toe Paul by haar stilhou. Dis asof sy hom nie eens sien naderry het nie.

			“Maria? Wat gaan aan?” Paul kan sien sy het gehuil.

			Sy skud haar kop en trane wel opnuut in haar oë op.

			“Het Awie jou seergemaak?”

			Sy skud haar kop en snuif effens. “Nee, hy was net onmoontlik. Dronk. Hy het hom vir my vererg en weggery. En nou gaan my pa my voor ’n vuurpeloton daag omdat my fiets nog op die Bult staan en ek sal moet verduidelik.” 

			Donnerse Awie.

			“Waar bly jy?”

			Sy beduie vorentoe na links. “Net hier anderkant in Postmastraat.”

			H’m, natuurlik. Die buurt waar al die rykgatprofessore bly.

			“Sal jou ma jou nie Bult toe kan neem nie?”

			Maria sug. “Sy sal, en ek sal haar maar moet vra, maar sy beroem haar daarop dat sy geen geheime vir my pa het nie. Soos dit ’n gewese pastoriemoeder betaam. Die gevolg bly dus dieselfde.”

			As hy dadelik klas toe gaan, sal hy uitgeskel word, maar darem nog die tweede periode maak. As hy Maria help om op die Bult te kom, is die hele praktiese klas daarmee heen.

			Maar hy kan sien sy het al ’n hele ent gestap met daardie swaar sak oor haar skouer en die Bult is oor die drie kilometer van hier af. Daardie bandjiesandale van haar gaan ook nie die pyp rook nie. En sy sal boonop nog al die pad terug moet fietstrap.

			Hy onderdruk ’n sug. “Klim. Ons sal jou sak op die carrier moet vasmaak en jy sal voor my op die dwarsbalk moet sit.” Gelukkig het hy net sy rugsak by hom.

			Maria kyk vertwyfeld van die drarak na die dwarsbalk. “My romp gaan in die speke of die ketting beland.”

			Sy het ’n punt beet. Die dwarsbalk is laer as die sitplek. “Trek dit dan net hoog genoeg op. Ek wil nie neerslaan nie. En Maria, besluit gou. Ek is haastig.” As hy dan nou verdomp nie sy klas kan maak nie, kan hy ten minste sy nuwe woonplek begin regruk.

			“Dankie.”

			Paul knik en maak haar sak agterop vas. Hy klim op die saal en help haar om haar sitvlak op die dwarsbalk te kry sodat haar bene aan een kant afhang. Hy loer af en takseer die ketting en haar romp. “Jy sal hoër moet optrek. Veral agter.”

			Maria gly weer af, bondel haar romp ergerlik bymekaar voor sy weer met sy hulp opklim.

			Paul onderdruk ’n glimlag. Die paar sonbruin bobene is nie ’n onaangename gesig nie. Ook nie die gleufie waarin hy kan afkyk waar haar bloesie se eerste knoop losgekom het nie.

			Versigtig trek hy weg. Die eerste paar meter wankel die fiets effens, maar toe sy haar een arm instinktief om sy lyf slaan terwyl die ander verbete aan haar romp klou, gaan dit beter. 

			’n Vae sjampoegeur slaan uit haar wapperende hare op. Sou dit Timotei wees? Nog ’n geur slaan deur toe hy ongemerk sy kop laat sak en in haar nek ruik, dié een bedwelmend.

			“Watse parfuum gebruik jy?” vra hy, sy stem effens skor.

			“Dis nie eintlik parfuum nie. Sommer net lekkerruikgoed. Blue Jeans.”

			Hy grinnik. “Jeans? Op die kampus?”

			Sy kyk op na hom en lag. “Hoekom dink jy gebruik ek dit.” Haar oë vonkel soos ’n diepblou somersee. Haar mond is ’n vrug wat wag om gepluk te word, haar tande wit teen die natuurlike pienkerige kleur van haar lippe.

			Paul sluk swaar en bepaal hom weer by die pad. Lat vir sy gat. Dis wat hy gepluk het. ’n Yslike een. Hy hoop en bid net sy kan nie voel wat met sy lyf aan die gang is nie. Of ás sy dit voel, sy onskuldig genoeg is om nie te besef wat sy aan hom doen nie.

		

	
		
			Agt

			2020

			Donderdag 12 Maart

			Vywerbaai 

			Marilyn

			Nog twee dae voor Lira en Fynn uit selfisolasie kom.

			Korona tref die Kaap, word op die voorblad van Die Burger uitgeblaker. Om hulle is die hele wêreld al sedert einde Januarie aan die verander in ’n morbiede gemaskerde bal met vrees as die tema en paniek as die temakleur. En nou is dit hier ook.

			Bly kalm, sê Ramaphosa. Goed en wel, mens wil nie paniek gesaai hê nie, maar as mense te kalm is en die virus afskryf as ’n hoax soos Trump, gaan dit nie dinge verbeter nie.

			En hoe bly mens kalm as jou beleggings skielik op ’n dag vyf en twintig persent minder werd is as die vorige dag? En sy het hoeka die afgelope twee jaar ’n diep gat in haar spaargeld gemaak. Die huis gekoop, die kabriolet. ’n Paar keer San Diego toe gevlieg om die egskeiding af te handel. Mirre gehelp, eers om geskei te kom en toe om haar eks op te spoor. Elders ook uitgedeel. Wat sy bitter bly is sy kon doen, maar dis alles geld wat sy nie weer kan terugkry of wil terughê nie. Sy het mos genoeg uit Gerald gekry, het sy gedink. Nie besef dat iemand wat ’n donnerse vlermuis gevreet het die mensdom in die bek gaan ruk nie. Of ’n ietermagog. Of waaraan de hel die pes ook al gesmul het.

			Die deurklokkie se lui laat haar die sigaret ergerlik dooddruk. As dit ’n Jehovasgetuie is, is sy nie verantwoordelik vir haar dade nie. Sy het hoeka nou die dag ’n spulletjie in die dorp sien rondstap.

			Sy pluk die deur oop en ontspan effens. “Anna!”

			“Hallo, Marilyn.” ’n Bekommerde frons ontsier die sterk gesig. “Wyn. Nou. Asseblief.”

			“Anna?” Wat maak ’n skoolhoof dié tyd van die dag hier? Die skool het nou wel pas uitgekom, maar Anna Rheeder is elke dag tot ná vyf in haar kantoor. En Anna vra nooit vir wyn nie. 

			“Ek het die skool gesluit tot verdere kennisgewing.”

			Geen wonder die vrou is in so ’n toestand nie. Die Akademie is Anna se alfa en omega. Marilyn stap yskas toe. ’n Yskas waarvan die lig nie aangaan nie. Bliksemse beurtkrag. Donnerse Eskom. Verdomde fase vier. Gelukkig sal die wyn nog koud wees. 

			Sy skink eers vir hulle elkeen ’n glas voor sy weer na Anna kyk. “Kom ons gaan sit by die swembad.”

			Anna knik en volg haar.

			“Die virus?” vra Marilyn ná die eerste sluk.

			Anna knik. “Alet het gehoor Lira en Fynn is terug, en in isolasie. Toe stook sy die ouers op om te eis dat die skool toemaak.”

			“Maar dis selfopgelegde isolasie. En vandat hulle terug is, was hulle met niemand behalwe Leon in aanraking nie. Hy is dalk afgetree, maar hy is en bly ’n dokter en hy het al die voorsorgmaatreëls getref. Hy het my gister weer verseker Fynn-hulle is fine. Geen koors nie. Geen simptome nie. En dit is feitlik reeds twee weke.”

			“Sê dit vir ellendige Alet Naudé.” Anna vat ’n groot sluk wyn.

			“Knox. Sy en Raymond is mos ’n ruk terug getroud.”

			“O ja. Boeta kan sy sterre dank hy is van die vroumens ontslae.”

			“Sy is nog steeds die ma van sy drie seuns. Hy sal nooit heeltemal van haar ontslae wees nie.” Tot die arme Mirre se nadeel. Hoe Raymond dit met Alet uithou, weet geen mens nie. Sainthood behoort hom beskore te wees.

			“Nietemin, sy het gehoor Lira-hulle was in Malta via België. Nou weet Alet almal te vertel dat Malta ’n klipgooi van Italië is en dat die mense in Malta deur Italianers aangesteek is. Ek het gaan kyk. Dit is so en daar is nou ses bevestigde gevalle in Malta, maar Lira-hulle is daar weg lank voor dit gebeur het.” Anna sluk die laaste wyn in haar glas. Dis die heel eerste keer dat sy sien Anna drink vinniger as sy.

			Marilyn skink vir haar nog in en vul haar eie glas ook aan.

			“Dankie. Maar Alet is nie al een vir wie ek woedend is nie. Niks hiervan sou gebeur het as Celeste nie aandag gesoek het deur vir Daaf te vertel sy is bang haar pa gaan dood aan die virus nie. Dis waar Alet se paniek vandaan gekom het.”

			“Celeste het ’n irrasionele vrees dat Fynn sal doodgaan, Anna. Al vandat haar ma dood is en veral ná Fynn in daardie motorongeluk was. Dis dalk nie net aandag soek nie.” Sy sou tot selfs ’n jaar gelede nie gedink het sy sal sommer vir haar kleinkind in die bres tree nie, maar Celeste het baie bedaar en daar is nou min oor van die vyandigheid wat sy teenoor sowel Lira as haar ouma gekoester het. Nie dat sy skielik ’n engeltjie geword het nie. Sy gee hulle soms nog al hulle hel, veral vir Lira. Die sprokieskrywers wat dit so het oor stiefma’s moes ’n bietjie gaan kyk het na wat stiefkinders ook kan aanvang. Hulle sou nog wreder stories kon geskryf het.

			Anna skud haar kop. “Dit was nogtans onnodig voortvarend van haar, om van melodramaties nie te praat nie. Dêmmit, Marilyn, wat word van die kinders se skoolwerk terwyl die skool toe is? Ons matrieks veral. Ek het nou wel vir my personeel met tweede pouse gesê hulle moet die kinders werk gee wat hulle tuis kan doen, maar daarvan dink ek gaan dadels kom. Die kinders dink dis vroeë vakansie.”

			“Miskien moet jy ’n ouervergadering hou, pleks van Celeste te beskuldig. Vir die spul sê Celeste was nog nie naby Fynn-hulle nie en dat hulle veertien dae in afsondering was net om seker te maak, en uiteindelik niks makeer nie. En as Alet dan haar seuns uit die skool wil hou, is dit haar keuse en tot hulle nadeel.”

			Anna sug. “Jammer. Dis seker nie regverdig van my om Celeste die skuld te gee nie. Maar ek is net so oneindig gefrustreerd.” Sy neem nog ’n lang sluk wyn. “Die Joodse United Herzlia Schools in Kaapstad het vanoggend aangekondig hulle skole sluit. Dis moontlik ook wat Alet aangepor het om die boodskappe te laat vlieg. Sy het baie invloed onder die ma’s van die skool.”

			“H’m, nie net ma’s nie. Onder die meeste van die vroue hier rond. Daardie boikot wat sy teen die Vywervrou geloods het, is eers opgehef toe dit duidelik word Lira en Fynn gaan trou en dat Alet vir Boeta aan Mirre gaan moet afstaan of die Vywerbaaiers nou klante is of nie.”

			Anna hark haar hand deur haar staalgrys hare. Dit lyk nie asof sy gehoor het wat Marilyn sê nie. “Gelukkig eindig die termyn in elk geval môre oor ’n week. Die twintigste. Heropen weer die een en dertigste. Miskien het die ergste paniek teen daardie tyd bedaar.”

			“Jy moet net hoop die ouers lees nie Deon Meyer se Koors in die vakansie nie.”

			Anna gee ’n suur laggie. “Daardie boek behoort in die omstandighede verbied te word. Maar ek is eerder bekommerd oor die KKNK. Wat help dit ons maak die skool toe en die ouers en kinders gaan staan en raak siek op Oudtshoorn. Ek wou self gaan, het al ’n paar kaartjies gekoop. Daar is ’n lekker boekeprogram en goeie teaterstukke, maar nou weet ek nie meer so mooi nie.”

			Marilyn kyk haar verras aan. “Kunstefees? Ek was nog nooit by een nie. As jy gaan, kan ek saamgaan?”

			“As ons met jou kabriolet kan ry. Jy weet ek verduur nie ’n gerook in my kar nie en soos jy rook, sal ons nooit daar uitkom as ons elke keer moet stilhou nie.”

			“Dis ’n deal.” Sy sal waarskynlik moet wegsluip voor die meisiekinders en Fynn agterkom waarheen sy op pad is.

			“Goed, maar ons sal mooi daaroor moet dink. Ons val in die gevaarlike ouderdomsgroep en jy met jou ...”

			“Ja, ja, ja. My rokery. Maar behalwe vir ’n oggendhoes is ek so gesond as wat kan kom.” Rumatiekvingers tel nie. En ook nie die duiseligheid wat haar soms oorval as sy te vinnig opstaan nie. En soms sommer net ook.

			Die hede raak nou daagliks al hoe onherkenbaarder, besef Marilyn ná Anna daar weg is. En dis nie net die virus nie. Sy kan haar nie eens meer indink hoe dit gevoel het om jonk, fiks, soepel en pynvry te wees nie. Nog minder hoe idealisme voel.

			Maar ja, die virus speel ’n al groter rol. Dit plaas ’n fel kollig op die kwesbaarheid van die mensdom, op mortaliteit. En dít laat mens, hoe teensinnig ook al, bestekopname doen van jou kronkelende lewenspad oor berge en deur dale heen. Dit laat mens wonder oor die doel wat jou lewe gehad het. Wat jy sal agterlaat wanneer jou lewensdraad geknip word.

			1976

			Vrydag 12 Maart

			Potchefstroom

			Maria

			Sy hou haar oë net met die grootste moeite oop. Middelnederlands van twee tot vier op ’n Vrydagmiddag is moord. Boonop het sy gisteraand tot laat gewerk om ’n opdrag voor die naweek klaar te kry. Kort-kort loer sy na haar polshorlosie, maar dis asof dit die tyd nog stadiger laat verbygaan. 

			In die elf dae sedert die Dam-fiasko het sy nog niks weer van Awie gehoor nie. Aanvanklik was sy te kwaad vir hom om van hom te wil hoor, maar nou verlang sy intens na hom. Nie die dronk Awie nie. Die Awie wat sy ken. 

			Sy wens hulle kan teruggaan na daardie onheilsdag en alles oor doen. Sy kon seker maar haar klas opgeoffer het. Hemel, Awie het PUK toe gekom agter haar aan. Sy BSc opgeskop ter wille van haar. Vriende agtergelaat in Pretoria.

			Geen wonder hy was vies nie. 

			As sy toe saam met hom gegaan het, kon alles vermy gewees het. Hy sou nie saam met daardie spul begin bier drink het nie. Nie geëet het en toe vergeet het dat sy ook dalk honger is nie. Hulle sou piekniek gehou het. Gevier het dat hulle nou saam is.

			En sy sou die verleentheid van daardie fietsrit saam met Paul gespaar gewees het. Dit was nou wel gaaf van hom om haar na haar fiets toe terug te neem, maar oorvriendelik was hy beslis nie. Daar gekom, het hy haar gehelp met haar bagasie en toe net kortaf gegroet. Haar skaars kans gegee om dankie te sê.

			By die huis het sy op haar bed neergeval en begin huil. Van vernedering, van fisieke moegheid en emosionele ontsteltenis. Gelukkig was nie haar ma of pa by die huis nie.

			“Klas verdaag,” kom die woorde waarvoor sy, so voel dit, al twee eeue wag uiteindelik. Sy bondel saam met die eerstes uit die lokaal en trek die warm herfslug diep in haar longe toe sy buite kom. Nog ’n warm fietsrit lê voor, maar dis oukei. Een van die dae sal dit die koue wees waaroor sy kla.

			“Maria!” Sy swaai om toe sy die manstem agter haar hoor. Sy ken hom nie, maar sy weet hy is saam met haar in Afrikaans-Nederlands I.

			“Awie het my gevra om dié vir jou te gee.” Hy hou ’n opgevoude eksamenblokvel na haar toe uit. 

			Haar hand bewe toe sy dit by hom neem. “Dankie.”

			“Hy het gesê ek moet wag vir ’n antwoord.”

			Sy vou die vel oop.

			Ek is sooooo jammer, Meraai. Vergewe my, asseblief. Ek mis jou vreeslik. Was net die afgelope tyd baie besig om notas in te haal, klas te draf en dies meer. Wil graag dinge uitpraat en vergoed vir my onbedagsaamheid. Kan ons mekaar sesuur by Insleep ontmoet?

			Liefde

			Awie

			Sy wil hoor wat hy vir homself te sê het, maar wat sê sy vir haar ouers? Hoe kom sy by die Bult uit van die huis af? Sy mag nie ná donker fietsry nie. En haar pa beswyk as sy Awie vra om haar by die huis te kom haal. 

			Tensy ... Ja, sy kan haar ma vra om haar by die biblioteek te gaan aflaai en van daar af Bult toe stap. Sy sal dan net moet sorg dat sy weer tienuur voor die bib staan vir haar ma om haar op te laai. Of sy kan sê een van haar vriendinne met ’n motor sal haar by die huis kom aflaai. En dan kan Awie haar huis toe neem. Solank hulle nie sien dis hy nie.

			En blatant vir haar ouers lieg? Lieg is sonde. En sonde stuur jou reguit in die arms van die duiwel in. En die duiwel abba jou met ’n kortpad hel toe.

			“Hei, Maria, ek is haastig,” ruk die briefdraer se stem haar terug uit haar mymering.

			“Skuus. Jammer.” Sy huiwer. Sy dood eerder voor sy erken haar pa sal dit nie toelaat nie. Asof sy nog op skool is. Maar Awie weet mos hoe hy is. Hy moes daaraan gedink het voor hy haar in die aand uitgevra het.

			“Sê vir Awie ek kan nie vanaand nie. Dis te kort kennisgewing en ek het nie vervoer nie.”

			“Sal hom sê.” Hy draai in sy spore om en loop haastig weg.

			Trane verblind haar toe sy koers kies na haar fiets toe. Dis seker die laaste sien van Awie. En dit oor haar pa weier dat sy in die koshuis kan bly. Kan stap waar sy moet wees. Wil wees. Eendag gaan sy nog waaragtig wegloop. 

			Of hulle kan trou. Dan is sy altyd by Awie.

			Maria steek vas. Trou? Is dit nie dalk die oplossing nie? 

			Met Awie? Die Awie wat sy ken. Die een op wie sy verlief geraak het. Sal dit nie wonderlik wees nie? Hulle kan in ’n woonstel gaan bly. Saam klas draf. Saam swot. Elke aand in mekaar se arms aan die slaap raak.

			Sy sug diep. Asof haar pa haar sal toelaat. En sy is eers oor twee jaar, sewe maande en elf dae mondig. En waarvan leef hulle? Wie betaal die woonstelhuur? Nie haar suinige pa nie, dis vir seker.

			Nee, die enigste oplossing is dat sy vir hulle sê sy wil saam met Awie uitgaan. Hulle toestemming kry. Maar Awie se hare is lank. Hy dra jeans. Bell-bottoms boonop. En hy rook en drink. In der ewigheid sal haar pa dit nie toelaat nie.

			Sy kan behoorlik voel hoe die boeie en kettings om haar knel.

		

	
		
			Nege

			2020

			Donderdag 12 Maart

			Stellenbosch

			Paul

			Hy skud sy kop toe hy Sabine se brief weer deurlees.

			Volgens haar is haar hart gebreek en sy is in haar eer gekrenk. Paul twyfel of die eerste deel waar is, maar hy kan glo dat die tweede vir haar ’n groot steen des aanstoots is. 

			Sy hoop hulle kan skik sonder dat sy Leah de Wit hoef te betrek. Daarna volg ’n lys van haar verwagtinge. Dat sy die verloofring behou, staan heel bo aan die lys. Die ornate ring het hom ’n fortuin uit die sak gejaag, maar nou toe dan maar. Laat sy die ding hou.

			Die res sou egter lagwekkend kon gewees het as dit nie so duidelik daarop gedui het dat sy ’n totale wanbegrip van sy finansiële situasie het nie. En waarskynlik reeds gehad het voor hulle verloof geraak het. Dalk juis daarom op ’n verlowing aangedring en die troudatum vasgemaak het vir die einde van hierdie jaar.

			Hy begin al hoe meer dink die Victoriaanse herehuis was hier die hondjie se halsbandjie. Ook die rede waarom Sabine sy bates so oorskat. 

			Die huis was al miljoene werd selfs voor dit omskep is in ’n gastehuis en voor die diskrete aanbouings en verbeterings. Nou sou L’Esprit in ’n prysklas van sy eie val – as dit ooit te koop aangebied sou word. Wat nie sal gebeur nie. Die huis is in ’n familietrust. Hy het slegs lewenslange verblyfreg en vruggebruik. 

			Paul lees weer deur haar eise. Driemiljoen rand – eenmiljoen vir elke jaar wat hulle mekaar ken – en alle geld wat sy reeds bestee het aan troureëlings en dergelike sake moet terugbetaal word. Dié is ’n fenomenale bedrag wat sy wie weet waarvandaan haal. Die motor wat hy in elk geval afbetaal, se lening moet ook afgelos word. En die meenthuis in ’n sekuriteitskompleks waarvan hy sedert die verlowing die huur betaal, moet hy vir haar koop aangesien sy uit haar inkomste as bestuurder van ’n reisagentskap dit nie kan bekostig nie. 

			Die eks-Pretorianer het klaarblyklik besonder verknog geraak aan die Bolandse dorp wat spog met huispryse wat die meeste mense na vlugsout laat gryp en hy moet dit vir haar moontlik maak om hier te bly. Dis die enigste afleiding wat hy kan maak.

			En dit ná sy in die drie jaar wat hulle mekaar ken, geen finansiële bydrae tot enigiets gemaak het nie.

			Hoe gouer hy Sabine baie duidelik laat verstaan sy moet haar wenslysie eerder na Vader Krismis stuur, hoe beter.

			“Ja?” antwoord sy feitlik dadelik haar selfoon.

			Wel, as sy reken sy hoef nie te groet nie, volg hy maar haar voorbeeld. “Ek is bevrees ek kan nie aan jou eise voldoen nie. Ons kan egter gesels en by ’n regverdiger ooreenkoms probeer ...”

			“Jammer, Paul. Ek staan by my eise. As jy wil bargain, sal jy dit met Leah de Wit moet doen.”

			“Dis nie ’n kwessie van onderhandel nie, Sabine. Buitendien, as jy Leah de Wit betrek, kom regsonkoste uit jou sak.”

			“Ek kan nie glo ek was vir jou minder werd as wat ek vra nie, Paul!”

			“Sabine ...” Hy praat met ’n dooie foon, kom hy agter en druk die ding ergerlik in sy broeksak.

			Dêmmit! As sy billik was, kon hulle ’n kompromie aangegaan en alles vinnig afgehandel het, maar nou gaan dinge sloer en kom regsonkoste ook nog by. 

			Selfs Leah de Wit moet sekerlik insien sy vra te veel? Maar dié mannehater se reputasie is wyd bekend.

			Gelukkig ken hy vir Zena, ’n prokureur wat al ’n keer of wat Leah de Wit se nemesis was, redelik goed. Sy het juis een van sy kollegas se egskeiding ’n rukkie terug beredder. Sy eks het Charl beskinder en blatant oor hulle huwelik gelieg om met die meeste moontlike geld weg te kom, maar uiteindelik het die waarheid geseëvier en kon Charl en Zena sy vrou én Leah de Wit verkeerd bewys voor die regter. Die ironie is dat daar soveel geld bestee is aan regskoste dat sowel Charl as sy vrou nou baie, baie slegter daaraan toe is as wat hulle sou gewees het as sy eks sy aanvanklike aanbod aanvaar het.

			Gulsigheid en hebsug. Hoeveel keer het dit nie al mense se ondergang beteken nie. Nes hardvogtigheid en jaloesie. Onder meer. Om van onnoselheid nie te praat nie.

			Maar die dae toe hy hom so maklik aan die neus laat lei het, is lankal verby. Hy het sy lesse op die moeilike manier geleer, maar leer het hy hulle geleer. Wat Sabine nie verstaan nie, is dat hy te dikwels die slagoffer van manipulasie was om weer daarvoor te val. 

			1976

			Vrydag 12 Maart

			Potchefstroom

			Paul

			“En as jy so dikbek lyk?” vra Paul toe hy gaan koue water soek en Awie by die kombuistafel sien sit, sy gesig ’n toonbeeld van beneuktheid. 

			“Traak jou nie.” Hy vat ’n diep sluk van sy bier.

			Paul skink vir hom water uit ’n bottel in die yskas en drink die glas in ’n paar slukke leeg. Daar was toe veel meer werk aan die buitekamer as net verf. Die slot aan die deur moes vervang word en die vensters se armpies ook. Een ruit was gekraak en die dak het gelek. Maar nou is alles klaar. 

			Die enkelbed het hulle gister reeds ingedra en sy pa het vir hom vanmiddag linne en handdoeke, sy boekrak en ’n klein lessenaar asook ’n klein laaikas met ’n geleende bakkie gebring. Alles pas net-net in. Môre leen hy die Morris en trek hy met die res van sy goed in. Dankie tog. Tannie Melinda se buie werk al hoe meer op sy senuwees. Hy kan behoorlik voel hoe sy hom weg wens.

			Awie bring ’n wind op. “Fokken drol,” prewel hy onderlangs.

			“Ek hoop nie jy praat met my nie?”

			Awie kyk op asof hy vergeet het Paul is daar. “Nee. Meraai se pa. Verkrampte doos.”

			“Sy het nee gesê?” raai hy. Awie het vanoggend genoem hy wil Maria vanaand uitneem en dinge probeer regmaak tussen hulle. Of dit na aanleiding is van die preek wat hy vir Awie afgesteek het oor hoe hy Maria behandel het en of dit uit werklike behoefte is, sal hy nie weet nie.

			“Sy sê sy het nie vervoer nie.”

			“Dis ’n goeie rede. Maar jy het mos die Morris.” 

			“Haar pa sal my wegjaag. Hy het my al aan die einde van Meraai se standerdnegejaar verbied om selfs naby haar te kom as ek eers uit die skool is.”

			“Maar julle is tog nou albei studente?”

			“Maak nie saak nie. Hy het vir my gesê ek is nie die soort man wat hy naby Maria wil sien nie. Dat hy by die skool navraag gedoen het oor my en gehoor het ek is nie ’n presteerder nie en is gevang dat ek rook. Dat ek ’n belhamel is.”

			“Weet Maria? Van haar pa se afkeer, bedoel ek.”

			“Soort van. Sy weet hy sal haar nooit met my laat uitgaan soos ek nou lyk nie. En ek sny wragtag nie my hare net ter wille van die ou drel nie. Maar sy dink dit was laas jaar net omdat sy eers haar matriek moes klaarmaak dat hy haar verbied het om my te sien. 

			“Nie dat ek my aan die ou sening gesteur het nie. Ons het mekaar gesien al was dit net vir kort rukkies. Wanneer ek hier was, het ek haar ’n entjie van die skool af gekry. Of by die dorpsbiblioteek. Of die boekwinkel in die dorp. Plekke waarheen sy mag gaan. Die ou wetter is soos ’n tronkbewaarder. Check alles op.” Awie maak sy bier klaar en kyk Paul ineens takserend op en af. 

			“Wat nou?” vra hy onrustig. Hy ken daardie kyk.

			“Nee, ek dink nou maar. Jy is die soort wat sy goedkeuring sal wegdra. Jy kan netjies lyk as jy gestort en geskeer is. Hare nie te lank nie. Moet tog net nie jeans dra nie.”

			“Waarvan praat jy?”

			“Jy kan Meraai vir my gaan oplaai met die Morris. Dis nou nadat jy haar pa gevra het of jy haar kan uitneem. Hy kan haar tog nie vir die res van haar lewe toegesluit hou nie.” Awie kom vinnig orent. “Ja, dit kan werk! Toe, Paul. Jy skuld my. Ek het jou onder my ma se frons uitgekry.”

			Natuurlik sal dit Awie se siening wees. “Nee, broer. Ek gaan nie ’n professor in Ou-Testamentiese studies eens probeer belieg nie. Hy glo waarskynlik nog in steniging. Buitendien, ek en Gretha het ’n afspraak om vanaand inry toe te gaan saam met haar kamermaat en dié se ou.”

			“Nog beter. Jy en Gretha kan met die Morris gaan. Nadat jy Meraai gaan haal en by Insleep afgelaai het. Dit gee ten minste vir julle kans om mekaar in privaatheid lekker op te vry. Dis nou as daardie strykplank ooit kan vry.”

			“Jy praat nie so van Gretha nie.”

			“Sorrie, sorrie, sorrie. Sy lyk na ’n great girl. Net bietjie ... em ... plat na my smaak. Maar perfek vir jou, natuurlik.”

			Dit sal natuurlik baie geriefliker wees om op hulle eie inry toe te gaan. Nie soseer om te vry nie, maar dit is darem privater. En hy ken nie eintlik haar kamermaat of dié se ou nie.

			“Ek sal selfs vir jou die inry se toegang betaal. Ag toe, Paul? Jy het self gesê ek moet dinge regmaak met Meraai. Haar om verskoning vra. Hoe gaan ek dit regkry as sy nie uit haar tronk kan ontsnap nie?”

			“Deur die dag? Op die kampus?”

			“Ek wil haar treat, Paul. Vergoed vir nou die dag. Toe, man. Ek sal betaal vir die tiekieboks ook sodat jy haar pa kan bel.”

			Paul weet hy pluk ’n lat vir sy gat as hy instem, maar as Awie vir die toegang betaal, kan hy bekostig om vir hom en Gretha koeldrank én springmielies te koop.

			“Dis nie te sê hy sal my toelaat om haar uit te vat nie,” waarsku hy.

			“Probeer net ten minste?”

			“Dêmmit, Awie. Besef jy nie dat ek, en Maria ook, gaan moet lieg nie. En hoe gaan sy voel as ek vir haar pa vra om haar uit te vat en haar dan vir jou aanpass?”

			“Dankbaar?” Awie gee sy stoutseunglimlag.

			Paul wend sy oë plafonwaarts voor hy diep sug. “Ek sal die prof bel, maar as hy nee sê, is dit die einde. Oukei?”

			“Oukei. Dankie, Paul.” Awie lyk ineens ernstig. “Baie dankie.” 

			2020

			Donderdag 12 Maart

			Vywerbaai

			Marilyn

			Dit moet die wyn wees wat sy saam met Anna gedrink het. Of dalk die glas ná Anna hier weg is. Dié dat sy soos ’n ou vrou in die leunstoel aan die slaap geraak het. En dit helder oordag.

			En waaroor droom sy? Haar pa. Al weer. En boonop oor daardie aand wat haar lewe verander het sonder dat sy dit toe eens besef het.

			Die Vrydagaand wat Awie haar uitgevra het en sy geweet het sy kon dit nie waag nie. Nog ’n aand tuis waarteen sy nog meer as gewoonlik opgesien het, het voorgelê. 

			Haar pa het omgekrap gelyk toe hy haar kamer binnegekom en gesê het “’n knaap” het gebel en gevra of hy haar daardie aand kan uitneem vir ete.

			Sy het onmiddellik gehoop dat dit tog Awie moes wees wat die moed bymekaargeskraap het om te bel. 

			Toe haar pa sê “die knaap” klink ordentlik en studeer Farmasie, dat hy dus nie ’n aap kan wees nie, het sy egter besef dit was ’n ydele hoop. Natuurlik wou Joost Marais “die knaap” eers ontmoet voor hy toestemming gee, maar dat hy dit selfs oorweeg het, was ’n verrassing.

			“Sy naam is Paul Avenant,” het haar pa haar verder verras. “Ken jy hom?”

			Sy het geknik terwyl teleurstelling soos ’n klont in haar maag gaan sit. Paul het haar weliswaar nog net goed behandel, maar hy was nou nie juis pret om mee te gesels nie. Enigiets was egter beter as om in haar kamer te sit.

			“Ek het nie daaraan gedink om te vra nie, maar is hy familie van daardie ander Avenant-skarminkel?” wou haar pa weet.

			Sy kon net haar skouers ophaal. Dis natuurlik ook lieg, maar ten minste nie hardop nie, het sy haarself getroos.

			Maria het net met ’n halwe oor geluister na haar pa wat waarsku dis nie ’n uitgemaakte saak dat hy die mannetjie gaan goedkeur nie, maar dat sy moet sorg dat sy kuis aangetrek is.

			Asof daar destyds enigiets onkuis in haar kas was. 

			Kwart voor ses het sy gestewel en gespoor op haar bed gesit toe sy voetstappe op die trap hoor. Paul het halfses al aangekom, het sy deur haar kamervenster gesien. In Awie se Morris nogal.

			Haar pa het nog maar redelik bedonnerd gelyk toe hy haar kom roep, maar tog toegegee dat die mannetjie ordentlik genoeg lyk en beskaaf en respekvol optree. 

			Sy kon haar ore nie glo nie. Dit was die heel eerste keer dat haar pa toestemming gee dat sy alleen saam met ’n man in die aand uitgaan. Al is dit dan nou net tot halfelf.

			Marilyn staan met ’n effense steun op en stap ergerlik yskas toe. 

			Nee, magtag. Hierdie stupid herinneringe moet nou end kry. Miskien help ’n glas wyn om te probeer vergeet.

			Vergeet hoe opwinding deur haar gestu het toe sy Paul in hulle woonkamer sien staan het. Tot vandag toe onthou sy wat hy aangehad het. ’n Netjiese beige broek en ’n wit-en-ligblou geruite hemp met die moue effens opgerol. Sy hare was só gekam dat dit nie te lank lyk nie en dit was beslis nie geblow-wave nie – iets wat haar pa verpes het. Sy wange was gladgeskeer en sy oë het helder na haar gekyk, effens meer blou as groen danksy die kleur van sy hemp.

			Gelukkig het sy toe nog nie geweet van die fiasko wat voorlê nie, dat sy ’n baie kort rukkie later wou vrek van verleentheid nie. 

			En dis ook die laaste ding wat sy nou wil staan en onthou.

			Marilyn skink die wyn tot byna teen die rand. 

			“Voertsek nou!” sê sy hardop vir haar gedagtes, stap buitetoe en gaan sit by die swembad. Lira-hulle moet nou uit isolasie kom, dêmmit. Sy is aan die kens raak.

		

	
		
			Tien

			2020

			Saterdag 14 Maart

			Stellenbosch

			Paul

			Dit voel eienaardig om op ’n Saterdagaand nie ’n afspraak met Sabine te hê nie. Soms het hulle Kunstekaap toe gery, partykeer na ander teaters hier of in die Kaap. Maar of dit ’n vertoning insluit of nie, Saterdagaande het hulle altyd uitgeëet.

			Gisteraand het net so eienaardig gevoel. Sabine kom gewoonlik Vrydagmiddae na hom toe vir die naweek. Hy kan nie onthou wanneer laas hy op ’n Saterdagoggend alleen in sy bed wakker geword het nie.

			Hy mis dit om ’n vrou langs hom in die bed te hê. Nie net die seks nie. Die warm, verloklike geur van vrou, die knusheid van ’n vroulike liggaam in sy arms, dit mis hy nog meer. 

			Ná hy en Sabine ernstig begin raak het, was dit ’n hele herontdekking. 

			Die laaste vyf jaar van hulle huwelik moes hy en Drieka apart slaap. Drieka het net te veel pyn gehad. Net soms het sy hom gevra om haar vir ’n rukkie te kom vashou en selfs dit moes hy só versigtig doen.

			Natuurlik was daar vroue voor Drieka, hulle het immers laat in hul lewe getrou, maar van daardie dae van storm en drang kan hy min onthou. Dis net sy Potch-dae wat werklik in sy geheue uitstaan. Dae toe hy en die hele wêreld so anders was. Nie beter nie, net heeltemal anders. Die Paul van toe is nou vir hom ’n totale vreemdeling. Die wêreld van toe ’n vreemde planeet.

			1976

			Vrydag 12 Maart

			Potchefstroom

			Paul

			Paul staan op toe Maria die woonkamer binnekom. “Naand, Maria. Jy lyk pragtig.” Jimmel, pragtig is nie die woord nie. Die klere is ouderwetserig, maar haar lang hare hang los om haar gesig. Haar oë blink diepblou, effens verleë en dalk ook ’n bietjie opgewonde. En daardie lyf ... Die manier waarop sy beweeg ...

			“Hallo, Paul. Dankie.” Haar wange verkleur ligpienk.

			Hy ruk homself met moeite reg. “Dankie dat jy ingestem het om saam met my te gaan.” 

			“Halfelf, Paul,” onderbreek die professor hulle, “besorg jy Maria persoonlik by die deur aan my terug.”

			Asof sy ’n besitting is. Iets wat net tydelik uitgeleen word.

			Toe eers slaan die implikasie hom. Halfelf? Liewe donner. Dis nou ’n gemors. Hoe gaan hy Maria teen halfelf al persoonlik terugbesorg? Gretha wil albei vertonings kyk aangesien sy eers halftwaalf by die koshuis hoef terug te wees en die tweede fliek is die een wat sy eintlik wil sien.

			Paul wil-wil vra of hulle dit later kan maak, maar die onverbiddelikheid in die ouer man se blik keer hom. “Dis reg so, Professor.”

			“Nou toe, geniet die aand.”

			Dit voel asof die professor se oë in sy rug boor toe hy en Maria met die tuinpaadjie na die Morris toe stap. Hy hou eers die hekkie en toe die motordeur vir haar oop.

			Die donnerse professor het hom behoorlik gedril. Wie sy ouers is. Of Awie familie is – wat hy moes erken. Of die motor padwaardig is. Genoeg brandstof inhet. Hoe lank hy al bestuur. Hoe lank hy al vir Maria ken.

			Met ’n sug van verligting trek hy weg net om ’n entjie verder, buite sig van die oordonderende man af te trek.

			“Wat gaan aan, Paul?” vra Maria.

			“Ek het jou namens Awie kom haal omdat hy weet jou pa sou weier as hy gevra het om jou uit te neem.”

			Sy kyk hom grootoog aan. Sy het waaragtig die mooiste, soenbaarste mond wat hy nog gesien het. 

			Dêmmit, waar kom daardie gedagte vandaan? Dis jou broer se meisie, Paul Avenant! 

			Hy ruk hom reg. “Sou jy Awie se uitnodiging aangeneem het as hy jou self kon kom oplaai?”

			Dit lyk asof sy moet nadink oor die antwoord. Wat de hel het hom besiel om Awie toe te laat om hom in hierdie verneukspul in te manipuleer sonder om eers te probeer uitvind of dit is wat Maria wil hê?

			“Ek dink so.” Sy skud haar kop. “Maar my pa gaan ontplof as hy uitvind ek is vanaand by Awie en nie saam met jou nie.” Haar pragtige oë lyk bang. “Nie net oor hy nie van Awie hou nie. Hy sal my nooit vergewe dat ek iets agter sy rug doen nie.”

			“Dan moet hy asseblief tog net nie uitvind nie.” Wat nou? Wil sy nie gaan nie? Hy kan haar nie net terugvat huis toe nie. “Maria, ek is jammer. Ek moes nie na Awie geluister het nie.” Hy loer na sy horlosie. Hy moet Gretha nog by die koshuis gaan haal. 

			Maria sug. “Wat was die plan verder?”

			“Ek vat jou Insleep toe waar Awie vir jou wag. Ek en my meisie gaan inry toe. Julle eet en doen dan daarna wat julle wil tot ek jou halftwaalf kom haal en terugbesorg by die huis. Ons het aanvaar jy sal eers twaalfuur by die huis hoef te wees.”

			“Het jy vir my pa gesê waarheen jy my neem?”

			“Ja, hy wou presies weet.”

			Maria skud haar kop. “Hy is kapabel en kom maak seker dis waar ek is. Of stuur my ma om dit te doen. As hy of sy my daar sien saam met Awie ... Die duiwel sal los wees.”

			Dit ook nog. 

			Hy skakel die motor aan. “Ek is jammer, Maria. Maar nou moet ek eers my meisie gaan oplaai. Miskien kan sy ons help om ’n plan te bedink.” Gretha gaan die vieste in wees vir hom, weet hy sommer. Hy het net vir haar gesê hulle kan die Morris vanaand gebruik. Nie van die res van die debakel nie.

			“Laai my maar by Insleep af. Ek wil nie jou en jou meisie se planne beduiwel nie.” Sy klink lusteloos.

			“Nee. Dis ek en Awie wat jou in die gemors gekry het.”

			“Dis my drakoniese pa se skuld.” Sy klink bitter.

			“Maria, as ek eendag ’n dogter so mooi soos jy het, sal ek waarskynlik ook drakonies optree.” Veral as sy met iemand soos Awie wil uitgaan, voeg hy in sy gedagtes by.

			Hy hou by die parkeerterrein agter Karlien Dameskoshuis stil. “Ek is nou terug.”

			Gretha se oë blits nog voor hy halfpad deur sy verduideliking is, maar sy wag tot hy klaar is voor sy antwoord. “Nee, Paul, ek is jammer. Ek speel nie met sulke onderduimsheid saam nie. Soos ek verstaan het, leen Awie net die kar vir jou. Jy het niks gesê van julle ander planne nie. En ek wíl die tweede fliek sien. Gaan laai daardie bedorwe brok af waar jy wil, ek gaan saam met Ena-hulle. Alleen.”

			“Wil jy regtig vyfde wiel aan die wa speel?” laat hoor hy moedeloos. 

			“Ek ken Ena en Martin al van laerskool af. Hulle sal nie omgee nie. Toe, kry jou ry, hier kom Martin nou net vir Ena haal.” Sy stoom verby hom na wat hy aanneem Martin moet wees. Bo die gedruis van stemme in die foyer kan hy nie hoor wat sy vir die man sê nie, maar sien hom instemmend knik.

			Dan is dit nou maar tot daarnatoe. Hy moes geweet het Awie se plan kan net op ’n strontspul uitloop. En nou is dit al amper halfsewe. Awie sit seker al en wag. Maar Awie se gat. Hy keer Gretha toe sy verby hom loop om weer met die trap op te gaan.

			“Gretha, asseblief?”

			“Nee, Paul. Daardie broer van jou is moeilikheid. Die meisiekind se pa is ’n professor. En hy is bekend daarvoor dat hy aartskonserwatief is. En baie invloed het. Daar is selfs sprake dat hy die volgende rektor kan word. Weet jy hoe maklik kan jy geskors word as hy uitvind wat julle aanvang? Glo my, hy sal ’n geldige rede vind. Jy is ’n opperste gek om jou studie in gevaar te stel.” 

			Daaraan het hy nog nie eens gedink nie.

			“En ek wil beslis nie eens by implikasie betrokke wees nie. Los my arm, ek moet gaan geld haal om my deel van die toegang te betaal.” Met ’n verwytende kyk draai sy haar los uit sy greep en draf met die trap op.

			Maria staan langs die motor met haar rug na hom toe. Haar hare is om haar hand gedraai waar sy dit op haar kop vashou asof sy warm kry. Haar nek is lank en slank en die behoefte om haar net mooi onder haar haarlyn te soen, oorval hom van nêrens af nie.

			Sy moes hom hoor aankom het, want sy swaai om. Haar hare tuimel af, nou effens deurmekaar.

			“En nou? Waar is jou meisie?”

			“Sy het ons probleem vir ons opgelos. Sy gaan nou saam met haar kamermaat inry toe.”

			“Maar ... Nee, Paul. Ek kan mos nie julle aand so bederf nie!”

			“Dit was haar besluit. Sy is die m... Sy is kwaad vir my. Kom ons ry.” Hy hou vir haar die deur oop.

			“Maar ...”

			“Klim, Maria, my geduld is ’n bietjie op.” Eintlik is hy bebliksemd oor die gevoelens wat die meisiekind so ongevraagd by hom ontlok. Gevoelens wat nie eens Gretha by hom wek nie. Wat Gretha egter wel reggekry het, is om hom baie bekommerd te maak. 

			Skorsing. Dis ondenkbaar.

			Dis al amper seweuur toe hulle ’n ent in Tomstraat af parkeerplek kry.

			Maria is opsigtelik ongemaklik. En niks hiervan is eens haar skuld nie. Dis danksy ellendige Awie en haar ellendige pa dat hulle nou in hierdie predikament sit. Hy moes van soveel beter geweet het as om hom te laat ompraat deur sy onverantwoordelike broer.

			Maar nou ja, al wat hom nou te doen staan, is om die lieflike Maria in sy broer se sorg te laat en huis toe te gaan voor hy haar weer halfelf terugneem. Wel, ten minste kry hy nog ’n paar ekstra swot-ure in. Al is swot die laaste ding waarvoor hy nou lus is.

			Hy laat Maria voor stap toe hulle die restaurant binnegaan, loop in haar vas toe sy ineens vassteek. Toe hy Awie by ’n tafel in die hoek sien sit, verstaan hy waarom.

			“Liewe Vader van genade,” prewel Paul onderlangs toe Awie met bloedbelope oë van sy bier af opkyk. 

			Maria kyk om en op na hom toe. “Ek dink hy is dronk, Paul.”

			Daaroor bestaan geen twyfel nie. En dis beslis nie die soort dronk wat hy binne minder as ’n uur kon word nie. 

			Paul skud sy kop. Wat kan nog verkeerd gaan? “Maria, sal jy omgee om buite te wag sodat ek met hom kan praat. Hierdie ding gaan nie werk nie. Ek is só jammer.”

			Maria knik net, skuif verby hom en stap weer buitetoe.

			“Waa’s my goose?” vra Awie toe Paul by die tafel kom en Awie opkyk. “Hoekom is julle so laat? Eers ’n vry gaan vang?”

			“Awie, jy is smoordronk.” Paul sukkel om die woorde tussen sy geklemde kake uit te kry. 

			“Ek kan my booze vat. Bring my goose vir my.”

			“Nee. Dit is wat ons gaan doen: Jy gaan opstaan en uitstap. Jy gaan jou roes afslaap. Jy gaan egter eers vir my die geld gee wat jy reeds hier skuld en genoeg vir my en Maria om te eet en ’n bottel wyn te koop.”

			“Jy is seker van jou verstand af! Sy is my goose en sy gaan saam met my eet.”

			“Nee, sy gaan nie. Wil jy dit op die moeilike of die maklike manier doen?” Sy hand knel om Awie se arm. “As jy Maria nie finaal wil verloor nie, sal jy na my luister.”

			“Meraaitjie is te erg oor my. Ek gaan haar nog in die kooi kry. Jy sal sien.”

			Paul versterk eerder as verslap sy greep op sy broer se arm.

			“Eina, hel! Jy maak my seer!”

			“As jy nie nog baie seerder wil kry nie, sal jy nou hier uitstap. Nou!” Paul raak bewus van die ander mense wat na hulle kyk al hou hy sy stem so laag moontlik.

			“Wat gaan hier aan?” hoor hy ’n stem agter hom.

			Paul kyk om. Die restaurantbestuurder kyk hulle omgekrap aan.

			“Ek probeer hierdie idioot oorreed om huis toe te gaan.”

			Die bestuurder kyk van Paul na Awie en terug. “Hierdie mannetjie het al voorheen moeilikheid hier gemaak.” Hy kyk weer na Awie. “Uit my restaurant uit, of wil jy hê ek moet die polisie bel?”

			Awie kom half orent, begin op sy voete swaai. Paul gryp hom net betyds om te keer dat hy val. Die bestuurder kry hom aan die ander arm beet.

			Die geluid van stoele wat skraap om vir hulle plek te maak klink op, verder hang ’n stilte oor die restaurant.

			Awie begin onsamehangend verwyte en beskuldigings slinger. Paul luister nie eens na wat hy sê nie.

			“Geld,” sê hy teen Awie se oor toe hulle hom uiteindelik buite het.

			“Fokkof.” Awie ruk los en kry sy steierende staan. 

			Toe Awie lomp omdraai en begin wegstap, pluk die bestuurder sy beursie uit sy gatsak. Awie kom dit nie eens agter nie. “Hy het nog nie vir sy biere betaal nie.” Hy gee die beursie vir Paul. “Ek neem aan jy sal dit aan hom kan terugbesorg. Ek soek net die geld wat hy skuld.”

			Paul knik. “Ons sal sy tafel oorneem en die rekening daarna vereffen.” Asof hy eintlik lankal so besluit het.

			“In die haak. Ek laat maak solank skoon daar. Die vent het bier gemors en omtrent die hele asbak vol gerook.”

			“Dankie.”

			Die bestuurder verdwyn binnetoe. Paul kyk om hom rond. Eers dink hy Maria het die pad gevat, maar dan sien hy haar van agter een van die dik eikeboomstamme uitloer. 

			Toe hy naderstap, kan hy sien sy het gehuil. “Ek is só jammer, Maria.” Hy vee ’n sliert van haar hare uit haar bleek gesig. 

			“Dis nie jou skuld nie. Dankie dat jy dit uitsorteer het. As jy my net kan huis toe vat, sal ek wel aan ’n verskoning kan dink.”

			Paul skud sy kop. “Kom ons eet eers iets. Jy kan gou by die Dames inglip as jy wil. Ek wag vir jou by die tafel.”

			“Maar wat sal jou meisie sê?”

			Hy wil nie eens daaraan dink nie. “Ek kan jou nie so laat huis toe gaan nie, Maria. Jou ouers het seker al geëet ook. En ek is vrek honger. En dors.” Hy glimlag en vat haar hand. “Kom.”

			Sy glimlag onseker terug. “As jy seker is.”

			“Ek is seker.” ’n Beweging trek sy oog. ’n Vrou in ’n Mercedes waai terwyl sy stadig verby hulle ry.

			Maria se blik volg syne. Sy lig haar hand en waai terug. Die motor versnel. “My ma,” sug sy.

			Hel, Awie het nie oordryf nie. Maria word opgepas asof sy van goud gemaak is.

		

	
		
			Elf

			2020

			Saterdag 14 Maart

			Vywerbaai

			Marilyn

			Dank die gode Lira en Fynn is nou uiteindelik heeltemal seker hulle het nie die virus onder lede nie, maar sy het hulle nog steeds nie gesien vandat hulle terug is nie. Kastig ter wille van veiligheid. Hare. Maar sy wonder of dit die enigste rede is. Dis vir haar al asof hulle ontwykend optree.

			Intussen baljaar die vlermuisgogga. Vanoggend was daar al amper honderd en dertig duisend bevestigde gevalle wêreldwyd. Sewentien bevestigde gevalle in Suid-Afrika.

			Aandeelpryse val steeds teen die spoed van wit lig. Internasionaal is die ekonomie in chaos. Vlugte word gekanselleer. Grense toegemaak. Lande geïsoleer. Die hele Italië is nou al onder kwarantyn. Waar gaan dit eindig?

			Niemand weet nie. Paniek is erger as die siekte self, word verkondig, maar hoe kan ’n mens nie paniekerig raak nie as die hele wye wêreld in ’n staat van beleg is as gevolg van ’n onsigbare donnerse kiem? Virus. Wat ook al.

			Laas jaar nog het sy vir Mirre gesê die Aarde is die Groot Wetenskaplike se petribakkie in ’n sitochemiese eksperiment. Dat die sonnestelsel ’n laboratorium is waar selle uit proefbuise na willekeur bygesit en weggeneem en omgeroer word om te sien wat die effek is. Gee die pipet aan sodat ons kan sien wat ’n orkaan of meteoriet aan die organismes doen. Kom ons meng A met B en kyk wat die gevolg is. 

			Wel, dié keer is die eksperiment waaragtig ’n fokop van formaat.

			Marilyn steek nog ’n sigaret aan. Voel ’n gil in haar opstoot toe die krag net toe vir die tweede keer vandag afgaan. En vanaand tienuur is dit weer sulke tyd. Al weer fase-fokken-vier-beurtkrag. Omdat daar iets by Koeberg verkeerd geloop het. Asof ’n donnerse virus nie genoeg is om ’n mens se lewe op te neuk nie. Al wat nou nog moet gebeur, is dat Koeberg opblaas.

			Deesdae sal niks haar meer verras nie. Nie soos destyds toe die beloop van die lewe haar by tye verbyster het nie. 

			1976

			Vrydag 12 Maart

			Potchefstroom

			Maria

			Geen wonder Paul het voorgestel dat sy eers kleedkamer toe moet kom nie. Haar hare staan wild om haar gesig. Die maskara wat sy skelm aangesit en gebid het haar pa nie sal raaksien nie, het gesmeer. Van haar lipglans het niks oorgebly nie. 

			Gelukkig het sy in die skadu gestaan toe haar ma verbygery het. Sy skaam haar dood dat haar ma waaragtig kom seker maak het hulle is waar hulle gesê het hulle gaan wees, maar ten minste het sy nie daar aangekom terwyl Paul van Awie probeer ontslae raak nie. Dit sou ’n ramp van onmeetlike omvang gewees het.

			Maria wens sy kan net huis toe gaan en haar verleentheid uithuil. Haar eerste regte aand-date om te gaan uiteet en alles loop net verkeerd.

			Die aand is ook vir Paul en sy meisie bederf en boonop sit hy met haar opgeskeep omdat hy te ordentlik is om haar aan haarself oor te laat. 

			Die blerrie Awie! Dis sy skuld dat sy voel soos sy voel. Nie dat sy regtig weet presies hoe sy voel nie. Kwaad, verleë, hartseer en verneder, ja. Maar dis nie net dit nie. 

			Eers het sy gevlei gevoel dat Awie soveel moeite doen om haar te siene te kry. En tog was sy teleurgesteld toe sy hoor dis nie Paul wat haar wou uitneem nie. Intens teleurgesteld dat hy ’n meisie het.

			Die effek wat hy op haar het, verwar haar heeltemal. Wanneer sy na hom kyk, is dit asof daar ’n klopping in haar onderlyf is. ’n Koors in haar are. Sy skaam haar morsdood as hy moet uitvind. Boonop voel sy in hierdie ellendige romp en kuis bloesie onder die ligte baadjie soos ’n regte koek. Nee, ’n doekpoeding.

			Dit, terwyl Paul vir haar ongelooflik sexy lyk. En hy lyk nie net sexy nie. Alles aan hom is vir haar sexy. Sy hoflikheid wat so natuurlik kom. Die breë skouers en sy manier van stap – asof hy tuis in sy lyf is. Sy diep stem. Sy kommer oor haar predikament. Die wyse waarop hy verantwoordelikheid neem vir sy aandeel daaraan.

			Maar nou moet sy seker maar net ’n poging aanwend om die beste van ’n slegte saak te maak.

			Maria red aan haar voorkoms wat daar te redde is en spuit nog ’n bietjie Blue Jeans aan haar polse.

			Beter, sien sy in die spieël. Sy knyp haar wange in die hoop om ’n bietjie kleur aan haar bleek gesig te gee en skep diep asem voor sy uitstap en op die tafel afpyl sonder om links of regs te kyk.

			Paul sit die spyskaart en bestudeer. Gourmetkos sal mens nie hier kry nie, dit weet sy, maar die kuierplek is bekend vir hulle lekker steak en kingklip.

			Hy staan op toe sy aankom en trek die stoel oorkant hom vir haar uit.

			Waar kom hy aan sy goeie maniere? Sy kan nie onthou dat Awie al een keer eers ’n motordeur vir haar oopgehou het nie.

			“Dankie,” sê sy sag toe sy haar sit gekry het. “Vir alles,” vervolg sy toe hy ook sit.

			“Jy bedoel vir al die moeilikheid waarin ek jou laat beland het?” vra hy met ’n wrang glimlag.

			“Jy het self ook moeilikheid. Met jou meisie. En seker môre met jou broer ook. Daarenteen is ek nou heeltemal uit die moeilikheid nadat die plaaslike KGB haar kon vergewis dat ek is waar en by wie ek moet wees.”

			“Jou ouers gee ten minste om, Maria. My stiefma kon my nie vinnig genoeg uit die huis skop nie.”

			“Hoe so?”

			“Lang storie. Laat ek maar net sê ek is in standerd een al koshuis toe gestuur en nou, ná ’n jaar wat ek by hulle gebly het terwyl ek swot, is ek weer eens nie welkom nie.”

			“En ek wil nou weer so graag koshuis toe gaan ek kan huil daarvan.”

			“Ek kan nie die koshuis bekostig nie, maar ek het in elk geval genoeg van koshuislewe gehad.”

			“Waar bly jy dan?”

			Sy luister terwyl hy vertel van die buitekamer wat hy pas reggemaak het en waar hy môre gaan intrek.

			“Dit klink soos die hemel self om onafhanklik te wees,” sug sy.

			“Ek sal nog maar moet sien of dinge gaan uitwerk.” Hy bly ’n oomblik stil. “Awie bly in die hoofhuis op dieselfde perseel.” Hy tel die spyskaart op. “Maar dis bekommernisse vir later. Watse wyn verkies jy?”

			Sy gee ’n verleë laggie. “Ek ken nie wyn nie. Net Autumn Harvest Crackling. Dit het Awie my leer drink. My pa is ’n geheelonthouer met die uitsondering van nagmaalwyn. En my ma drink omtrent net een keer in ’n skrikkeljaar dalk ’n glasie likeur.”

			“Goed, ons maak dit wit, maar dink jy iets droër as crackling sal kan werk?”

			“Jy bedoel suur wyn?” frons sy.

			Hy lag. “Nee, droog. Maar ek kan sien jy sal nog eers jou smaakknoppies moet gewoond maak aan minder soet. Ek vergeet jy is nog net agtien. Ek sal vir ons ’n semisoet bestel.”

			“Maar jy verkies droë wyn?” Nét agtien? Asof hy soveel ouer is. Dalk nog nie eens mondig nie. En tog kom hy so volwasse voor. Asof hy jare ouer is as sy broer. Seker die militêre diens wat die verskil maak. En hoe hy grootgeword het – soveel moeiliker as Awie.

			“Nie noodwendig so droog soos ’n grand cru nie, maar aansienlik droër as crackling. ’n Mens kry ’n lekker riesling wat aan die droë kant is. Dis nie op die wynlys nie, maar ek kan vra of hulle het.”

			“Waar op aarde het jy so baie van wyn geleer?”

			“Ek werk in die somervakansies as kelner op die Bloutrein en ons word goed opgelei voor ons mag bedien.”

			“Nou toe nou. Maar in daardie geval gaan ek waaghalsig wees en daardie watsenaamwyn saam met jou drink. As ek aan die smaak gewoond kan raak. Anders drink ek gewoon water.”

			Paul knik, roep die kelner nader en vra of hulle droë wit wyn ook aanhou. Die kelner onderneem om te gaan vra.

			“Paul?” Maria kyk bekommerd na hom. “Maar as jy nie geld het vir koshuis en so nie, hoe ... Ek bedoel ...”

			“Hoe gaan ek betaal vir ons wyn en ete?”

			Sy knik verleë.

			“Ons kan altyd skottelgoed was.”

			Sy gee hom ’n kyk.

			Hy grinnik. “Ek het Awie se beursie onderskep. Uit die inhoud lei ek af hy het besluit om jou rojaal te onthaal en nou doen ek dit maar namens hom aangesien hy onkapabel is.” 

			Haar oë rek. “Is jy ernstig?”

			“Doodernstig. Ek het skaars genoeg geld vir koeldrank en springmielies vir twee by die inry. Die geld wat ek vakansies verdien, moet ver rek.”

			“Maar hoekom het Awie dan ...” Dis seker ’n onsensitiewe vraag.

			“Omdat ons nie dieselfde ma het nie. Myne is dood en syne hou daarvan om hom te bederf.”

			“Maar dis so onregverdig!”

			Hy leun vooroor en vat haar hande, druk dit tussen syne vas. “Maria, die lewe is nie regverdig nie. Dis nou maar soos dit is. Maar soms, net soms beloon die lewe jou met ’n aand soos vanaand. En daarvoor is ek innig dankbaar.

			“Vanaand is ons s’n. Môre gaan die lewe weer sy gang. Ek het geleer om nie te begeer wat ek nie kan hê nie, maar wel om te koester wat na my kant toe kom. Vanaand is een van daardie geleenthede.” Sy oë is donker. “Ek is bly ek sit nie in die inry en springmielies eet nie. Ek is bly dis nie Awie wat oorkant jou sit nie, dat ek die voorreg het.” Hy kyk diep in haar oë asof hy in haar siel in probeer sien.

			Ek ook, Paul, wil sy sê, maar die kelner verbreek die oomblik.

			“Jammer, ons het nie droë wit wyn nie. Net rooi. Chateau Libertas.”

			Paul onttrek sy blik traag van haar. “Bellingham Johannisberger in daardie geval, dankie.” Hy kyk weer na Maria. “Jou wynles sal moet wag, maar dis ’n aansienlik beter keuse as crackling, glo my.” 

			2020

			Saterdag 14 Maart

			Stellenbosch

			Paul

			Hy bly ongedurig. Toe hy vir die soveelste keer moet terugblaai om te sien wat hy reeds gelees het, sit hy sy boek neer en stap met die spiraaltrap af kelder toe.

			By die rooiwynrakke dwaal sy oë oor die etikette wat aandui waar watter landgoed se wyn, van watter oesjaar lê en ryp word. Die wynversameling is omvangryk en van die beste kelders ter wêreld is verteenwoordig. Van die beste oesjare uiteraard ook. 

			Hy hoef nie ’n jong wyn te drink nie. Hy kan ’n bottel wyn oopmaak wat dekades oud is as hy sou wou. Maar om op sy eentjie wyn te drink wat duisende rande per bottel werd is net omdat hy kan, sal hom waarskynlik nog swaarmoediger stem.

			Nee, sulke ou wyne moet geniet word saam met iemand wat dit waardeer. Soos hy en sy swaer Phillip wat nou die dag ’n 1976-Meerlust-cabernet oopgemaak het en hulle kon verlustig in die diep mahoniekleur daarvan en kon delf in die geure selfs voor hulle die komplekse smaak kon ontleed. 

			Hy het bosbessie geïdentifiseer, viooltjies en korente. Phillip het twee bygevoeg: swart tee en soet tabak. Saam met Phillip is dit beslis die moeite werd om ’n bottel wat oor die veertig jaar oud is oop te maak. Om te dink dis geoes in dieselfde jaar wat hy Maria ontmoet het. Maria wat destyds nog net Autumn Harvest Crackling in haar lewe geproe het.

			1976

			Vrydag 12 Maart

			Potchefstroom

			Paul

			Hoeveel dieper kan hy homself nog in die moeilikheid kry? Want moeilikheid ís Maria. Hy het bedoel wat hy sê. Hy is bly hy is hier saam met haar pleks van saam met Gretha in die inry. Maar dit sê? Vir sy broer se meisie?

			Dankie tog vir die onderbreking wat die kelner gebied het. Hy was op die punt om ’n gek van homself te maak. Want hy wou ook vir haar sê dat hy nie genoeg na haar kan kyk nie. Dat haar oë ’n behoefte by hom laat ontwaak om haar diepste binneste te probeer ontsyfer. Dat haar mond begeertes in hom wakker maak wat hy nie geweet het so oorweldigend kan wees nie. Dat sy vingers jeuk om die boonste twee knopies van haar bloesie oop te maak. Dat sy hande wil ontdek wat so mooi onder die kuisheid daarvan bult.

			“Dis die mooiste bottel!” ruk Maria se stem hom terug aarde toe. Laat hom besef die kelner het die wyn sommer net so saam met die twee glase en ’n kurktrekker op die tafel neergeplak. Maar nou ja, dis nie die Bloutrein nie.

			Maria volg met haar fyn vingers die kurwes van Johannisberger-bottel, streel oor die reliëf van die druiwetrosse.

			Hy wens hy was die bottel. Nou verstaan hy Romeo beter toe hy gesê het “See how she leans her cheek upon her hand. O, that I were a glove upon that hand. That I might touch that cheek!”. Maar sy behoeftes gaan veel verder as Romeo s’n. Hy wens dat hy haar vingerpunte so oor sy lyf kon voel streel. Liggies en met verwondering. Selfs net die gedagte daaraan laat sy maagspiere inmekaar krimp.

			Met moeite ruk hy homself reg. “Jy kan dit huis toe vat. Dit maak ’n mooi kershouer.”

			“O! Ja, ek sal graag wil. En ek bad juis so graag by kerslig.”

			Die prentjie wat voor sy geestesoog opspring, is ’n pynigende aanslag op sy liggaam.

			Haar glimlag verflou. “Maar my pa sal ’n oorval kry as hy weet ek het wyn gedrink.”

			Paul skuif ongemaklik op sy stoel rond, maak seker dat die tafeldoek sy skoot bedek. Dit kom nou van haar in ’n bad by kerslig te sien lê. “Jy kan altyd sê jy het dit by die tafel langsaan afgebedel.” Hy tel die bottel op, skil die lood behendig af en draai die kurktrekker in. 

			Nee, verder moet hy nie sy sondige gedagtes toelaat om prentjies op te maak nie. Hy pluk die kurk met meer geweld uit as wat nodig is. 

			Haar wenkbroue lig toe hy eers ’n bietjie in sy glas skink.

			“Net om te proe. Dis wynetiket.” Hy ruik aan die wyn, skommel dit effens om en om voor hy proe. Hy wys af, dis net Johannisberger, maar Maria lyk beïndruk. Hy knik en skink vir haar in. “Ruik eers.”

			Sy gehoorsaam. “Ruik soos wyn.”

			Hy lag. “Dit gaan soos wyn proe ook want dit ís wyn. Maar eendag sal ek jou leer hoe om wyn te proe. Regtig te proe. Ek was verlede jaar op ’n kursus.”

			Sy neem ’n klein slukkie. “Wel, dis lekker wyn en dis eintlik al wat ek wil weet.”

			Eendag sal hy haar leer om wyn te proe? Eendag wanneer? Wanneer sy sy skoonsuster is? Sot.

			Of het sy haar les met Awie geleer? Besef hy is ’n wilde loot? Maar al het sy, Awie se oorredingsvermoë is legendaries. En Awie sal haar nie sommer net laat gaan nie. Buitendien, die situasie sal onhoudbaar wees as hy Awie se meisie sou probeer afrokkel. 

			Nee, hel, hy het mal geraak. Hy het ’n meisie. Hy is lief vir Gretha. Hulle pas by mekaar. Albei is ernstig oor hulle studie. Hulle toekoms. Oor die lewe.

			“Paul? Hoekom kyk jy só na my?” vra Maria sag.

			“Hoe?” vra hy skor.

			“Asof jy geskrik het. Of vir my bang is.”

			Hy ís bang vir haar. Hy is bang vir hoe sy hom laat voel. Hy gee ’n gedwonge laggie. “Ek het maar net gedink jou naam moet eintlik Marilyn wees.”

			Sy frommel haar neus. “Marilyn? Hoekom?”

			Hy leun effens nader aan haar. “Want, Maria Marais, jy straal ook daardie betowerende ‘iets’ uit waarvoor Marilyn Monroe beroemd was.” Maria s’n is net eg, ongekunsteld, gebaai in ware onskuld en daarom soveel meer verwoestend.

			Maria lag. “Nou is jy darem baie laf. Marilyn sou nie dood gesien wou wees in ’n romp en hempie soos dié nie. Sy het haar bates gebruik en gewys. Dis wat die mans aangetrek het.”

			Hy skud sy kop. “Jy het dit totaal en al mis. Dit het op die aarde niks met klere te doen nie. Maar kom ons bestel ons kos voor ons hoenderkop raak.” En voor hy halsoorkop verlief raak op die meisie wat Awie reken sy trouvrou is.

		

	
		
			Twaalf

			2020

			Saterdag 14 Maart

			Vywerbaai

			Marilyn

			Sy het waaragtig vergeet om haar witwyn betyds in die yskas te sit. En nou is die verdomde krag weer af. En die krag was nie lank genoeg aan om ys te maak nadat sy vanoggend die ysbakkies vol water gemaak het nie.

			Shit!

			Dan maar rooiwyn, al drink sy dit net by uitsondering. Leah het vir haar ’n kissie van ses bottels gegee toe sy hier oorgebly het ná hulle Valentynsdagete. Sy haal een uit. Kleine Zalze Cabernet Sauvignon, Vineyard Selection, 2017, lees sy op die elegante swart etiket. Volgens Leah het dit vyf sterre in die John Platter-wyngids gekry. 

			Eintlik is dit vermors op haar. Corali ken haar rooiwyne. Voor Thomas weer ná twintig jaar teruggekom het in Corali se lewe, sou sy haar nou dadelik gebel het. Gesê het sy moet kom saamdrink en haar vertel van die neus en die smaak en wat nog. Sommer opgevang het met alles wat op Vywerbaai aangaan ook. Maar sy sal waarskynlik vir Thomas saambring. En so mal as wat Marilyn oor Thomas is, is dit net nie dieselfde as hy by is nie. 

			Dieselfde geld Lira en Mirre. Al drie die meisiekinders lei nou ander lewens as voor hulle liefdesake uitgewerk het. Nie dat sy hulle dit misgun nie, maar sy voel deesdae soos ’n vyfde wiel aan die wa. Sy wil hulle nie pla nie. Hulle het al drie so baie projekte en dinge waaraan sy nie deel het nie.

			En dan is daar nog die Covid-gemors ook.

			Anna is seker ’n opsie, maar sy drink nie rooiwyn nie. Sy is seker ook te besig noudat sy kallers uit putte moet red met die skool wat gesluit is. Al is dit Saterdag. En Leah sit in Stellenbosch.

			Met ’n sug maak sy die wyn oop. 

			Die enigste vriendin wat sy op hierdie oomblik kan optower terwyl die wyn asemhaal, is Miss Google.

			H’m. Dit het in 2019 goud gekry by die Michelangelo International Wine & Spirits Awards, sien sy. 

			A very classic Stellenbosch Cabernet. The bouquet is a typical one filled with layers of dark fruits and just the slightest hint of herbaceous freshness. A dense palate which is packed with svelte tannins that are beautifully balanced by the cassis and blackberry fruit notes which linger seductively on the back palate. This wine combines the best of new world fruit and old world elegance!

			Wat de donner dit ook al alles beteken. En biedêm met asemhaal. Sy skink haar glas ongeskik vol en gaan sit in haar gunstelingstoel van waar sy die see kan sien.

			Nou toe. Sy neem ’n slukkie en rol dit in haar mond rond. H’m. Nie sleg nie. Miskien sou sy meer van die kompleksiteit verstaan en waardeer het as Paul haar destyds wel meer van wyn geleer het soos hy daardie aand belowe het.

			Maar nou het hy nie. Al wat hy gedoen het, is om haar ... Nee, sy wil nie aan daardie aand dink nie. 

			Die herinneringe steur hulle egter nie aan wat sy wil nie, spoel net onkeerbaar terug.

			1976

			Vrydag 12 Maart 

			Potchefstroom

			Maria

			Hulle gesels land en sand dwarsdeur die ete. Vergeet van die tyd tot Paul net ná tien verskrik op sy horlosie kyk.

			In die Morris is hulle egter albei stil.

			Sy wens die aand kon dubbel so lank geduur het. Sy kan haar verkyk aan die gleufie in sy wang wat so kan duikel as hy lag. Aan die manier waarop hy met sy hande beduie. Hande wat vir haar so mooi is. Soos sy glimlag. Sy oë. Die baie effense duikie in sy ken.

			En nou is die aand verby. Iets wat nooit weer herhaal sal kan word nie.

			Sy kyk verras na Paul toe hy kort nadat hulle in Postmastraat ingedraai het onder ’n reuseboom stilhou. ’n Straatlamp se lig sif deur die blare.

			Hy sluit die enjin af en draai na haar toe. “Maria, ek het lanklaas ’n aand so geniet.” Sy stem is grinterig.

			Sy laat sak haar blik. “Ek ook, Paul,” erken sy. Maar eintlik is dit nie waar nie. Sy het nog nooit ’n aand so geniet nie.

			“Maria ...”

			Sy kyk weer op. 

			Hy leun oor na haar toe. “Gaan jy my verskriklik kwalik neem as ek jou soen?”

			Sy kyk hom ’n oomblik verstar aan. Skud haar kop.

			Sy hand vou om haar wang, sy gesig kom nader. Sy lippe is sag en tog ook ferm. Aanvanklik is dit net ’n langerige toemondsoen voor hy haar met ’n kreun teen hom vastrek en regtig soen. Iets ontplof in haar lyf. Die tinteling wat Awie se soene in haar ontlok, is niks teen hierdie verwoestende aanslag op haar sinne nie.

			Maria snak na haar asem, die soen verdiep. Sy beland in ’n kaleidoskoop van emosies en gewaarwordinge. Dis asof sy soos Doringrosie lank geslaap het en nou wakker geskud word. En sy weet sy kan nooit weer teruggaan na die onskuld van slaap nie. Nooit weer onervaar wat sy op die oomblik in Paul se arms ervaar nie.

			Êrens gee ’n kerkklok ’n enkele lui.

			Halfelf! kom die besef van ver af. Aspoestertjie het ten minste tot middernag gehad, maar Maria Marais moet halfelf tuis wees as sy nie wil hê Armageddon moet losbars nie.

			“Paul!” roep sy uit.

			Hy lig sy mond uit haar nek, kyk haar met beswymelde oë aan.

			“Dis halfelf,” fluister sy.

			Dit lyk asof hy ook van ’n ver plek af terugkom. “Shit!” Hy vee deur sy hare en skakel die Morris aan. “Sorrie.”

			Maria kam haar hare vinnig.

			’n Minuut later hou hulle voor die huis stil net toe die deur oopgaan en haar pa in sy geruite kamerjas in die kosyn geraam staan, sy arms gevou.

			2020

			Saterdag 14 Maart

			Stellenbosch

			Paul

			Hy het toe uiteindelik ’n bloubloed-Swartland-wyn gekies. Miskien omdat hy ná Sabine se truuks so effens opstandig voel jeens Stellenbosch en sy mense. ’n Leeuwenkuil, Heritage Syrah van 2017.

			Dit behoort nou genoeg asemgehaal het. Hy skink ’n knertsie, skommel die glas en ruik. Speseryerig – fynbos, laventel, koljander. ’n Effense witpepergeur daaragter. Swartbessies. 

			Hy proe, laat rol dit oor sy tong, klits dit op in sy mond asof hy tandepasta uitspoel. Sluk langsaam. Bessies, ja. Baie bessies. En kruie. Tiemie. Bietjie boegoe. 

			’n Tipiese Swartlandwyn, maar ’n skitterende een.

			Sou Maria ooit leer wyn proe het? Kon onderskei tussen ’n Swartlandwyn, een uit Stellenbosch of uit die Robertson-area? Deesdae ook die Overberg? 

			Of het sy ’n geheelonthouer soos haar pa geword?

			1976

			Vrydag 12 Maart

			Potchefstroom

			Paul

			Donnerbliksemwetter! As haar pa hierdie enorme bult in sy broek sien, is daar moord. 

			“Ek kom maak vir jou oop,” sê hy hees toe sy haar hand na die deurhandvatsel uitsteek.

			Hy dink aan dooie diere met maaiers wat aan hulle vreet terwyl hy omstap. Roep prentjies op van die binnegoed van platannas. Van kadawers. Teen die tyd dat hulle met die tuinpad en met stoeptrappe opgestap het, is daar darem al effense verligting.

			“Naand, Professor,” groet hy.

			“Julle het dit darem bitter fyn gesny, Avenant.”

			“Ons het maar net lekker gesels, Professor.” Hy draai na Maria. “Dankie vir ’n heerlike aand. Ek hoop ons kan weer so maak?” 

			“Dankie vir jou, Paul. Ek het dit baie geniet. Ek sal graag wil as my pa instem.” Sy kyk na die professor. 

			“Ons sal sien.”

			Paul steek sy hand uit. “Dankie vir die voorreg om u dogter vanaand te kon uitneem, Professor.”

			Die man se handdruk is soos ’n slagyster wat toeslaan. “Volgende keer vóór halfelf, nè? Ás daar ’n volgende keer is.”

			“Ek verstaan, Professor.” Sy hand pyn toe die man dit laat gaan.

			“Geruste nag.” Die professor stuur Maria na binne en die laaste wat Paul van Maria sien, is die verskonende blik toe sy oor haar skouer kyk.

			Paul stap terug kar toe. Hy trek weg, maar ’n blok verder hou hy weer stil.

			Liewe hel! Wat het hy nóú aangevang? Sy broer se meisie gevry tot hy byna beheer verloor het. Én haar weer uitgevra. Hy wat met Gretha uitgaan. Hy wat nie ’n donnerse sent het om op ’n meisie uit te gee nie. Hy wat nog met sy broer se beursie in sy sak sit. ’n Broer wat hy in die oë gaan moet kyk.

			Maar Awie verdien haar nie. Haar oë het darem sekerlik vanaand oopgegaan? Sy sal tog sekerlik insien watse kaliber skarminkel Awie is?

			Maar wat sê hy vir Gretha? Sorrie, maar ek het in die bestek van ’n paar uur smoorverlief geraak op my broer se meisie? En ek wil haar veel beter leer ken? Ek dink sy kan “die een” wees en wil graag uitvind of sy is? Of sy dalk dieselfde voel?

			En Awie is dalk ’n skarminkel, maar hy bly sy broer. ’n Mens vry nie jou broer se meisie af nie. Jy mag nie ’n ander se vrou begeer nie. Of sy diensmaagd. Of sy os of sy esel nie. En beslis ook nie sy meisie nie. En ’n broer is meer van ’n naaste as enigiemand anders.

			Hy klem die stuurwiel met albei hande vas, laat sak sy kop tot op die bokant daarvan. Stamp sy kop drie keer hard daarteen. Onnosel, onnosel, onnosel. En nog drie keer. Sot, sot, sot. 

		

	
		
			Dertien

			2020

			Woensdag 18 Maart

			Vywerbaai

			Marilyn 

			Ses dae sedert haar en Anna se gesprek en dis asof hulle à la Alice deur ’n erdvarkgat geval en in ’n ander dimensie beland het. Een waar die president met ongekende somberheid die strengste moontlike maatreëls afgekondig het om die pandemie te probeer beperk. 

			Die skole word vandag gesluit. Geen byeenkoms van meer as ’n honderd mense word toegelaat nie. Bye-bye KKNK, Suidoosterfees, Franschhoek Literary Fair en omtrent elke liewe vorm van vermaak. Die Epic, Twee Oseane, die ZCC-saamtrek, noem maar op, bly ook in die slag. Selfs troues word afgestel of uitgestel. En boonop is Mirre se kookboek nou op die ys gesit aangesien die foto’s nie geneem kan word nie.

			Dis asof die hele wêreld in ’n Dean Koontz-boek beland het.

			’n Nuwe wêreld waarin paniekaankope gister met mening posgevat het. Selfs hier op Vywerbaai is daar nêrens ’n enkele bottel alkoholgebaseerde handreiniger oor nie. Ook nie op Vogelbaai nie.

			Op Netwerk24 is foto’s en video’s van die pandemonium in groot afdelingswinkels. Mense wag twee ure in die ry na die kassiere. Meer as ’n honderd mense op ’n slag, sekerlik.

			Hier is die impak minder, maar tog is daar besluite wat geneem moet word.

			Corali en Thomas het besluit om voorlopig werk aan die galery te staak. 

			Boeta bou op sy eentjie nog voort aan sy en Mirre se nuwe huis langs Fynn-hulle, maar by die ontwikkeling in Vogelbaai het die bouwerk reeds tot stilstand gekom. 

			Vanaand koukus die meisiekinders of hulle die Vywervrou naweke gesluit moet hou. En dit net voor die Menseregte-langnaweek. Vir haar is reeds gesê sy is persona non grata by die Vywervrou om haar te beskerm.

			Twee dinge gee haar ’n bietjie moed. Fynn en Lira is so gesond soos kan kom en beurtkrag is eers afgeskaal en toe tydelik opgehef. Met die klem op tydelik, maar nietemin.

			Die probleem met te veel tyd op hande hê en te min plekke om heen te gaan, is dat haar gedagtes al hoe meer terugneuk na die verlede. 

			Sy droom ook al hoe meer oor mense uit daardie vergange tye. Paul. Awie. Selfs Geerts. Nee, nie selfs nie, natuurlik Geerts. As dit nie vir hom was nie ... 

			Daar is soveel dinge waaraan sy al vir meer as veertig jaar weier om te dink. Werklik te dink. Selfs aan Margie, haar sielkundige, het sy bloot die feite verskaf. Nie grondig daarop ingegaan nie. En nou borrel alles deur wat aanvanklik net ’n gaatjie in die dyk was. Bedags as herinneringe, snags as drome.

			Dis behoorlik asof die virus die sleutel is wat die deur na die verlede oopgesluit het. ’n Deur wat weier om hom weer te laat toesluit.

			Ouderdom speel egter seker ook ’n rol. Vandat sy die groot ses geslaan het, besef sy al hoe meer dat sestig die hek na bejaardheid is. Dat haar lewe vorentoe aansienlik korter is as agtertoe. Natuurlik weet mens dit voor jy sestig word, maar dis asof jy dit nie besef voor die klok twaalfuur slaan nie. En daardie slag boul jou om. Laat mens terugdink aan wat agter jou lê. En wonder oor wat moontlik nog voorlê.

			En nou kan ’n donnerse virus selfs daardie bietjie tyd wat oor is, drasties laat inkrimp.

			Wil sy na haar graf gaan met soveel leuens op haar gewete? Wil sy haar aardse lewe aflê sonder dat sy Fynn die waarheid vertel? Sonder dat sy weet waarom Paul haar sewe jaar gelede, vyf en dertig jaar nadat sy hom die laaste keer gesien het, daar in die lughawegebou met soveel minagting aangekyk het? 

			1976

			Saterdag 20 Maart

			Potchefstroom

			Maria

			Sy weet nie wat om daarvan te dink dat sy nog nie weer van Paul gehoor het nie. Ook nie van Awie nie, maar sy stilswye hinder haar nie. Sy wil verkieslik nooit weer iets met hom te doen hê nie. Veral nie noudat sy weet hoe ’n man veronderstel is om ’n meisie te behandel nie. 

			Maar sy sukkel om te verwerk dat Paul sonder ’n verdere boe of ba in die niet verdwyn het. Het hy dit nie bedoel toe hy gesê het hy wil haar weer uitneem nie? Wil haar meer van wyn leer? Het daardie soen vir hom niks beteken nie? Het dit nie in hom ook wonderlike sensasies wakker gemaak nie?

			’n Hele week het verbygegaan asof in ’n waas gehul. Sy het klas gedraf, werkstukke ingehandig, met mense gesels en tog is dit asof daar ’n dik glasmuur tussen haar en die wêreld is.

			Al waaraan sy kan dink, is die aand saam met Paul. Aan Paul. Aan Paul se soen. En aan sy woorde. Ek sal graag weer so wil maak.

			En toe gebeur niks nie.

			Dit maak seerder as wat sy gedink het enigiets kan maak. Vir dae al draal Eric Carmen se “All by myself” in haar kop. Veral die refrein het ’n oorwurm geword. “Don’t wanna be all by myself anymore.”

			Maar sy wil ook nie by enigiemand anders as Paul wees nie. Hoe dit gebeur het, weet sy wraggies nie. Awie is net ’n herinnering. ’n Aangename herinnering wat bederf is deur die laaste twee keer wat sy hom gesien het.

			Hoe sy ooit kon dink hy is die man van haar drome, kan sy nie nou begryp nie. Sy soene het wel sensuele sensasies in haar laat ontwaak, maar dis Paul wat die vrou in haar uit haar diep slaap van onskuld wakker geskud het.

			Sy sit met verlangens wat sy skaars verstaan. Behoeftes wat sy nog glad nie begryp nie. Al wat sy weet, is dat sy by Paul wil wees. Sy arms om haar wil voel. Na sy diep stem wil luister. Die slootjie in sy wang wil dophou terwyl hy praat en ’n kuiltjie word wanneer hy glimlag.

			Sy wil sy hand om hare voel vou. Die gewig van sy arm om haar skouers voel. Sy mond weer op hare. Sy vingers in haar hare. Sy wil hom weer sag hoor kreun. Weer sy oë sien verdonker, amper koorsig raak.

			Die feit dat hy haar nie weer gekontak het nie, beteken net een ding. Hy het spyt oor hulle aand saam en is terug by Gretha. Of kan dit dalk beteken dat hy haar heimlik sit en uitlag omdat sy maklike prooi was? Nee, dit kan sy nie van Paul glo nie.

			Maar kyk hoe het sy haar met Awie misgis. 

			Verskeurd, dis hoe sy voel. Gedisoriënteerd. Pendelende tussen die hemel van herinneringe aan daardie aand en die hel van nie weet wat aangaan nie. 

			2020

			Woensdag 18 Maart

			Stellenbosch

			Paul

			Leah de Wit is nie heeltemal so vreesaanjaend as wat hy gedink het nie. Sy luister stilweg na sy weergawe van die saak.

			“En wat is u bereid om aan te bied?” vra sy heel kalm toe hy klaar gepraat het.

			“Waar Sabine kan bewys lewer van uitgawes wat direk op die troue, die onthaal self betrekking het, sal ek haar daarvoor vergoed, maar nie vir ander aankope nie. Ek sal haar motor klaar betaal en ’n miljoen rand bewillig vir verblyf.”

			“Dit sal nie eens genoeg wees vir ’n deposito op haar huidige meenthuis nie,” protesteer Leah.

			“Natuurlik nie, maar saam met die motor en die verloofring, reken ek dis ruim vergoeding ná drie jaar. En dit is sy wat die verlowing verbreek het, nie ek nie.”

			Leah skud haar kop. “Ek sal Sabine inlig, maar ek sal haar nie aanraai om jou aanbod te aanvaar nie.”

			“Dit is nie ’n goeie tyd om mense te druk nie, mevrou De Wit. Ons leef midde-in ’n pandemie. Dit gaan nie ’n maklike jaar wees nie. Die meeste van my beleggings is in aandele. Ek reken ek is reeds net driekwart soveel werd as ’n paar maande gelede. Hoe gouer Sabine my aanbod aanvaar, hoe minder kans is daar dat ek selfs dit nie meer sal kan bekostig nie.”

			“Jy het by Drieka de Villiers geërf, doktor Avenant, en ons almal weet die De Villiers’s staan nie ver agter die Ruperts en Hertzogs nie. Ek dink nie dit sal slim wees om armoede by my te pleit nie.”

			“Ek pleit nie armoede nie. Ek is net nie so welaf soos Sabine, en klaarblyklik die res van Stellenbosch, dink nie. Die huis is in ’n familietrust soos die meeste van die De Villiers’s se bates. Ek het nie by my vrou geërf nie, ek kry net die dividende van sekere aandele en die helfte van die opbrengs van die gastehuis. Eulalie wat die gastehuis bestuur, kry die ander helfte. En nou moet die gastehuis vir wie weet hoe lank toemaak. Ek sal Eulalie moet onderhou. Dis net regverdig. En ek tree einde April af by my werk. My inkomste sal dus drasties verminder. Gooi dit saam in die hutspot waar Covid-19 aan die prut is, en dit is duidelik dat Sabine haar gelukkig kan ag. En terloops, ek soek die stel huissleutels wat sy in haar besit het terug. Sy kan dit by die sekuriteitsfirma gaan ingee.” 

			“Ek sal dit so aan haar oordra.” Leah de Wit se lippe is styf toe sy hom groet. 

			Hy is beslis nie ’n uitsondering op haar lys van mans wat sy haat nie, besef hy terwyl hy terugstap huis toe.

			Tog verstaan hy dat vroue soms, dalk dikwels, rede het om mans te haat.

			1976

			Saterdag 20 Maart

			Potchefstroom

			Paul

			Die biblioteek is stil. Nie net wat geluide betref nie, daar is ook min studente.

			Hy sit met boeke voor hom uitgesprei, maar die eksamenblokblad voor hom is leeg en sy pen is bewegingloos in sy hand.

			Dis asof sy binneste by die dag rouer raak. Asof sy gesonde verstand in spinnekopwebbe toegespin is. Sy brein ’n afsluitingsfunksie bereik het. Hy in ’n dwaal is.

			Al waaraan hy die hele week kon dink, is Maria. Is hy wreed om haar nie te kontak nie? Of is sy dalk heimlik verlig dat hy nie haar lewe verder kompliseer nie?

			Dink sy ooit terug aan daardie deurmekaar, maar wonderlike aand? 

			Vir hom is dit asof hy die agt dae sedertdien in ’n beswyming deurgebring het. ’n Beswyming waar die werklikheid in ’n ander dimensie gebeur. Al wat hy regtig voel en ervaar, is die verlange na Maria. Maar dit kan tog nie. 

			Vir Awie het hy sover moontlik vermy en hy dink Awie vir hom ook. Die paar keer wat hulle mekaar wel in die kommune raakgeloop het, het Awie hom met ’n bedonderde uitdrukking op sy gesig geïgnoreer.

			Gretha is kil, duidelik nie in haar noppies met hom nie, al het hy weer om verskoning gevra dat hy die aand vir haar bederf het. Vergifnis kom klaarblyklik nie vir haar maklik nie. Dis nogal ’n nuwe sy van haar wat hy nou ontdek. Maar kan hy haar kwalik neem? As sy moet weet wat onder daardie boom gebeur het, het sy hom sweerlik gelos. Met goeie rede.

			Die feit dat hy vir haar lieg deur haar nie te vertel nie, vreet aan hom, maar dit kan tog niks goeds afgee as hy haar wel vertel nie. Dit sal haar oneindig seermaak. En niks vir enigiemand beter maak nie.

			Hy kyk op sy horlosie. Hy kan maar net so wel oppak al het hy nog net mooi niks uitgerig nie. 

			Maria bly die botoon in sy gedagtes voer terwyl hy terugry huis toe. Die drang om haar te kontak raak daagliks net al sterker, maar hy moet realisties wees. Waarop sal dit uitloop? 

			Hy sal ’n einde aan sy verhouding met Gretha moet maak. Sy gaan seerkry, hom heel moontlik haat. 

			Hy en Awie sal waarskynlik vir die res van hulle lewe vyande wees. 

			En dit om net nog een keer met Maria uit te gaan? Want meer sal daar seker nie wees nie. Hy kan dit net eenvoudig nie bekostig nie. Nie finansieel nie en ook nie wat sy studie betref nie. Sy studie moet op die oomblik vir hom hoofsaak wees. 

			Boonop is sy ’n eerstejaar. Nog nie eens negentien nie. Hoe kan hy haar vra om haar universiteitsjare deur te bring in afwagting dat hy klaar studeer en dan eers al sy banklenings terugbetaal voor hulle daaraan kan dink om bymekaar te wees? 

			Met Gretha is dit anders. Sy is prakties. ’n Pragmatis van formaat eintlik. En hulle swot saam. Weet wat dit verg. Is klankborde vir mekaar. Help mekaar oor en weer.

			Dit moet sy verstand en sy lyf wees wat in stryd is met mekaar. Dit kan immers nie sy hart wees nie. Nie ná twee vlugtige ontmoetings en een aand uit nie. ’n Hart is sekerlik nie so onnosel nie.

			2020

			Vrydag 20 Maart

			Vywerbaai

			Marilyn

			Skok trek deur Marilyn toe sy sien die getalle van Covid-19-positiewe gevalle stap nou reeds aan na ’n kwartmiljoen mense wêreldwyd. Tweehonderd en twee mense in Suid-Afrika klink soos ’n druppel in die emmer, maar dit het maar pas eers hier posgevat.

			Die gelui van haar foon onderbreek genadiglik haar swartgallige gedagtes.

			“Marilyn, dis Leah. Groot guns, maar jy kan nee sê.” 

			“Vra maar?”

			“Ek sluit die praktyk se kantore vandag. Ek sal mal word as ek alleen in daardie meenthuis van my moet bly en inperking is ons voorland. Dit het ek van ’n betroubare bron verneem. Kan ek by jou kom afpak tot hierdie gekkespul verby is?”

			“Natuurlik.” Leah het in Desember vir twee weke hier gebly en hulle kom goed oor die weg omdat hulle mekaar se persoonlike ruimte respekteer. En haar huis is groot genoeg om dit te kan doen. “Solank jy nie die virus saamdra nie.”

			“Jy kan my koors drie keer ’n dag meet. Maar die kanse is baie gering. Het my personeel laas Vrydag al huis toe gestuur en die enigste twee kliënte wat ek gesien het, was gemasker, gesaniteer en het nooit nader as twee meter van my af gekom nie. Ek was die hele week hoofsaaklik besig met administrasie en voorbereiding vir ’n saak wat vanoggend teruggetrek is. Die vrou het besluit sy gaan eers ’n bietjie wag noudat die man se aandele en ander bates soveel minder werd is.” Leah gee ’n siniese laggie. “Ou bok, jongerige blaar. Wanneer gaan mense leer dit werk nie?”

			“Nietemin ’n wyse vrou wat omsien na haar belange.”

			“Nie regtig nie. Sy het anyway ’n te groot stuk uit die appel probeer hap. Maar dis haar probleem. Waar was ons?” 

			“Jy kom hierheen. Wanneer?”

			“Vanaand?”

			“Honderd persent. Ek maak solank jou bed op en kry genoeg wyn koud. Bring net kos saam. En sanitizer. En wyn. Baie wyn. Kiste, nè. En as jy van my soort sigarette kan kry, minstens twee kartonne. Ek maak later met jou reg.”

			“Nie toiletpapier nie?” 

			Marilyn rol haar oë. “Tensy jy diarree het, nee.”

			Leah gee ’n krakerige laggie. “Sal kyk wat ek in die leë rakke kan opspoor wat vars is, en my koskaste raid vir nie-bederfbare goed.”

			“Raait.” Marilyn huiwer ’n oomblik. “Ek wonder nou net, as daar inperking kom, dink jy ons moet Anna vra om ook hier in te trek? Sy werk ook stoksielalleen van haar woonstel af.”

			“Hoe meer siele, hoe meer vreugde, maar moenie dink ek weet nie waar daardie voorstel vandaan kom nie.”

			“Suiwer medemenslikheid,” grinnik Marilyn.

			“Ja, ek glo jou. Die feit dat Anna soos ’n droom kook en van nature ’n opruimer is en jy maar redelik useless is in albei departemente, het sekerlik niks daarmee te doen nie.”

			Marilyn lag. “Ciao. Sien jou later. Mooi ry.”

			Natuurlik is Leah se beskuldiging nie ver van die waarheid af nie, maar dit maak tog sin dat hulle drie voorlopig saambly. Hulle is al drie oor sestig en dus in die gevaargroep. Hoekom sal hulle in elk geval elkeen alleen op hulle mishopies wil sit en kyk hoe die wêreld onherkenbaar verander? Elkeen alleen sorg vir ete en drinke? 

			Anna sal ook nie sommer net alles alleen doen nie, sy is goed met delegeer. Hulle kan beurte maak met alles wat gedoen moet word noudat huishulpe moet tuis bly. En haar huis is die ruimste. Vier en suite-kamers. Drie met hulle eie sithoekies. En daar is die binnehof met die swembad wat privaat is. 

			Dit sal so lekker wees om ten minste geselskap te hê. Sy voel al soos ’n uil op ’n kluit.

			Marilyn druk die sigaret wat sy nie kan onthou sy aangesteek het nie dood en bel Anna.

			“Ek moet net eers toesien dat die mense wat die skool en pendelbussie oor die naweek kom ontsmet hulle ding behoorlik doen. Maandag is ek daar,” stem Anna dadelik in toe Marilyn haar saak gestel het. “Ek sal rasend raak as ek dagin en daguit alleen in my woonstel moet bly.”

			“Dan is die saak reg.” Die saak is op een manier reg, weet sy toe sy aflui, maar niks sal ooit weer ná hierdie pandemie reg wees nie. Nie op die manier waarop dinge in die verlede reg was nie. Al was so baie toe verkeerd.

			1976

			Vrydag 26 Maart

			Potchefstroom

			Maria

			Nog ’n week waarin sy niks van enigeen van die Avenant-broers gehoor het nie.

			Wel, sy is nie verleë oor een van die twee nie. Hulle kan albei gaan doppies blaas. Sy het vanmiddag ná klas gaan koffie drink saam met die ou wat, die dag toe sy laat was vir Deysel se klas, die pen vir haar geleen het.

			Gideon is heel gaaf. Aantreklik op sy manier. Het sy eie ryding en daarom kon hulle dorp toe gaan. Hy hou van tennis en swem. Sy pa is ’n ingenieur en sy ma ’n bibliotekaresse. Hulle woon in Randburg en het ’n strandwoonstel in Margate waarheen hulle vakansies gaan. Hy het reeds sy diensplig voltooi en is ’n jaar ouer as sy.

			Gideon wil ’n sielkundige word. Hulle kon lekker gesels oor Deysel en die ander Psigologie-profs.

			En net toe hulle wou opstaan om uit te stap, kom die Hollander daar aan. Geerts, het sy gelukkig betyds sy naam onthou toe hy haar met ’n breë glimlag groet.

			Wat haar weer aan Awie laat dink het. En aan Paul. Die vreemde ding is dat Awie se swye haar nie pla nie, sy sal net graag wil weet hoekom. Maar Paul vir wie sy nog net mooi drie keer gesien het ... Sy kan net eenvoudig nie ophou dink aan hom nie. Aan hoe spesiaal hy haar laat voel het. En natuurlik aan daardie soen. 

			Elke keer as sy met haar fiets onder die boom se takke deurry, kry sy rillings van lekkerkry by die herinnering. En nie net daar nie. ’n Eienaardige bewerasie trek deur haar as sy net aan Paul dink. Wat hopeloos te gereeld gebeur. Al voel sy soos ’n idioot dat hy haar net so sonder boodskap of verskoning kon afskryf.

			Sy skaam haar dood as hy moet uitvind sy het hom geglo toe hy gesê het hy wil haar weer uitneem. En sy skaam haar morsdood as hy moet weet sy lê snags en verlang na hom met ’n hunkering wat amper pynlik is.

		

	
		
			Veertien

			2020

			Saterdag 21 Maart 

			Stellenbosch

			Paul 

			Drieka se huis is so ver moontlik beveilig vir lank toestaan. Die gastehuis se kansellasies en terugbetalings afgehandel. Dit het hom ’n aardige bedraggie uit die sak gejaag, maar nou kan hy ten minste met ’n geruste hart hier weggaan en weet hy skuld niemand enigiets nie.

			Alles is gepak, reg om te ry. Die sleepwaentjie tot boordens toe vol wyn en niebederfbare goed. Môre laai hy net sy badkamersakkie, die honde en katte in die Fortuner en vat die pad Suiderbaai toe. In Stellenbosch wil hy nie nou wees nie. Veral nie met Sabine ook hier nie.

			Van haar of Leah de Wit het hy nog niks weer gehoor nie, maar hy neem aan die pandemie sal nou alles vertraag. Hy hoef sekerlik nie verslag te doen oor sy handel en wandel nie. Hulle kan hom per foon in die hande kry of hy hier of in Suiderbaai is. Intussen raak hy net minder en minder geld werd, maar dis hulle probleem.

			Hy sien uit na sy tyd by die ongerepte stukkie kus wat hy gelukkig genoeg was om agt jaar gelede te bekom. Hy het behoefte aan seelug en ongekompliseerdheid. Gelukkig het hy opgehoopte verlof wat hy kon neem tot hy in elk geval einde April sou aftree. 

			Drieka was net twee keer vir ’n naweek saam met hom daar voor sy nie meer gemaklik was op langer ritte nie en hy het nog nooit langer as ’n week of twee op ’n slag daar deurgebring nie. Die paar naweke wat Sabine saam met hom daar was, was katastrofies.

			Nou kan hy vir die eerste keer behoorlik gaan bestek opneem van wat alles daar gedoen moet word. Herstelwerk en onderhoud, maar ook op kosmetiese vlak. En hy wil tuinmaak. Wel, soveel tuin as wat mens in daardie omgewing kán maak. Struike sal gehard moet wees. Soutlug- en windbestand. Kruie behoort darem goed daar te doen en sukkulente behoort te floreer. Gelukkig het die vorige eienaars die fynbos grotendeels gelos soos dit is behalwe om te snoei vir uitsig. Dat daar waaragtig mense in die digter bewoonde deel is wat grasperke aanlê, gaan sy verstand te bowe. Dis nie die plek vir daardie soort watervreters nie en vir fyntuin nog minder.

			Dis die plek waar die wind gebore word, is die gesegde daar rond. Die plek waar twee oseane bymekaarkom. Die plek van verwoestende storms. Daarvan getuig die wrakke van skepe wat oor die eeue heen daar in die onstuimige waters gesink het.

			Dis ook die plek wat seker die naaste aan ongerep is wat mens deesdae nog kan bekom. Dis sy soort plek. Beslis nie Sabine se soort plek nie. Hy kan dit verstaan. Hy moes lankal besef het sy gaan nie daarvoor val nie. Maar miskien hét hy – êrens in sy onderbewussyn. Miskien het hy selfs geweet sy sal weier om daar te woon. Miskien het hy sy plekkie by die see gebruik om Sabine te manipuleer. Haar sover te kry om die verlowing te verbreek omdat hy te lafhartig was om dit te doen.

			Dis nie ’n aangename gedagte nie, maar hy vermoed daar steek waarheid in daardie insig. Hy was nog altyd ’n lafaard wat vroue aanbetref. 

			1976

			Vrydag 26 Maart 

			Potchefstroom

			Paul 

			“... enigeen al ooit voor je gesê hoe ’n groot poephol jy is?” Geerts se dawerende stem bereik hom nog voor hy die kombuisdeur oopmaak.

			Toe Paul instap, kyk nie Geerts of Awie op van waar hulle oorkant mekaar by die kombuistafel sit, elkeen met ’n Leeutjie in die hand, nie. Awie se blik is vasgepen op die Hollander, sy wange rooi van woede. Geerts sit terug in sy stoel, ’n uitdagende uitdrukking op sy gesig.

			“Los my uit, Hollander.”

			Paul draai sy rug op hulle en skakel die ketel aan.

			“Met plezier. Nes Maria Marais, verkies ik beter geselschap, hoor.” Geerts bring ’n wind op. “Oulike mannetje saam met wie ek haar vandaag sien sit en koffie drink het. Je taktiek werkte toe niet, nè. Sy het je niet kom smeek om haar te vergewe dat ze durf te dineren met je broer.”

			“Haar moer en joune ook. Ek het beter dinge om te doen as om ’n koue vis van ’n vroumens se gat te lek net omdat ek ’n dop of twee te veel ingehad het.” 

			Paul kyk oor sy skouer. Awie probeer nonchalant lyk, maar kry dit nie reg nie.

			“Net omdat sy nie ’n hoertje is soos die meisje wat jy snags hier insmokkel nie, beteken niet dat Maria ’n koue vis is nie.”

			“En hoe sal jy weet, jou perdevleisvreter?”

			“Kry nou end, julle twee.” Geerts se getart is allesbehalwe goedig en dit kan net op ’n gefoeter uitloop soos hy Awie ken. Eintlik is hy verbaas dat dit nie reeds in ’n vuisswaaiery ontaard het nie. Awie se lont is kort. Miskien is dit die Hollander se grootte wat hom afskrik.

			“Hou jou bek, Paul. Dis jy wat haar teen my laat draai het.” Daar is gif in Awie se stem. 

			Geerts se lyf sidder soos hy lag. “Jou broer red je gat en dan is dit sy skuld? Nu heeft ik alles gehoor.”

			Awie spring op, keer nie eens toe die stoel omkletter nie en stoom na sy kamer toe.

			“Pilsje, Paul?” vra Geerts doodrustig, breek een van die biere uit die sespak en hou dit na hom toe uit.

			Paul huiwer. Hy moet nog swot vanmiddag. Hy neem dit tog. Dit is immers Vrydag. “Dankie.” Hy tel die stoel op en gaan sit. “Hoekom tart jy my broer so?”

			Geerts gee ’n laggie. “Want hy word toch zo heerlik kwaad. En iemand moet de ventje op zijn imbesiliteit wys.”

			“Wie is die meisie wat hy insmokkel?” Eintlik wil hy weet saam met wie Maria koffie gedrink het, maar dit het niks met hom uit te waai nie. Gretha het hom nog nie heeltemal oor daardie aand vergewe nie.

			“Ene Lizelle. Stomme kind. Begryp niet dat sy bloot misbruik word.” Geerts druk die bierblik met een hand inmekaar en haal nog een uit. “Je vraagt niet naar Maria se metgesel?”

			Paul kyk af na die verbleikte Panelyte-tafelblad. Kyk weer op. “Oukei, ek vra.”

			“Hy stelde hom voor aan my als Gideon van Rensburg. Kan sommer zien de knaap is verlore vir die res van die Eva-geslacht. Hoe gaat dit met Gretha?”

			“Goed. Wat my laat dink, ons skryf Maandag toets.” Hy kom regop. “Dankie vir die bier.”

			“Paul?” keer Geerts net voor hy weer uitgaan. 

			“H’m?”

			“Jou broer ís ’n poephol. Maria verdien veel beter. Maar jy is die grootste stommerik die ek ken. Die dag ná daardie aand ... ’n Blinde kon met ’n stok aanvoelde dat je smoorverliefd was. En ik glo dat dit steeds so is.”

			“Ag, bog, man. Hoe sal jy weet?” Hy maak sy bier in ’n paar slukke klaar en mik deur toe.

			“Ek is ’n waarnemer, Paul. Daardie dromerige, afwesige kyk in de oge spreek daarvan. Soos die manier waarop je horende doof en siende blind hier en op kampus ronddwaal. Soos de feit dat je je broer nu nog niet behoorlik in de oge kan kyk.” 

			Paul swaai terug en kyk af na die Hollander. “Geerts, as ek jou raad kan gee, hou jou neus uit ander mense se sake uit. Miskien is dit in Holland oukei om betrokke te raak by ander se liefde- en ander sake. Menings uit te spreek op grond van boggherol. Hier is dit nie.”

			Geerts knik stadig op en af. “Dankie vir die raad en die kultuurlesje. Maar dit verander niets aan de feit dat je verzot is op Maria. En ik vermoed dat je terugstaan voor je poephol van ’n broer. Wat net met haar sal mors as hy weer die gelegenheid kry. Pas maar op dat jy niet te lank wag. Maria is eerste prys en daar is reeds ’n hele paar deelnemers in de stryd. Als ek dachte dat ek ’n kans staat, was ek ook in die ry, maar ik ben te oud en te Hollands voor iemand zo onschuldig en konserwatief als sy.” Hy gee weer sy laggie. “Om niet te praat van wat haar vader te sê sal hê als ’n selferkende ateïs hom om sy dogter se hand zullen vragen.”

			Paul kan nie help om ook te lag nie. “Dit sal iets wees om te aanskou.”

			Geerts knik. “En terwyl ek nou my smoel rek, je doen Gretha ook geen guns. Ook sy verdien beter als om tweede beste te wees.”

			Paul gee hom net ’n skewe kyk voor hy die deur agter hom toetrek en buitekamer toe stap.

			Bleddie Hollander. Hoe de hel gaan hy nou op sy werk gekonsentreer kry?

			Nie net voel hy van nuuts af skuldig teenoor Gretha nie. Die bliksem het nou weer al die herinneringe aan Maria, die smagting na haar, wreed kom staan en losruk uit die plek waar hy dit so sorgvuldig probeer bêre het.

		

	
		
			Vyftien

			2020

			Woensdag 25 Maart

			Vywerbaai

			Marilyn

			“Ek het skoon nuwe respekte vir onse president.” Leah se oë is vasgenael op haar skootrekenaar. Vandat sy hier gekom het, boer sy op Netwerk24 se webblad. “As mens hom met Trump vergelyk, sou jy sê Suid-Afrika is ’n Eerste Wêreldland en die Amerikaners die agtertangers. Hierdie lockdown vir een en twintig dae is ’n baie verantwoordelike stap.”

			“H’m. Kom ons kyk maar. The proof is in the pudding. En hy het ook maar ’n vinger in die korrupsiepaai gehad.” Marilyn kyk op van haar tablet. “Ek sien drankwinkels is ook van môre af vir een en twintig dae toe. Hoeveel wyn het ons oor?”

			Anna laat sak haar selfoon en rol haar oë. “Daar is oor die vierhonderd ses en dertigduisend bevestigde gevalle van Covid-19. Oor die sewehonderd plaaslik. Amper twintigduisend wêreldwyd reeds dood. En jy bekommer jou oor ons wynvoorraad?”

			“Hierdie maagd hou daarvan om te sorg dat haar lampie bly brand.” ’n Dag sonder wyn is ondenkbaar.

			Leah proes amper die sluk koffie wat sy pas geneem het uit. “Maagd? Jý?”

			“Ken jy nie jou gelykenisse nie?” brom Marilyn.

			Anna sug. “Ek dink nie die tien maagde sal beïndruk wees as hulle moet hoor hoe jy hulle lampolie met jou wynvoorraad vergelyk nie. Buitendien, Leah het omtrent ’n hele wynkelder van Stellenbosch af gebring. Dis net een en twintig dae, Marilyn.”

			“Sê onse president nou. Dit kan verleng word soos in Spanje en soos vermoedelik in Frankryk ook gaan gebeur.” Leah se luukse viertrek was inderdaad van hoek tot kant met wyn gepak, maar oor presies hoeveel sy gebring het en hoeveel oor is, het Marilyn haar tot dusver nie bekommer nie.

			Leah loer oor haar bril na Marilyn. “Teen een bottel elk per dag kan ons ses weke hou. Bedaar.”

			“Net een bottel per dag?” roep Marilyn paniekerig uit. 

			“Jimmel, Marilyn. Drie bottels per dag is meer as genoeg vir ons. Anna drink hoogstens twee glase saans en ek drink nie oor lunch nie. En jy kan gerus minder drink. En minder rook ook, so by the way.” 

			Die staat van inperking het nog nie eens begin nie en hulle kibbel al klaar. Marilyn sug heimlik. Miskien was dit tog nie so ’n goeie plan dat hulle al drie in een huis intrek nie. Maar sy kan haar ook nie indink dat sy nou gedurende die komende inperking soos ’n uil in ’n murasie alleen by die huis sou wou gesit het nie.

			Die Vywervrou het laas naweek vir oulaas oopgemaak, maar net Corali en Beulah was aan diens. Mirre was te bekommerd oor Marli wat verkoue het en Lira wou nie vir Celeste blootstel noudat hulle weer almal in een huis is nie.

			Soos verskrikte hase. Hulle almal. Sy inkluis. As sy die bleddie gogga moet kry ... 

			Maar Leah en Anna moenie dink sy gaan skielik minder drink of rook nie. Dis haar huis en dis haar lewer, haar longe, haar lewe.

			Sy is wat haar verlede van haar gemaak het en het ’n ver ent gekom van die inskiklike, gehoorsame, stupid kind wat Maria Marais geheet het.

			1978

			Maandag 20 Februarie 

			Potchefstroom

			Maria

			Hier vanaf die trappe van die sogenaamde Totius-katedraal het Maria ’n lekker uitsig terwyl sy wag.

			Sy kan nie glo hoe vinnig twee jaar verby geglip het nie. Haar uitslae laas jaar het haar pa nie tevrede gestel nie, maar sy het darem Psigologie 2 met onderskeiding geslaag en die res goed deurgekom.

			Dankie tog dis nie dié tyd twee jaar gelede nie. Die oriëntering is in volle swang, maar dis nie die ding nie. As sy terugdink aan die Maria van destyds, wil sy haar kop in skaamte laat sak. Sy kan nie glo sy was onnosel genoeg om te dink Awie is haar alfa en omega nie.

			Sy het eers maande ná daardie aand uitgevind hy het toe niks vir haar opgeoffer nie. Hy het doodgewoon nie sy eerste jaar BSc op Tuks deurgekom nie. En blykbaar het sy eerste jaar BCom toe ook nie vanself gekom nie en ook nie die herhaling daarvan nie. Dit het sy gehoor by een van Gideon se koshuispelle wat laas jaar saam met Awie in die klas was. Ook dat hy nou opgeroep is vir diensplig en ná drie onsuksesvolle jare op universiteit kan hy dit nie meer ontduik met die verskoning dat hy studeer nie.

			Die skinderstorie dat hy ’n meisie swanger gemaak het, lê tans die kampus vol. Glo ’n dramastudent wat nou opgeskop het. Lizelle iemand.

			Oor die koppe van ander studente sien sy Gideon aankom en begin opstaan. Sy Krim-klas moes seker langer geduur het vandag. Hulle sou mekaar al ’n kwartier terug hier gekry het.

			Die rysige gestalte agter hom trek haar oog. Haar knieë knak en haar sitvlak kom weer hard op die koue trap te lande. Paul en Gretha stap hand aan hand, onbewus van Maria wat haar oë nie van hulle kan wegskeur nie. Dis nie die eerste keer dat sy Paul of vir hulle saam sien nie, maar elke keer sak daar ’n lamte oor haar lyf en voel sy skoon duiselig. 

			As Gideon haar maar kon laat voel soos Paul daardie aand onder die wydgespreide takke van die boom waar hy die Morris parkeer het. Al is dit net een keer. Sy en Gideon sleep nou al vir ’n jaar en vier maande vas en soen en liefkosings het nie uitgebly nie. Haar pa se valkoë kan immers nie oral wees nie en sy streng tydbeperkings nie alles keer nie. Ook nie dat hulle Saterdagmiddag op die oewer van die Mooirivier gaan piekniek hou het en toe in Gideon se motor ...

			Maar in al die maande het Gideon haar nog nie een keer laat voel soos Paul daardie aand amper ’n jaar gelede nie. En nie net die soen onder die boom nie. Daardie hele aand, ná Awie huis toe is, voel steeds vir haar magies. In haar binneste is daar steeds ’n soort ekstase wanneer sy aan Paul dink, al is dit sleg gekneus deur sy gebrek aan kommunikasie daarna.

			Dis juis omdat sy graag weer daardie ekstase wou smaak dat dinge tussen haar en Gideon handuit geruk het. Teen die tyd wat sy probeer keer het, was Gideon nie in staat daartoe nie. En toe is dit seer en onverwags morsig en ... Nee, sy wil nie verder daaraan dink nie. Ook nie aan Paul nie.

			Paul het duidelik vir Gretha verkies en sy het ten minste vir Gideon. En sy hou van Gideon. Baie. En sy geniet gewoonlik sy soene en die weë van sy hande. Hy laat haar maar net nie voel soos Paul destyds nie. Maar hy is erg oor haar. Sy weet sy kan op hom staatmaak. 

			Gideon het goed gedoen in hulle tweede jaar, beter as sy. Sy ouers is baie gaaf. Vir hulle het sy kort voor die eindeksamen ontmoet toe hulle hier op Potch vir Gideon kom kuier het en hy haar vir middagete saam met hulle genooi het.

			Die volgende stap is dat haar ouers syne ontmoet. Iets wat soos ’n berg voor haar lê, maar dis waar hulle nou in hulle verhouding staan. Die enigste ding waaraan sy haar troos, is dat haar pa Gideon goedgesind is. Wel, min of meer. Soveel as waartoe haar pa in staat is wat mans in haar lewe betref. Dit tel natuurlik baie in Gideon se guns dat hy ’n gereelde kerkganger is en ook ’n Dopper.

			Dis asof sy wakker word toe sy Gideon aan die onderkant van die trappe sien rondkyk. Dié keer werk haar bene en sy draf ondertoe.

			“Hei.”

			Hy swaai om. “Hei, Pop. Sorrie ek is laat. Die prof kon nie einde kry nie.”

			“So gedink. Weer die langasem een?”

			“Dis net hy daai.” Gideon slaan sy arm om haar skouer en soen haar op die kroontjie. “Ek is lus vir ’n milkshake. Puk-Pik, Bult of dorp?”

			“Maria?” Sy sal Paul se stem tussen ’n duisend uitken.

			Sy swaai om. Sluk swaar. “Hallo, Paul.” Sy kyk vinnig op na Gideon. “Gideon, dis Paul. Ons was in dieselfde skool hier op Potch.”

			Gideon steek sy hand uit, maar hou haar steeds om die skouers vas. “Hallo, ek is Gideon van Rensburg.”

			“Hallo, Gideon. Paul Avenant en Gretha Kuiper. Gretha, dis Maria Marais, Maria, Gretha,” stel Paul hulle aan mekaar voor. 

			Gretha knik stram, haar mond lyk soos ’n knoop in ’n te klein knoopsgat.

			Maria kyk op na Paul. Vir ’n oomblik lyk dit asof hy nie weet wat om te sê nie. Of nie hoe om dit te sê nie.

			Hy loer vlugtig na Gideon voor hy weer afkyk na haar toe. “Maria, Awie het ’n brief vir jou by my gelos voor hy vinnig Pretoria toe moes gaan. Ek weet nie of jy weet nie, maar hy is volgende Maandag op pad Oudtshoorn toe vir sy diensplig.” Hy kyk weer na Gideon. “Jammer, dis net ... my broer wil – met goeie rede – vir Maria om verskoning vra vir sy laakbare gedrag teenoor haar voor hy die army aandurf. Ek hoop nie jy gee om nie.”

			Gideon haal sy skouers nonchalant op. “As dit al is, sien ek nie ’n probleem nie.” Hy kyk af na Maria. “Jy het my nie hiervan, van Awie vertel nie, Pop?”

			Sy gee gewoonlik nie om as hy haar Pop noem nie, maar voor Paul wil sy ineenkrimp van verleentheid. 

			“Niks om oor bekommerd te wees nie, Gideon. My jonger broer was maar net ’n idioot en besef dit nou. Skoolkyse wat skeefloop, jy weet,” red Paul haar met ’n verdraaide waarheid.

			Gideon lag. “Skoolkys? Ek reken dit kan ’n man maar oorsien.”

			Gretha frons en kyk af grond toe.

			“Hoe laat het jy môre waar klas, Maria? Dan bring ek dit vir jou.”

			“Negeuur. In die Frans du Toit.” Sy gee vir hom die lokaalnommer.

			“Gaaf. Sien jou dan so net voor nege daar, oukei?”

			Maria knik. Almal groet oor en weer, maar dit voel asof daar wasem al om haar is. Asof sy apart van hulle almal staan. Die sot wat binne ’n paar minute weer onder Paul se toorkrag verval het.

			“Jy oukei, Pop?” vra Gideon toe die ander twee wegstap.

			Sy knik. 

			“Gaaf. Milkshake op die Bult is al waarvoor daar nou tyd is en dan kan jy my alles van dié Awie vertel.”

			Maria knik weer. Awie is nie die moeilike deel nie. Gelukkig.

			2020

			Woensdag 25 Maart

			Suiderbaai

			Paul 

			Namiddag gaan stap hy so ver hy kan tot die gety en rotse hom keer om verder te gaan. Raka en Koki is sopnat en ruik verdag toe hulle op die stoep neerval. Hulle tonge hang soos reuse- pienk malvalekkers uit hulle monde. Drieka het nie geglo in opreggeteelde diere nie. Niemand sou kon dink die twee reuntjies wat sy by die DBV aangeneem het, sou heuphoogtehonde word nie. Êrens is daar labrador in die voorgeslagte, maar die res is anybody’s guess. Met haar droë sin vir humor het sy die donkerbruin een Koki genoem en die roomkleurige een Raka. 

			Saggrys kom pluimstert aangestap terwyl Paul sy voete afdroog, bekyk die honde hooghartig, spring op die sagte kussing van een van die stoepstoele en lek halfhartig sy digte pels. Twee g’s, het Drieka aangedring toe hulle die kat by die veearts geregistreer het. Want hy is sag en hy is grys.

			Roes is seker aan die muise jag. Die enigste wyfie in die huis, neem sy haar plig om hulle plaagloos te hou baie ernstig op. Anders as gewone tortoiseshell katte het sy ook langerige hare. Drieka het van haar “lappieskat” gepraat. Hy het geterg dat haar lappieskat permanent PMS het. Drieka het gereken Roes het maar net ’n goeie selfbeeld soos dit enige onafhanklike vrou betaam.

			Paul streel oor Saggrys. Geselskap het hy genoeg.

			Dankie tog hy is nou hier waar hy die see kan hoor, ruik en sien, pleks van in Stellenbosch. Die huis hier is ouerig en smeek om opgeknap te word, maar dis ongelukkig nie ’n uitdaging waaraan hy nou dadelik aandag sal kan skenk nie. 

			Môre sal hy Elsabe moet gaan help. Moontlik die naweek ook. Sy gaan oorval word in die apteek al is daar nou ’n Checkers- en ’n Clicks-apteek ook benewens die ander apteek op die dorp.

			Hy was ’n klant in haar apteek een Desember toe hy kon sien sy kan net nie voorbly nie. Die ry het al in die straat af begin staan. Hy het sy hulp aangebied, vir haar gesê wat sy kwalifikasies is en van toe af het sy hom oor Desembers meer dikwels gevra om uit te help. Hy mag natuurlik net onder haar toesig werk, maar sy het gou agtergekom hy weet dalk nog meer van die meeste medisyne af as sy.

			En môre sal al wat gat en asem het, wakker skrik en probeer uitvind wat hulle immuniteit sal verbeter, wat hulle moet drink of inspuit of hoe ook al gebruik, om die virus in sy spore te stuit.

			Vanoggend het hy net eers vir homself en die diere gesorg. Genoeg twak vir die pyp wat hy soms rook, ’n paar sigare wat hy nog meer sporadies geniet en genoeg vars kos vir ’n paar dae. Kat- en hondekos en genoeg bederfies. Die hardewarewinkel het hy amper leeggekoop en ook genoeg potgrond en kompos benewens ’n spul saailinge en struike by die kwekerytjie langsaan.

			Bouers en verwers en dies meer mag dalk nie werk nie, maar hy het twee hande gekry en ’n lyf wat nog sterk is vir sy ouderdom. Hy wil sy inperking so produktief moontlik deurbring en sover moontlik probeer geniet. Strande is dalk nou verbode, maar sy erf loop dood teen die strand en daar is geen heining nie. Net iemand met ’n verkyker sal sien as hy gaan alikreukels uithaal of lyn natmaak.

			Om hom lê meer as ’n hektaar se fynbos waar hy kan doen wat hy wil wanneer hy wil. Hier sal hy kan asemhaal in meer as net die fisieke sin. Alleen. Dank die gode.

			Van Sabine het hy nog steeds nie gehoor nadat hy Leah de Wit gaan spreek het nie.

			Dis verstommend hoe min impak haar afwesigheid in sy lewe op hom het. As hy heeltemal eerlik moet wees, ervaar hy ’n gevoel van verligting. Nou eers besef hy hoeveel hy na haar pype probeer dans het. Van hulle verhouding het hy ’n behoorlike gemors gemaak en die skuld lê voor sy deur dat hy nie lankal besef het dit werk nie, maar ten minste is hy nou vry. Dit voel behoorlik asof hy uit ’n straitjacket ontsnap het.

			Hy is in die stort toe hy ’n motor hoor wat ietwat te vinnig oor die slegte grondpad aangery kom. Nou wat de duiwel? Hy droog vinnig af en trek sy kortbroek aan. Koki en Raka blaf en tjank om die beurt.

			Hy maak nog sy hempsknope vas toe ’n toeter opklink. Op die drumpel van die voordeur steek hy vas. Die silwer Suzuki Vitara lyk alte bekend.

			“Raka! Koki!” Die twee honde kom onwillig na hom toe. “Sit!” Hulle gaan sit weerskante van hom. “Bly!” Hulle kyk hom met ongelowige oë aan, maar gehoorsaam toe hy met die trappe afstap.

			Sabine klim uit met ’n wantrouige blik in die rigting van die honde. In Stellenbosch moes hy altyd die twee agter in die erf toemaak as sy kom kuier. 

			“Hallo, Paul.” Sy stap hom tegemoet en bly dan voor hom staan, iets onsekers in haar blik. ’n Masker hang onder haar ken.

			Hy vou sy arms. “En nou, Sabine?” 

			“Ek ...” Sy hou haar linkerhand op. Haar verloofring blink aan haar vinger. “Ek wil graag weer probeer.”

			Paul begin sy kop skud.

			“Asseblief, Paul. Almal maak foute. En ek het ’n groot fout gemaak. Ek wil die inperking saam met jou deurbring. Dit sal ons die geleentheid gee om ons verskille op te los.”

			“Ek kan nie sien dat dit gaan werk nie, Sabine.”

			“Die reisagentskap. Hulle het my afgelê, Paul. Maar dis nie net dit nie. Daar is al hoe meer bevestigde gevalle in Stellenbosch. In die hele Kaap Agulhas-distrik is daar nog nie een nie.”

			“Met ander woorde, jy wil nie noodwendig by my wees nie, jy wil aan Covid-19 ontsnap.”

			“Nee! Ek wíl by jou wees.”

			“Hoekom, Sabine? En so ver van ’n Woolies af?”

			“Moenie só wees nie, Paul. Asseblief? Dis moeilik genoeg om my trots in my sak te steek.” Sy gee ’n tree nader en hy staan een terug.

			“Social distancing,” keer hy.

			“Ek het nie die virus nie en jy ook nie. Asseblief, Paul, laat my toe om hier te bly?”

			Hy sug heimlik. Dis buite die kwessie, maar dit is al ná ses. Hy kan seker nie verwag dat sy nou al die pad terug moet ry Stellenbosch toe nie. Dis amper drie ure se ry as die verkeer swaar is. “Net vir vanaand. Môre ry jy terug. Ek sal die gastekamer vir jou regkry.” 

			“Maar ...”

			“Dis die gastekamer of ry.” Hy draai weg en stap huis toe. 

			“My bagasie! Help my daarmee, asseblief?” Daar is paniek in haar stem.

			Hy draai terug. “Sabine, ek is ernstig. Net vir vanaand. Kry net uit wat jy nodig het tot môreoggend.” Die honde lek sy hande toe hy verby hulle stap en volg hom met kwispelende sterte die huis in. Hy sal hulle maar eers in die kamp wat die vorige eienaars nog vir hulle honde toegespan het, toemaak en kos gee.

			Toe hy terugkom in die huis, staan die kombuistoonbank oorlaai van die Woolworths-sakke. Nou nie die soort inkopies wat hy sou doen as hy pas sy werk verloor het nie.

			Hy hoor die gastetoilet spoel en stap na die gastekamer. ’n Yslike bloedrooi tas staan in die gang geparkeer. Hy kners op sy tande terwyl hy beddegoed en handdoeke uit die kas haal. Hy sit dit op die bed neer. Sy kan haar eie donnerse bed opmaak.

			Sy moenie dink hy gaan hiervoor val nie. Sy verdraagsaamheid het perke, al is hy dalk steeds ’n lafaard. Soos destyds.

			1978

			Maandag 20 Februarie

			Potchefstroom

			Paul

			“Was dit nou nodig, Paul?” Gretha lyk so omgekrap as wat sy klink. “Ons het tweeuur klas en nou is daar net ’n halfuur oor voor ons weer daarheen moet begin aanstap.”

			“Jammer. Ek sien Maria net nooit op die kampus nie en moes maar van die kans gebruik maak om vir haar te sê van Awie. Dit spaar my ten minste van die tiekieboks af bel.” Hy kan nie glo hy klink so gewoon nie. Hy stel al van Maandag af uit om Maria te kontak oor die brief en nou het hy bevestig dat hy rede gehad het vir sy huiwering om haar weer te sien. Sy hart hamer in sy borskas en dit voel asof daar te min suurstof in die lug is. Maria is mooier as ooit en soveel meer selfversekerd. Om van sexy nie te praat nie.

			Gretha kyk skepties op na hom. “Werklik? In amper twee jaar het julle mekaar nog nooit weer op die kampus raakgeloop nie?”

			Dit sou feitlik onmoontlik wees op so ’n klein kampus, weet hy. En natuurlik het hy haar al sien stap, maar telkens weggeswenk – lafaard wat hy is. “Ek het nog nie voorheen opgelet nie. Miskien omdat ek nie ’n brief van Awie gehad het om af te lewer nie.” 

			“Ek dink jy sou haar ’n guns gedoen het deur dit nie af te lewer nie. Jou broer is ’n swyn.” 

			“Daaroor bestaan daar geen twyfel nie, maar as hy haar om verskoning wil vra, reken ek dis sy goeie reg.” Hy wonder ook oor Awie se behoefte aan vergifnis, maar hy sou ook maar dinge wou regmaak waar hy kan as hy twee jaar lank moes diensplig doen. Dankie tog hy is eers weermag toe. Hy sal nou wel kampe moet doen, maar dis beter as twee volle jare van hel.

			Gretha gee ’n snorkie. “Pleks hy eerder vir Lizelle om verskoning vra. Ek kan nie glo hy ontken dis sy kind nie. Diensplig kom ook net betyds vir hom. Lekker om te kan wegkruip, maar wag maar, sy sal met bloedtoetse kan bewys hy is die pa.”

			Gretha het nog nooit tyd gehad vir Awie nie en nou nog minder. Hy kan haar nie regtig kwalik neem nie. Hy sal maar liewer nie noem dat Lizelle nie as die kuisste meisie op die kampus bekendstaan nie. Dit verskoon in elk geval nie Awie se gedrag nie. As hy grootmensspeletjies wil speel, moet hy grootmensverantwoordelikheid aanvaar. Soos hy en Gretha. Hulle het die saak openlik bespreek en sy het gereken dis veiliger dat sy die Pil begin gebruik as om op kondome staat te maak. 

			Dis nou wel net enkele aande wat sy by hom in die buitekamer deurbring, maar ’n mens aanvaar verantwoordelikheid en basta. Daarom spreek hulle ook af wanneer dit gebeur, sodat dit op die veiligste deel van haar siklus is, net om dubbel seker te maak.

			Eintlik laat dit hom ongemaklik voel dat alles so klinies hanteer word, maar Gretha is reg. Romanse vlieg by die deur uit as daar ’n glips sou kom en ’n kind pas eers baie later in hulle toekomsplanne in.

			Ja, Gretha is altyd reg. Gretha is goed vir hom. Gretha verstaan hom en hy vir haar.

			Dis absurd om telkens terug te dink aan daardie soen onder die boom. En heeltemal belaglik dat hy van toe af alles tussen hom en Gretha daaraan meet. Dis veral skreiend dat niks in die meer as twee jaar wat hulle uitgaan ooit naastenby kon kom by wat hy daardie aand in enkele ure ervaar het nie. En skoon simpel dat hy soms dagdroom oor hoe dit kon gewees het. Tussen hom en Maria.

			Aan sy nagdrome wil hy liefs nie dink nie.

		

	
		
			Sestien

			2020

			Donderdag 26 Maart

			Bredasdorp

			Marilyn

			Toe sy vanoggend aangekondig het sy gaan Bredasdorp toe omdat Vywerbaai en Vogelbaai net twee kartonne van haar soort sigarette kon oplewer, het Anna haar kop geskud en Leah haar oë gerol, maar dit het hulle nie gekeer om elkeen vir haar ’n lysie te gee nie.

			En nou staan sy in Checkers in ’n ellelange ry en dis net mense waar jy kyk. Van sosiale afstand is daar geen sprake nie. Die handreiniger wat aangespuit is met die inkomslag moet lankal uitgewerk wees. Hoeveel kieme sit nie net aan die verpakking van die goed wat sy uit die rakke gehaal het nie. En boonop was daar by die sigarettoonbank ná sy daar ook ’n helse ry mense trotseer het, net twee kartonne sigarette oor. En die bleddie Leah het net een karton gebring. Sy het darem meer as genoeg voorraad vir drie weke van inperking, maar nogtans. Liewer te veel as te min.

			Nêrens is daar handreinigers of selfs gewone antibakteriese handewasmiddels beskikbaar nie. Selfs die rakke met die duurste wyne is haasbek. Waar die bokswyn gewoonlik staan, is daar nie ’n enkele een oor nie.

			Van haar plan om heel eerste by die apteekgedeelte ’n griepinspuiting en maskers te kry, het dadels gekom. Niks entstof beskikbaar nie. Ook nie maskers nie.

			Miskien sal sy by Clicks se apteek kan regkom, maar om daar weer deur hierdie soort hel te gaan, is ondenkbaar. Aan die ander kant sal dit dom wees om nie ’n griepinspuiting te probeer kry nie. Dalk beter om te kyk of sy by ’n gewone apteek kan regkom. 

			Sy stoot die waentjie ’n enkele tree vorentoe. Nog sewe waentjies voor haar. 

			Dis asof sy nie asem kan kry nie en tegelykertyd asof sy elke liewe kiem om haar met elke asemteug in haar longe intrek. 

			Marilyn vries toe iemand van agter af aan haar stamp. 

			“Sorrie, sorrie.” Die man lig sy hand verskonend, sy palm pienk teen die donkerte van sy vel, sy glimlag skitterwit.

			Sy knik en glimlag flouerig terug. In hierdie gedrang is onbedoelde aanraking seker onvermydelik. Voorheen sou sy dit skaars agtergekom het, maar nou voel dit asof die ligte aanraking aan haar arm bly kleef.

			Uiteindelik breek haar beurt by die kassier aan. Die vrou lyk moeg, maar groet nietemin. Marilyn begin uitpak. Voel skuldig oor die luukse artikels. Die kassiere sal waarskynlik nooit daaraan dink om sampioene te koop nie. Sal vir peppadews, parmesaan en agurkies geen doel hê nie. Ook nie die roomkaas of yslike blok cheddar kan bekostig nie. 

			Dis met tye soos dié dat sy hierdie land met sy ongelykhede haat. Natuurlik is daar oral ongelykhede, maar hier is dit skreiend. Tussen haar en Lira en Mirre het hulle Beulah en haar kleinkinders se lewe aansienlik verbeter en Boeta sien goed na sy werkers om, maar dis ’n druppel in ’n yslike emmer.

			Marilyn gee vir die pakker van die sakke ’n buitensporige fooitjie, maar dit koop nie haar gewete af nie. 

			Dinge is soos dit is, probeer sy haarself oortuig van haar ou mantra toe sy met die uitgaanslag haar hande uithou om met reiniger bespuit te word. 

			Vlak voor haar trollie gooi ’n dogtertjie met parmantige kroes boksterte die polistireenhouer van ’n wegneemete op die teëlvloer neer. Ingedagte buk Marilyn en gooi dit in die asblik reg langs die bankie waar die ouers sit. Toe sy besef wat sy gedoen het, vryf sy haar hande aan haar romp af.

			Sy loer by Clicks in, maar die ry na die kassiere staan al amper by die deur uit. Sy laat haar hande eers bespuit voor sy met ’n sug terugstap na haar motor toe. Die vrou op die bankie loer onder haar wimpers deur na Marilyn. Die dogtertjie het ’n sjokolade gekry en gooi met ’n giggellaggie die papieromhulsel dié keer in die vullisdrom.

			Marilyn glimlag vir haar, maar die kind lê reeds weg aan die lekkerte.

			Wanneer sal die kleinding weer ’n sjokolade proe? Alhoewel, haar ouers lyk netjies aangetrek en goed versorg. Die meisietjie dra ’n skattige rokkie. Hopelik is hulle welvarend genoeg om die pandemie finansieel te oorleef.

			’n Morbiditeit sak op haar toe terwyl sy die sakke in die kabriolet laai. Hoeveel mense gaan nie hulle werk permanent verloor nie? Vir hoeveel lê daar hongerte voor? En dit terwyl sy omgekrap is omdat daar nie voorsiening gemaak is vir genoeg griepinspuitings nie. En dat sy minder sal moet rook omdat haar sigaretvoorraad dalk lank moet hou.

			Van pure ongedurigheid stap sy sommer die ent na die naaste apteek toe. Sy kom selde in Bredasdorp, maar sy onthou waar dit is van die keer toe sy ’n voorskrif vir Fynn moes kom haal ná sy ongeluk.

			Sy sug diep toe sy ook hier ’n ellelange ry op die lyf loop. Agter die voorskriftoonbank werk daar ten minste drie aptekers waar daar gewoonlik net een is.

			“Kan ek help?” vra ’n assistent agter die kosmetiektoonbank, haar stem dof agter ’n masker.

			“Weet jy dalk of daar nog griepinspuitings beskikbaar is?”

			Die vrou skud haar kop. Sy draai na die voorskriftoonbank en lig haar op haar tone. “Meneer Paul?” roep sy oor die koppe heen. “Is daar nog griepinspuitings?”

			’n Lang, fors gryskopman kyk op en trek sy masker tot onder sy ken asof hy vlugtig wil asemhaal. Hy skud sy kop en wys met sy hande die produk is gedaan voor hy die masker weer terugsit en die volgende voorskrif neem. Vir ’n oomblik kyk hy af voor sy kop weer opruk.

			Marilyn staan steeds asof sy in sement gegiet is vandat sy ’n breukdeel van ’n sekonde gelede daardie eienaardige kleur oë en die gleufie in sy wang geëien het.

			Paul

			Die lang, grysblonde dreadlocks trek eerste ’n mens se aandag, maar dis die trotse nek, die vrou se houding wat ’n klokkie lui. Tussen die ry mense deur sien hy flertse van ’n bont romp. Die lae hals van die sigeunerbloes. ’n Kop voor hom verberg haar gesig vir ’n oomblik, beweeg dan weg. Die oë is dieselfde diepblou. Die mond nie meer so vol nie en daar is fyn plooitjies om die hoeke.

			Hy gaap haar aan, wil haar naam uitroep, maar weet hy moet hom misgis. Dit kan nie Maria Marais wees nie. Die laaste keer toe hy haar gesien het, was sewe jaar gelede. Op die Kaapstadse lughawe.

			Sy, aan die sy van ’n ietwat luidrugtige, veel ouer man. Hy en Drieka, op pad Skiathos toe om hulle drie-en-twintigste huweliksherdenking saam met vriende wat ’n gastehuis daar het te vier. Hulle laaste reis saam buiteland toe.

			Soos nou, was dit herkenning soos al soveel keer in flieks uitgebeeld is. Across a crowded room ... Nou nog onthou hy hoe intens die woede was wat in hom opgestoot het. Soos nou weer. Bliksemse afperser wat sy is. As hy net dink aan sy pa ...

			“Vreemd om jou dié tyd van die jaar agter die apteektoonbank te sien, Paul. Gewoonlik is dit mos Desembers. Maar nie laas jaar nie, as ek reg onthou.” 

			Hy kyk onwillekeurig af. ’n Bejaarde dame glimlag op na hom toe, haar gesig ’n bedding plooie, die lyfie inmekaargetrek van die osteoporose, maar die oë nog skerp en intelligent.

			“Help net uit,” is al wat hy kan uitkry. Hy probeer glimlag, maar dis asof sy gesigspiere gevries het. Sy blik wip weer op, maar die vrou wat hom aan Maria Marais herinner het, is weg. Asof sy ’n gees was. En dit moes ’n gees gewees het. Al vra spoke uit die verlede nie vir griepinspuitings die dag voor drie weke se inperking weens Covid-19 nie. En dit op Bredasdorp, sekerlik een van die laaste plekke waar hy die gepoleerde, glansryke blondine wat hy op die lughawe raakgeloop het, sou verwag het.

			Marilyn

			Haar hart klop so vinnig dat sy skaars asem kan kry. Die ding voel asof dit by haar keel gaan uitspring en terughardloop apteek toe.

			Marilyn moet by die hoek van die straat eers gaan staan om die duiseligheid af te skud. Paul. Paul Avenant. Op Bredasdorp. Agter ’n apteektoonbank.

			Dis tog onmoontlik. Hy het nie sy studie klaargemaak nie. Is hy bloot die assistent? Op sy ouderdom?

			“Mevrou?”

			Marilyn kyk af na die jongerige vrou langs haar wat ook wag om die straat oor te stap. Die bult onder die verbleikte bont rok verraai sy is verwagtend en sy het ’n kleuter op die arm. Onder die ander arm is ’n verslete handsak styf vasgeknyp.

			“Is Mevrou oukei? Mevrou lyk bleek en kyk hoe bewe die hande.”

			“Ek is oukei. Baie dankie.”

			“Is Mevrou seker?”

			Marilyn kan net knik. Die duiseligheid wil nie wyk nie.

			“Die apteek is net hier anderkant. Ek kan Mevrou gou seintoe vat?”

			Marilyn skud haar kop, skielik naar. Sweet bars oor haar lyf uit.

			“Oe nee, ag herretjie tog. Sêra! Sêra! Kom vat vir Priscillatjie lat ek die mevrou help. Kyk hoe bleek het sy geword!”

			Iemand kom nader. Woorde sweef om haar rond. Marilyn se bene gee onder haar mee. Sy gryp die stopteken se paal net-net raak. Iemand help haar om op die randsteen te gaan sit.

			’n Kind begin huil. “Mamma! Mammamamama!” blêr die stemmetjie.

			“Sjj, Priscillatjie, sjj. Jou se mamma kom nou. Sy gaan net gou iemand roep om vir die tannie te help.” Dit moet Sêra wees wat die kind probeer troos.

			Marilyn probeer haar kop skud, maar dit vererger die duiseligheid. Haar hart klop net al vinniger. Sweet drup van haar slape af.

			Iemand kniel by haar. ’n Seker hand vou koel om haar gewrig. Neem haar polsslag. Nog ’n koel hand rus op haar voorkop. 

			“Dit het gelyk asof sy dronk voel.” Priscillatjie se ma se stem. “Nie drank-dronk nie, as Meneer weet wat ek bedoel. Dronkerig in die kop. Bleek. Hande wat bewe.” Daar sit steeds skrik in die stem.

			Priscillatjie se huil het bedaar, maar sy snik nog.

			“Gaan vra een van die personeel om twee Disprins op te los en bring dit hierheen, asseblief? So gou moontlik.” Die stem is kalm, maar daar is tog ’n ondertoon van dringendheid.

			Is dit ’n hartaanval? Gaan sy nou waaragtig op die hoek van ’n straat die ewigheid tegemoet? 

			“Jy kon net so wel op die hoeke van strate jou ware gaan uitstal het, Maria.” Haar pa se mond was ’n wit kring. “Jy het daarvoor gevra. Gesmeek. Moenie nou kom simpatie soek nie. Uit my huis uit! Ek bied nie huisvesting aan hoere nie!” 

			Iemand hou ’n glas teen haar lippe. Marilyn sluk onwillekeurig. Proe die Disprin. 

			Hoe lank dit duur, weet sy nie, maar uiteindelik begin haar hartkloppings bedaar. Kry sy weer behoorlik asem. Toe sy haar oë oopmaak, draai die wêreld nie meer om haar nie.

			“Beter?” Paul se stem, maar tog ook nie. Jeugdigheid is afgeskaaf en vergrof deur ouderdom.

			Sy knik, weier om na hom te kyk waar hy langs haar gehurk sit. Bly net staar na die stoptekenpaal waaraan sy steeds vasklou.

			Paul kom orent. “Ek raai jou dringend aan om so gou moontlik ’n dokter te gaan sien. Ek kan uiteraard nie vir seker sê nie, maar ek vermoed dit was ’n transiënt iskemiese aanval.”

			“Wat dit ook al mag wees,” mompel sy en kyk straatop, weg van hom af.

			Hy help haar aan die arm op, maar steeds weier sy om na hom te kyk. “’n Miniberoerte in gewone taal.”

			Haar nek ruk outomaties om en sy kyk op. “Beroerte?” Paul se oë. Die gleufie in die wang is nou ’n plooi, maar onteenseglik Paul s’n. Sy het haar nie verbeel nie.

			Marilyn kyk weer vinnig weg.

			“Ja, Maria Marais, of wat jou van ook al nou is.” Daar is bitterheid in sy stem. “’n Miniberoerte wat dikwels die voorloper is van die real thing.” 

			“Paul?” keer sy toe hy begin wegstap.

			Sy voetstappe verstil. “Dankie. En my naam is Marilyn. Marilyn Murray.”

			“Marilyn.” Hy gee ’n sarkastiese laggie. “Dit maak sin.” Hy begin weer aanstap.

			“Paul!” roep sy hom ’n tweede keer terug.

			Sy hoor hoe hy omdraai. “Ja?” Ergerlik.

			Sy kyk op in daardie eienaardige oë wat al meer as veertig jaar by haar spook. “Wat de fok maak jy hier van alle plekke?”

			“Ek kan jou dieselfde vra, maar ek stel nie belang in die antwoord nie.”

			Sy bly na hom kyk terwyl hy met besliste treë wegstap.

			Toe hy in die apteek verdwyn, kyk Marilyn rond of sy haar weldoeners kan sien.

			Priscillatjie se ma staan aan die oorkant van die straat en hou haar dop. Van Sêra is daar geen spoor nie.

			Marilyn stap na die oorkant toe, haar bene nog effens lammerig.

			“Is Mevrou beter?” vra die vrou met die neutbruin oë en stap haar tegemoet.

			Marilyn knik. Dis eintlik verstommend, maar blykbaar is aspirien ’n wondermiddel. “Ek is. Baie dankie. Ek weet nie hoe om jou en Sêra te bedank nie.”

			“Dis oukei, Mevrou. Ek is net bly Mevrou is beter. Ek het amper my melk weggeskrik.” Sy gee ’n laggie.

			Marlyn glimlag. “Wat is jou naam?”

			“Patricia, Mevrou. Patricia Kortje.”

			“En ek is Marilyn.” Marilyn steek haar hand uit, trek dit vinnig weer terug.

			“Elmboë, Mevrou.” Patricia lag weer en bied haar elmboog aan.

			Sy stamp haar elmboog liggies teen Patricia s’n.

			Marilyn huiwer. “Kyk, ek wil jou nie in die gesig vat nie. En ek wil nie hê jy moet dink ’n goeie daad kan of behoort afgekoop te word nie, maar is jy en jou kinders versorg vir die tyd van die inperking?”

			Patricia kyk af. “My se man het sy se werk verloor, Mevrou. Maar die Here sal sorg.” Haar oë is blink en bang toe sy opkyk. “Die Here en die UIF.”

			“Het jy iets daarteen as die Here my gebruik om jou te help?”

			Patricia kyk af en skud haar kop verleë. “’n Tienrandjie sal help, Mevrou.”

			“Ek het ’n beter plan. Kom.” Marilyn koers terug Checkers toe. “Kyk, niemand het genoeg geld om my weer daarbinne te kry nie en ek en kindertjies verstaan mekaar nie,” sê sy in die stap. “Maar as jy iemand kan kry om na Priscillatjie om te sien, Sêra dalk, kan jy ’n trollie so vol laai as wat jy wil – hoe voller hoe beter – en my dan laat roep as jy byna by die till is sodat ek kan kom betaal. Ek sal in die rookafdeling van die Wimpy wees.”

			“Vol, Mevrou?” Patricia kyk haar onseker aan.

			“Propvol. Soveel as wat jy daar kan inkry. Goed wat julle regtig nodig het. En wat sal kan hou.”

			Patricia lyk steeds onseker. “Gaan Mevrou ’n selfiekiekie op Facebook sit? Van ons en die trollie?” 

			Marilyn frons. “Nee, hoekom sou ek dit wou doen?”

			“Dis wat met iemand wat ek ken, gebeur het. En toe kom leen al wat leef en beef in elk geval omtrent alles wat sy gekry het.”

			Marilyn gaan staan. “Dis bedoel vir jou en jou gesin. Jy kan uitdeel as jy wil, maar ek sou jou aanraai om dit net te doen as daar regtig nood is.”

			“Maar hoe kry ek die trolliegoed by my huis?”

			“Patricia, daar is nie ’n catch nie. Ek sal jou en Priscillatjie en jou aankope by jou huis gaan aflaai. Ek sal net nie nog iemand kan oplaai nie. My kar is te klein.” Hoe kan dit so moeilik wees om iemand te help?

			“Die Here het Mevrou waaragtig gestuur, want selfs in ’n taxi gaan ons nie kan regkom nie.”

			“Nou toe. Ek gaan Wimpy toe. Stuur iemand om my te kom roep as jy so drie trollies weg is van die till af, oukei?”

			“Ek maak so, Mevrou.” ’n Yslike glimlag breek oop oor haar gesig, versomber dan weer. “Mevrou maak regtig nie ’n grap nie? Mevrou sal regtig till toe kom?”

			“Regtig. Op my erewoord. Ek wag in die Wimpy. Rookafdeling,” herhaal sy. Sy val waaragtig weer flou as sy nie nou koffie in haar lyf en rook in haar longe kry nie.

			Al moet dit nou ook in ’n stink vertrekkie agter glas wees. Waar is die dae toe mens nog enige plek kon rook. 

			Sy kry haar sit en steek haar sigaret op nog voor haar bestelling geneem is. Haar hande bewe nog steeds.

			Paul? Hier?

			1978

			Dinsdag 21 Februarie 

			Potchefstroom

			Maria

			“Hei, Maria!”

			Sy kyk op na een van haar medestudente wat haar roep. Dié waai ’n brief deur die lug. Maria se hart sak sommer. Sy is nie laat nie en was heeltyd op die uitkyk vir Paul.

			Sy stap na die meisie met die brief. “Vir my?”

			“Jip. ’n Gorgeous ou het gevra dat ek dit vir jou gee.”

			Maria neem die brief by haar. “Dankie. Hoe laat was jy hier?”

			“Half. Ek het ’n vroeë lift gekry.”

			Sou Paul moedswillig vroeg gekom het in die hoop dat hy haar nie hoef te sien nie? Maar hoekom sou dit aan hom saak maak? Hy het mos sy Gretha vir wie hy duidelik bo haar verkies het sonder om eens te probeer verduidelik waarom hy in die niet verdwyn het.

			Sy kyk af na die brief in haar hand. Sy is nie eens lus om dit te lees nie. Sy is siek en sat van die Avenant-broers. Daar is in elk geval nie nou tyd nie.

			Dis eers die middag toe sy haar boeke op haar lessenaar by die huis uitpak dat sy weer onthou van die brief.

			Sy aarsel, skeur dan tog die koevert met Meraai voorop geskryf oop.

			Liewe Meraai

			Mag ek maar sê “liewe”?

			Meraai, ek het drooggemaak. Akademies en andersins. Akademies pla my nie. Ek kon nog nooit sien dat ek in ’n agt-tot-vyf-job kan sit vir die res van my lewe om dan af te tree en dood te gaan nie. Dit maak nie vir my sense nie. Ek wil voluit leef of glad nie.

			Dat ek drooggemaak het wat ons verhouding betref, pla my wel. Baie. Jy was en is steeds my eerste en groot liefde. Ja, daar was ander meisies, maar ek het dit bedoel toe ek gesê het jy is my trouvrou.

			En toe staan en neuk ek dit op en is te skaam ná die tweede keer om weer om verskoning te vra. En daarna te trots. Ek kan nie vir jou sê hoe jammer ek is nie. Ek kan nou my gat skop, maar ek neem jou nie kwalik dat jy mý onder my jis geskop het nie.

			En nou moet ek army toe gaan. Vir twee jaar! Dis asof PW spesiaal vir my gewag het om die verpligte diensplig te verleng.

			Basies lê voor – waarvoor ek kans sien. Daarna is dit Grens toe en dis ’n ander saak. Almal op pad Grens toe besef die moontlikheid bestaan dat jy nie gaan terugkom nie. Dit is after all oorlog.

			Ek is bereid om my lewe op te offer vir volk en vaderland, maar net as ek weet jy het my vergewe. Net as ek weet jy dink aan my – al is dit net as vriend – en bid vir my.

			Ek is bang. Dit erken ek ruiterlik. Nie net vir wat voorlê nie, maar dat ek sal doodgaan sonder dat ek reggemaak het wat ek verbrou het.

			Kan ons mekaar nog een keer sien voor ek weggaan? Ek sweer ek sal dié keer nugter wees. Ek wil net so bitter graag dinge uitpraat. Asseblief, Meraai, ek kan nie die gedagte verduur dat ek moet weggaan sonder dat ons gepraat het nie.

			Ek is op die oomblik op pad Pretoria toe, maar sal Vrydagmiddag en -aand by die kommune wees om my goed in te pak en die volgende dag huis toe te vat. (Saterdag en Sondag sal ek by my ouers moet deurbring.)

			Dit sal vir my oneindig baie beteken as jy my so vieruur, halfvyf se kant daar kan ontmoet. Ongelukkig kan ek jou nie eens nooi vir iets te ete en drinke nie. My ma het die geldkraantjie dig toegedraai ná my mislukte pogings op varsity. En ek mag die Morris net gebruik om my sake in orde te kry.

			Ek weet hoe streng jou pa is en dat dit vir jou moeilik sal wees, maar ek smeek jou, maak asseblief ’n plan? Dit sal vir my oneindig baie beteken.

			Nog altyd lief vir jou

			Awie

			Maria vou die brief toe. Haar eerste reaksie is teensin om Awie weer te sien, maar durf sy die pleidooi verontagsaam? Sê nou hy gaan regtig dood op die Grens? Sy sal haarself nooit kan vergewe dat sy hom nie ten minste gaan groet het nie.

			Sy het Vrydag tot vieruur klas. Sy kan vir haar pa sê sy en Gideon gaan koffie drink. Vir Gideon kan sy sê sy moet iets by een van die koshuise gaan haal. 

			Die waarheid verdraai, kom al makliker vir haar. As mens hel toe gaan vir een keer se lieg, gaan jy maar nog steeds hel toe vir meer as een keer.

			Hoe lank kan hulle gesprek nou duur? Hy sê jammer en sy sê voorspoed vorentoe. Dis al. Sy huisgenote sal in die omgewing wees. Paul in die agterplaas. 

			Eerder ’n paar ongemaklike oomblikke waarin sy hom die beste toewens en sê sy en Gideon is in ’n ernstige verhouding, hy moet nou van haar vergeet, as selfverwyt later as hy dalk iets oorkom.

		

	
		
			Sewentien

			2020

			Donderdag 26 Maart

			Bredasdorp

			Paul

			Nie Maria of die vrou wat om hulp kom vra het, is êrens te sien toe Paul weer by die apteek uitstorm nie. 

			Hy sien wel die vrou wat saam met die een met die kleuter was waar sy vir die verkeer wag om oor die straat te stap, ’n selfoon teen haar oor. Hy drafstap na haar toe.

			“Oukei. Ek is nou daar,” hoor hy haar sê net voor sy die straat oorsteek. Hy haal haar in toe sy haastig koers kies na die sentrum toe.

			“Ekskuus?” probeer hy haar aandag trek.

			Sy kyk op, herken hom klaarblyklik en gaan staan.

			“Die vrou vir wie julle gehelp het, weet jy dalk in watter rigting sy geloop het?”

			“Sy is by die Wimpy, Meneer. Ek moet haar netnou gaan roep wanneer Patricia se trollie vol is en sy derde van voor in die ry staan, Meneer.”

			“Dankie.” Hy het vrede met hulle reëlings, hy wil net weet hoe hy haar in die vervolg kan vermy. 

			Hy stap haastig Wimpy toe. Hy laat sy hande spuit en kyk rond. Niemand met grys dreadlocks nie.

			“Soek Meneer iemand?” vra die kelner.

			Hy beskryf haar vlugtig. 

			“Rookafdeling, Meneer. Daar agter die glas.”

			Sy sit in die hoek, sien hy toe hy die glasdeur oopmaak. Die reuk van rook hang swaar in die lug al is sy die enigste in die vertrekkie. Die vars rook pla hom nie, die reuk van ou rook, ’n reuk waarvan mens nooit heeltemal binnenshuis ontslae kan raak nie, wel.

			Haar oë rek toe sy hom sien binnekom. Daardie oë. Plooitjies daar rondom, maar steeds daardie Sophia Loren-oë, net blou. Verder lyk sy tien jaar jonger as wat hy weet sy is.

			Hy gaan sit oorkant haar, vou sy arms. “Marilyn Murray, sê jy?”

			Sy trek net diep aan haar sigaret en blaas die rook die lug in.

			“En wat de fok soek jy op Bredasdorp van alle plekke?” 

			“Ek dag jy stel nie belang nie.”

			“Ek het my bedink. Ek sal moet weet as ons mekaar wil vermy.”

			“Moenie bekommerd wees nie. Ek weet nou ek moet Bredasdorp vermy. Selfs ná die lockdown.”

			“Ek bly nie in Bredasdorp nie. Ek het ’n huis in Suiderbaai. En ek wil weet waar jy bly. Net om seker te maak.”

			Sy haal haar skouers traak-my-nieagtig op en druk haar sigaret dood. “No skin off my nose. Ek woon in Vywerbaai.”

			Hy sit terug in sy stoel. “Van alle plekke, hoekom daar?”

			Sy kyk hom so stip aan dat hy amper wegkyk. “Omdat my seun daar woon. En my kleindogter.”

			Sy lig haar ken terwyl haar blik strak op hom bly. “My seun wat hierdie jaar twee en veertig word.” Sy druk haar sigarette in haar handsak, sit ’n noot onder die piering en skuif uit die bankie. “Maak jou eie somme, Paul Avenant.”

			Sy is by die deur uit voor hy ’n woord kan uitkry.

			Dit voel asof yswater deur sy are en elke bloedvat inpomp. Dis onmoontlik. Sy is na ’n huis vir ongehude moeders gestuur. Die kind sal aangeneem word. Dis wat haar pa gesê het. Dis wat hy al meer as vier dekades lank glo.

			1978

			Woensdag 22 Februarie

			Potchefstroom

			Paul

			Hy wil amper omdraai toe hy sien Fred Vosloo staan in die kombuis ’n toebroodjie en maak. Hulle kry dit meesal reg om mekaar grotendeels te vermy en verder te ignoreer. Dit was nie eens moeilik nie. Fred slaap omtrent net hier – ook nie eens dikwels nie – en Paul kom self maar min in die huis. Hy eet selfs in sy kamer.

			Die enigste ou met wie hy sou kon vriende maak, is Geerts, maar dié sien hy selde. Geerts het klaarblyklik besef persoonlike sake is taboe, dus bly dinge gemoedelik wanneer hulle mekaar wel raakloop. Merendeels gesels hulle oor Geerts se belangstelling in medisinale plante wat weer aansluit by Paul s’n in moderne geneesmiddele. 

			“Yes-ja,” groet Fred.

			“Ek kom haal net my wasgoed uit die masjien.” Waarom hy verduidelik, weet nugter.

			“Tu casa, mi casa.” Fred druk die toebroodjie plat en sny dit in twee. “By the way, die mooie Maria is glo nie meer ’n maagd nie.” Hy hap in die toebroodjie en begin oopmond kou.

			Paul kry die plastiekmandjie van die rak af en buk by die wasmasjien se bek. Hy gaan hom moet inhou al kners hy so hard op sy tande dat sy kake daarvan pyn. Fred saai sekerlik net gif om hom terug te kry vir die opstopper van destyds.

			“Gideon het glo Sondagoggend geblom en toe sy pel vra wat hom so gelukkig maak, was sy woorde: ‘Al wat ek kan sê, is my ballas is aansienlik ligter.’” Fred lag dat die krummels in alle rigtings spat.

			Paul probeer die woede afsluk. Wat Maria doen, is haar eie saak en sy moet seker al twintig wees, maar wat de bliksem het dié Gideon gedink doen hy toe hy daardie uitspraak gemaak het? Dat varke soos Fred uitvind en haar deel van hulle vernederende gedagtes maak, is skreiend. 

			“Dit vat nie ’n Einstein om twee en twee bymekaar te tel nie.” Fred vee sy mond met die agterkant van sy hand af. “Daai broer van jou gaan kraam as hy dit hoor. Hy het sy plannetjies agtermekaar gehad om haar tot in sy bed te soft-soap voor hy army toe gaan.”

			“Werklik?” Paul ys van binne. Daardie brief. Hy moes dit nooit vir Maria gegee het nie. Wat ook al daarin staan. Maar hy het en toe trek hy boonop kleinkoppie en vra iemand anders om dit vir haar te gee. Al wou hy haar hoe graag weer sien. 

			Dêmmit, hy moes eers die brief oopgestoom en gelees het, maar hy het aanvaar Awie wil regtig dinge tussen hom en Maria regmaak voor hy weggaan.

			Hopelik sal Maria nie so onnosel wees om Awie weer te vertrou nie. Buitendien, sy en dié Gideon moet definitief ernstig oor mekaar wees as hulle bereid is om professor Joost Marais se toorn te trotseer indien hy sou uitvind sy dogter is nie so kuis soos hy van haar verwag om te wees nie.

			Eintlik kan hy nie glo dat sy haar kon laat ompraat nie. Alhoewel, sy was baie passievol in sy arms. Jaloesie skiet soos ’n pyn deur hom. Spyt haal jaloesie in.

			Fred se lag klink weer op toe Paul orent kom met die mandjie wasgoed. “Ek was toe reg, nè. Ek kon reeds op daardie kenmekaar sien sy is ’n warm enetjie.” Hy gee Paul ’n vermakerige kyk. “Jy kon jouself daardie poging tot ridderlikheid gerus gespaar het.”

			Paul stap wasgoeddraad toe en hang sy handdoek, jeans en hemde op. Dit hou sy hande gelukkig besig genoeg sodat hy nie weer een beseer teen Fred se kaak voor sy woede bedaar het nie.

			2020

			Donderdag 26 Maart 

			Vywerbaai

			Marilyn

			Sy volg Patricia se aanwysings na haar woonplek in ’n beswyming en is steeds in ’n beswyming toe dié haar met trane in die oë vir die soveelste keer bedank nadat sy die horde supermarksakke uitgelaai het.

			Uiteindelik ry Marilyn in dieselfde beswyming daar weg, Vywerbaai toe.

			“Marilyn? Is jy siek of wat? Jy is lykbleek,” begroet Anna haar bekommerd.

			Leah kyk op van waar sy aartappels aan die skil is. Sy sit die skiller haastig neer en vee haar hande aan ’n vadoek af. “Marilyn?”

			“Net ’n hoofpyn,” mompel sy en is op met die trap na haar kamer voor hulle enigiets verder kan sê. Hulle moet maar self daaraan dink dat daar goed in haar kattebak sal wees.

			Sy pluk die gordyne toe en gaan lê op die bed. Miskien is sy op pad om “die real thing” te kry. Sy voel naar en bewerig. ’n Hoofpyn dawer inderdaad deur haar kop.

			Beroerte. Sê nou sy gaan dood? 

			Eintlik sal dit op hierdie tydstip oukei wees, dan spring sy hierdie Covid-gemors vry. Hoef sy nooit weer vir Paul te sien nie? Maar sê nou sy gaan nie dood nie en word ’n vegetable? Of raak verlam?

			Sy maak haar oë toe en dwing haarself om diep uit haar diafragma asem te haal. In en uit. In en uit.

			1978

			Vrydag 24 Februarie

			Potchefstroom

			Maria

			Sy kan nie glo Paul en Awie bly nog al die tyd in so ’n aaklige plek nie. Dit lyk asof iemand begin verbou het, toe moeg geraak en alles net so gelos het. Die tuin is ’n woesteny en die stoep toe onder die stof en besaai van blare.

			Die vensters kyk al drie blind na haar – toegeverf. Spaar seker gordyne.

			Maria klop huiwerig aan. Dit lyk nie of daar lewe is nie. Sy hoor ook nie stemme of voetstappe nie. Sy klop weer, harder dié keer.

			Een van die vensters, ’n hele ent regs van die voordeur, kraak oop. “Die deur is nie gesluit nie, dêmmit.” Die volmaangesig van een van Awie se pelle loer uit. Doepie, as sy reg onthou. 

			“O, dis jy.” Hy kyk haar op en af en grinnik. “Awie is in sy kamer. Hy slaap seker weer sy roes af. Gaan maar net in. Eerste deur links in die gang.”

			Sy roes? Hy het belowe hy sal nugter wees. As hy slaap of enigsins onder die invloed lyk, draai sy net daar om, neem sy haar voor toe sy by die voordeur ingaan.

			Die deur links is toe. Regs is nog ’n deur. Oop. Fred Vosloo lê op sy bed en rook. Die deel van sy kamer wat sy kan sien, lyk asof ’n orkaan dit getref het.

			Vinnig keer sy haar rug op hom en klop aan die deur oorkant Fred s’n.

			“Kom in.” Awie se stem.

			Verlig druk sy die deur oop, maar steek dan vas. Dis donker in die kamer. Net ’n paar kerse en ’n bedlampie brand. Dit ruik na wierook. Musiek speel sag in die agtergrond. “Stairway to heaven”. Dit weet sy omdat Gideon die Led Zeppelin-tape het.

			“Kom in, Meraai. Pasop net vir die trappie.”

			Sy bly staan waar sy is. “Kan jy die lig aansit, asseblief?”

			“Die globe het gebars. Kom, jou oë sal gou gewoond raak.”

			“Kan jy nie net die vensters oopmaak nie?”

			“Sorrie, vasgeroes. Maar ons kan die deur oophou as jy wil.”

			Sy kyk om. Fred sit nou regop op sy bed, ’n skewe glimlag om sy mond, sy oë sonder skroom op hulle gerig.

			“Kan ons nie êrens anders heen gaan nie?” Sy vervies haar vir die pleitende noot in haar stem.

			“Die kombuis. Maar ek dink Geerts sit soos gewoonlik daar en bier drink.” Hy vat haar hand. “Ek sal nie byt nie, Meraai. Ek wil net dinge uitpraat. Probeer verduidelik waarom ek so onnosel was. Verkieslik privaat. Asseblief?” Hy klink nugter en werklik boetvaardig. 

			Sy laat toe dat hy haar teen die trappie afhelp. Dit laat haar beter voel dat Geerts ook in die huis is. Sy loop hom soms op die kampus of in die dorp raak en hy knoop altyd ’n geselsie aan.

			Awie trek die deur toe. Nou is dit nog donkerder, maar haar oë raak geleidelik gewoond aan die sterk skemerte. ’n Driekwartbed, ’n tafel en stoel en ’n hangkas is die somtotaal van die meubels. 

			“Ou Kobus, dis nou die eienaar van die huis, is ’n suinige bliksem. Ek het hom gevra om die gloeilamp te vervang, maar hy reken die volgende inwoner kan dit doen aangesien vanaand my laaste aand hier is. En ek kerm al hoe lank oor die vensters wat nie kan oopmaak nie, maar dit val op dowe ore. Maar kom sit.”

			Hy wys na die bed, maar sy kies die stoel. Sy gaan sit op die puntjie daarvan.

			Awie beduie na ’n bottel en twee waterglase op die tafel. “Kan ek vir jou ’n glasie skink?”

			Sy skud haar kop. “Ek het net kom groet, Awie. En net ter wille van wat tussen ons was. Dis nie nodig dat jy enigiets verduidelik nie. Jy het om verskoning gevra en dis genoeg. Maar as jy nog iets wil sê, moet jy dit nou sê. Ek moet by die huis kom.”

			“Oukei, maar ek het ’n bietjie jenewermoed nodig.” Hy skink vir hom ’n sopie in. Dis beslis nie wyn nie, maar sy kan nie uitmaak wat op die bottel staan nie. 

			“Wat is dit?” kan sy nie help om te vra nie.

			“Doepie het vir my ’n bottel perskemampoer gegee as ’n afskeidsgeskenk.”

			Sy ril. “Dit moet seker baie sterk wees.”

			“Nie so erg soos wat almal dit maak nie. Proe.” Hy hou die glas na haar toe uit.

			Maria skud haar kop.

			“Net lippe natmaak, man. Net om die smaak te kry. Mens drink dit soos likeur.”

			Selfs haar ma drink af en toe ’n kelkie likeur.

			“Wag, ek skink vir jou ’n bietjie in jou eie glas. Lyk my jy is bang vir kieme.” Hy gee ’n laggie.

			Dis min genoeg, sien sy toe hy die skoon glas vir haar aangee. Sy proe versigtig, maak omtrent letterlik net haar lippe nat. Die goed brand haar mond en tong, maar die nasmaak is die ene perske.

			“Dis nogal toevallig,” hoor sy Awie sê toe hy op die naaste punt van die bed gaan sit. “Dis juis dié goed wat veroorsaak het dat ons uitmekaar is.”

			Sy kyk op. “Hoe so?”

			“Die aand toe ons sou gaan uiteet het ... Ek was so senuagtig dat Doepie my ’n dop daarvan ingejaag het. En toe nog een voor ek hier weg is. En toe moes ek so lank wag vir jou en Paul. Die bier alleen sou my nie so gevang het nie en die mampoer alleen ook nie. Die kombinasie was egter fataal. Iets wat ek glad nie voorsien het nie.”

			Dis nog steeds nie ’n verskoning vir die toestand waarin hy was nie, maar dit sal sinloos wees om nou verwyte rond te slinger. Buitendien, uiteindelik was dit die wonderlikste aand van haar hele lewe – al wil sy dit nie graag erken nie en al het dit op niks behalwe ’n gevoel van verwerping uitgeloop nie. “Hoekom het jy my nooit weer daarna gekontak nie? Tot nou toe bedoel ek.” Eintlik wil sy weet waarom Paul haar daarna geïgnoreer het, maar sy sal nooit die moed hê om hóm te vra nie.

			“Soos ek in die brief gesê het, ek was skaam. Ek het vermoed jy sou my nooit weer wou sien nie, maar wou jou dit nie hoor sê nie. Toe bly ek maar uit jou pad uit en hoop jy kontak my eerste wanneer jy nie meer kwaad is vir my nie. En toe dit nie gebeur nie, het ek my hardegat gehou, maar eintlik het ek geweet ek het my kanse sleg verspeel.”

			Dis maar ’n bra flou verskoning, maar gelukkig is dit nie meer iets wat haar traak nie. Sy het nou vir Gideon en haar pa vertrou hom selfs. Verkeerdelik, maar dit was darem net die een keer en sy sal self sorg dat dit nie weer gebeur nie. Gideon sê nou wel dit bewys hoe lief hy haar het en dat sy ook só bewys sy is lief vir hom, maar sy voel net ... goedkoop.

			“Meraai, sê asseblief net vir my jy het my vergewe?” ruk Awie haar terug uit haar nare herinneringe aan daardie middag.

			Sy neem nog ’n piepklein slukkie van die mampoer. Vergewe is maklik as mens weet dis die laaste sien. Wel, seker nie die heel laaste nie. Potch is hulle albei se tuisdorp, maar vir die grootste deel van twee jaar sekerlik die laaste. “Alles reg, Awie. Ek aanvaar jou verskoning.” Sy sit die glas neer en staan op. “Ek wens jou net die beste toe. Sterkte met die army. Ek sal aan jou dink.”

			Hy staan ook op en kom staan voor haar. “Kan ek vir oulaas ’n drukkie kry? Dit sal vir my baie beteken.”

			“Awie ...” Sy skud haar kop.

			“Net ’n susterlike drukkie. Iets om te onthou wanneer ek onder die koeëls gesteek word.” Hy vat haar polse vas en trek haar sagkens nader. Tipies Awie. Gee hom die pinkie en hy gryp die hele hand.

			“Ai, Awie.” Sy probeer uit sy greep uitdraai, maar hy trek haar al vaster teen hom. “Awie! Los my!”

			“Net ’n drukkie, Meraaitjie? Asseblief?” 

			Sy sug. Laat hy dan nou maar sy drukkie druk en klaarkry. Maar hy kry nie klaar nie, hy trek haar net al vaster teen hom vas en die volgende oomblik kantel hy haar met een beweging op die bed om.

			“Awie! Nee!” Sy probeer hom van haar af wegdruk, maar hy is te swaar, sy greep te sterk. Hy pen haar onderlyf met syne vas 

			“Ja, Meraaitjie. Het jou ma jou nie geleer dis gevaarlik om in ’n man se slaapkamer te kom nie? Maar aan die ander kant, ek hoor ’n kar is goed genoeg vir jou.” Met een hand ruk hy haar bloesie oop. Hy pluk haar bra op. Een bors glip uit, die ander een word pynlik deur die bra vasgeknyp.

			Haar gil word blitsig met ’n kussing gesmoor. 

			Hy tel pille uit, maak voorskrifpakkies op, laat dit deur Elsabe afteken en groet mense, glimlag selfs, maar hy voel soos ’n zombie.

			Elsabe bedank hom vir sy hulp en sê sy sal hom bel as sy hom regtig nodig het, maar sy dink die ergste stormloop is verby. Mense gaan nou tuisbly sover hulle kan.

			Vyfuur ry hy Suiderbaai toe en onthou te laat dat hy nog ekstra bier wou koop. Sy gedagtes neuk al na die vrou met die dreadlocks. Wat toe nie haar kind afgeteken het nie. Wat ’n enkelma op wat ... twintig, een en twintig ... moes geword het. Van haar liegbekpa sou sy geen hulp gekry het as sy teen sy wense ingegaan het nie. Is dit hoekom sy ... Maar dis steeds nie rede genoeg om ander se lewens te vernietig nie. Die skuldiges dalk nog wel, maar nie die onskuldiges nie. Nee, wat Maria Marais gedoen het, bly onvergeeflik.

			Die Fortuner hik sleg deur ’n slaggat. Konsentreer, dêmmit! Help nie hy sit en dink aan vrot koeie in stokou slote en val letterlik in een vas nie. Die sewe kilometer grondpad van Vywerbaai af na sy huis toe is ten beste ’n nagmerrie. Veral hierdie laaste kilometer of wat.

			Toe hy om die laaste draai kom en Sabine se motor nog voor sy huis staan, weet hy finaal dat vandag maklik as een van die kakste dae van sy lewe sal kan deurgaan. En dit sê baie.

			Nie eens die entoesiastiese manier waarop Raka en Koki hom begroet, kan hom van die teendeel oortuig nie.

			Gisteraand was erg genoeg. Hy het haar grotendeels ignoreer terwyl sy hom heeltyd verwytend aankyk. Gelukkig het sy net ná aandete gaan slaap en vanoggend was sy nog nie op toe hy apteek toe is nie. En nou is sy nog steeds hier. Fok! Hy moes seker gemaak het sy kry haar ry.

			Sabine staan in die kombuis en maak een of ander konkoksie wat vaagweg na Thaise kos ruik.

			Hy bly in die deur staan, sy hande op sy heupe. “En nou?”

			“Ek maak vir ons kos.” Sy kyk hom ewe onskuldig aan met ’n wat-bedoel-jy-lig van die wenkbroue.

			“Sabine, watter deel van ‘net vir een aand’ en die geïmpliseerde ‘jy is nie welkom hier nie’, het jy nie verstaan nie?” Diplomasie is klaarblyklik nie iets waarvoor sy ontvanklik is nie, dus maar reguit wees.

			Sy vou haar arms. “Ek het besluit ek sal jou van plan laat verander. Ek gaan jou wys dat ek hier kan aanpas en lief genoeg is vir jou om die beste daarvan te maak. Ek gaan jou so mooi versorg dat jy my nie weer sal wil laat gaan nie.” ’n Glimlag speel om haar mond, maar daar is onsekerheid in haar blik.

			Liewe fok. Hoe dikvellig kan mens wees? En dis amper sesuur. En om middernag vannag slaan Covid die traliedeure toe. Niemand mag oor munisipale grense beweeg sonder ’n permit nie.

			“Sabine, jy gaan nou onmiddellik in jou kar klim en jou ry kry.”

			Haar onderlip stoot effens uit. “Dis nie hoe maklik dit gaan wees nie, Paul. Ek weet jy is kwaad vir my en jy het seker rede, maar ek gaan vergoed vir die fout wat ek gemaak het. Buitendien, al my goed is uitgepak. Ek sal nooit alles weer kan inpak en voor donker hier wegkom nie. En jy weet ek is nagblind.”

			“Daaraan moes jy gedink het toe jy besluit het jy gaan die kans waag om te bly. Jammer, Sabine, maar met of sonder jou besittings, jy is nie welkom hier nie.” Een en twintig dae saam met haar sonder enige kans om uit te gaan behalwe om kos te koop, klink soos tronkstraf. Van die hardepadsoort. 

			Wat hom op enige tydstip laat dink het hulle kan ’n sukses van ’n huwelik maak, is duister, maar met haar Leah de Wit-speletjie het sy haar ware kleure gewys. Kleure wat hy beslis nie in sy lewe wil hê nie.

			Haar oë rek. “Paul! Jy het jou foute, maar jy was nog altyd ’n heer. Jy kan my nie hier wegstuur die donker in nie.”

			“Ek het so pas, Sabine. Klim in jou motor en ry. Jy kan dit nog voor donker Stellenbosch toe maak as jy Caledon om ry. Die verkeer behoort lig te wees.”

			“En as ek weier?”

			Skaakmat. Hy kan haar in haar voertuig tel, maar hy kan haar nie maak ry as sy nie wil nie. Het sy dan geen trots nie? Gee sy glad nie om dat sy in soveel woorde weggejaag word nie?

			Hoe de moer gaan hy drie weke met so ’n mens uithou? En hy wou met haar trou?

			Die glimlag wat sy hom gee, is triomfantlik. Die lig in haar oë is egter nydig. Sy kry haar sin, maar sy is de bliksem in dat sy dit op dié manier moes kry. 

			Wat het sy gedink? Dat hy haar met ope arms terug sal verwelkom in sy lewe ná haar optrede?

			Ja, besef hy. Sy het. Teen alle sin en rede in.

			Vywerbaai

			Marilyn

			“Liewe donner, Marilyn! Wat makeer jou?” Anna buig oor haar waar sy op haar bed lê en huil, en laat rus haar hand teen Marilyn se voorkop.

			Marilyn skud haar kop. “Gaan net weg. Los my uit.” Dit klink asof sy in ’n tonnel praat. En sy voel ook asof sy in ’n donker tonnel is. Een sonder ’n lig aan die einde. Asof ’n rotsstorting dit permanent afgesluit het.

			“Nee. Ek gaan nie weg nie en ek los jou ook nie uit nie. Jy kom saam met my ondertoe en kom eet. Ek het vir ons gesonde anti-Covid-kos gemaak.”

			“Gee my eerder arseen.”

			“Oukei, maar dit sal jy ook onder moet kom haal. Jy kan nie op so ’n pragtige aand hier lê en krepeer nie.”

			“Ek kan.” Die trane vloei darem nie meer so erg nie. Sy blaas haar neus vir die soveelste keer in die soveelste snesie.

			“Jy sou dalk kon as ek nie hier was nie, maar nou is ek. Ek gee jou tien minute om jou gesig te was. As jy dan nog nie onder is nie, kom haal ek en Leah jou al moet ons jou met die trap af sleep.”

			Marilyn druk net weer haar gesig in haar maskarabesmeerde kussing.

			“Marilyn! Ek is ernstig.”

			Marilyn loer deur haar gekoekte wimpers. Anna Rheeder lyk nogal formidabel waar sy hande in die sye staan met ’n verbete uitdrukking op haar gesig. 

			Sy draai op haar rug, snuif en sluk. “Ja, frau Hitler. Ek hoor.”

			“Nou toe. Gehoorsaam dan.”

			Dis nie die opdrag wat haar laat gehoorsaam nie, maar die kommer in Anna se oë. Hulle het genoeg bekommernisse sonder dat sy onnodig daartoe bydra. 

			Anna se anti-Covid-kos is heerlik, maar Marilyn kry dit net met moeite afgesluk. Met die wyn het sy egter geen probleem nie.

			“Gaan jy ons nou vertel wat aangaan, of moet ons martelmetodes op die internet naslaan?” vra Leah nadat sy en Anna die tafel afgedek en die skottelgoed weggepak het terwyl Marilyn rook.

			Sy het darem ophou bewe en die naarheid is weg. Haar hoofpyn is nou ook nog net ’n skim van wat dit was.

			“Marilyn!” Leah se stem is skerp. Geduld is nie haar sterkpunt nie. Nog minder as haar eie.

			“Ek het vandag iemand uit my verlede gesien. Paul. Paul Avenant.” Dit voel so vreemd om sy naam hardop uit te spreek. Asof sy naam in haar mond krul en draai, om haar lippe kleef.

			Leah se oë rek groot. Amper asof sy die naam herken, maar dis nie moontlik nie. Sy het Leah nog nooit vertel van haar Potch-dae nie. Al ken hulle mekaar al soveel jare, is dit eers die afgelope twee jaar wat hulle gereelderig oor en weer kuier.

			“En?” Anna kyk haar vraend aan.

			Trane wel in Marilyn se oë op. “Agterna beskou, was hy die groot liefde in my lewe. Of altans, hy kon gewees het. Maar ek ... my pa het sy lewe verwoes.”

			“Hoe so?” frons Anna.

			Marilyn begin vertel. Eers hortend, maar geleidelik met meer spoed tot sy nie meer weet hoe om op te hou nie. Sy vertel hulle van die begin af. Van Awie, van Gideon, van haar pa. En van Paul. Toe sy by die middag in Awie se kamer kom, by die deel waar sy op die bed neergegooi is, bars sy in trane uit en haar woordekraan gaan toe.

			Anna sit haar arm om Marilyn se skouer.

			“Wát? En toe verkrag hierdie Awie-fokker jou?” roep Leah uit, haar stem rou.

			Marilyn knik. Nie dat dit die einde van daardie dag se verskrikking en ellende was nie.

			“Ek hoop hy het lank gesit.”

			“Ek is nie polisie toe nie.”

			Sy kan sien Leah moet haar bedwing om nie uit te vaar daaroor nie. “Jy kan hom steeds laat aankla, jy weet?”

			Marilyn skud haar kop. “Dan vind Fynn uit.”

			“Is die vark Fynn se pa?”

			Marilyn haal haar skouers snikkend op. “Of Gideon. Of ...” Nee, sy kan nie verder nie. Nie verder dink nie, laat staan praat.

			“Of?” 

			Marilyn skud net haar kop.

			“Dis genoeg vir een aand, Leah. Marilyn kan ons verder vertel wanneer sy reg is. En net as sy wil.” Sy gee vir Marilyn nog ’n papierservet aan.

			Marilyn snuit haar neus en druk die trane droog. “Ek kan regtig nie nou verder nie. Fynn moet asseblief net nooit uitvind wat ek julle vanaand vertel het nie. Nie eens ná my dood nie. Ek het al die jare vir hom gelieg. Vir sy eie beswil.”

			“Maar ...”

			“Leah,” knip Anna haar streng kort. “Genoeg, het ek gesê.”

			Leah gee haar ’n kyk. “Ja, Júffrou.” Sy sug. “Oukei, my lips are zipped, maar ek wil later meer hoor.” 

			“Ek sal ook niks sê nie,” onderneem Anna. “Maar moenie nou boonop praat van doodgaan nie, Marilyn. Asseblief. Nie in hierdie tye nie.”

			“Wel, ek moet. Ek het vergeet om te sê: Ek het blykbaar vandag ’n miniberoerte gehad.”

			“Jy het wáát?” Leah se stem kom skril uit.

			Anna se mond val oop. “En jy sê ons nou eers?”

			Marilyn snuit haar neus nog ’n keer. “Dit klink erger as wat dit is, maar ek moet dokter toe gaan.” Sê Paul. Paul wat in ’n apteek werk, maar nie ’n apteker kan wees nie, want hy is geskors. Te danke aan haar pa. 

			En tog staan hy agter ’n apteektoonbank in verdomde Bredasdorp van alle plekke. Drie en veertig jaar sedert sy hom laas gesien het. Dis nou behalwe vir die keer op die lughawe kort voor sy en Gerald getroud is. Wat sy wens nooit gebeur het nie. Nie die troue of dat sy Paul toe weer gesien het nie. Albei was ’n fokop.

			“Liewe hemel, Marilyn. Het jy al ’n afspraak gemaak? By die dokter, bedoel ek.” Immer praktiese Anna.

			Sy skud haar kop.

			“Ek sal vir jou een maak. Môre sodra die spreekkamers oopmaak.” Anna se stem is ferm.

			“Hier is nie ’n dokter op Vywerbaai nie,” probeer Marilyn keer. Leon tel gelukkig nie. Hy is afgetree. 

			Anna gee haar ’n kyk. “Daar is een in Vogelbaai. Jy was mos al daar.”

			“Basta nou. Jy gaan en jy gaan môre.” Die beslistheid in Leah se stem laat geen geleentheid vir teenpraat nie. “Ek vat jou daarheen.” 

			Marilyn kyk van die een na die ander. “Hoe de fok sou ek dit ooit sonder julle gemaak het?” kry sy uit voor die trane weer begin stroom.

			Suiderbaai

			Paul

			Die aandete is seker gangbaar as mens van Woolies se voorafbereide kos hou. Wat toevallig nie sy gunstelingkos is nie. Maar hy is baie bederf. Eulalie is ’n meesterkok. Drieka het haar op elke denkbare kursus gestuur. 

			“Ek is jammer dis nie meer uitgebreid nie. Daar was nie tyd nie,” maak Sabine verskoning.

			Te besig om uit te pak, seker. “Jy hoef nie kos te maak nie. Ek is gewoond daaraan om dit hier self te doen.” Hy weet hy klink bot. Wel, hy voel bot. Dit voel asof hy beleër is.

			Sabine vroetel met haar selfoon, sit dit dan neer. “Paul, asseblief. Moenie só wees nie. Die korona-ding het my die lig laat sien. Ek weet nou ek het heeltemal irrasioneel opgetree. Ek is jammer. So jammer. Jy was reg. ’n Troue gaan oor ons. Nie die gaste nie. As jy wil, kan ons sommer voor ’n landdros trou.”

			Sy lyk werklik jammer, maar is dit omdat hy die groot liefde in haar lewe is of omdat sy nie haar driemiljoen gekry het nie en nou boonop werkloos is? Dis nie baie moeilik om af te lei dat laasgenoemde nader aan die waarheid is nie. 

			Hy vou sy arms. “Sabine, ons gaan nie trou nie. Ek is jammer, maar dit moet vir jou ook duidelik wees dat dit nooit sou gewerk het nie. Dat ons dalk liewer was vir die idee om in ’n verhouding te wees, as vir mekaar.” Hoekom hy so blind was vir die feit, weet geen mens nie, maar dis waar.

			“Nee, dit is nie so nie. Ek was net te opgewonde oor die perfekte troue. Ek ... ek het jou nodig in my lewe. Ek weet dit nou.”

			Paul staan op en neem hulle borde na die opwasbak.

			“Ek sal opwas as jy my net wys waar die skottelgoedwasser is.” Sy kom staan langs hom. “Ek neem aan jy het intussen al een gekry?”

			“Nog geen skottelgoedwasser nie. Maar jy is welkom om op te was.” Hy draai weg. “Nag, Sabine.”

			“Paul! Ons moet dinge uitpraat!”

			Hy skud sy kop en hou sy hand in die stap op. “Nie vanaand nie, Sabine. Asseblief.”

			Dalk is sy vermoede verkeerd, maar hy sluit in elk geval sy kamerdeur. 

			Hy is reeds in die bed toe die ligte kloppie kom. Hy bly stil al weet hy sy kan die leeslig se gloed onder die deur sien skyn.

			“Paul?”

			Hy kners op sy tande, dwing hom om stil te bly. Nie seker wat uit sy mond gaan kom nie.

			“Nag, Paul.” Hy kan hoor sy huil, voel soos ’n luis, maar verhard sy hart.

			Eers toe hy haar slaapkamerdeur hoor toegaan, ontspan hy effens.

			Sy gedagtes is in ’n warboel. Eers Sabine wat opdaag. Toe Maria in die apteek. Nee, Marilyn nou. Marilyn wat bleek en verskrik op die sypaadjie sit. Marilyn in die Wimpy. En toe weer Sabine. Al die herinneringe wat deur hom spoel. Sy brein kan dit nie verwerk nie, laat staan sy hart.

			Hy tel sy boek van die bedkassie af op. Lê en lees tot sy arm moeg is van boekvashou. Hy sit die lig af en probeer onthou wat hy gelees het. Niks, hy kan niks onthou nie. 

			In die donker bly hy lê en pieker oor sy predikament tot die slaap hom tog êrens in die vroeë oggendure kom vat na ’n plek waarheen diepblou Sophia Loren-oë hom agtervolg.

			Anna gee haar net ’n kyk toe Marilyn nie eens ’n beskuit wil eet nie en haar koppie koffie skaars halfpad drink. Die hol kol op haar maag kan sy nie meer verduur nie.

			Vir Leah kry sy oortuig sy is heeltemal daartoe in staat om self te bestuur. Dat Leah haar net onnodig aan die donnerse virus sal blootstel as sy haar dokter toe sou neem. 

			Maar eintlik wil sy graag ’n rukkie alleen wees. Selfs weg van die twee vroue wat op hierdie oomblik vir haar steunpilare is.

			Die wagkamer is leeg toe sy vroegoggend by ontvangs aanmeld. Sy spuit haar hande, maak seker haar masker bedek neus en mond. Praktiese Anna het gister vir hulle elkeen twee gaan koop by ’n leerling se ma wat goed is met naaldwerk en die geleentheid vir ’n ekstra geldjie nou benut.

			Sy sal haar testament moet aanpas, slaan die gedagte Marilyn toe sy gaan sit nadat sy ingelig is daar is ’n pasiënt voor haar wat reeds “by dokter” is. Voor daardie beroerte haar tref. Of Covid. Maar hoe stel ’n mens ’n testament op as jy van dag tot dag nie weet hoeveel jy werd is nie?

			Die huis is maklik. Dit gaan na Celeste toe. Maar hoe sorg sy vir Marli se toekoms? Mirre en Boeta s’n? Die ander is welaf genoeg, maar nie hulle nie. En Boeta gaan nou geen inkomste hê nie. Mirre ook nie.

			En daar is Beulah. Sy het nou wel onderneem om die Ankers gedurende die inperking te onderhou, maar sê nou sy gaan dood? Beulah-hulle moet ook in haar testament versorg word. Shirley is skrander en ’n goeie atleet. Dit sal ’n sonde wees as sy nie universiteit toe kan gaan nie. Die twee kleinseuns het ook talente wat bevorder moet word.

			Marilyn sug. Vader behoede dat enigeen van haar erfgename nie die pandemie oorleef nie. Sy kan maar gaan, sy is oud, maar tog net nie hulle nie. As selfs een van haar mense moet doodgaan, het sy ook niks meer uit te rig op hierdie blou bal wat deur die ruimte tol nie.

			’n Lang, maer man met ’n toiingsnor kom verby haar gestap. Die res van die wagkamer is steeds leeg.

			“Mevrou Murray? Jy kan maar deurkom.” Die ontvangsdame staan met Marilyn se lêer in haar hand. Nie dat daar veel in is nie. Sy was een keer hier toe haar griep wou-wou oorslaan in brongitis en dis dit.

			“Dokter Louise is nie vandag aan diens nie, maar dokter Jacques sal na jou omsien. Hy is dokter Louise se nuwe vennoot.”

			Tipies platteland, vanne is nie belangrik nie. Sy het haar sielkundig voorberei om met ’n vrou te praat, nie ’n man nie, maar dit help seker nie sy skop teen die prikkels nie.

			Sy maak seker haar masker sit reg en volg die ontvangsdame spreekkamer toe nadat haar hande eers weer ontsmet is.

			Agter die lessenaar kom ’n aantreklike man van ongeveer Fynn se ouderdom orent, trek sy masker oor sy neus en mond voor hy groet.

			Is almal op die hele wye wêreld wat nou soos ’n maskerbal gone wrong lyk, dan deesdae jonger as sy?

			Die ontvangsdame sit die lêer op die lessenaar neer en trek die deur agter haar toe.

			“Ek slaan net hier neer as jy my gaan mevrou-Murray. Ek is Marilyn. En nie getroud nie.” Haar skalkse glimlag gaan natuurlik agter die masker verlore. Hemel, mens kan nie eens meer flirt nie. En flirtasie was nog altyd haar redding wanneer sy senuagtig voel. Of sommer net ’n bietjie af voel. Of sommer net vir die lekker.

			Die plooitjies om sy oë kreukel nietemin. 

			“Kom sit, Marilyn. Ek is Jacques en wel getroud. Waarmee kan ek help?”

			Haar oë begin ineens brand. “Ek dink ek is aan die doodgaan.”

			Die wenkbroue wip op. “Dit kan ons nie toelaat nie. Vertel my wat skort.”

			Sy vertel wat daar op die hoek van die straat gebeur het. Hoe sy gevoel het. Van ’n aptekersassistent wat haar gehelp en gesê het sy moet by ’n dokter uitkom.

			Jacques ondersoek haar. Bloeddruk. Effens hoog, moet sy hoor. Stetoskoop. Geen kommentaar daarop nie. Klop teen haar knie. Sy skop hom amper raak. Vat hier, druk daar, voel haar pols. Vra dat sy haar masker afhaal en neem haar koors nog met ’n outydse koorspen. Sê hy vertrou nie die elektroniese goed nie.

			Masker terug. Gaan sit weer aan die ander kant van sy lessenaar. Hy vra haar uit.

			Ja, sy rook. Min of meer vyf en twintig per dag. Ja, sy drink. Minstens ’n bottel wyn per dag. Sy het ’n histerektomie gehad. Op een en veertig. Vergroeisels. Ja, ’n algehele een. Ja, sy gebruik ’n jel as hormoonvervanging.

			Dis waaragtig nie die soort goed wat sy aan hierdie mooi kind wil erken nie, maar voor ’n dokter verpulwer ydelheid en trots. Word jou ouderdom en skete blootgelê. Jou broosheid. En swakhede. Die skade wat jy jou liggaam te lank aangedoen het.

			“Ek stem saam met die assistentapteker. Dit was vermoedelik ’n transiënt iskemiese aanval. Oftewel ’n miniberoerte,” kom die uitsluitsel ’n ewigheid later. “En ja, dit is dikwels ’n voorloper van ’n volbloedberoerte. Die goeie nuus is, ek kan jou behandel. Die slegte nuus is dat jy gaan moet ophou rook en baie matiger drink.”

			“Dalk net minder rook?” vra sy pleitend.

			Hy skud sy kop. “Of jy een of dertig rook, die resultaat is dieselfde.”

			Marilyn skud haar kop. “Minder rook, kan ek. Ophou? Nee. Ek leef eerder korter op my eie gelukkige manier, as langer en is permanent miserabel.”

			“Dis jou keuse, Marilyn. Intussen gaan ons ’n bloedmonster neem en ’n paar toetse laat doen. Wanneer laas het jy ete en drinke gehad?”

			“Gisteraand geëet en vanoggend water en ’n halwe koppie koffie gedrink. Watse toetse?”

			“Lewer en dies meer. En aangesien jy nie vanoggend geëet het nie, kan ons toets vir cholesterol ook. Reg so?”

			Sy knik al haat sy dit om te laat bloed trek. Sy voel altyd of sy wil flou word as sy haar bloed so in die flessie sien tap. Trouens, die sig van enige bloed laat haar naar voel.

			Hy begin ’n voorskrif uitkrabbel. “Ek gaan vir jou ’n ligte antidepressant voorskryf saam met ’n paar ander goed.”

			Marilyn frons. “Vir wat?”

			“Jy is geweldig gespanne. Kyk hoe wit staan jou kneukels. En jy haal onreëlmatig asem. Baie naby aan hiperventilasie. Dis nie goed vir jou nie. En ek weet dis nou moeilik, maar jy moet oefening kry. Elke dag. Stap sal al help. Swem as jy kan. Fietsry is ook goed. Wanneer ons weer mag.”

			“Dit klink na harde werk.” Sy probeer flirtasie intoneer, maar slaag nie daarin nie.

			“Marilyn, ek kon dit skaars glo toe jy sê jy is twee en sestig. Jy lyk veel, veel jonger. Maar jou liggaam weet hoe oud jy is en hoe goed jy ook al van buite lyk, ek vermoed jy het die binnekant redelik goed opgefoeter.”

			“As dit nie vir die bedekte kompliment was nie, het ek jou onmiddellik as my dokter gefire.”

			“Dit staan jou vry.” Die waaiertjies om sy oë verklap sy glimlag. Hy stoot die voorskrif oor die lessenaar na haar toe en dan ook ’n papier wat blykbaar iets met die bloedtoetse te doen het.

			Hy kom orent. “Ek sal jou bel sodra ons die uitslae kry. Pas jouself mooi op,” word sy verdaag.

			Marilyn gee ’n onderlangse grom. “Ek hou donnerswil nie op rook nie.”

			Hy stap om die lessenaar en hou die deur oop. “You live by the sword, you die by the sword.” Hy sê dit met simpatie in sy stem.

			“Dis my swaard, en ek kan daarmee maak wat ek wil.” Dit kom maar flouerig uit.

			“Jy kan. Bye, Marilyn. Dit was ’n plesier om jou te ontmoet.”

			Sy knipoog vir hom net voor hy die deur met ’n laggie toestoot.

			Jacques-sonder-van herken onskuldige flirtasie, maar gaan seker vanaand by sy vrou kla oor ou vrouens wat te orig vir hulle eie beswil is.

			So be it.

			Toe sy in die kabriolet klim, voel sy ineens doodmoeg. Sy sit terug, ruk die masker tot onder haar ken en maak haar oë toe. 

			Flirtasie en moedswilligheid was nog altyd haar breekwater teen aanslae van die lewe. Nie dat haar flirtasies altyd onskuldig was nie. Soms was daar ’n baie definitiewe doel daaragter. Dikwels slinkse manipulering.

			Maar toe sy nog Maria Marais was, het sy van flirtasie niks geweet nie. Sy het wel op die moeilike manier uitgevind van die onkeerbaarheid van mans se drange en hulle minagting vir vroue. Hulle dierlike lus agter die vroulike liggaam aan sonder inagneming dat ’n vrou meer as ’n liggaam is. En dat die skade aan die gees, siel as mens wil, groter is as aan die liggaam. Veel, veel groter. Onmeetbaar – selfs drie en veertig jaar later.

			1978

			Vrydag 24 Februarie

			Potchefstroom

			Maria

			Awie se brute hardhandigheid skok haar, maar dis genadiglik vinnig verby. Sy voel van onder oopgeskeur toe hy van haar af opstaan en die gulp van sy jeans toetrek.

			“Jy sien, Meraaitjie, mens speel nie cockteaser met ’n man nie. Jy los nie sommer ’n man net omdat hy nie hoogheilig is nie. Laat dit vir jou ’n les wees.”

			Sy kan net gewalg na hom opkyk, steeds verbyster deur wat so pas gebeur het.

			“En as jy dink jy kan by iemand gaan klik, dink weer. Jy was in my kamer. Vrywillig. Wie gaan jou glo dat die res dalk nie heeltemal so gewillig was nie. Alhoewel, ek dink jy het in elk geval daarvoor gevra. Wou hê dit moet gebeur. Dis hoe julle vroumense is. Kastig vroom, maar vra met julle lywe. En as mens dan vat wat julle aanbied, is dit skielik ook nie goed nie.”

			Sy kan steeds nie ’n woord uitkry nie.

			Awie kry die bottel mampoer aan die nek beet, skroef die prop af en vat ’n diep teug. Hy vee sy mond met die agterkant van sy hand af. “Satisfaksie ná die aksie. Baai, Meraai. Ek skoert nou. Things to see and do, jy weet.”

			Steeds stom, sien sy hoe hy by die deur uitgaan en dit agter hom toeklap.

			Dofweg hoor sy Fred se stem en Awie se lag.

			Sy maak haar oë toe, laat die trane stroom waar hulle wil. Sy voel so vuil. So besmet. Fisiek en geestelik. Sy weet sy moet hier wegkom, maar hoe? Alles aan haar pyn. En waarheen? Waar sal sy Awie se vieslikheid kan gaan afwas?

			Dis eerder die lig wat ineens van die gang af inkom as die geluid van die deur wat haar oë laat oopvlieg. Die lig verdwyn, die deur klik toe. Sy sien ’n figuur naderkom, hoe hy sy broek haastig laat sak en ’n enorme ereksie vrylaat. En toe is Fred op haar.

			Sy sit haar verbete teë, maar hy is te sterk vir haar. Sy probeer skree, maar sy hand verfrommel haar mond terwyl hy in en uit haar lyf beweeg. Dit voel asof hy ’n besemstok in haar opdruk, uittrek. Opdruk, uittrek.

			Hy gee ’n kreun en uiteindelik is dit verby.

			“Nou weet jy hoe ’n regte man voel, maagd Maria.” Sy stem is skor. “En die grootste voël op die kampus.”

			Sy knyp haar oë toe en begin gil, maar dis net ’n kermgeluid wat uitkom. Haar hele lyf pyn. Sy voel rou van binne. Haar kop wil bars.

			Haar oë vlieg oop toe die deur weer oopgaan. Fred gaan uit en die volgende oomblik is Doepie daar. Hy is bo-op haar voor sy regop kan kom.

			“Fok, fok, fok,” kreun hy terwyl hy haar probeer binnedring, maar dit nie regkry nie. Sy voel net iets slap en nat teen haar lies. 

			Hy lê nog op haar en vryf hom teen haar toe die deur weer oopgaan.

			Die hooflig flikker aan en Geerts staan die kosyn vol.

			“Godsverdomme!” ’n Streep Hollands volg. Vir Doepie tel hy met een hand van haar af op en smyt hom behoorlik in die hoek waar hy opgekrul bly lê en kreun.

			Geerts gaan sit langs haar op die bed en tel haar op sy skoot. Hy hou haar beskermend teen hom vas, wieg haar soos ’n kind.

			“Mariatje, lief Mariatje. Wat het die hondebraaksel met jou gemaak?”

			“Hulle het my seergemaak, Geerts. Baie seer.” Die huil neem oor by haar skor woorde.

			“Hulle?” Sy sien die skok in sy oë. “Paul!” bulder hy oor haar kop. “Paul!”

			Oomblikke later staan Paul in die deur. Hy word lykwit. “Wat de fok ...?”

			“Daardie slakslym in die hoek. Vra hom wat aangaan. Nee, vat hom polisie toe. Iets, doen iets.”

			Paul kyk verward van Geerts na Maria. Herken haar klaarblyklik toe eers. “Liewe fok! Maria?”

			Die volskoot van sy geskokte bont oë is die laaste beeld wat sy sien voor alle lig uitdoof.

		

	
		
			Twintig

			2020

			Vrydag 27 Maart

			Vogelbaai

			Marilyn

			“Mevrou? Mevrou Murray?”

			Marilyn se oë skrik oop toe sy die geklop aan die venster hoor en sy druk die knoppie om dit oop te maak.

			“Mevrou? Ek sien jou so lank hier in die motor sit. Eers wou ek nie pla nie, maar is Mevrou oukei?” Die ontvangsdame se voorkop kreukel in ’n verskrikte frons.

			Marilyn vryf vervaard met haar palms die trane wat deur haar wimpers gesyfer het af.

			“Ek is fine, darling. Maar dankie. Ek is maar net ’n bietjie vies oor ek moet ophou rook.”

			“Is Mevrou seker?”

			“Doodseker.”

			“Ag, Mevrou, die dokters gaan ook partykeer te erg met mens aan. Vat dit maar net dag vir dag, bietjie vir bietjie.”

			“Dankie.” Marilyn probeer glimlag. “Jy is dierbaar.” Sy skakel die enjin aan. “Veilig bly.”

			“Baai, Mevrou.” Die ontvangsdame waai vir haar toe sy wegtrek.

			Daar is meer goeie mense op die aarde as slegtes. Meer goeies as slegtes. Meer ... Dit word haar mantra tot buite die dorp waar sy onthou sy het toe nie haar voorskrif by die apteek gaan kry nie. Sy het hoeka nog van die pille wat dokter Louise vir haar artritis voorgeskryf het ook nodig.

			Sy maak ’n U-draai en toe sy apteek toe stap, is sy bly haar masker steek haar rooi gehuilde neus weg. Aan haar oë kan sy niks doen nie.

			Op die drumpel steek sy vas, maak seker net die bekende apteker is agter die voorskriftoonbank al weet sy Paul werk in Bredasdorp. As sy hom op hierdie tydstip moet sien, noudat sy weer onthou het wat hy moes gesien het toe hy by daardie kamer ingestap het, beswyk sy net hier. 

			Suiderbaai

			Paul

			Vir ontbyt het hy sy gewone vrugteslaai en muesli gehad terwyl Sabine nog slaap en daarna is hy viswaters toe, maar nou staan Sabine se poging tot middagete voor hom.

			Warmgemaakte sop uit ’n blik en effens verlepte Woolies-toebroodjies wat vars smaaklik kon gewees het.

			Sabine se mooi oë is gevul met opwellende trane. “Oukei, ek kan nie kosmaak nie. Skiet my.”

			“Maar by die huis het jy al ...”

			Sy skud haar kop. “Eulalie het vir my gemaak en gelos sodat ek net hoef op te dien.” 

			Dis nou dieselfde Eulalie agter wie se werk sy aan was as hy die skimpe tussen hulle gesprekke deur reg verstaan het. Asof hy Eulalie wat vir Drieka tot die einde toe opgepas en versorg het ooit sou vervang. Eulalie wat soos ’n suster vir Drieka was al was Eulalie soveel jonger. 

			“Partymaal het ek kos ingesmokkel wat ek by ’n restaurant gekoop het.” Die trane begin drup. 

			Hy sug diep. “Dis nie ’n misdaad om nie te kan kosmaak nie, Sabine. Jy kon maar net gesê het.”

			“Ek was bang ek verloor jou. Hulle sê die pad na ’n man hart loop deur sy maag en jy is net die beste gewoond.” Sy snuif en vroetel ’n snesie uit haar mou, vee haar neus af en druk haar oë droog. Sy tel haar selfoon op, kyk blykbaar onsiende daarna en sit dit weer neer. Sabine en haar selfoon. Altyd aan die whatsapp en facebook. Dis waarskynlik haar trooskombersie.

			Dié keer sug hy nog dieper. “Sabine ...”

			“Paul! Ek ís lief vir jou. Ek sal ’n goeie vrou vir jou wees. Ek sal leer kook ook.”

			“En hier bly? Hier op Suiderbaai? In hierdie huis?”

			Die huiwering is kort, maar verklap wat hy vermoed al knik sy. “Ek sal net bietjie wil verander aan die huis. ’n Skottelgoedwasser kry en die lakens en duvetoortreksels vervang met Egiptiese katoen, byvoorbeeld. En die meubels is baie afgeleef. Selfs jy moet dit kan insien.”

			Egiptiese katoen. Inderdaad. Hoe kom enige mens daarsonder klaar?

			“Soos hierdie ou tafel.” Sy beduie na die kombuistafel waarop Drieka se ouma nog melk gekarring en deeg uitgerol het. ’n Tafel met soveel stories wat in elke grein en merkie ingewroet is. ’n Tafel waarby hy en Drieka jare lank gesit en gesels en filosofeer het, duisende kere Scrabble gespeel en legkaarte gebou het. Hy moes Eulalie smeek om dit hierheen te kan bring selfs nadat Phillip besef het hoeveel sentimentele waarde die tafel vir hom inhou en dit aan hom geskenk het. 

			“’n Mens mag mooi herinneringe nie verwaarloos nie, Paul. Hierdie tafel is joune – nie as besitting nie, maar as herinnering aan van die mooiste oomblikke van jou en Drieka se lewe saam,” het Phillip met soveel begrip gesê.

			“Dis stokoud en lendelam,” ruk Sabine se stem hom terug uit sy gedagtes.

			“Ons gaan nie trou nie, Sabine,” herhaal hy gisteraand se woorde voor sy haar eie graf nog dieper kan grawe. “Ons pas nie by mekaar nie. Op Stellenbosch het ons dit nie agtergekom nie, of dalk geïgnoreer, hier is dit ooglopend.”

			Sy sak op die stoel neer. “Maar wat nou?” Sy klink verslae, eerder as hartgebroke.

			“Nou gaan ek ’n saadbrood bak vir middagete.” Hy begin die bestanddele bymekaarkry.

			“Jy kan brood bak?” ’n Maskaramerk sit skuins onder haar oog.

			“Net saadbrood. Eulalie se resep.”

			“En vanaand?”

			“Alikreukels op basmatirys. Dit was die vier-en-twintigste al donkermaan, maar die see was vanoggend nog steeds laag en ek kon uithaal. Ek wil hulle juis gaan skoonmaak en opkook terwyl die brood in die oond is.”

			“Maar is dit nie onwettig nie?”

			“Op die oomblik, omdat ons nie strande toe mag gaan nie, ja. Maar daar is nie ’n siel nie. Ek stel niemand in gevaar nie. Verder kan jy vyf alikreukels per persoon uithaal as jy ’n permit het. Wat ek het.” Dis vyf grotes, maar gaan steeds karig wees vir twee mense. Daar is darem nog ’n paar in die vrieskas van Desember af. Hy sal die spulletjie maar opjazz met room al is dit ’n sonde om vars allies te meng met gevriesdes.

			“Miskien sal ek vanaand ook net brood eet,” sê sy huiwerig.

			Hy lig sy wenkbroue.

			“Ek hou nie van alikreukels nie. Ek hou nie eens van vis nie. Ek is O-bloedgroep. Ons is die vleiseters.” Sy klink trots daarop.

			“En al die vis wat jy al saam met my geëet het? Eenkeer alikreukels ook as ek reg onthou?”

			Sy haal haar skouers op. “Ek het dit maar net gesluk en probeer om nie te proe nie.”

			“Hoekom het jy nie toe al vir my gesê nie?”

			“Ek wou nie hê jy moet sleg dink van my nie. Kapenaars hou immers van vis en seegoed en julle sien so neer op ons Valies.”

			“My liewe magtag, Sabine. Dis mos jou goeie reg om te eet waarvan jy hou. En ’n magdom Kapenaars eet ook nie seekos nie. Buitendien, hoe kan ek op jou neersien as ek self oorspronklik van die noorde af kom?”

			“Maar jy sou minder van my gedink het.”

			Nee, hy sou nie, maar hy dink wel minder van haar oor sy gelieg het. Lippe gesmak het terwyl sy eintlik gegril het. Hy kan net sy kop skud.

			Hy begin die bestanddele meng. 

			“Kan ek help?”

			Hy kyk op. “Jy kan. Deur my net asseblief alleen te los sodat ek kan konsentreer.”

			Haar oë rek wyd. “Is dit dan so sleg vir jou om saam met my in een vertrek te wees?”

			Hy sug vir die soveelste keer. “Ek vra jou mooi. Gaan stap ’n entjie of iets. Asseblief.”

			“Dis te winderig.”

			“Die wind waai selde nié hier nie. Daar is boeke in die woonkamer. Kyk of jy iets kan kry om te lees.”

			“Hoekom is hier nog nie TV nie?” Haar stem raak neulerig.

			“Want ek wil nie hier ’n TV hê nie. Ek kan alles wat ek regtig wil sien, op die rekenaar kyk.” 

			“Maar ...” Sy moes uiteindelik agtergekom het hy verloor sy geduld. “Oukei. Ek sal in die woonkamer wees.” Met ’n laaste verwytende kyk blaas sy genadiglik die aftog.

			Oomblikke later hoor hy die blikkerige klank van musiek deur ’n selfoon. Rasegte poppie-sokkie-rokkie-musiek. Fok!

			Uiteindelik is die brood in die oond. As dit vandag ’n sukses is, sal dit ’n wonderwerk wees. Sy aandag was nie daarby nie. 

			Sabine se dinge is maar een deel van sy gebrek aan konsentrasie. Hy voel soos ’n vark oor die manier waarop hy haar behandel, maar hy weet nie hoe om dikvelligheid te hanteer nie.

			En dis verreweg nie die eerste keer dat hy situasies swak hanteer nie. 

			1978

			Vrydag 24 Februarie 

			Potchefstroom

			Paul

			Maria lê soos ’n stukkende lappop in Geerts se arms. Bloederige semen streep teen haar bene af, drup op sy PT-broek en Hollanderwit bobene terwyl hy haar wieg en met onsinnige woorde troos. 

			In die hoek lê ’n bondel bebloede mens en kreun. Hy herken Doepie skaars, maar aan die broek wat halfmas teen sy bene af hang, lei Paul af hy moet deel hê aan die toestand waarin Maria is.

			Die woede wat deur hom syg, laat hom duiselig. Hy gryp Doep aan sy dun hare, glibberig van die bloed, en ruk sy kop op.

			“Wat de fok het hier aangegaan?” skreeu hy hees van woede.

			“Dit was Awie. En Fred,” huil-skree Doep, sy oë angsbevange. Sy voorkop moes teen die muur gekap het. Bloed begin in stroompies teen sy gesig af kronkel.

			“En hoekom is jou broek op jou fokken knieë?”

			“Ek ... ek ...” Doep bars in trane uit. “Ek het nie eens gefokken kom nie.”

			Dit voel asof daar ’n yslaag van sy binneste af buitetoe groei. “Maar jy wou ook jou beurt hê?”

			“Awie ... Awie het gesê sy is game. Dis nou free for all.” 

			’n Rooi waas slaan voor sy oë op. Eers toe Geerts sy naam uitroep, besef hy Doep se gesig lyk soos rou steak en sy eie kneukels brand. 

			“Verdomme, Paul! Hou op! Je donderd de man straks nog dood!”

			Paul draai om. Geerts staan met Maria steeds in sy arms, vasgedruk teen sy bors.

			“Gaat bel eerder de fokken polisie!”

			Die rooi sak weg voor Paul se oë, stadig soos ’n brander wat kwyn wanneer dit op die strand uitstoot.

			“Nee!” huil Maria. “Nee! Nie polisie nie.”

			“Meiske? Waarom dan niet?” vra Geerts verstom.

			Sy hou net aan kop skud. “Nee, nee, nee,” snik sy.

			Geerts kyk na hom, vra woordeloos antwoorde by hom.

			’n Klein deel van sy verstand word helderder. “Haar pa. En sy soort. Hulle gaan haar verguis. Sy sal die skuld kry.”

			“Omdat ze door verdomme schobbejakke verkracht is?”

			Paul stap nader, vee ’n sliert hare van haar wang af. “Maria? Was jy vrywillig hier in Awie se kamer?”

			“Om te groet. Hy wou mos om verskoning vra. Maar toe druk hy my vas.” Sy begin weer huil.

			“Awie?”

			Sy knik.

			“En toe?”

			“Weg. Maar Fred.” Sy snik so hy kan skaars hoor wat sy sê.

			“En toe Doepie.” Dis nie ’n vraag nie, maar die lang hare wat soos ’n tjalie oor Geerts se arm val, beweeg toe sy knik.

			Liewe fok! Liewe fokken fok. Hy storm uit. Fred is nie in sy kamer nie. Die Morris wat ’n rukkie terug nog voor die deur gestaan het, is weg. Netnou eers het hy by sy pa gehoor Awie het gelieg. Melinda vat hom laatmiddag al Pretoria toe om môreoggend op die trein te klim na ’n basiskamp toe. Hulle is seker al weg.

			Polisie of nie polisie nie? ’n Saak. Sy broer. Sy pa. Melinda. Maar die heel ergste, Maria in die hof. Alles herleef. Sal uitmekaar getrek word. En haar pa.

			Hy bewe innerlik toe hy die kamer weer binnestap. Geert het weer gaan sit, maar Maria is steeds soos ’n kind in sy arms.

			“Maria, die regte ding sal wees as jy polisie toe gaan.”

			Sy skud haar kop verwoed. “Nee! Sal sê dis my eie skuld. Gesoek daarvoor.”

			Hy kyk op na Geerts. “Ek weet dit moet vir jou skreiend klink, maar sy is reg.”

			“Watse soort godsverdomde land is dié dan toch?”

			“Patriargaal. Eng. Verkramp. Seksisties. En die ding is, as ons haar hospitaal toe neem, is hulle verplig om die gereg in te lig.”

			“Net bad. Wil net êrens bad. Asseblief!”

			Hy kyk na Geerts. “Dis dalk tog die beste. Kobus is reeds weg vir die naweek. Sy badkamer het ’n bad.”

			Paul onthou eers weer van Doepie toe dié kreun en probeer regop kom, maar weer terugval teen die muur. Hy bedwing homself met moeite om die man nie nog ’n maal te bestorm nie.

			“Jy, lae luis,” dawer Geerts se stem deur die vertrek. “Jy hou je smoel dig tot ons sê jy mag praat. Verstaat je me wel?”

			Doepie knik en begin deur toe kruip. 

			Paul is lus en skop hom op sy kaal, harige gat.

			By die deur trek die stuk slangkak sy broek op, kom regop en hardloop slingerend weg.

			Paul draai terug na Geerts. “Kobus se kamer sal gesluit wees.”

			“Nie vir lank nie. Vat Mariatje by my.”

			Met die gebroke bondel in sy arms volg hy Geerts. Dié skouer die ou deur met gemak oop. Die pikswart kamer met rooi deur- en vensterrame lei na ’n klein badkamer met ’n outydse bad. 

			Geerts sit die prop in en draai die warm kraan oop.

			Maria beur haar kop weg van sy bors. “Dankie. Ek sal regkom.”

			Van die lieflike Maria-geur is niks te bespeur nie. Sy ruik na bloed, na ammoniak, seks en na angssweet.

			2020

			Vrydag 27 Maart

			Suiderbaai

			Paul

			“Paul? Wat stink so?”

			Dis asof hy uit ’n tydmasjien klim. Vir ’n oomblik weet hy nie waar hy hom bevind nie.

			Sabine staan met ’n gefrommelde neus voor hom. Op die gasbrander staan die stoom om die alikreukelskulpe.

			“Dit ruik na see.” Sy stem is skor.

			Sy gee hom ’n skeptiese kyk. “Ek dink jou brood is reg.”

			“Dankie. Sit asseblief vir my die oond af en maak die oonddeur oop? Ek is nou daar.” Hy draai trog toe en was sy hande. Toe sy arms en gesig ook. Asof hy so daardie ander herinnerde reuke van hom kan afspoel.

			Toe hy binne kom, sit Sabine en speel met haar selfoon.

			Hy haal die brood uit die oond en keer dit op die koelrak uit. Die rante is effens verskroei, maar dit sal maklik wees om dit net af te sny.

			Uit die yskas kry hy ham, kaas, ’n avokado, tamaties en ’n bottel witwyn.

			Teen die tyd dat hy vir hulle elkeen ’n glasie geskink het, voel hy ’n bietjie meer na homself.

			Sabine kyk op van haar foon. Haar gesig is perfek gegrimeer, haar hare weer gekam nadat sy buite was. Hy kan die uitdrukking in haar oë nie peil nie.

			“Paul, ek gaan jou nog net een keer vra. Kan ons nie maar die afgelope tydjie agter ons sit en weer probeer nie? Ek beskou nie ons verlowing as verbreek nie. Ek wil met jou trou.”

			Net nie al weer daardie deuntjie nie. “Dis finaal, Sabine. Ek beskou wel die verlowing as verbreek.”

			“Met ander woorde, jy verbreek dié keer die verlowing. Jy wil nie meer met my trou nie al wil ek?”

			Paul frons. Hoeveel duideliker kan hy dit by haar tuisbring? “As jy dit so wil stel. Die punt is ons verlowing is verbreek. Ons gaan nie trou nie.”

			Sabine knik, vat haar selfoon en glas wyn en stap weg. “Roep my maar wanneer die lunch reg is,” is al wat sy te sê het net voor sy in die gang verdwyn.

			Vywerbaai

			Marilyn

			“Wat sê die kwak?” wil Leah dadelik weet toe Marilyn skaars binne is.

			“Bloed getrek. Hoop om Maandag die uitslae te kry. Intussen ’n pil of twee voorgeskryf en ek moet elke dag ’n halwe Disprin drink.” Van die res sê sy waaragtig niks nie. Anna en Leah is kapabel en sluit haar toe elke keer as sy wil rook of drink.

			Anna haal ’n stomende brokkolidis uit die oond. “Kom sit aan. Nie besef jy gaan so lank wegbly nie.”

			Leah sit ’n mengelslaai en ’n bak vrugteslaai ook op die tafel neer. Perfekte anti-Covid-kos. 

			“Eet julle solank. Ek wil net eers ’n sigaret en ’n glas wyn misbruik om te kalmeer.” Sy gaan sit aan die punt van die tafel verste van hulle af weg.

			Anna beloer haar, maar knik dan net. 

			“As jy koue kos wil eet, is dit jou keuse,” is Leah se bydrae. “Ek is vrek honger ná al die gepanic oor jou.”

			“Dis vir my altyd traumaties om dokter toe te gaan. En toe is dit nog ’n mansmens ook. Ek moet eers weer my bearings kry.” Marilyn stuur die rook uit die hoek van haar mond, weg van hulle af. 

			“Solank hy jou gesond maak, het ek vrede of dit ’n vrou of ’n makgemaakte barbaar is.” Leah lê weg aan die brokkoli.

			Anna proes. “Darem nie alle mans is makgemaakte barbare nie.”

			“Dis wat jy dink. Party is net beter geleerd as ander. Maar mans bly ’n primitiewe weergawe van vroue – wat natuurlik die kroon van die Skepping is.”

			Marilyn kan nie help om te lag nie. “Dis moeilik om te erken, maar daar is goeie mans ook. Fynn. Boeta. Thomas. Raymond. Leon.”

			Leah vee haar mond aan haar servet af. “Baard plus borshare is gelyk aan barbaar. Sommige is dalk net beter makgemaak as ander. En wat met jou gebeur het, bewys my punt.”

			Sy weet Anna en Leah sal nie haar geheim verklap nie en tog voel dit so verkeerd dat hulle nou weet wat werklik gebeur het. Die een deel daarvan in elk geval.

			Dat daar nie drie mans was wat met haar wou trou, soos sy vir Fynn vertel het nie. Of haar uit vrye wil gehelp het met haar swangerskap of haar onderhou het tot haar eerste huwelik nie. Dat sy in der ewigheid nooit met hulle sou kon vriende gebly het ná alles wat gebeur het nie – nog een van vele leuens. Soos dat sy wild en wakker rondgeslaap het en daarom nie weet wie sy pa is nie. Enigiets sodat Fynn nie oor sy gene bekommerd hoef te wees nie.

			Net jammer sy kan hom nie vertel dat daar een was – onskuldig aan alles – wat haar onder sy vlerk geneem het nie. 

			Geerts. Die sagmoedige reus van ’n Hollander wat vanuit sy Europese, ateïstiese perspektief besef het dat sy nie die skuldige was nie. Dat geregtigheid moes geseëvier het. Geerts wat haar staande gehou het toe sy dit die nodigste gehad het.

			Maar daarvan mag Fynn niks weet nie omdat die res hom gespaar moet bly. En dus weet hy ook nie van Gwen nie.

			Marilyn druk haar sigaret dood en gaan sit by haar bord. “Ek wil nooit weer daaroor praat nie,” verklaar sy, kyk elkeen stip in die oë voor sy ook begin eet al is sy nie honger nie. Al voel dit asof sy nooit weer honger gaan wees nie. Wat help eet as die dood buitendien lê en wag?

		

	
		
			Een en twintig

			2020

			Saterdag 28 Maart

			Suiderbaai

			Paul 

			Hy kan nie help om te dink iets is aan die broei nie. Ná hulle middagete gister het Sabine haar skaars gehou. Wel, eintlik die woonkamer beset. Op haar skootrekenaar Netflix sit en kyk. Genadiglik met oorfone aan.

			Vanmiddag eet hulle die tweede deel van die brood. Sabine smul behoorlik daaraan.

			Vanoggend het sy net ’n beskuit geëet al moes sy redelik dun gewees het ná haar aandete van kitsnoedels.

			Haar probleem. Sy vars allies was verruklik saam met die basmati.

			Hy dek af toe sy haar bord uiteindelik wegstoot, maar sy bly sit.

			“Paul, kan ons praat, asseblief?”

			Hy sug. “Net nie oor trou of ons verhouding nie.”

			“Nee, daaroor het ons gister klaar gepraat. Die ding is, ek is diep in die moeilikheid. Finansieel.” Haar wange raak rooi. “Ek is agter met my huur en die terugbetaling op my motor.”

			Hy frons. “Maar ek het dan albei se paaiemente elke maand vir jou inbetaal?”

			“Ek weet.” Sy laat sak haar blik.

			“Jy het nie die geld gebruik waarvoor dit bedoel is nie?” daag dit by hom.

			Sy skud haar kop sonder om op te kyk.

			Omdat sy gedink het sy trou binnekort met ’n ryk man. Hy hoef nie eens te vra nie.

			“Hoeveel skuld jy?”

			Sy oë rek toe sy die bedrag noem.

			“En dis net op my meenthuis.” Die syfer wat sy gee vir agterstallige skuld op haar motor laat hom behoorlik steier. 

			“Maar wat de donner het jy gedink?” Hy draai liewer weg, stap buitetoe en haal ’n paar maal diep asem.

			Toe hy terugkom, sit sy met haar elmboë op die kombuistafel gestut, haar vingers gevleg in haar hare wat nie meer so perfek lyk nie. Trane drup op die tafelblad.

			Geen wonder sy het dikvellig aangedring om te bly nie. Sy sou nog simpatie by haar bank en die meenthuiseienaar gekry het as sy eers haar werk verloor het voor sy nie haar verpligtinge nagekom het nie, maar nou sal sy gery word. Dis maande se paaiemente wat sy agterstallig is.

			“Jy het my misbruik, Sabine. Vir geld. Vir die aansien wat jy dink ek het net omdat ek ’n paar ryk, vername mense ken.” Hy het dit al begin vermoed toe hulle oor die troue gestry het, maar nou kan hy nie meer verskonings vir haar vind nie.

			Sy kyk met haar betraande gesig op. “Jy het seks in ruil gekry. En ’n baie jonger, goed versorgde vrou wat ander mans jou beny het. Dis nie misbruik nie. En ek het jou nooit verneuk nie al was daar hoeveel kanse.”

			Seks in ruil vir geld en aansien. Nou toe nou. Besef sy nie wat dit van haar maak nie?

			“Was daar ooit ’n tyd dat jy regtig vir my lief was?”

			“Ja, voor ek agtergekom het hoe suinig jy is. En hoe onsosiaal jy leef.”

			“Suinig.” Hy begin lag. “Het jy al ooit daaraan gedink dat ek nie verplig was om jou huishuur en motorpaaiement te betaal nie? Dat ek dit uit eie vrye wil gedoen het? En wat van die naweke weg? Die vakansies? Die verloofring? Al die uiteet en shows en goed? En ek het nie een keer verwag dat jy ’n bydrae maak nie. Was dit waaragtig volgens jou suinigheid?”

			“Suinig in vergelyking met wat jy my kon gee. Jy kon die kar vir my kontant gekoop het. Die meenthuis ook.”

			“My liewe Sabine, ek is nie naastenby in daardie liga nie. En toe jy daardie spesifieke, gemeubileerde meenthuis gekies het, het ek vir jou gesê ek kan nie bekostig om te koop nie.”

			“Maar Drieka se geld ...”

			Ergernis stu deur hom. “Ek gaan nie weer verduidelik van Drieka se geld nie. Ou geld in familietrusts word nie geërf deur aangelasde lappies nie. Dis hoe dit is en dis hoe dit my pas. Drieka was niks aan my verskuldig nie. Dis ek wat in onterugbetaalbare skuld by haar gestaan het. Steeds staan. Sy, haar familie, het my die geleentheid gegee om iets van myself te maak. Daarsonder was ek nou nog ’n mediese rep.”

			Sy blaas haar neus en vee die trane af. “Jy het die beste jare van jou lewe opgeoffer deur met ’n ou vrou te trou. En jy kan nou maar frons en kopskud soos jy wil. Jy was niks beter as ek nie. Jy het ook met haar getrou vir haar geld.” 

			Dit was heeltemal anders, wil hy sê, maar was dit? Ja en nee. “Ek het elke sent van my lening terugbetaal, Sabine. Deur harde werk.”

			Sy kyk hom ongelowig aan. “Ná julle getroud is nog steeds?”

			“Ja. En later het ek die grootste deel van ons huishouding finansier.”

			Sy skud haar kop. “Hoekom? Sy was miljarde werd.”

			“Want ek het my trots. En net sodat jy weet, ek was bitter lief vir Drieka. Ek mis haar nog elke dag.” Elke woord is waar, en tog was sy liefde vir Drieka deels ook dankbaarheid. Vir Drieka as mens kon hy nie liewer wees nie, sy was sy beste vriendin, sy mentor, sy redding in soveel opsigte, maar op romantiese vlak het hy wel ’n gemis ervaar. Drieka het dit vermoed, het sy in haar sterwensdae vir hom gesê. En tog het sy op haar waardige manier daarmee vrede gemaak sonder om hom ooit te verwyt. 

			“En was jy ooit lief vir my?” Die stemmetjie is maar klein.

			“Ek was verlief op jou. Ek het waarskynlik verliefdheid met liefde verwar. En ek vermoed jy ook.” Ten beste in elk geval. Die kans is goed dat haar sogenaamde liefde gegaan het oor die moontlikheid dat sy van haar veel ouer man sal kan erf. As sy hom nie voor die tyd leeggesuig gekry het nie.

			Sy vee haar trane af en sit regop, iets verbete in haar blik. “Paul, ek het ’n bietjie slegte nuus vir jou. Jy sien, Leah de Wit het vir my gesê ek kan die skikking wat ek gevra het maar op my maag skryf aangesien ek die een was wat die verlowing verbreek het. Maar nou ...” Sy hou haar selfoon in die lug en aktiveer ’n funksie. 

			“Paul, ek gaan jou nog net een keer vra. Kan ons nie maar die afgelope tydjie agter ons sit en weer probeer nie? Ek beskou nie ons verlowing as verbreek nie. Ek wil met jou trou.”

			“Dis finaal, Sabine. Ek beskou wel die verlowing as verbreek.”

			“Met ander woorde, jy verbreek dié keer die verlowing. Jy wil nie meer met my trou nie al wil ek?”

			“As jy dit so wil stel. Die punt is ons verlowing is verbreek. Ons gaan nie trou nie.”

			Sy skakel die stemopnemer met ’n triomfantlike glimlag af. “Noudat jy die verlowing verbreek het, kan ek wel eis. Of ons kan sonder Leah skik om haar fooie te vermy.”

			Paul leun terug in sy stoel en vou sy arms. “Ek laat my nie afdreig nie, Sabine. Maar interessantheidshalwe, wat sou ’n redelike skikking in jou oë behels?” Hy klink verstommend bedaard vir iemand wat vlymskerp woede deur hom voel brand.

			“Jy betaal my agterstallige huurskuld onmiddellik af en koop die meenthuis vir my, sit dit in my naam. Jy betaal die Vitara af sodat ek niks daarop skuld nie. Jy betaal Leah de Wit wat ek haar van laas keer skuld. Jy gee vir my driemiljoen rand kontant.” Sy skud haar hare na agter. “Jy sien, Paul, dit sou jou minder gekos het as jy my die eerste keer gegee het wat ek wil hê.”

			“En as ek weier?”

			“Dan gaan ek na Leah toe en haar fooie kom by. En jou prokureur s’n. En al ons vuil wasgoed word in die hof gewas. En miskien stel ’n joernalis by die Huisgenoot in my storie belang. ’n Storie oor Drieka de Villiers se koelbloedige wewenaar behoort belangstelling uit te lok.”

			Paul kyk kopskuddend na haar. “Miskien sal hulle ook belangstel in my kant van die saak. Hoe ek afgepers is deur ’n fortuinsoekster. Afpersing is ’n baie ernstige en veragtelike misdaad, Sabine. En die een ding waarvoor ek nooit sal val nie.” 

			Sy spring op. “Ek vra net wat my toekom!”

			Paul kom ook regop. “Ek dink selfs jy moet besef daar is ’n enorme verskil tussen wat jy sê jou toekom en wat jou werklik toekom.” Hy tel sy foon op en begin na ’n nommer soek. 

			“Wat maak jy nou?”

			“Ek gaan vir jou ’n permit reël om vandag nog Stellenbosch toe te kan gaan. Jy moet immers baie dringend by jou prokureur uitkom. Ek glo dit is ’n geldige rede. En daarna kry ek ’n dringende interdik teen jou op grond van teistering.”

			Sabine glimlag. “Ek hoef nie Stellenbosch toe te gaan nie. Leah de Wit is hier. Op Vywerbaai. Sy lockdown by ’n vriendin. Haar klerk het selfs vir my die naam van die vriendin gegee, dus sal ek die adres vinnig kan opspoor. Daar kan sekerlik nie veel Marilyn Murrays wees in so ’n gehuggie nie.” 

			Sabine se tartende glimlag dans voor sy oë. Hy moet uit. Buitetoe. Strand toe. Weg van hierdie feeks van ’n fortuinsoekster voor hy sy selfbeheer verloor. Weg van die naam wat in sy ore weergalm. Weg, voor hy gek word.

			Vywerbaai

			Marilyn

			Leah lyk besonder ernstig toe sy by Marilyn in die binnehof aansluit en twee bekers koffie op die gietystertafel neersit. “Terwyl Anna nou besluit het sy stap supermark toe om te kyk of sy vars slaaiblare kan kry, is daar iets wat ek vir jou moet vertel.”

			“Nou toe, vertel?” Marilyn druk haar sigaret dood en is dadelik lus vir nog een, maar sy hou haar in.

			“Onthou jy dat ek gesê het een van my kliënte het besluit om terug te gaan na haar verloofde en gaan eers ’n bietjie wag noudat die man se aandele en ander bates soveel minder werd is?”

			Marilyn beloer haar pakkie sigarette, maar weerhou haar. “Die ou bok met die jongerige blaar? Die blaar wat ’n te groot hap van die appel wou hê?”

			“Einste. En dit ná hulle mekaar nog net drie jaar ken waarvan hulle twee jaar verloof was. Sy het aanvanklik beweer sy is voor die altaar verlaat, maar moes toe erken die troue sou eers in Desember plaasgevind het. En sy het ook erken dat hy niks verkeerds aan haar gedoen het nie, behalwe dat hy sewentien jaar ouer as sy is en op ’n godverlate plek wil gaan aftree terwyl sy die high life in Stellenbosch of Hermanus wil lei.” Leah bly stil.

			“En?”

			“Ek wil jou van die man vertel. Wel, voor ek jou iets anders vertel.”

			“Leah, wat gaan met jou aan? Praat en kry klaar. Ek weet jy sal my net vertel wat algemene kennis is, nie jou vertroulikheidsverhouding met jou kliënt verbreek nie.”

			“Wel, ek gaan my ’n bietjie daaraan ook skuldig maak, maar ... Anyway. Drieka de Villiers. Het jy al van haar gehoor?”

			“Die pianis? Al wat ek weet, is dat sy die dogter was van een van die rykste mans in Suid-Afrika. Dat die De Villiers’s in dieselfde asem genoem word as die Ruperts, Hertzogs, J.T. Ferreira en daai lotjie. Stellenbosse boys mos.”

			“Dis reg. Wel, amper. Die De Villiers’s is nie heeltemal in die klas van die Ruperts en die ander nie. Heelwat laer op die lys af, maar nietemin stinkryk.”

			Marilyn steek ’n sigaret aan. “Leah, wat de hel het daardie mense met my uit te waai?”

			“Sal jy nou shaddap? Dis moeilik genoeg soos dit is. En ek moet die agtergrond skilder.” Sy drink van haar koffie. “Die De Villiers’s het hier van die sestigs af ’n beurs geskep vir belowende studente wat minder bevoorreg was.”

			Marilyn frons. “In die sestigs al? Maar dit was die heydays van apartheid.”

			Leah klik met haar tong. “Natuurlik was dit, maar minder bevoorreg beteken nie noodwendig dat jy bruin of swart moet wees nie, nè. Daar is minder bevoorregte wittes ook. Nietemin, daar was dié beurs en dis net toegeken aan werklik begaafde studente. Spesifiek studente wat reeds op universiteit was, goed gedoen het en nie kon bekostig om verder te studeer nie.”

			“Oukei?” Sy wens sy het daarvan geweet. Maar nou ja. Sy het Fynn gehad.

			“In die vroeë tagtigs was my kliënt se eksverloofde een van die begunstigdes van daardie beurs. Uiteindelik is hy met Drieka getroud. Presies waarom, weet niemand nie. Sy was vyftien jaar ouer as hy en redelik sieklik terwyl hy kon pick en choose tussen die meisies.”

			“Dus ’n ambisieuse jong bok met ’n stinkryk, ouer blaar?”

			“Dit was min of meer die mening van die meeste mense. Dat hy ’n fortuinsoeker was. Maar toe verras hy almal. Hy het onlangs afgetree as ’n professor by Maties in een of ander afdeling te doen met farmakologie. Was glo ’n baanbreker in verskeie vakkundige velde, onder andere medisinale plante. Sy lys van akkolades, hier en internasionaal, is langer as Psalm 119.”

			“Dus nie heeltemal ’n poephol of ’n fortuinsoeker nie.”

			“Einste. Daarby kom ook nog dat hy en Drieka getroud was – oënskynlik gelukkig – tot die dag van haar dood vier jaar gelede. In haar laaste jare was sy in ’n rolstoel. Dis toe dat hy ’n professoraat aanvaar het sodat hy meer tyd saam met haar kan deurbring. Uiteindelik was sy bedlêend. Hy en Drieka se regterhand het haar versorg. In die laaste maande voor haar dood het hy onbetaalde verlof geneem en hom net aan Drieka toegewy.”

			“Kan nie net uit dankbaarheid wees vir die beurs nie.”

			Leah knik. “Reg. Maar hier kom die kinkel in die kabel. ’n Jaar ná Drieka se dood ontmoet hy hierdie girl wat sewentien jaar jonger as hy is. Sy slaan sy voete onder hom uit. ’n Jaar later raak hulle verloof en aankomende Desember sou hulle trou.

			“Sy verbreek egter die verlowing nadat hulle vasgesit het oor die hoeveelheid en soort gaste wat sy troue toe wou nooi, maar eintlik omdat sy nie gelukkig was met sy planne vir sy aftrede nie. Wil toe ’n yslike eis teen hom instel, maar hy weier. Bied haar ’n bleddie goeie deal aan wat sy verwerp.”

			“En dis toe Covid kom en sy beleggings minder werd raak en sy besluit om terug te gaan na hom toe omdat sy bang is sy kry te min uit?” raai Marilyn. “Dink sy sal later weer haar trick probeer as dinge meer stabiel is?” 

			“So iets.”

			“Bitch, maar wat het dit met my uit te waai?”

			“Die man se naam ... Liewe donner, ek het nou die dag amper geflip. Maar jy moet weet. Die man se naam is Paul Avenant. Ek het gaan seker maak. Hy het aanvanklik op Potch studeer. Farmasie. Dis jou Paul Avenant.”

			’n Duiseligheid oorval haar so vinnig sy moet na die stoel se armleunings gryp.

			“Marilyn? Marilyn! Is jy oukei?”

			“Fine,” laat hoor sy skor. “Hou op faff. Sê my eerder waarom jy dit vir my vertel. Wat de hel het dit met my uit te waai?”

			“Sabine het netnou gebel. Sy en Paul sou saam lockdown om aan hulle verhouding te werk, maar het glo ’n helse uitval gehad. Sy wil haar toekoms met my kom bespreek. Dié keer het sy beter gronde om te eis, glo sy. Sy het blykbaar bewyse dat dit hý is wat die verlowing verbreek het. Wat troubreuk is.”

			“Sy kom hierheen? Nou?” Marilyn begin opstaan.

			“Nee, ek haar gekeer. Ek het haar gewys op die saak Van Jaarsveld versus Bridges van 2010. Bles Bridges se dogter. Wette oor troubreuk is na aanleiding van daardie saak verander. Haar enigste kans om geld uit hom te kry, is om te skik vir wat hy aanbied. Ás hy dit nog aanbied. Maar sy wil my steeds kom sien en ek moes jou alles vertel sodat jy die Anna-trick kan doen vir die rukkie wat Sabine hier is.”

			“Stap en gaan slaaiblare koop? Soos jy Anna gevra het om vir ’n rukkie te verdwyn?”

			Leah rol haar oë. “Tjoklits is ook goed. Jy sal net stadig moet stap. Ek het gesê ek kan haar net ’n halfuur lank sien, maar ek twyfel of sy daarby gaan hou.”

			“Wanneer?”

			“Maandagoggend.”

			“En Covid?”

			“Maskers, sosiale afstand, sanitering. Sal dit hier buite doen.”

			“Maar ons is in lockdown!”

			Ongemak spreek uit Leah se houding. “Sy sê sy is bang vir sy humeur en wil weet wat om te doen. Ek wil nie aandadig voel as sy humeur dalk handuit ruk nie.”

			Humeur? Paul? Dalk tog. Hy het Fred destyds op sy moer gegee. En die Doep-vent afgeransel. Albei kere ter wille van haar. Sy kan nie dink dat hy aan ’n vrou sal slaan nie, maar hoe sal sy nou weet?

			“Sy reken hy kan soms gewelddadig raak.”

			Marilyn skud haar kop. “Ek weet darem nie.”

			“Nietemin ...”

			“Leah! Marilyn!” Anna se stem is ongewoon skril. “Kom help!”

			Leah spring eerste op. Marilyn hardloop agterna. Leah pluk die voordeur oop. 

			Anna staan aan die bestuurderskant van ’n jeepierige kar. ’n Vrou sit vooroorgesak met haar kop teen die stuurwiel. Anna het reeds die motordeur oop. 

			Vir ’n oomblik staan hulle al drie verstar. Die vrou lig haar kop, kyk na hulle. Bloed aan ’n wond teen haar voorkop trek strepe oor haar gesig. 

			Beelde van Mirre se vernielde gesig nadat haar man haar beetgekry het, doem voor Marilyn op. Die eerste keer was erg genoeg, die tweede keer het Mirre by die dood omgedraai, het sy amper haar ongebore baba verloor. Vir Marli.

			“Help my? Help my, asseblief?” fluister die vrou en word slap.

			Leah slaan haar hand voor haar mond. “Sabine? O, fok.”

		

	
		
			Twee en twintig

			2020

			Saterdag 28 Maart

			Suiderbaai

			Paul

			Paul haal diep asem voor hy die kombuisdeur oopdruk. Hoe ver hy gestap het, weet hy nie, ook nie hoe lank hy op die rotse gesit het nie, maar uiteindelik is die blinde woede wat hy gevoel het, uitgewoed. Nou sal hy ten minste die saak kalmer met Sabine kan uitredeneer.

			Op pad yskas toe om vir hom ’n koue bier uit te haal, steek hy vas. Op die vloer voor hom lê daar bloedspore. Hy volg dit met ’n gevoel van ontsetting tot waar dit by die voordeur uitgaan. Die Vitara is weg.

			Hy gaan terug na die oorsprong van die bloed. Teen die muur langs die opwasbak, die deel wat die yskas versper het, sit daar ’n kol bloed en die wit verf is besproei daarmee. Liewe fok. Het Sabine geval? Is sy aangerand? Maar dis veilig hier.

			En hoekom het sy hom nie gebel nadat sy gevlug het nie? Of as sy dalk dokter of hospitaal toe is, op pad daarheen nie?

			Hy hardloop na haar kamer toe sonder dat hy mooi weet waarom. Op haar bed staan ’n oop tas halfgepak, maar dit lyk asof al haar bagasie nog daar is. Behalwe haar handsak. Dié sien hy nêrens nie.

			Inderhaas kry hy sy selfoon uit sy broeksak, bel Sabine se nommer. Dit gaan oor na stempos. Fok! Sy is nooit verder as ’n meter van haar foon af nie. Dis altyd gelaai. Is sy dalk ontvoer? Haar selfoon gesteel?

			Hy is op die punt om die polisie te bel toe hy ’n voertuig hoor aangejaag kom.

			Paul hardloop buitetoe. Die polisie sien hy van ver af. Dankie tog. Dit beteken sy kon hulle ten minste gebel gekry het. 

			Die vangwa het skaars tot stilstand geknars op die sand toe die passasiersdeur oopvlieg en ’n polisieman agter die beskerming van metaal op die bokant van die deur dooierus vat. “Hande in die lug! Polisie.”

			Hy lig sy hande onwillekeurig. “Dis my huis. Ek woon hier. Die aanvaller moes ...”

			“Sak neer op jou knieë! Hande steeds in die lug!”

			“Liewe donner, man. Julle het die verkeerde persoon beet.” Hy gehoorsaam nietemin.

			“Meneer Paul Avenant?”

			“Ja!” roep hy verlig uit en begin opstaan.

			“Op die knieë!”

			Die bestuurder kom nadergestap, ook met ’n vuurwapen in sy hand. Hy stap met omsigtigheid om Paul. “Meneer Avenant, jy is onder arres. Enigiets wat jy ...”

			Paul hoor nie eens die rympie nie, voel net hoe een arm agtertoe gebuig word en ’n boei om sy pols vasslaan en toe die ander een.

			Vywerbaai

			Marilyn

			Leah bêre haar foon nadat sy weer met die polisie gepraat het. “Die vreugde van die platteland. Avenant is gearresteer en in die vangwa op pad polisiestasie toe. Ek glo nie hy sal oor die naweek kan borgtog kry nie, dus sit sy turf tot Maandag toe. Of hy dan aangekla sal word, is met al die Covid-regulasies anybody’s guess.”

			Anna staan terug van Sabine af. Sy is suikerwater ingejaag, haar kopwond is skoongemaak en verbind, en die bloed is van haar gesig afgewas. Net in haar hare sit daar nog donker klitse. Anna het selfs onthou om ’n masker vir Sabine aan te sit en saniteerder rond te stuur.

			Gelukkig het Leah daaraan gedink om foto’s te neem voor Anna die meisiekind versorg het.

			Wel, nou nie heeltemal ’n meisiekind nie. Stap al sterk aan vyftig toe as sy dit nie mis het nie, maar nietemin. 

			Paul se verloofde in haar gastekamer. Oukei, blykbaar gewese verloofde, maar die ring sit nog aan haar ringvinger. Paul nou ’n professor en tans in die tronk. Oukei, aanhoudingselle. 

			Niemand kan sulke shit uitdink nie.

			“Sabine, die polisie gaan netnou ’n verklaring kom afneem. Wil jy solank vir ons ’n beter prentjie skets van wat gebeur het?”

			“Wel, soos ek netnou gesê het, ons het ’n woordewisseling gehad. Ek het my deur gesluit en my goed begin inpak. Hy het verskriklik kwaad geword. Ek is later kombuis toe om dinge te probeer uitpraat. Ons het weer rusie gemaak en toe klap hy my so hard dat ek met my kop teen die een muur val. Tussen die opwasbak en die yskas. Hy het nie eens omgekyk of ek seergekry het nie. Net uitgestorm terwyl ek katswink daar lê en die bloed van die kopwond af loop.

			“Toe ek bykom, het ek net my handsak gegryp en dadelik na my kar toe gehardloop. Al waaraan ek kon dink, was om hier na Leah toe te vlug. Dat sy sal weet wat om te doen.”

			“Hoekom het jy nie dadelik die polisie gebel nie?” vra Anna met ’n frons. “Of daarheen gery nie?”

			“Soos ek sê, ek was so bang hy kom terug voor ek kan wegkom, ek het net weggejaag. En die skok ... Ek weet nie. En Leah is immers my prokureur.”

			“Anna, basta nou met die vrae. Die vrou is in skok.” Leah gee Anna ’n afkeurende kyk.

			Anna gee haar ’n kyk terug. “Gaaf. Ek gaan vir ons tee maak.”

			“Ek kom help,” bied Marilyn oorhaastig aan al is tee die laaste ding waarin sy nou belangstel. 

			Anna klap behoorlik die ketel se skakelaar aan voor sy omdraai en haar arms vou. “Marilyn,” sy hou haar stem laag. “Something is rotten in the state of Denmark. Ek dink Leah was oorhaastig om die polisie te bel.”

			“Hoe bedoel Mevrou nou?” Van Hamlet tot Beulah se gesegdes. Wat ’n deurmekaar dag.

			“Mevrou bedoel ’n mens val nie jou voorkop reg in die middel stukkend en het nêrens anders ’n skrapie of blou kol nie. Vra my, ek het al honderde kinders se wonde verbind ná hulle geval of baklei het. Geen klapmerk teen haar wang nie. En as hy haar so hard geklap het, sou daar een gesit het. Niks hou steek met haar weergawe van wat gebeur het nie.”

			Marilyn kyk haar grootoog aan. “So by my kool.”

			Leah kom ingestap. “Sy wil ’n bietjie rus. Dêmmit, ek moes die vrou onmiddellik hierheen laat kom het. Nie uitgestel het tot Maandag nie.”

			“Stadig met die selfverwyt, Leah.” Agter Anna klik die ketel af, maar nie een van hulle reageer daarop nie. “Wat gebeur op die oomblik met Paul Avenant? Sal hy reeds in die aanhoudingselle wees?”

			“Ek glo nie. Hy sal eers ondervra word. Vingerafdrukke sal geneem word.”

			Anna knik. “Maar binnekort sal hy aanhoudingselle toe geneem word waar hy tussen kriminele sal sit. En as hy nie minstens met Covid daar uitstap nie, sal dit ’n wonderwerk wees. En dit kan die minste van sy probleme wees.”

			Leah skud haar kop. “Ek het geen simpatie nie. Professor of te nie. En ek kan nie glo jy bekommer jou eens oor hom nie. Mans moer nie vroue nie. Punt.”

			“En as hy onskuldig is?” 

			“Anna, waarvan praat jy? Jy het self daardie wond gesien.”

			Marilyn begin tee maak terwyl Anna haar vermoede teenoor Leah motiveer.

			Nog voor Anna klaar is, begin Leah al haar kop skud. “Twak, Anna. Daai vrou is gemoer. Ek kan nie glo dat jy dit eens betwyfel nie.”

			“Jy is nou net hardegat, Leah. Dis nie nou die tyd vir jou bevooroordeelde misandrie nie. Ek sê jou, dis self toegedien. En as ek as ’n leek dit kan sien, sal die polisie en forensies ook tot daardie gevolgtrekking kan kom. Maar intussen kan ’n hele string onaangenaamhede Paul oorkom,” sluit Anna af.

			Leah bly lank stil. “Shit. As jy reg is ... dálk reg is ...” Leah vee oor haar voorkop. “Verbeel jou dit kom by die media uit Drieka de Villiers se wewenaar het sy verloofde gemoer. Die spul sal daarmee op loop sit en as dit daarna blyk hy is vals beskuldig ... Ek wil nie eens dink wat die gevolge sal wees nie. Hy sal haar kan sue tot by oom Daantjie in die kallerhok. En ek is haar donnerse regsverteenwoordiger.”

			“Hoe kan jy die saak regstel?” Anna neem haar beker tee by Marilyn, maar sit dit net op die werkstoonbank neer.

			“Ek ken die landdros op Bredasdorp. Hy kan moontlik dadelik borgtog toestaan tot Paul Maandag aangekla word. Maar dan moet hy oortuig wees Paul is nie ’n vlugrisiko of hou ’n risiko vir ander in nie.”

			“Kan jy nie die saak of wat ook al teen hom terugtrek nie?”

			“Sabine sal moet. Sy sal moet erken sy het gelieg wanneer hulle haar verklaring kom afneem.”

			“Dan moet jy haar oortuig om dit te doen. Marilyn, maak vir haar ook tee. Leah, bring haar hierheen dat ons vir haar mooi kan verduidelik dat sy in tamatiestraat is.”

			“Ás sy gelieg het. Hoe het sy die wond opgedoen? En hoekom sal sy hom beskuldig as hy onskuldig is?”

			“Nou kom ons hoor dan ten minste wat sy te sê het,” bly Anna onverbiddelik. 

			Leah knik grimmig en verdwyn in die gang af.

			Marilyn kyk Anna met opgetrekte wenkbroue aan. Dié sug net en skud haar kop.

			Teen die tyd dat Leah met Sabine in die kombuis aankom, staan daar nog ’n beker tee reg.

			Sabine gaan sit by die ontbyttoonbank en stoot die tee weg. “Ek wil eintlik net rus. Ek weet nie wat ek julle nog kan vertel nie.”

			Anna gaan staan oorkant haar. “Die waarheid.”

			Sabine kyk verward op. “Maar ek hét!”

			Anna skud haar kop. “Nee, Sabine, jy het nie.”

			Leah gaan sit oorkant Sabine. “Sabine, as jy vir ons gelieg het, is jy in groot moeilikheid. As Paul boonop iets oorkom in die aanhoudingselle, nog groter moeilikheid. En ek gaan my onmiddellik as jou regsverteenwoordiger onttrek as jy nie nou die waarheid praat nie. As jy gelieg het en dit nou erken, vir my kan sê waarom jy dit gedoen het, sal ek dalk nog probeer help. Maar dan moet jy dit nou vir my sê.”

			Trane begin oor Sabine se wange stroom. “Ek verstaan nie hoekom julle my nie wil glo nie.” Sy wys na haar voorkop. “Hallo?”

			“Dit kan self-inflicted wees,” toets Marilyn haar.

			“Hoe? En hoekom?”

			“Dis presies wat ons wil weet. Want ek sal teen jou getuig in ’n hofsaak.” Anna gebruik haar prinsipaalstem met oorgawe.

			Sabine kyk verward na Anna. “Wat getuig?”

			“Die aard van jou besering verklap dat jy nie geklap of aangerand is nie. As skoolhoof moet ek dringende noodhulp kan toepas as een van die kinders in skooltyd beseer word. Ek het nie net noodhulpkursusse geloop nie, ek is gekwalifiseer as ’n reserweparamedikus, Sabine. Toe ek my prakties gedoen het, het ek gesien hoe vroue lyk wanneer hulle aangerand is. Niks daarvan is op jou besering van toepassing nie.”

			Sabine verbleek. “Ek het geld nodig. Baie. En hy wou nie vir my gee wat ek nodig het nie. Wou nie meer met my trou nie. Ek was woedend. Ek het begin inpak. Maar ek het nêrens gehad om heen te gaan nie. Ek is uit my gemeubileerde meenthuis gesit omdat ek agterstallig is met die huur. Die bank wil my Vitara terugneem. Ek het my werk verloor as gevolg van die fokken virus. 

			Ek was bereid om met hom te trou. In daardie liederlike huis te gaan bly met sy fokken harige katte en stink honde, maar hy wou niks hoor nie. Ek is kombuis toe om vir my wyn te skink. Toe begin die fokken honde blaf. Ek het gestrip, my kop teen die naaste muur begin stamp en toe kan ek nie ophou nie. 

			Eers toe die bloed begin loop en die pyn begin, het ek opgehou. Ek het daar op die kombuisvloer gesit, nie geweet wat om te doen nie. En dis toe ...” Sy bly stil.

			“Toe dat jy aan ’n plan gedink het?” voltooi Leah haar sin.

			Sabine laat sak haar blik, knik.

			Leah sug. “As Paul ’n saak teen jou maak en jy het nie geld of bates om te probeer skik nie, is dit jy wat tronk toe gaan, Sabine. Besef jy dit?”

			“Maar hy kon maar net met my getrou het! Of vir my gegee het wat ek gevra het. Hy was Drieka de fokken Villiers se man, sekerlik haar erfgenaam al sê hy wat. Hy kan waarskynlik driedubbel waarvoor ek gevra het, bekostig!”

			Leah vou haar arms. “Ek het gaan seker maak of hy die waarheid gepraat het oor wat hy geërf het. Hy het nie gelieg nie. Hy is welaf, maar beslis nie stinkryk in Stellenbosch-terme nie.”

			Anna kyk kopskuddend na Sabine. “Jy was dus eintlik net agter sy geld aan?”

			“Ek was my hele lewe lank arm. Ek wou net vir ’n verandering lekker luuks leef. Is dit ’n sonde?”

			“Nee, maar jy het ’n man misbruik om jou doel te probeer bereik. En nou het jy vir ons en die polisie belieg en daardie man kan ’n magdom goed oorkom sonder dat hy ooit sy hand vir jou gelig het.” Anna kyk Sabine berispend aan.

			“En hy het jou in weelde onderhou vir amper drie jaar,” voeg Leah by. “Wat het jy met die geld gemaak wat hy vir jou huur en motorpaaiement gegee het?”

			“Weet jy hoeveel kos dit om in te pas by die room van Stellenbosch? Om na iets te lyk tussen hulle?”

			Leah kyk haar ongelowig aan. “Nie soveel as wat jy per maand ingekry het nie. Onthou, jy moes jou geldsake met my bespreek toe jy my die eerste keer kom sien het.”

			“Internet,” mompel Sabine, haar blik steeds neergeslaan.

			“Internet, wat?” dring Leah aan.

			“Dobbel,” kom dit dof voor sy wederstrewig opkyk. “Nadat ek besef het hoe suinig hy is, wou ek self genoeg geld maak sodat ek nie heeltyd vir Paul in die oë hoef te kyk nie. Met my eerste poging het ek tienduisend rand gewen!”

			“En daarna was dit nag?”

			Sabine kyk weer af. Knik.

			“Ek gaan die polisie nou bel, Sabine. En jy gaan vir hulle vertel dat Paul onskuldig is.”

			Sabine begin haar kop skud, gryp na haar voorkop. Self toegedien of te nie, dit moet vrek seer wees.

			“Jy kan dit nie aan my doen nie, Leah!”

			Leah skud ook haar kop. “Verkeerd. Ek kan dit nie aan ’n onskuldige man doen nie. Ek kan nie toelaat dat Paul onder jou leuens ly nie.”

			“Sorteer julle daardie dinge uit. Sê my net eers, het Paul se honde en katte kos en water?” Praktiese Anna.

			Sabine gee haar ’n kyk. “Hoe moet ek weet?”

			“Die son trek al water. Die diere sal honger wees. As daar probleme is om Paul uit aanhouding te kry, gaan hulle ly.” Sy dink ’n oomblik na. “Het jy die sleutels vir die huis, Sabine?”

			“Ek het nie gesluit nie. En Paul sluit in elk geval selde die sydeur. Dit staan meesal oop vir daardie vlooitaxi’s. Maar hulle is in ’n soort kamp vandat ek daar is. Dis erg genoeg dat die katte oral hare los.”

			Anna kyk na Marilyn. “Jy kom saam met my dat ons kan gaan seker maak hulle is oukei.” Sy kyk weer na Sabine. “Hoe ry ons?”

			Sabine verduidelik dikbek. 

			“Grondpad?” vra Anna.

			“Ja, ’n slegte een.”

			“Vat my Prado,” bied Leah aan en haak die sleutels van die sleutelrak af.

			Die tweede laaste ding in die hele wye wêreld wat Marilyn wil doen, is om na Paul se huis toe te gaan, maar die heel laaste is om te sien wat hier gaan afspeel.

		

	
		
			Drie en twintig

			2020

			Saterdag 28 Maart

			Vogelbaai

			Paul

			Daar is altyd iets om voor dankbaar te wees. Byvoorbeeld dat hy nie Bredasdorp toe geneem is nie, maar na die klein, relatief stil Vogelbaai-polisiestasie.

			Maar veel anders om voor dankbaar te wees, is daar nie. Tussen die reëls kon hy aflei Sabine is na Leah de Wit toe met haar liegstorie. Hy het nou al twee keer sy weergawe vertel, maar word nie geglo nie.

			Boonop is sy vingers taai van die vingerafdrukke en hy is vrek dors. 

			“Kan ek water kry, asseblief?” vra hy die man voor hom.

			Die speurder knik vir sy kollega in uniform.

			’n Polistireenhouer met kraanwater wat na chloor smaak, les sy dors net halfpad. 

			“Ek is bevrees omdat dit naweek is, sal jy eers Maandag aangekla kan word. Konstabel Bruintjies sal jou nou na die aanhoudingselle neem.”

			“Ek het vrywillig my weergawe gegee sonder regsverteenwoordiging, maar ek mag my prokureur bel.”

			Die speurder vou sy arms en knik in die rigting van die landlyn. “Be my guest.”

			Die foon lyk taai gevat. Hy kan amper sien hoe dit van organismes en dalk nog die virus wriemel. “Kan ek my selfoon terugkry om die oproep te maak? Ek wil ook iemand bel om na my honde en katte te gaan omsien. Hulle het vanoggend laas kos gehad.”

			“Jou foon is klaar ingeboek. As ek kans kry, sal ek hoor of iemand die diere kan versorg.” Hy kyk na Bruintjies en knik.

			Paul kom orent toe die konstabel nadertree. “Julle maak ’n groot fout.”

			“Dit sal die hof bepaal. Toe, Bruintjies, kry rigting.”

			Bruintjies is op pad om hom aan die arm beet te kry toe nog ’n man haastig ingestap kom. “Stop die lorrie. Die vrou erken sy het gelieg.”

			Die speurder sug. “Nog een van daardie arme vroue wat elke keer hulle boyfriends vergewe ná hulle gebliksem is?”

			“Nie hierdie keer nie. Haar nuwe storie kom ooreen met die professor se verklaring. En juffrou Anna Rheeder is ’n gekwalifiseerde paramedikus. Sy reken die klaagster toon geen teken dat sy aangerand is nie. Sy het dadelik vermoed die kopwond is self toegedien. Wat die klaagster later erken het.”

			“Anna Rheeder van die Akademie in Vywerbaai?”

			Die man knik. “En die klaagster se regsverteenwoordiger was glo by toe die klaagster erken het sy het gelieg. Dis hoeka die prokureur wat self ingebel het om te sê Paul Avenant is onskuldig en verduidelik het.”

			Paul kan sy ore nie glo nie.

			“Wat verstaan hierdie mense nie van lockdown nie?” kom dit ergerlik van die speurder. Amper asof hy kwaad is dat hy nou verkeerd bewys is.

			“Die regsverteenwoordiger en mevrou Rheeder lockdown saam met ’n vriendin in een huis in Vywerbaai, Adjudant. Die klaagster is die een wat nie lockdown verstaan nie. Sy het sommer net by hulle uitgeval. So klink dit.” Hy draai na Paul. “En Professor, mevrou Rheeder het gebel om te sê sy is op pad om die diere te gaan versôre ingeval dit ’n ruk duur vir Professor om hier weg te kom.” 

			“Professor?” Die speurder lyk gepynig.

			“Ek is afgetree. Meneer is voldoende.” Afgetree. Dit klink skielik so oud.

			“Was daar al iemand by die klaagster om haar verklaring af te neem? Die nuwe weergawe?”

			“Nog nie.”

			“Fok,” kom dit onderlangs van die speurder. “Bruintjies, haal die boeie af.” Hy kom orent en trek sy baadjie aan. Skraap sy selfoon en ’n pen nader. 

			Paul vryf sy polse toe sy hande weer vry is.

			Die speurder kyk op na hom. “Wil u ’n saak teen die klaagster maak?”

			Paul skud sy kop. Wat sal dit help? Hoe kan dit enigeen baat as hy net Sabine se ellendes vererger?

			“Dan is u nou vry om te gaan.”

			“Hoe?”

			Paul kan sweer hy hoor hoe die man op sy tande kners. “Bruintjies, sorg dat die professor sy besittings terugkry en vat hom na sy huis toe.” Hy kyk weer vir Paul. “Ons sal weer met u in aanraking wees.”

			“Dankie, en net ter wille van duidelikheid, ek is woedend oor die hele debakel, maar nie vir julle nie. Die klaagster het julle tyd en mannekrag gemors. Maar as ek skuldig was, sou dit die regte optrede gewees het. Vroue moet beskerm word teen geweld, en dis al wat julle probeer doen het. Julle blitsige reaksie is prysenswaardig.”

			Die speurder se mond val oop. “Ek dag jy gaan ons dalk sue?”

			Paul skud sy kop. “Julle het julle werk gedoen. Ek sou net voorstel dat julle beter omgaan met maskers en sanitering. Sosiale afstande ook.” Hy beduie na die landlyninstrument. “Daardie ding kan ’n doodsvonnis wees vir enigeen wat dit gebruik.”

			Die speurder kyk met afgryse na die foon. “Bruintjies, bring die sanitizer.”

			Bruintjies laat nie op hom wag nie. Hy kom terug met twee spreikanne, gee een vir die speurder. “Ek gaan gou die vên spuit voor ek Professor terugvat. Stap sommer saam, dan kan Professor eers Professor se goedjies terugkry.”

			Toe Paul buite kom, neem hy die kan, spuit homself omtrent van kop tot tone en daarna sy hande. Toe eers kan hy met groot verligting die seelug diep intrek.

			Suiderbaai

			Marilyn

			Dankie tog hulle het nie met haar kabriolet gery nie. Daar sou niks van die onderstel oorgebly het ná hierdie grondpad nie, al is dit skaars sewe kilometer lank.

			Dis ’n ouerige strandhuis van hout en klip wat voor hulle opdoem, maar dis beslis nie liederlik nie. Net rustiek en sfeervol so omring van fynbos met die see wat tot in oneindigheid strek in die agtergrond. ’n Stoep wat binneland toe wys met ’n mooi uitsig op ’n beboste rantjie, nooi ’n mens nader.

			Die honde is toegemaak in ’n groot omheinde kamp, regs van die huis. Twee enorme erdeskottels het nog water in, maar die kosbakke is leeg. Wat ’n probleem is, want die twee reusehonde van verdagte afkoms begin blaf toe hulle naderkom en die bakke staan dieperig in die afgeskorte area.

			“Kom ons gaan kyk of ons korrels of iets kan opspoor. En waar die katte kosgegee word. Hopelik is die sydeur steeds oop.”

			Dit is en loop in die kombuis uit.

			“Ek dink ek sal alleen ingaan. Netnou wil die polisie nog iemand uitstuur of iets. Sabine het mos gesê haar uitbarsting het in die kombuis gebeur,” bied Anna aan.

			Marilyn knik verlig. Sy wil nie sien waar Paul bly nie. ’n Paul wat wou weet waar sy bly sodat hy haar kan vermy. 

			Waarom is hy anyway so kwaad vir haar? Dis sy donnerse broer wat ... Sy sluit die gedagte af, maar nog glip uit. En dis Paul wat haar aan haar lot oorgelaat het. Nooit weer gekontak het nie. Nooit probeer help het nie. Behalwe om nie polisie toe te gaan daardie dag nie. Wat, agterna beskou, in elk geval dalk nie ’n goeie ding was nie.

			Sy stap om die huis, probeer só haar aandag aflei. Die plek is groter as wat sy gedink het. Aan die seekant is dit L-vormig met ’n lieflike kuierplek waar die kort been by die lang been uitkom en só die heersende wind afkeer. ’n Dak van latte met ’n bougainvillea wat daaroor rank, verskaf koelte.

			Groot vensters see se kant toe moet ’n pragtige uitsig bied.

			Toe sy die sirkel om die huis voltooi het, kom Anna aangestap met twee bakke vol hondekorrels. “Oukei, die katte het nou kos. Gelukkig was daar ekstra bakke langs die honde se sak. As jy die twee se aandag aftrek, kan ek die kos by die hekkie inglip.”

			Marilyn beweeg na die oorkant van waar die hekkie in die heining sit.

			Die donker een storm op haar af, maar die roomkleurige een staan en stert swaai by die hekkie, sy oë op die kos in Anna se hande.

			“Hy lyk vriendelik genoeg.” Anna klink nie heeltemal seker van haar saak nie.

			“Kom honne, kom hierdie kant toe,” roep Marilyn en klap met haar hand op haar been. Die donker hond blaf, die ander een bly staan waar hy is.

			Die geluid van ’n voertuig wat oor die grondpad ratel, klink op. ’n Vangwa, sien Marilyn toe sy soontoe kyk. Oomblikke later hou dit langs Leah se Prado stil en Paul klim uit.

			Marilyn koes agter ’n groot bietoubos in, maar loer tog deur die geel blommetjies toe hy nadergestap kom.

			“Raka, sit. Koki, sit.”

			Die honde gehoorsaam dadelik.

			“Dankie tog,” hoor Marilyn Anna sê. “Ek was bang ek gaan ’n arm verloor.”

			“Jammer. Hulle was hopeloos te lank toegesluit. Hulle is nie gewoond daaraan nie. Hulle is die vredeliewendheid self as hulle nie bedreig voel nie. Ek weet nie hoe om jou te bedank dat jy aan die diere gedink het nie. Mevrou Rheeder, neem ek aan?”

			“Mejuffrou, maar noem my Anna.”

			“Paul Avenant. Maar jy weet seker.” Hy maak die hekkie oop. Die honde bly sit.

			Anna gee die hondebakke vir Paul aan. Eers toe hy hulle een-een naderroep, kom vreet hulle dat die korrels in alle rigtings spat.

			“Verskoon my asseblief dat ek jou nie binnenooi nie, maar ek moet Sabine se goed gaan pak sodat konstabel Bruintjies dit vir haar kan neem. Ek wil hom nie te lank ophou nie.”

			“In die haak. Ons moet in elk geval huis kry.”

			“Ons?” Marilyn kan die frons in sy stemtoon hoor.

			“Marilyn kruip weg agter die bietou. Kom dat ons ry, Marilyn.”

			Hiervoor vergewe sy Anna waaragtig nooit nie. Sy kon gewag het tot Paul in die huis is. Haar wange gloei toe sy teen wil en dank moet naderstap as sy by Leah se kar wil uitkom. 

			“Hallo, Marilyn.” Die groet kom stram.

			Marilyn knik net en stap verby hom. “Kom nou, Anna,” grom sy onderlangs.

			“Dankie vir julle albei se aandeel om my uit te kry.”

			Die oomblik raak te veel vir Marilyn. Sy steek vas en kyk op na hom. “Bedank Anna en Leah. Vir my part kon jy bly sit het tot die wederkoms.” Sonder om op ’n antwoord te wag stoom sy kar toe en klap die deur toe.

			Anna sloer nog vir ’n lang minuut of twee voor sy agter die stuur inklim.

			“Dit was ’n bietjie onnodig, nè Marilyn?” vra sy toe sy wegtrek. “En dis boonop ’n leuen.”

			“So what? Ek gaan in elk geval hel toe.”

			Anna grinnik. “Aantreklike man, dié Paul.”

			“Vat hom vir jou.”

			Anna se glimlag verbreed. “H’m. Dalk nie ’n sleg idee nie. Aftrede spoeg my ook in die oog. Gaan maar eensaam wees sonder die skool. En om op so ’n mooi plek, sommer so by die see my dae te slyt in die arms van so ’n mooie man ... Dis nou ’n scenario wat nie te versmaai is nie.”

			“Be my guest, maar jy moet weet ek sal nooit jóú guest wees as dit gebeur nie.”

			“Met daardie man aan jou sy het ’n mens nie gaste nodig nie.”

			Sy gee Anna net ’n kyk. Hopelik terg sy net. Maar nee, daar is waaragtig ’n dromerige uitdrukking in Anna se oë.

		

	
		
			Vier en twintig

			2020

			Sondag 29 Maart

			Vywerbaai

			Marilyn

			Sy is verlig toe dit lig word en sy kan opstaan. Van drieuur vanoggend af lê sy al wakker ná ’n nag vol kaleidoskopiese nagmerries.

			Die huis is stil. Anna en Leah slaap seker nog. En geen wonder nie. Hulle drie het tot laatnag gesit en gesels nadat Sabine vir Leah laat weet het sy is veilig by ’n vriendin van ’n vriendin wat bereid was dat Sabine in haar selfsorgkothuis in Perlemoenbaai bly tot die einde van die grendeltyd. Sy is voorgekeer op die munisipale grens tussen Kaap Agulhas en Overstrand, maar die permit wat die polisie aan haar uitgereik het, het haar deurgekry.

			Sabine is onteenseglik ’n feeks, maar Leah was tog bekommerd oor haar. Ook maar nie so tough soos sy voorgee nie.

			Marilyn maak vir haar koffie en gaan sit in die binnehof. Die oggende raak al koeler, maar tot dusver is die herfsweer nog baie tegemoetkomend. Of dit nou ’n teken van klimaatsverandering is of nie, sy is verlig die koue bly voorlopig nog weg. Triestige weer saam met grendeltyd sal eens te erg wees om te verduur. 

			Gelukkig het Boeta darem onlangs haar kaggel weer in werkende toestand gekry nadat Fynn se vrou dit laat toemessel het toe die huis nog hulle vakansieplek was. Die weer kan hier skielik draai en agtien dae van inperking lê nog voor.

			Hoe de hel is die lewe so op sy kop gekeer in ’n paar maande? Of is dit juis Moeder Aarde wat haar gat gewip het vir die menslike pestilensie wat haar vernietig en toe ’n ander pestilensie geskep en gesê het, vat so!

			Dis egter nie net die gevolge van Moeder Aarde se humeur wat haar omkrap nie. Van alle moontlike tye – as dit nou waaragtig moes gebeur – hoekom juis nou weer vir donnerse Paul raakloop? Om nie te praat van die Sabine-debakel nie.

			Leah het hulle gisteraand meer vertel van Paul en die stories wat Stellenbosch vol lê. Veral oor sy oorlede vrou. Was glo nie net ’n uitstekende pianis voor die siekte haar ingehaal het nie, maar ook ’n ruiter wat pryse ingeryg het by kompetisies. Op ’n wynlandgoed grootgeword, maar na die familie se historiese dorpshuis, Victoriaanse toring en al, getrek ná haar mondigwording. Dié het sy mettertyd in ’n superluukse gastehuis omskep en daar is selfs gerugte dat prins Harry en sy Meghan voor hulle huwelik daar oornag het. En dis maar een van die bekende pare wat genoem word. 

			As dit nie vir die vrou se siekte was nie, kon sy jaloers gewees het daarop dat een mens só geseënd kan wees. 

			Sy kan die Paul wat nie koeldrank én springmielies by ’n inry vir hom en sy meisie kon bekostig nie, skaars met dié rykmanslewe vereenselwig.

			Wat haar nou weer laat wonder wat geword het van Awie. Van Gideon. 

			Doepie is kort ná die gebeure van daardie middag geskors oor sy mampoerbedrywighede en is stert tussen die bene terug na sy pa se plaas toe. Waar hy seker getrou en ’n string kinders gekry het by ’n vrou wat niks weet van daardie middag nie. Behoede haar.

			Fred, het sy gehoor toe sy nog op die kampus was, het die PUK vir Tuks verruil. Sou hy ook klaar studeer het soos Paul? ’n Suksesvolle prokureur of, heaven forbid, ’n advokaat geword het? Getrou het? Kinders gekry het? Waarskynlik. 

			Gideon was waarskynlik al een wat sy studie aan die PUK voltooi het. Gideon. Die grootste verraaier wat rondloop, is seker nou ’n sielkundige.

			Ná daardie middag kon sy nie verduur dat Gideon aan haar raak nie en sy kon hom nie vertel wat gebeur het nie. Dit het gou op ’n rusie uitgeloop. Hy het met haar uitgemaak en haar doelbewus begin vermy nog voor die groot bom gebars het. Selfs in die Psigologie-klasse so ver moontlik van haar gesit. 

			Op watter manier ook al, almal behalwe Gideon se lewe het in daardie vervloekte jaar verander. En sy het met die gebakte peertjie in haar lyf gesit. Maar dit het sy eers twee maande later besef. 

			1978

			Vrydag 21 April

			Potchefstroom

			Maria

			Hoekom haar ma aandring om by te wees terwyl die dokter haar vrae vra en daarna ondersoek, verstaan sy nie mooi nie. Ook nie hoekom sy so geskok was toe sy vanoggend op Maria afgekom het waar sy opgooi nie. Dis waarskynlik net omdat sy die afgelope tyd so hardlywig is, maar sy was te skaam om dit vir haar ma te sê.

			Ná daardie middag voel sy in elk geval asof alles verkeerd is. Verskriklike drome teister haar. Sy skrik as ’n man te naby haar verbyloop. Haar hele lyf bly seer al kan sy nie sê dis waar dit pyn en daar nié. In die klas kan sy nie konsentreer nie. Dis asof sy hoor maar nie meer weet hoe om te luister, in te neem nie.

			Die dokter kom terug nadat hy die urientoets gedoen het en gaan sit agter sy lessenaar. Hy kyk nie na haar nie, maar na haar ma.

			“Mevrou Marais, u dogter is ongeveer ses tot sewe weke swanger.” 

			Die woorde plof in die spreekkamer neer. Met dofsware plof soos reën in die stof, kom die verspotte gedagte by haar op. Toe eers dring die betekenis daarvan tot haar deur.

			Sy kyk verskrik na haar ma. Dié het bleek geword. 

			“Dis ongelukkig te laat vir medikasie wat moontlik menstruasie kan teweegbring.”

			Haar ma begin haar kop skud. Al vinniger. “Nee! Nee, dit kan nie wees nie.” Sy swaai om na Maria. “Hoe kón jy? Weet jy wat dit beteken? Jou pa se loopbaan sal verwoes wees as dit moet uitkom. Ek sal my kop nie kan lig by die skool nie. En by die kerk ...”

			“Mevrou Marais ...”

			Maria luister nie verder nie. Sy spring op en hardloop by die vertrek uit, deur die wagkamer waar sy verbaas aangestaar word, uit by die deur en met die straat af. Onder ’n eikeboom wat sy blare aan die verloor is, kom sy tot stilstand, slaan haar arms om die dik growwe stam. Dis al wat haar regop hou.

			Haar liggaam begin ruk. Sy moet sywaarts leun toe braaksel in haar opstoot. Sy gooi op. Aanhoudend. Asof sy so van die ding in haar ontslae kan raak.

			“Klim in!” Eers toe sy haar ma se stem hoor, sien sy dat die motor langs haar stilgehou en haar ma die passasiersdeur vir haar oopgemaak het.

			Studente wat verbystap, kyk haar vreemd aan. Agter haar ma se kar toet ’n ander.

			Maria klim in. Gryp na die tissueboks wat altyd in die kar is en vee haar mond af.

			Hulle ry in doodse stilte huis toe.

			Daar gekom, hardloop sy na haar kamer toe. Gooi die deur agter haar toe en val op haar maag op die bed neer.

			’n Maag waar daar ’n kind sit. Hopelik versmoor sy die ding so.

			Sy hoor die deur oopgaan, draai op haar sy en kyk op. Haar ma staan met gevoude arms voor haar. “’n Bietjie laat om nou te huil, Maria. Het jy enige idee wat die omvang is van die verwoesting wat jy oor hierdie huis gebring het? The disgrace?” Haar ma val net terug op Engels as sy uitsonderlik ontsteld is.

			Maria maak net haar oë toe. Asof sy so kan keer dat die trane bly loop.

			“Is dit Gideon?” Haar ma se stem is so koud soos die windjie in “Winternag”.

			Sy kan nie ’n woord uitkry nie.

			“Maria! Ek praat met jou! Is Gideon die pa?”

			Sy draai op haar rug, staar na die wit plafon. Wit, die simbool van reinheid.

			“Ek weet nie, Ma.” Haar stem kom skor, klink so verlate soos sy voel.

			“Wát?” Haar ma sak op die punt van die bed neer asof haar bene meegegee het.

			“Ek weet nie,” herhaal Maria. 

			“Weet jy ten minste wie die moontlike pa’s kan wees?” Die sarkasme sny vlymskerp deur haar.

			“Gideon. Of Fred Vosloo. Of ...” Sy huiwer. “Of Awie Avenant. Ek weet nie van Doepie nie.”

			“Jy het met almal gemeenskap gehad?” Sy het nog nooit haar ma in so ’n skril stemtoon hoor praat nie. “Asof dit nie genoeg is dat jy jou maagdelikheid aan een verloor voor die huwelik nie ... Liewe Hemelse Vader, my dogter is ’n hoereerder! ’n Ragab!”

			“Nee!” gil Maria. Sy sit regop. “Ek is verkrag.”

			“Sekerlik nie deur Gideon nie!”

			“Gideon is anders. Ek wou nie. Maar hy het gesê ek het dinge te ver laat gaan. Dat hy dae lank in pyn sal wees as hy nie klaarmaak nie.”

			Haar ma se gesig word bloedrooi. Sy maak haar oë toe. Bid seker vir kalmte. Toe sy weer na Maria kyk, is haar blik onleesbaar. “En die ander?”

			Maria begin weer huil. Tussen die snikke deur vertel sy wat gebeur het. Gaandeweg raak die uitdrukking in haar ma se oë al leesbaarder. Toe sy klaar gepraat het, is dit suiwer veragting wat sy in Margaret Marais se blik sien.

			“Jy het teen jou pa se wense in gehandel. Jy het willens en wetens met Awie Avenant kontak behou. Is na sy slaapkamer toe! Jy het gesoek daarvoor, Maria. Gesoek! Net omdat jy my dogter is, moet jy nie dink ek sien nie hoe lê jy aan by al wat broek dra nie. Daardie stappie van jou. Die manier waarop jy kyk. Beweeg. Alles is daarop uit om die aandag op jou lyf te vestig! Om uit te lok! Jou pa ...” Margaret swaai om en stoom by die kamer uit, asof haar emosies te veel geword het om te hanteer.

			Alles in haar voel stukkend en rou. As haar ma só reageer, wil sy nie weet wat haar pa te sê gaan hê nie, maar op hierdie oomblik maak dit nie eens saak nie. Seerder kan hy haar nie maak as wat haar ma reggekry het nie.

			2020

			Sondag 29 Maart

			Vywerbaai

			Marilyn

			Marilyn kom stram orent asof sy van iets dreineer is. Van ’n ensiem of ’n ding. Haar knieë pyn, haar blad is in ’n spasma saamgetrek. Sy gaan maak vir haar nog ’n koppie koffie. Trek ’n trui aan wat oor die rugleuning van een van die langbeenstoele by die ontbyttoonbank hang en gaan sit weer buite.

			Daardie aand was dit behoorlik die oordeelsdag. Haar ma het haar pa klaarblyklik ingelig voor sy na sy studeerkamer ontbied is.

			“Weet Gideon wat daardie dag gebeur het?” wou haar pa kil by haar weet.

			Sy het nie geweet ’n mens kan soveel snot en trane voortbring nie, dus kon sy net haar kop skud. Sy het te veel gehuil om te verduidelik dat sy vir niemand kon vertel nie. Dat dit erg genoeg was dat die mans in daardie ellendige huis geweet het. 

			“Weet hy van jou toestand?”

			Sy het haar kop geskud. 

			Hy het losgetrek met Bybelverse, haar met sy woorde fyn opgekerf. Sy kan nie eens onthou wat hy haar alles toegevoeg het nie. Miskien omdat sy nie wil nie of miskien omdat sy uiteindelik haar ore toegedruk het.

			Die volgende dag is grotendeels ’n vakuum in haar geheue. Sy het heeldag in haar kamer gebly. Hulle huishulp het vir haar kos gebring. Vir dié is blykbaar net gesê sy is siek.

			Sondagoggend is haar ouers alleen kerk toe. Kort nadat hulle teruggekom het, is sy weer eens na die studeerkamer ontbied. 

			En daar staan Gideon.

			1978

			Sondag 30 April

			Potchefstroom

			Maria

			Gideon is bleek. Sy kan amper die vibrasies van sy bewerasie voor haar pa se blik voel.

			“Gideon, ek glo jy weet waarom ek jou ingeroep het en waarom Maria ook teenwoordig is.”

			Gideon skud sy kop. “Nee, Oom ... e ... Professor. Soos u moontlik weet, het ons al ’n rukkie terug uitgemaak.”

			“Daar is net een vraag wat ek wil vra. Wees asseblief doodeerlik.”

			Gideon knik, sy oë stip op haar pa gerig.

			“Gideon, is dit enigsins moontlik dat die kind wat Maria dra joune kan wees?”

			Gideon kyk geskok na Maria voor hy haar pa in die oë kyk. “Nee, Professor. Ek is jammer, Professor, maar dis heeltemal onmoontlik.”

			“Net om honderd persent duidelikheid te kry. Bedoel jy dat julle nooit geslagsgemeenskap gehad het nie?”

			Gideon kyk weer vlugtig na Maria voor sy oë na haar middellyf sak. Hy kyk weer na haar pa. “Dis reg, professor. Dis wat ek bedoel.”

			Maria gaap Gideon aan, maar hy kyk net stip na haar pa.

			“Dankie, Gideon. Ek moet daarop aandring dat wat vandag hier aan jou bekend gemaak is, streng vertroulik gehou word. Jy kan gaan. Maria, bly.”

			Gideon is reeds by die deur toe sy haar stem terugvind. “Maar Gideon!” roep sy verslae agter hom aan.

			Hy draai stadig om. “Jammer, Maria, maar ek kan nie vir jou pa lieg nie. Nie eens ter wille van jou nie.” Hy trek die deur sag agter hom toe.

			Toe sy terugkyk, is Joost Marais se gesig vertrek van venyn. “Nie alleen hoereer jy en belieg jy my nie, jy probeer ’n goeie kind soos Gideon ook in die moeilikheid bring met jou leuens. Probeer hom pa maak van jou hoerkind. Maria, jy is veragtelik. My dogter is jy gewis nie meer nie. En slette kry nie onderdak in my huis nie. Uit! Uit, my studeerkamer! En vanaand nog moet jy van hierdie werf af wees, jou klein hoer!” Hy slaan met sy vuis so hard op sy lessenaar dat die boonste boek van ’n stapeltjie aftuimel.

			Maria swaai om en vlug deur toe en toe met die trap op. Hy kan nie ernstig wees nie. Hy sal bedaar. Haar ma sal haar help. Hulle moet haar glo dat dit Gideon se kind kan wees. Toestemming gee dat sy en Gideon trou. Maar Gideon ... 

			2020

			Sondag 29 Maart

			Vywerbaai

			Marilyn

			“En dié trane?” 

			Marilyn word teruggeruk uit die herinneringe aan daardie nagmerriedag toe Leah uitgestap kom met ’n beker koffie in haar hand.

			“Skerp sonlig.” Marilyn vee onder haar oë. “Môre. En as jy so vroeg op is?”

			“My sondes het my hier teen hekseuur wakker gemaak en wakker gehou.”

			“Watse sondes? Jy het gister ’n feeks en ’n onskuldige man gehelp.”

			“Sondes teenoor die onskuldige man se vriend. Charl. Sý feeks het hom kaal uitgetrek deur my te belieg, maar deur my toedoen. Of ek sou as hy nie Zena Nortjé as sy prokureur gehad het nie. Maar selfs met haar hulp het hy daaronder gely.”

			“Vertel?” Enigiets om haar gedagtes af te lei.

			“Karen en Charl. Destyds toe mense nog Kerskaartjies uitgestuur het, sou die ondertekening so mooi gelyk het. ‘Met liefde, Charl, Karen en kinders.’ Maar die werklikheid was anders. 

			Sy het vir my gesê hy ondermyn haar om elke hoek en draai. Dat hy haar emosioneel mishandel. Tipiese gaslighting. Hy maak haar af as ’n onderdaan wat net aan sy behoeftes moet voldoen, het sy gesê. Hy verkleineer haar voor sy vriende en kennisse. Verneder haar wanneer hulle alleen is, maar ook wanneer ander by is. Verstoot haar as sy liefderik probeer wees. Verwag dat sy huis en haard aan die gang moet hou terwyl hy op die gholfbaan boer. Hy wil ook skei, maar steek sy bates weg. Hy is gemeen met die kinders en wil nie onderhoud betaal nie. Nie genoeg dat hulle ordentlik versorg is nie, in elk geval. 

			“Anyway. Dit en veel meer in dié trant, is die storie wat ek gekry het en wat ek geglo het. Ek het hom gelooi met die poging tot skikking op grond van wat sy geglo het sy bates en inkomste is.

			“Die kinders is toe twee spoilt brats, het ek te laat agtergekom. Label-befok. Moet net die beste van alles hê. ’n Samsung-tablet is nie goed genoeg nie. Moet iPads wees. Fone moet iPhones wees. Klere moet by die duurste winkel gekoop word. Maar hulle was klein skippies in vergelyking met Karen. Een paar skoene – wat sy gereeld koop – kos omtrent soveel soos my begroting vir luxuries vir die maand. Insluitende wyn, velsorg en hare. Haar klererekening per maand is omtrent my hele jaarlikse klerebudget. Haar gymfooie en die klere wat sy net daarvoor koop, kan my motorpaaiement insluk. Etcetera, etcetera.

			“Maar dit vind ek eers uit toe Zena haar uitgawestate aangevra het nadat Charl handdoek ingegooi het met die poging tot skikking sonder verteenwoordiging. En hoe verneder hy haar? Hy erken hy korrigeer haar soms in ander se geselskap, maar nie om haar te verneder nie. Net om feite reg te stel. Soos wanneer sy vertel die laventel in België is wonderbaarlik. Nee, liefie, dit was in Frankryk. Die kok wat sy aangestel het vir ’n partytjie is ’n vyfster-Michelin-sjef. Nee, liefie, hy het net by ’n eenster-Michelin-restaurant in New York gewerk. Etcetera.

			“Hoe dikwels speel hy gholf, vra Zena hom toe. Een keer per week. Soms Woensdagmiddae, meer dikwels Saterdae. Net by uitsondering op albei dae. Hoe dikwels gaan Karen gym toe? Elke dag behalwe Sondae en sy ginnegaap alte graag met haar gym-instrukteur. Hy gee nie om nie, maar verwag wel dat huis en haard nie soos ’n varkhok lyk wanneer hy tuiskom van die werk af nie. Veral aangesien hulle vyf oggende per week ’n char het, maar sonder toesig laat dié slap lê. Etcetera.

			“En wat moet ék doen? Nog steeds die beste deal vir haar probeer kry. Wat ek reggekry het, al was dit veel minder as waarop sy bly aandring het.” Leah staar onsiende na die suurlemoenboompie in sy pot voor sy opkyk. “Charl het ná die tyd na my toe gekom.”

			Sy sug en kyk op in die lug. “‘Mevrou De Wit,’ het hy gesê. ‘Ek glo dat jy vroue na die beste van jou vermoë verdedig omdat jy al gesien het hoe vroue deur mans verniel en te na gekom word. Ek het agting daarvoor. Ek weet dit gebeur en daardie vroue het jou hulp dringend nodig. Maar mag ek vra dat jy net altyd eers seker maak van jou feite. Seker maak dat dit werklik die man is wat die vark in die verhaal is.’ En daar stap hy uit, betaal sy volle konsultasiefooi in kontant ná vyf minute in my kantoor.” 

			Pienk vlamme slaan teen haar nek op asof dit uit haar japon se kraag gebore word. “Ek dink nie ek het al ooit in my lewe so miserabel gevoel nie. Want, ja, ek het nog nooit behoorlik seker gemaak nie. Net altyd blindelings die vrou se kant gekies. En hier doen ek dit waaragtig weer met Sabine. Effens versigtiger, maar steeds.”

			“Maar het dit ooit voor dié Charl-man se saak gebeur?” Marilyn steek nog ’n sigaret op.

			“Hoe sal ek weet? Geen man het ooit die guts gehad om my kalm te kom teregwys nie. Woede en ontkenning was daar baie, maar nie een het my ooit so oortuigend, so bedaard en ordentlik kom inlig dat ek drooggemaak het en dalk moet besin nie. En nie eens verwytend nie. Net asof hy ander onskuldige mans nie dieselfde wil laat oorkom as wat met hom gebeur het nie.”

			“Niemand is onskuldig in ’n egskeiding nie, Leah.”

			“Dit is so, maar as een blatant lieg, is dit ’n ander storie.”

			“Ek verstaan dat jy jouself verwyt, maar dit help niemand nie. En jy het vergoed daarvoor met die Sabine-debakel.”

			“Sou ek as dit nie vir Anna was nie?” Sy sug. “Ek is ’n mannehater. Ek erken dit ruiterlik. En ek het rede. Maar om blindelings een te wees in my beroep, is onaanvaarbaar.” Sy sug weer, dié keer nog dieper. “Ek gaan die handskoene ophang, Marilyn.”

			“Wát? Jy is maar net in die sestig! En dis jou lewe!” 

			Leah sit terug in haar stoel. “Weet jy wat het Covid my geleer? Dat ek al vandat ek geskei is, in grendeltyd leef. ’n Selfopgelegde straf in ’n selfgemaakte tronk uitgedien het die afgelope vyf en dertig jaar. En die tralies van die tronk was my woede jeens Desmond.”

			In die jare wat Marilyn haar ken, het Leah al hier en daar ’n paar goed laat blyk oor haar huwelik met Desmond Steele, maar dis die effek wat dit op Leah gehad het wat nog altyd die duidelikste gespreek het. 

			“Ja, ek het rede gehad om woedend te wees. Desmond het my verneuk. By seksklubs geboer. My ’n geslagsiekte gegee. My dik gedonder. Die ding is, ek het hom die vyf en dertig jaar sedert ons geskei is, toegelaat om my lewe te beheer deurdat ek nie oor my verbittering kon kom nie. Al weet ek nie eens waar die misbaksel hom bevind nie.”

			Marilyn wag in stilte vir haar om verder te praat, sien hoe emosies in die ingeleefde gesig stoei. Leah is nie konvensioneel gesproke ’n mooi vrou nie, sy lyk ouer as haar jare, en tog is dit asof iets van die vrou wat sy kon gewees het, sou gewees het, nou deurskemer. As sy dit nie mis het nie, is ’n vredemaakproses aan die gang gesit deur ’n man wat deur Leah veronreg is.

			“Sodra die Covid-grendeltydperk verby is en alle hangende sake en my administrasie dit toelaat, gaan ek my praktyk se deure sluit. Ek het deur die jare goeie beleggings gemaak. Ek gaan my eiendomme verkoop, een van Fynn en Boeta se eenhede in die Vogelbaai-ontwikkeling koop wanneer die projek weer aan die gang kom en my dae hier kom slyt. Naby genoeg aan jou en Anna en die res om oor en weer te kuier. Ver genoeg om privaat te wees wanneer ek so voel.

			“Ek gaan vir ’n slag na myself omsien pleks van ander mense se fights namens hulle fight.”

			Dis asof die diep frons wat al jare tussen haar oë geëts is vlakker word. Die plooie om haar mond uitstryk.

			“Ek dink dis ’n wonderlike besluit, Leah.” Die bewoënheid wat sy voel, verras Marilyn.

			Leah kyk na haar en glimlag. “Ek ook.”

			“Wat maak julle?” vra Anna vanuit die deur terwyl sy nog slaap uit haar oë vryf.

			Marilyn vlieg op. “Leah kan jou vertel. Ek gaan vir ons sjampanje uithaal.”

			“Marilyn, dis halfagt in die oggend!” protesteer Anna.

			“Ja, maar dis Sondag. En Leah het ’n Damaskus-oomblik gehad. As ons dit nie vier nie, kan ons net so wel op ’n hoop loop vrek.”

			Marilyn kan nie onthou wanneer laas sy Leah so diep uit haar maag hoor lag het nie. Nee, besef sy. Sy het Leah nog nooit só hoor lag nie. So asof sy uit haar tronk bevry is en haar vlerke gevind het. Of dalk haar kaivroustert verruil het vir ’n vywervrou s’n.

		

	
		
			Vyf en twintig

			2020

			Sondag 29 Maart

			Suiderbaai

			Paul

			Dis asof die son vanoggend helderder opgekom het. Die lug blouer is. Die see meer glinster. Die voëls nootvaster kweel.

			Dis asof die diere sy bui aanvoel. Nadat hulle kos gekry het, bly die honde al hom maal terwyl hy koffie maak. Die twee katte kom flikflooi aanhoudend teen sy bene, krul hulle sterte om sy kuite, al het ook hulle reeds hulle kos op die breë vensterbank verorber.

			Die verligting om van Sabine ontslae te wees, is oneindig. Op sy navraag het Leah gisteraand laat weet Sabine is nie terug Stellenbosch toe nie, maar het blyplek gekry. Toe eers moes hy uitvind sy is uit haar meenthuis gesit. Maar daarna kon hy ten minste ontspan. Eintlik nie ontspan nie, jubel.

			Ná ’n oproep polisie toe is hy verseker hy kan maar die muur en vloere skrop waar Sabine haar toorn uitgewoed het. Wat hy terstond gedoen het nadat hy eers foto’s geneem het. Bruintjies het ook geneem en alles bekyk terwyl Paul Sabine se goed ingepak het, maar ’n mens weet nooit nie.

			Die pakkery was maar holderstebolder. Gelukkig was haar badkamergoed reeds gepak, die aparte tassie al toegerits, dus was dit net die res van haar klere.

			Om te dink hy kon die nag in ’n sel deurgebring het. Tussen wie weet watter soort mense. Messtekers, dronkies, regte vroueslaners. MIV-positief. Covid-positief. Enige-bleddie-aansteeklike-siekte-positief.

			Drome van so ’n scenario het hom laas nag gery. Tot hy in die vroeë oggendure opgestaan, buitetoe gestap en al sy seëninge gaan sit en tel het in die lig van die groeiende maan en die sterre wat hier, waar daar geen lig- of lugbesoedeling is nie, so helder flonker. 

			Toe eers kon hy nog twee ure se slaap inkry.

			Paul vat sy koffie na die kuierplek aan die seekant en gaan sit met ’n behaaglike sug op een van die rottangstoele wat hy binnekort weer gaan moet vernis.

			Die honde kom val by sy voete neer. Saggrys spring op sy skoot terwyl Roes onder die bietoubos gaan jag.

			Die einste bietoubos waaragter Marilyn geskuil het.

			Marilyn. Dis hoe hy nou aan haar dink, besef hy. Met rede. Van die beskroomde Maria is daar weinig te bespeur in die vrou met haar dreadlocks. In vorm en topografie het haar gesig uiteraard dieselfde gebly, maar die oë het lewenswys geraak, die mond verklap dat sy hartseer leer ken het. Haar lyf het voller geword, maar nie veel nie. Die klere wat sy dra, is uitheems in vergelyking met die destydse ouderwetse kuisheid.

			En tog het daardie iets – daardie onbeskryflike iets wat sy al op universiteit gehad het – nie verdwyn nie. Inteendeel. 

			Hy kon nog nooit bepaal wat daardie iets is nie. ’n Sensualiteit eerder as seksualiteit. Sensualiteit wat nie net geleë is in die lieflike lyf nie, maar ook in haar kyk, haar loop, in elke beweging wat sy maak. Selfs toe sy hom gister so toegesnou het, het daardie onweerstaanbaarheid wat inherent aan haar is, deurgeskemer.

			En dis hoekom hy haar sal moet aanhou vermy. Hy is heeltemal te vatbaar daarvoor en dit kan net ’n ramp afgee.

			Maria was nog altyd ’n moeilikheidmagneet. Soos ’n komeet het sy ’n stert van chaos agter haar aangesleep. Hy vermoed dit het nie veel verander net omdat haar naam nou anders is nie.

			As hy net dink aan die pandemonium wat losgebreek het nadat dit rugbaar geword het professor Joost Marais, hoogleraar in Ou-Testamentiese Studies, se sexy dogter is swanger, wil hy sommer van nuuts af sy kop in erdvarkgat druk.

			Die gerug moes seker klein begin het, nugter weet waar, maar dit het soos ’n veldbrand deur die kampus versprei. Uiteindelik het die hele dorp geweet. Maar net van die swangerskap, nie die verkragting nie. Gideon kon onskuld pleit omdat hulle verhouding verbreek was en niemand geweet het presies hoe ver haar swangerskap was nie.

			En toe kom die bevel dat hy voor die rektor moet verskyn.

			1978

			Maandag 1 Mei

			Potchefstroom

			Paul

			Die rektor sit in die middel. Links sit nog ’n hooggeplaaste wat Paul nie nou herken nie. Regs staar Joost Marais hom met hatige oë aan.

			“Dis onder my aandag gebring dat u in ’n kommune woon waar daar allerhande onheilighede uitbroei.” Die rektor voer die woord.

			“Meisies oornag daar, mampoer en ander alkohol word gedrink, bure het al gekla oor luide musiek en stemme en dan is daar ook die kwessie van ’n beweerde verkragting.”

			“Ek ...”

			Die rektor kyk hom stil.

			“Na wat ek verneem, het die volgende persone daar gewoon ten tyde van hierdie beweerde verkragting: Meneer Kobus Bredenkamp wat nie die naweek van die gebeure daar was nie, meneer Cornelius Geertsema, wat verlede week sy studie gestaak het, meneer Fred Vosloo wat in Maart besluit het om sy studie in Pretoria voort te sit, meneer Albertus du Pisanie, wat onlangs geskors is vanweë sy onwettige mampoerverkope op die kampus, u broer Abram Avenant wat tans sy diensplig op die Grens verrig en u.”

			“Dis korrek, Professor. Ek woon in die buitekamer op die erf.”

			“En kan u ons inlig wie vir die beweerde verkragting verantwoordelik was?”

			“Dis nie ’n bewering nie, Professor. Maria is verkrag. Meneer Geertsema het daarop afgekom en my geroep. Ek weet nie wie eerste was nie, maar my broer en Fred Vosloo was betrokke. Geerts, meneer Geertsema, het vir Doepie du Pisani gekeer terwyl hy ...” Sy stem begewe hom. Gekeer? ’n Eufemisme as daar ooit een was. 

			“Waarom is die sogenaamde verkragting nie by die polisie aangemeld nie?”

			“Maria, juffrou Marais, wou nie hê dat ons dit doen nie.” Hy besef dadelik sy flater. “Maar dit was net omdat ...”

			“Kan u verklaar wat juffrou Marais daar gaan maak het?” word hy doodgepraat. “In die kommune? Waar net mans bly?”

			Hy moet sy keel diep skoonmaak voor hy kan antwoord. “Sy het my broer gaan groet voor hy weermag toe gaan.”

			“Waarom sou ’n dame vir so iets na ’n manskommune gaan? Sy slaapkamer spesifiek.”

			“Omdat sy naïef is. Sy is deur Awie gemanipuleer.” 

			“Maar iemand so fyn opgevoed soos juffrou Marais moes tog van beter geweet het? Hy kon háár gaan groet het.”

			Paul kyk na Joost Marais. “Professor Marais het haar verbied om hom te sien, daarom moes sy dit skelm doen. Daarom kon sy nie vir Awie vra dat hy haar by haar huis kom groet nie.”

			Joost Marais kom orent, sy wysvinger ’n pyl wat na Paul se hart mik. “Wil jy vir my sê jy lê die skuld van jou broer se agterbaksheid en barbarisme voor my deur?”

			Daardie rooi waas slaan weer voor sy oë op. “Nee, Professor. Die skuld wat ek voor u deur lê, is dat u optrede nie vir Maria ’n veilige hawe gebied het om my broer te groet nie. Of voorheen, om haar toe te laat om hom oop en bloot te ontmoet sodat sy self kan agterkom wat ’n skarminkel hy is nie. U gebrek aan vertroue in Maria, u drakoniese reëls, het Maria juis in gevaar gestel. In daardie opsig is u skuldig daaraan dat u dogter herhaaldelik verkrag is.” Trane stroom teen sy wange af en sy stem wil-wil bes gee. Hy lig sy eie wysvinger. “Jy het jou dogter versaak. Jy het haar in die bek van die leeu gestuur!”

			“Meneer Avenant!” Die rektor hamer met sy vuis op die lessenaar. Die ander professor kom halfpad orent, sak dan terug in sy stoel toe Paul nadertree.

			“Fok julle, Professor! Julle almal. Met julle kleinlike sondebeheptheid, julle wegkruip agter reëls en regulasies en verdraaide, liefdelose weergawes van Bybelverse. Julle skynheiligheid en dubbele standaarde. Julle chauvinisme en misogenie. Julle is in der waarheid, al is dit nie in daad nie, Maria Marais se verkragters. Sy het geweet sy sal die skuld kry terwyl sy op Gods aarde fokkol verkeerd gedoen het! Fok julle almal!”

			Toe hy by die raadsaal uitstorm, weet hy dat hy sy toekoms vernietig het en boonop nie vir Maria enige guns gedoen het nie.

			2020

			Sondag 29 Maart

			Suiderbaai

			Paul

			Raka se gelek aan sy hand bring hom terug na die hede.

			Paul gaan maak vir hom nog ’n koppie koffie. Verstommend hoe die verlede ’n mens in die hede nog só kan ontstel.

			Hy het nou nog die brief waarin hy meegedeel is dat hy met onmiddellike effek geskors is en dat hy vervolg sal word as hy ooit enigiets aan enigiemand sal laat blyk wat werklik met professor Joost Marais se dogter gebeur het.

			Die feit dat sy verkrag is, is doodgesmoor. Oënskynlik om haar reputasie te red, maar waarskynlik omdat die verkragting as ’n skande gesien is pleks van die gruwelike misdaad wat dit was.

			Nie een van die drie varke is aangekla nie. Later het hy uitgevind Gideon fokken van Rensburg het ontken dat hy ooit met Maria seks gehad het al moes hy geweet het hy kon die pa gewees het van haar kind.

			Maria het van die aardbol af verdwyn.

			Doepie se pa het ’n saak van aanranding met die opset om ernstig te beseer teen hom en Geerts gemaak. Kort daarna is die klag egter teruggetrek sonder dat redes verskaf is. Hy was so verlig dat hy nie eens probeer uitvind het hoekom nie. Waarskynlik het Doepie besef wat regtig gebeur het, sal in ’n hofsaak uitkom en gevra dat sy pa die saak terugtrek. 

			Teen daardie tyd het Gretha hom lankal gelos. Oor hy geskors is. Oor die saak van aanranding. Maar waarskynlik veral omdat hy toe by die Spoorweë as stoker begin werk het. ’n Arm student is een ding. ’n Spoorwegwerker as toekomstige man was egter nie ’n opsie vir ’n apteker-in-wording nie.

			Nie dat die verhouding in elk geval sou gehou het nie. Nie met haar op die kampus in Potch en hy in ’n spoorwegwoonstel in Germiston nie. Maar dit was nietemin ’n skok. Hy het verraai gevoel deur elke mens wat vir hom iets beteken het. Selfs sy pa.

			Natuurlik wou dié weet waarom hy geskors is. Nadat hy verduidelik het, het Melinda hom verbied om ooit weer aan huis te kom omdat hy dit durf waag het om Awie te beskuldig van iets waartoe haar seun nooit in staat sal wees nie. Sy pa het met neergeslane oë gestaan, maar niks gesê nie.

			Aan die res van daardie jaar dink hy nie graag terug nie. Dit was hel. ’n Ander soort hel as die gebeure rondom Maria. Fisieke hel terwyl hy stook, geestelike en emosionele hel die aande alleen in daardie woonstel.

			En toe sien hy die advertensie raak vir ’n pos as verteenwoordiger vir ’n farmaseutiese maatskappy. En hy doen aansoek. En hy kry dit op voorwaarde dat hy bereid is om Kaap toe te trek.

			Praat van ’n onsinnige voorwaarde. Natuurlik het hy die geleentheid aangegryp.

			Van die beurs het hy eers twee jaar later gehoor. Drieka was in beheer van die toekenning.

			Sagsinnige Drieka, toe in haar laat dertigs, reeds met knokkelvingers en -tone van artritis. Drieka wat voortdurend pyn verduur het – soms minder, soms erger, maar pyn was al vir jare haar metgesel.

			Saggrys kom spring op die toonbank agter ’n vryfie aan. Paul gehoorsaam soos dit ’n goeie onderdaan van ’n kat betaam voor hy sy nou reeds lou koffie buitetoe neem waar die honde hom besnuffel asof hy op ’n lang reis weg was. En miskien was hy. ’n Reis die verlede in laat dalk ook nuwe reuke agter. 

		

	
		
			Ses en twintig

			2020

			Maandag 30 Maart

			Vywerbaai

			Marilyn

			Sy is nie lus om te antwoord toe haar foon lui nie, haar kop wil bars. Ken in elk geval nie die nommer nie. Een bottel vonkelwyn het twee geword en sy het die meeste daarvan gedrink. En gisteraand weer wyn ook.

			Op die laaste lui tel sy tog op. “Marilyn.” Sy weet sy klink bot, maar so be it.

			“Mevrou Murray?”

			“Ja?”

			“Hou asseblief aan vir dokter Jacques?”

			Marilyn probeer haar regruk. “Dankie.”

			“Môre, Marilyn, Jacques hier. Ek het die uitslae van die bloedtoetse gekry.”

			“Hallo, Jacques.” Sy staal haar by voorbaat vir ’n doodsvonnis. “Gooi maar.”

			“Goed. Jou cholesterol is te hoog. Dis die slegte nuus. Die goeie nuus is dat dit nie hemelhoog is nie en dis behandelbaar met medikasie wat ek sal voorskryf. Jy hoef net een pil per dag te drink. Dit behoort jou reg te sien, maar sny maar die vetjies en dinge uit.”

			Ag hel, en sy is juis so lief vir biltong met ’n stewige vetjie aan. Maar hoë cholesterol is ’n resep vir ’n hartaanval. Great. Choose your weapon of expiration. ’n Hartaanval of beroerte.

			Hy rammel nog ’n paar goed af wat klaarblyklik nie te problematies is nie en ook iets van ’n vitamien D-tekort waarvoor hy ook ’n pil van ’n aard voorskryf. “En nou. Drink jy al minder wyn?”

			Ag nee dêmmit. Hy het nog niks van haar lewerfunksie gesê nie. Het sy bleddie sirrose? ’n Derde keuse van hoe sy gaan doodgaan? Marilyn sug diep. Met ’n dokter moet mens seker eerlik wees. “Ek sit currently met ’n hangover.”

			“H’m. Eintlik wil ek dan nie eens vir jou sê nie, maar ek kan ook nie lieg nie. Daar is niks fout met jou lewerfunksies nie. Maar jy ...”

			“Wát? Niks nie?”

			“Nee. Klaarblyklik is jy geseënd met ’n lewer van staal. Maar jy gaan regtig minder wyn moet drink. Dit kan nie vir jou goed wees nie, goeie lewer of te nie. En jy weet wat ek gesê het van rook. Ek gaan dit nie herhaal nie.”

			“Met ander woorde, dis net die cholesterol? Waarvoor ek net ’n pil nodig het?”

			“Dis korrek. Saam met die antidepressant, die Vitamien D-pil en ’n halwe Disprin per dag, behoort jy nog ’n rukkie te hou. En kry vir jou ’n vitamienaanvulling met hoë Vitamien C-inhoud, asook sink. Om jou immuniteitstelsel op te bou, veral nou met die Covid-pandemie in gedagte. Ek stuur vir jou die voorskrif deur na Vogelbaai se apteek as dit reg is met jou.”

			“Honderd persent.” Sy aarsel. “Jacques, beteken dit regtig dat ek nog ’n hele rukkie gaan leef?”

			“Menslik gesproke kan jy nog ou bene maak. As jy ophou jy-weet-wat.”

			Marilyn asem diep uit nadat hulle gegroet het. Sy was nie eens bewus daarvan dat sy haar asem opgehou het nie. Sy het nog ’n tydjie op die aarde oor.

			“Leah! Anna! Ek gaan nog lank en gelukkig leef!” roep sy binnehof toe waar die twee hulle hangovers met lemoensap probeer besweer. “Champagne coming up, darlings!”

			Suiderbaai

			Paul

			Terwyl hy die spul kleipotte wat hy inderhaas by die hardewarewinkel gekoop het, vul met potgrond en kompos, neuk sy gedagtes weer terug Potch toe. Na die oggend voor hy daardie middag met die trein Germiston toe is om in sy spoorwegwoonstel in te trek.

			Toe hy die laaste van sy goed uit die buitekamer gedra het om in ’n klasmaat se koshuiskamer te los tot dié hom later stasie toe sou neem, het Kobus hom net ’n giftige kyk gegee. Asof dit Paul se skuld is dat sy lekker inkomstetjie daarmee heen was. Al kon Kobus sy sterre dank hy het met ’n waarskuwing van die universiteitsowerhede weggekom onderhewig aan die voorwaarde dat hy nie meer kamers aan studente mag verhuur nie. 

			Daarna is Paul Postmastraat toe waar professor Joost Marais aanvanklik die deur van sy imposante dubbelverdiepinghuis in Paul se gesig toegeslaan het. Hy het egter aanhou hamer. 

			“Jy steur die bure!” het die ou man uitgeroep toe hy uiteindelik weer die deur ooppluk.

			Ou man? Genade, hy was seker maklik tien, vyftien jaar jonger as wat Paul nou is.

			“Ek wil weet waar Maria is,” het hy aangedring.

			“Maria wil met julle gespuis niks te doen hê nie.”

			“Waarheen is sy?”

			“Sy is na ’n huis vir ongehude moeders en sal die kind laat aanneem.”

			“En daarna?”

			“Dit, Avenant, het niks met jou uit te waai nie.”

			“Is sy goed versorg?” wou Paul weet.

			“So goed as wat sy verdien.”

			“Waar is die tehuis, Professor?”

			Die deur het toegeklap en nie weer oopgegaan nie. Hy het pas op sy fiets geklim toe Maria se ma omkyk-omkyk deur die struike nadergekom het.

			“Paul?” Haar stem was sag en hy moes naderleun om te kan hoor. “Moet asseblief nooit weer kom navraag doen oor Maria nie. Vir haar eie beswil.” Die onderwyseres wat vir hom Wiskunde in standerd ses gegee het se oë was pofferig en rooi.

			“Juffrou, ek bekommer my oor haar. Is sy regtig oukei waar sy is?”

			“Sy sukkel om aan te pas.”

			“Waar is sy? Miskien kan ek probeer help.”

			Die vrou het haar kop geskud. “Dit sal net alles erger maak. Haar pa is onverbiddelik. En seker met rede. Sy reputasie, loopbaan en aspirasies lê aan skerwe. Ek bid net dat hy sy hart mettertyd sal versag. Die beste ding wat jy vir Maria kan doen, is om saam met my vir haar te bid.”

			“Margaret!” Joost Marais se stem het dof vanuit die huis gedawer.

			“Go now!” het sy uitgeroep en koes-koes terugbeweeg na die luukse dubbelverdieping waar sy nou alleen agtergebly het saam met haar tiran van ’n man.

			Hy herinner hom vaagweg dat Margaret van Engelse afkoms was. Êrens het hy gehoor – waarskynlik by sy pa wat dit weer by een van sy onderwyseresse gehoor het – dat Margaret se pa ’n Metodistepredikant was wat met ’n Afrikaanse vrou getrou het. En dié was ook ’n pastoriekind. Die kerk en godsdiens het dus dik deur die familie se bloed geloop.

			Paul dop ses saailinge uit die eerste bakkie. Baie laat vir basilie, maar as die weer bly soos dit nou is, sal hy hopelik tog genoeg kan oes vir pesto om hom deur die winter te kry. Eulalie se eenvoudige resep daarvoor is ’n wenner en dit vries goed.

			Salie is selfs ’n groter waagstuk. Die pietersielie, tiemie, vinkel en roket behoort egter goed te doen hierdie tyd van die jaar. By elke pot druk hy ’n kappertjiesaad in. Hulle trek die peste en plae weg van die kruie en as daar nie peste en plae is nie, is hulle tog alte fraai. Heerlik in slaai ook – die blare én die blomme. Uitstekende bron van vitamien C, het antioksidant-eienskappe, versterk immuniteit en bevat ook yster, flavonoïde, en beta karoteen.

			En as die basilie hom in die steek laat, kan hy altyd pesto maak van die kappertjieblare.

			Alhoewel hy feitlik alles geweet het van elke sel in ’n plant en wat die medisinale voor- en nadele daarvan is, was dit Drieka wat hom en Eulalie leer tuinmaak het. Van plantepasmaats á la Margaret Roberts vir wie Drieka oneindige bewondering gehad het. 

			Haar hande was te seer om self in die grond te grawe, maar sy kon goed aanwysings gee. Eulalie se vingers is groener as syne, maar hy is nie ’n te vrot tuinier nie. Wat die seelug met die plantjies gaan aanvang, sal hy nog moet sien, maar hy sit die onderskeie potte so ver moontlik uit die bek van die wind waar hulle tog genoeg son kan kry.

			“Nou toe, groei,” gee hy opdrag toe hy tevrede is en al die potte water gegee het.

			In die kombuis kry die diere elkeen ’n bederfie na aard en maak hy vir hom middagete. Tunaslaai, saadbrood en ’n gekookte eier behoort hom tot vanaand deur te sien. Met ’n kleinhuisie vol geluk kan hy dalk vanmiddag ’n kolstert of dalk selfs ’n kabeljoutjie uittrek en vanaand braai. Saam met patat in foelie wat hy sommer aan die rand van die vuur kan gaarmaak, sal dit koningskos wees. As hy nie uitgevang word dat hy op die rotse rondloop nie.

			Miskien is dit juis omdat hy weet wat die omvang van die Covid-pandemie kan wees, waarskynlik sal wees, dat hy so sonder skroom die regulasies oortree. ’n Mens leef net een keer en sy paadjie vorentoe is aansienlik korter as agtertoe. Solank hy niemand in gevaar stel nie, kan hy geen nut daarin sien om net op sy erf te bly nie.

			Vywerbaai

			Marilyn

			Ná die middagete wat Leah effens beneuk aanmekaargeslaan het, gaan lê Marilyn op haar bed. Die ander twee het ook in hulle kamers verdwyn. 

			Marilyn se kop draai behoorlik. Leah het stoïsyns geweier om vonkelwyn te drink en by lemoensap en later koffie gehou, maar wonder bo wonder het Anna meegedoen – waarskynlik omdat sy so bekommerd is oor die skool wat môre weer sou heropen het en nou nie kan nie. Maar natuurlik is dit die een met ’n lewer van staal wat weer die meeste gedrink het. 

			Die jonge dokter sal nie verstaan nie. Hy sal eers oor twintig jaar of meer uitvind hoe anders dit is om oor sestig te wees pleks van oor veertig. Wanneer ’n mens die sestigmylpaal verbysteek, is daar nie meer ’n “eendag wil ek nog” nie. “Eendag” het opgedaag en al die onbenutte “eendae” opgeslurp.

			Dis dae soos vandag, melancholies van ’n oordaad alkohol, dat sy nie kan help om aan haar ma te dink nie. Te dink dat haar ma nie eens sestig gehaal het nie. Omdat sy nie wou nie.

			Destyds, toe sy weggestuur is, het sy versaak gevoel. Sy was gevul met ’n diep, diep woede. Nie net teenoor haar pa nie, maar veral teenoor haar ma. Kon haar ma nie maar net een keer vir haar party getrek het nie? Al was dit teen die formidabele Joost Marais.

			Al waarin Margaret geslaag het, was om haar man te oorreed dat Maria daardie Sondagaand nog oorbly voor sy haar skandekind die Maandagoggend Vrystaat toe geneem het. Daar is Maria afgelaai met net ’n koffer klere, ’n badkamertassie en ’n paar boeke. Haar ma het weggery sonder om eens saam met haar die lelike plek binne te gaan.

			Die tehuis vir ongehude moeders was ’n nagmerrie. Dit was nie veel meer as ’n tronk met godsdiens wat in hulle kele afgedruk word nie. Repent, repent, repent! was die hoofboodskap. Dink hulle ’n mens repent nie in elk geval as jy elke oggend naar word, nooit goed voel nie? As jy sien hoe jou lyf swel met iets wat jy nie wil hê nie?

			Hier en daar was ’n gawe personeellid, maar merendeels het veroordeling hoogty gevier. Dalk was dit anders in soortgelyke tehuise, maar die een waarin sy was, het opsigtelik nooit gehoor van “oordeel nie sodat jy nie ook geoordeel word nie”.

			Vir die eerste keer in haar lewe moes sy ’n kamer deel en boonop met drie meisies. Vreemdelinge. Nie net omdat sy hulle nie geken het nie, maar omdat hulle net so wel van ’n ander sterrestelsel af kon gekom het. 

			En sy, wat nog nooit eens haar bed self opgemaak het nie, moes haar deel doen wat die skoonmaakwerk, kosvoorbereiding en alles wat vir haar vreemd was, betref.

			Net een keer per week kon hulle dorp toe gaan. Nie dat sy veel kon doen met die bedraggie wat maandeliks in haar posspaarbankboekie inbetaal is nie, maar dit het darem gesorg dat sy goed soos sjampoe, tandepasta en deodorant kon koop. Die eerste paar Woensdae het sy haar ma van ’n tiekieboks af probeer bel. Nie huis toe nie, maar na die skool toe. “Juffrou Marais is ongelukkig nie beskikbaar nie,” was die sekretaresse se antwoord keer op keer. En die laaste maal: “Juffrou Marais vra dat jy haar nie weer sal bel nie.”

			Die meeste van die ander meisies het geen ander heenkome as die tehuis gehad nie. Meesal omdat hulle uit arm gesinne gekom het wat hulle nie kon onderhou nie. Nie een van hulle se pa was ’n professor nie, allermins van Ou-Testamentiese Studies. Nie een het verder as matriek studeer nie. Net een was ook verkrag. Die res was hoofsaaklik versaak deur hulle boyfriends. Een se verloofde is dood op die Grens. ’n Ander het ernstig Downsindroom gehad en het nie eens mooi verstaan hoe sy swanger geword het nie. Een het weggekruip vir haar opvlieënde minnaar. En ’n ander moes uitvind die pa van haar kind is getroud en het ’n groot gesin.

			Wat hulle egter almal wel gemeen gehad het, is ’n storie van hartseer en verwerping.

			Marilyn draai op haar sy. As die slaap maar net wil kom, maar die onthou broei in haar. Dis asof “eendag sal ek” nou aanhou omskakel in “destyds het ek”. Die verskil is dat die een veranderlik is en die ander onveranderlik, onomkeerbaar, onherroeplik.

			Aan die verlede kan mens niks, maar niks hervorm nie. Dit is wat dit is. Jy kan ook nie jare later ’n bladsy uit die boek van jou lewe skeur nie. Die inhoud sal altyd in jou geheue ingegraveer wees. Soos die nuus wat sy daardie yskoue dag in Augustus gekry het. 

			’n Stofstorm het buite gewoed toe sy ingeroep is na die hoof van die tehuis se kantoor toe. Dit was nooit ’n welkome geleentheid nie. Matrone Botha was ’n groot vrou met venynige oë wat die kwaad in elkeen gesien het.

			Sonder intonasie het Matrone haar meegedeel haar moeder is in tragiese omstandighede oorlede. Dat Margaret Marais (née Murray) van haar huis af na Potch-dam toe gestap het. Ondanks die winterkoue onder ’n wilgerboom al haar klere uitgetrek het. ’n Tou met ’n sak aan elke punt geknoop, om haar nek gedraai en die water ingestap het. In die sakke was rivierklippe. Haar naakte liggaam is gister eers gevind. Haar kop was kaalgeskeer.

			Marilyn trek haar kussing oor haar gesig asof sy so die emosies kan wegweer. Só kan keer dat sy aanhou onthou.

			Suiderbaai

			Paul

			Roes miaau ongeduldig terwyl Paul die kolstert skoonmaak. Sy is dol oor die velletjies en stukkies vinne wat hy altyd vir haar en Saggrys voer wanneer die geluksgodin van die see hom met ’n vangs beloon vir sy moeite. Of dalk is dit nog die vywervrou van daardie gruwelike legende van Vywerbaai, wat so nou en dan ’n vis aan hom afstaan.

			Iets van ’n meermin wat vasgekeer was in ’n vywer en toe maak die eienaar van die vywer haar dood sodat sy vrou en kinders haar stert kan eet.

			Die legende laat hom onthou van die nuwe eetplek wat op Vywerbaai oopgemaak het. ’n Bistro en snuisterywinkel of iets wat die legende van die vywervrou as tema het. Sabine het hom nog daarvan vertel, wou daar gaan ontbyt eet toe sy laas jaar vir ’n naweek saam met hom hierheen gekom het, maar hulle het toe nooit daarby uitgekom nie. Dis glo ook bekend vir die mosaïekwerk van Corali Conradie wat toe al die tyd ook ’n bekende skilder in Europa was. Of was dit Engeland? 

			Hy verbeel hom Sabine het ook genoem dat ’n bekende beeldhouer nou op Vywerbaai woon. Sy het sy ma by een of ander funksie in Stellenbosch ontmoet. Dis reg: Eugenie. Nou onthou hy ook sy en Drieka was kennisse en het ’n liefde vir kuns gedeel. Eugenie Durandt, ja. En haar seun is Thomas Durandt. Sy vrou en kinders in ’n terreuraanval verloor, kom die feite na hom toe terug.

			Sou die vywervrou besluit het om kunstenaars na haar habitat te lok? Want blykbaar is hulle almal vywervrou-verskrik. Durandt maak juis meerminbeelde, as hy reg onthou. 

			Paul spoel die vis af nadat hy dit klaar gevlek het en sit dit in die yskas. Vanaand smul hy behoorlik. Dankie, vywervrou. Hy hoop nou net sy het die kolstert uit die goedheid van haar hart vir hom gegun, want anders sal hy ook soos die visserman se vrou en kinders die see ingelok word om ’n waterdood te sterf.

			H’m. Kan ook nie vroumense vertrou so ver jy hulle sien nie. Of hulle nou vissterte het of nie. Kyk maar vir Sabine.

			Maar aan haar wil hy waaragtig nie nou dink nie. Met sy aandete uitgesorteer, gaan hy nou eers bestekopname doen. Lyste maak van alles wat hy aan die huis wil doen. Kyk wat hy het om mee te werk en besluit waar en waarmee om te begin. Wat hy self kan doen en waarvoor hy ’n bouer en ander kundiges gaan nodig hê. Wanneer die lewe weer normaliseer, in elk geval.

			Vywerbaai

			Marilyn

			Sy moes tog aan die slaap geraak het, want sy skrik uit ’n nagmerrie wakker toe daar ’n klop aan haar slaapkamerdeur is.

			“Wassit?” vra sy nog deur die blare.

			“Celeste. Sy het in ’n toestand hier aangehardloop gekom. Sy wil jou sien.” Dis Leah se stem.

			“Maar sy mag nie. Dis lockdown.” En Lira-hulle is hoeka baie streng oor die regulasies. Selfs nog voor die grendeltyd. Sy en Fynn bel nou wel af en toe, maar sy het hulle nog steeds nie in lewende lywe gesien vandat hulle op wittebrood vertrek het nie. En dis al ’n maand vandat hulle terug is. Twee weke vandat hulle selfisolasie verby is.

			“Marilyn, die kind is histeries. En ek het ’n moerse hoofpyn. Ek kan nie nou nice antie speel nie. Kom sorteer jou eie stront uit.”

			“Ek kom, ek kom. Ek moet net ’n draai loop.”

			“Maak gou. Anna se geduld is ook aan die opraak.”

			Die kind se gesig is rooi gevlek, haar oë pofferig, maar dit lyk asof Celeste bedaar het waar sy met ’n halwe glas lemoensap voor haar in die kombuis sit. Anna staan met gevoude arms langs haar – beslis nie alte gelukkig nie.

			Celeste spring op toe sy Marilyn sien en gooi haar arms om haar lyf, begin weer snik.

			“Celestie, wat gaan aan?” Agter haar wys Anna sy gaan binnehof toe. Leah is seker reeds daar.

			“Dis Lira!” kom dit gesmoord teen haar bors. Die kind het gerek, besef Marilyn. Maar oor ’n paar maande word sy ook al veertien.

			“Wat van Lira?”

			“Ek haat haar!”

			Nie weer dit nie. Toe Fynn en Lira liefde by mekaar gevind het ná Fiona se dood, was dit een lang, uitgerekte stryd om Celeste sover te kry om Lira te aanvaar. Baie daarvan was te wyte aan Fiona se bose invloed op haar dogter, maar Celeste is van nature ook nie ’n maklike kind nie.

			“Waaroor dié keer?”

			Celeste staan terug en kyk op na Marilyn. Haar oë lyk skoon verwilderd. “Ek het gedink sy word net vet, maar ...” Celeste snuif en vee haar neus met die agterkant van haar hand af. Great. Fok Covid.

			Toe eers dring Celeste se woorde tot haar deur. “Maar wat?” vra sy al weet sy ineens wat kom.

			“Lira verwag!”

			Berge val op my, heuwels bedek my. Gedagtes flits soos stofdonse deur haar. Nog ’n kleinkind. Lira is al sewe en dertig. ’n Covid-kind. Geen wonder hulle het haar vermy nie. Wanneer was hulle van plan om vir haar te sê?

			“Wie sê so?” Miskien het Celeste net ’n wilde afleiding gemaak?

			“Hulle. My pa en Lira. Hulle het netnou vir my gesê.” 

			Marilyn se foon begin lui. Sy loer vlugtig. Lira.

			“Gaan kry vir jou tissues en was jou gesig. Ek wil antwoord.”

			Celeste loop sleepvoet weg.

			“Marilyn? Is Celeste daar?” Lira het ook gehuil, kan sy hoor.

			“Sy is. Ek verstaan gelukwense is in orde?”

			“Sy het klaar vir jou gesê? Natuurlik het sy. Marilyn, ek weet nie wat ek gaan doen nie. Ek kan nie weer deur haar aggressie teenoor my werk nie. Ek kan net nie. En dit was ’n glips. En ek weet nie hoe om ’n ma te wees nie. En Fynn is al twee en veertig. En dan is daar nog Covid ook. En ...”

			“Lira! Raak nou eers kalm. Jy sal weet hoe om ’n ma te wees wanneer die tyd kom. Trust me. Op jou eie unieke manier. Wat sê Fynn?”

			“Hy is ...” Iets raas en sy hoor gedempte stemme.

			“Marilyn?” Haar seun klink ook gestres.

			“Hallo, Fynn.”

			“Ek is bly. Baie bly. Oor die baba, bedoel ek. Maar dit is nogal ’n krisis in die kleine op hierdie tydstip. Veral met Celeste se reaksie. Lira is behoorlik in ’n toestand.”

			“Hoe ver is die swangerskap?”

			“Twaalf weke.”

			“Nie heeltemal ’n honeymoon baby nie?” Die troue was op 1 Februarie, dit verg nie ’n telraam om daardie sommetjie te maak nie.

			“Nie heeltemal nie.” Hy klink wraggies ongemaklik.

			“Wel, ten minste is julle getroud al was julle dalk nie ten tyde van die konsepsie nie.”

			“Marilyn, ek dink nie jy is in die posisie om jou oor konsepsiedatums uit te spreek nie.

			Hy weet nie hy maak haar seer nie. Sy het hom immers laat verstaan sy het rondgeslaap. “Seker nie. Kry jy nou eers vir Lira kalm. Onthou, haar hormone is sleg deurmekaar. Ek sal Celeste hier hou. Sy kan bly vir ete. Ek sal saam met haar terugstap daarna. Dit behoort julle genoeg tyd te gee om rustig te raak.”

			“Dankie, Marilyn. Ek waardeer dit. Baie. Dit was ’n aanpassing ná die wittebrood om weer almal saam te wees. En toe nog die virus. Die skool wat sluit. Die nuus van die baba. En alles.” Fynn klink moeg. 

			Wag maar tot die baba daar is, wil sy sê, maar op hierdie oomblik sal dit wreed wees. “Goed. Ek sal bel voor ons oorstap. Seker so seweuur se kant. Ons kan maar vroeër as gewoonlik eet.”

			“Ek skuld jou.”

			“Ja, jy skuld my. Skoert nou.”

			Celeste het afgeluister, weet sy, want die kind kom die kombuis binne net toe sy die foon neersit.

			“Jy eet vanaand saam met ons, soos jy gehoor het.”

			Celeste probeer dit nie eens ontken nie. Sy knik. “Kan ek nie hier kom bly nie?”

			“Nope. Nee. Nein. De ninguna manera. Julle gaan hierdie ding saam moet uitfigure. En jy gaan moet toegewings maak.”

			“Hulle gaan my nie meer wil hê nie en jy wil my al klaar nie hê nie. Ek kan net so wel ’n weeskind wees.”

			“Weeskind se gat. Ek het nie gesê ek wil jou nie hier hê nie, dis net dat julle hierdie ding self moet uitwerk. En ek weet nie hoe jy kan sê jou pa en Lira sal jou nie meer wil hê nie. Wat laat jou so dink?” 

			“Want ek is moeilik en nou gaan hulle ’n baba kry wat alles vir hulle gaan wees, soos Marli vir Mirre.”

			“Is oom Boeta ’n slegter pa vir die seuns as vir Marli? Mirre ’n slegter stiefma vandat Marli daar is?”

			Celeste dink ’n oomblik na. “Seker nie. Maar Mirre is gebore om ’n ma te wees. Lira nie.”

			“Niemand is gebore om ’n ma te wees nie. Ons leer almal deur trial en error. En by the way, ek is bly jy sien in jy is moeilik. As jy minder moeilik probeer wees, sal dit ook al beter gaan.”

			“Ek is dalk moeilik, maar ek is nie skynheilig nie.”

			“Dis nie skynheilig om aan ’n mens se persoonlikheid te slyp nie. Om jou in ’n ander persoon se posisie te probeer indink en ’n bietjie medemenslikheid te bewys nie. Eendag wanneer jy swanger is, sal jy eers verstaan waardeur Lira nou gaan. Ek hoop nie jy het teen daardie tyd ook ’n stiefdogter wat jou al jou hel gee nie.”

			Celeste bly lank genoeg stil dat Marilyn ’n glas wyn kan inskink en ’n sigaret kan opsteek. Albei is op hierdie oomblik medisinaal.

			“Jy mag nie binne rook as ek hier is nie.”

			“Dis my huis. As jou longe so tingerig is, gaan buitetoe.” Vandag is nie die dag om haar te treiter nie.

			“Juffrou Rheeder is daar.” Haar stem het gesak. Lyk al asof sy dalk ’n heilige ontsag vir haar skoolhoof kan hê. Mooi. Goed om te weet. “En Marilyn, ek sal nooit swanger word nie, want ek sal nooit daardie ding doen wat babas maak nie.”

			“Ons praat oor tien jaar weer, maar intussen is dit ’n uitstekende voorneme. Ek hoop jy hou daarby tot die tyd ryp is.” Fiona se gif loop steeds deur Celeste se are. Dis duidelik.

			Celeste skud haar goue kop. “Never ever.”

			“Wel, dan moet jy miskien begin uitsien na die nuwe baba. Dis nou aangesien jy nooit self kinders gaan hê nie.”

			“Marli is genoeg. Sy is oulik en alles, maar ek kan wegloop as sy begin skree. En sê nou ...” Celeste ril opsigtelik. “Sê nou die baba is ’n seun.”

			“Dan het jy ’n boetie pleks van ’n sussie. En as die baba te veel na jou sin skree, kan jy hierheen kom. Of na Corali-hulle gaan soos Pietertjie.”

			“Pieter. Ons mag mos nie meer sê Pietertjie nie.”

			“Pieter.” Die arme boekwurmkind wat op skool geterg is oor sy dromergeaardheid, vir lank Pietertjie-Piep genoem is, het hom behoorlik by Corali-hulle ingewurm. Tot Thomas se groot vreugde. Die grendeltyd sal vir Thomas en Pieter moeilik wees.

			“Die punt is, jy het plekke waarheen jy kan ontsnap. En, Celeste, jy gaan vir Lira ’n break moet gee. Die hele lewe draai nie om jou nie. Dis ’n spesiale tyd vir haar. En vir jou pa ook. As jy gaan tantrums gooi, versuur jy net almal se lewe. Joune inkluis. Staan net ’n bietjie terug en dink voor jy rant en rave. Jy is nou al mooi groot. Dink ’n bietjie aan die mense om jou ook. Dink aan al die goeie dinge wat Lira vir jou doen.”

			“Ek dink nog steeds my pa moes met Mirre getrou het,” mompel sy, maar lyk onverwags bedees.

			“Dan was Marli jou sussie. Same thing. En dink net hoe ongelukkig sou oom Boeta gewees het as hy en Mirre mekaar nie gevind het nie. En Mirre dieselfde. En jou pa. Dis nou as jy jou sin destyds gekry het.”

			Celeste tel ’n appel uit die vrugtebak op, neem ’n byt, kou stadig. “Dit sou seker nie gewerk het nie,” gee sy toe nadat sy gesluk het. Sy kyk op na Marilyn. “Sal ek gestraf word omdat ek meer van Mirre as van Lira hou?”

			Marilyn skud haar kop. Fiona se beheptheid met straf is nog heeltemal te diep in Celeste gewortel. Hopelik kan dit mettertyd verander, maar ’n preek oor straf is nou ondergeskik aan common sense. “Dis oukei om meer van Mirre te hou, maar dis nie oukei om nié van Lira te hou sonder dat sy jou rede gee nie. En nou het jy vir Lira én Mirre in jou lewe.”

			“Dis nie dat ek nie van Lira hou nie. Sy is oukei. Ek hou net meer van Mirre.”

			“Of dalk hou jy van albei, maar net op verskillende maniere?”

			Nog ’n hap van die appel. Celeste kou stadig, sluk en knik. “Ja, ek dink dis dalk wat dit is.”

			“Met ander woorde jy haat nie vir Lira nie?”

			“Nee. Maar ek is nog steeds bang sy en my pa gaan my eenkant toe stoot as die baba eers gebore is.”

			“’n Baba het baie aandag nodig, dit sal jy moet verstaan. Maar jy sal altyd jou pa se hart se punt wees. En jou verhouding met Lira hang net so veel af van jou houding teenoor haar as van hare teenoor jou. En ek dink Lira doen baie moeite om dinge tussen julle reg te maak en te hou.”

			Opstand vlam weer in die blou oë. “Jy is ook altyd aan Lira se kant.”

			“Ek kies nie kant nie, want ek hoef nie. Ek sien net wat ek sien. En wat ek sien, is dat jy nie halfpad soveel probeer gee en toegee as Lira nie.”

			Nog ’n stilte met net die geknars van appel volg. Kan sy die donnerse appel nou nie maar eet en klaarkry nie? 

			“Wat eet ons vanaand?”

			“Kos.”

			“Wie kook?”

			“Ek dink dis Anna, juffrou Rheeder, se beurt.”

			Celeste glimlag. “Njam. Sy het laas Kersfees baie lekker kos gemaak. Ek was bang dis jy.”

			“Jy is ’n astrante klein snip.”

			“Maar jy moet my nogtans laaik want ek is jou kleinkind.” Die glimlaggie is moedswillig. En vir die eerste keer sien sy haarself in Celeste deurskemer.

			“Dis reg. Ek het nie veel van ’n keuse nie.” Sy knipoog vir Celeste en kry ’n knipoog terug.

		

	
		
			Sewe en twintig

			2020

			Woensdag 1 April

			Vywerbaai

			Marilyn

			“Hoe gaan dit nou met jou en Mêddempie?” vra Marilyn toe Lira se jeremiades oor haar swangerskap en vrese vir moederskap opdroog.

			“Beter. Ons moes seker besef het dit sal vir haar ’n groot skok wees. Ons het net nie gedink sy gaan so dwars wees nie. Amper asof sy weer terugverander het in die ou Celeste.”

			“Solank sy geborge voel, behoort sy oukei te wees. Julle sal maar die balle in die lug moet hou al is dit hoe moeilik.”

			Sy hoor Lira oor die foon sug asof hulle langs mekaar staan. “Ek weet, maar soms raak alles net te veel vir my. Die skok dat ek verwag, ná die wonderlike wittebrood. Die afsondering gedurende selfisolasie. Vrese vir Covid. Nou die lockdown. Fynn wat die bouwerk aan die ontwikkeling moes staak. Sy beleggings wat wipplank ry. Die Vywervrou wat moes toemaak. Mirre en Boeta wat finansieel sukkel. En die kothuis is te klein vir hulle almal. Net Henri is by Alet en Raymond. En dan is daar Beulah-hulle in daardie klein plekkie van hulle met soveel bure wat, volgens haar, hulle nie steur aan maskers of sanitering nie. En dan nog Celeste se reaksie op die swangerskap daarby.”

			“Lira, jy kan nie almal se heil help uitsorteer nie. Konsentreer op jou, Fynn en Celeste. Dis moeilike tye, maar dit sal weer beter gaan.” Marilyn dink ’n oomblik na. “Kan Beulah-hulle nie in die vertrekke bo die Vywervrou intrek nie?”

			“Ons het aangebied, maar Beulah wil nie. Sy wil tussen haar eie mense wees. Sê sy kan haar mense nie versaak nie. En Mirre-hulle het ook geen nut daarvan nie, want hulle wil nie die gesin verdeel nie. Daaf en Pieter kry elkeen ’n week in die tweede slaapkamer en moet vir ’n week in die woonkamer slaap. Marli is by Boeta-hulle in die slaapkamer, wat ook nie ideaal is nie.

			“Alles was oukei terwyl hulle die vooruitsig van die nuwe huis gehad het, maar die bouery staan nou ook stil en daar is in elk geval nie geld om voort te gaan tot Fynn en Boeta se ontwikkeling weer aan die gang kom nie. Die verkoop van Boeta se ou huis is nog nie deur nie, want die voornemende kopers het daarop aangedring dat die dak vervang word. Nou staan die huis gedeeltelik sonder dak en Boeta het uiteraard nog nie sy geld gekry nie en kan ook nie daarheen terugtrek nie. Met die boumateriaalwinkels gesluit, kan hy nie eens skelm gaan werk daaraan nie aangesien die sinkplate nog nie afgelewer is nie. 

			“Fynn het aangebied om te help, geld voor te skiet, maar Boeta weier. Sê hulle raak dan net nog dieper in die skuld by Fynn. Raymond wou ook al help, maar Boeta is te trots om geld van sy eks se man te aanvaar.”

			“Shit,” mompel Marilyn. Geen wonder Mirre bel so selde nie. Wil natuurlik nie kla nie.

			“Presies. En nou voel ek sommer weer van nuuts af skuldig dat ek kla terwyl Mirre-hulle baie swaarder kry.”

			“Een se sukkel is nie erger as ’n ander s’n nie. Net anders.” Sy dink ’n oomblik na. “Mirre-hulle ly darem seker nie broodgebrek nie?”

			“Nee. Nie sover ek weet nie. Boeta tref glo reëlings vir paaiementverminderings en/of uitstel op allerhande goed sodat hy sy drie topmanne steeds kan aanhou betaal, al is dit net ’n gedeelte van elkeen se salaris.”

			Tipies Boeta. “En Corali-hulle?”

			“Net gefrustreerd omdat die galery nou moet wag. Gelukkig is Corali finansieel sterk. Sy sê net sy kry nie geskilder nie, haar creative juices het nou met die Covid-ding opgedroog. Doen darem ’n bietjie mosaïekwerk. Thomas sukkel glo ook om kreatief te wees. En ek moet bieg, ek ook. Ek kry niks gemaak nie. Dis asof my hande dom geraak het. My idees opgedroog het.”

			En nog twee weke van grendeltyd lê voor. Oor die eenduisend driehonderd mense is al positief getoets. Driehonderd vyf en twintig in die Kaap, maar darem nog niemand binne die Kaap Agulhas-munisipale distrik nie. “Lira, dit sal weer beter gaan. Trust my. Dit gaan altyd weer beter.” Maar sy weet ook, dit voel nie so wanneer jy ontstig is nie. En dit is so dat dit altyd ook nog slegter kan gaan.

			“Ja, Skoonma.” Dit klink darem asof daar ’n bietjie humor in Lira oorgebly het. “Terloops, jou seun is aan die tuinmaak. Hy steel oral steggies wanneer hy supermark toe stap.” Lira sug weer, maar dis ’n ligte sug wat klink asof daar ’n sweem van ’n glimlag daaragter sit. “Ek weet nie wat ek sonder hom sou gedoen het nie. Hy bly so positief oor alles, dis soms irriterend.”

			“That’s my boy.” 

			Lank nadat hulle gegroet en afgelui het, bly Marilyn sit en staar na die fonteintjie in die plaspoelgedeelte van die swembad. Trots oor alles wat Fynn bereik het, oor die mens wat hy is, gloei in haar. Om te dink iemand anders kon hom grootgemaak het as sy hom vir aanneming afgeteken het. Sy was dalk nie altyd die beste ma nie, maar Fynn is die beste seun waarvoor sy kon wens. Maak nie saak of Awie, Fred of Gideon sy pa is nie, hy is háár seun en hy is wonderlik. Al het sy hom soms ’n poephol genoem toe hy so gesukkel het om vir Lira aan te keer. 

			En toe kry sy boonop die beste skoondogter ever, ná ’n skoondogter uit die hel. En die kleinkind het dalk haar streke, maar sy sit deesdae diep in haar ouma se hart. En dan is daar nog Mirre wat soos ’n dogter vir haar voel eerder as ’n vriendin, Boeta en natuurlik Marli. Om nie van Corali en Thomas te vergeet nie.

			Sy is ’n geseënde vrou. Al verdien sy dit seker nie. Al sou sy seker uiteindelik ingegee en daardie verdomde dokumente geteken het.

			Dank vader vir Gwen.

			1978

			Vrydag 15 September

			Vrystaat

			Maria

			Haar rug wil breek waar sy in die benoude waskamer staan en stryk, en haar boep stamp elke keer teen die strykplank. Met haar hand in haar lae rug leun sy agteroor. Buite hoor sy ’n kardeur toeslaan en oomblikke later voetstappe op die sementpaadjie wat na die voordeur lei.

			Daar word ongeduldig aangeklop. Die slae dawer in die gang af.

			Net Matrone mag die voordeur oopmaak. Dis ’n voorsorgmaatreël wat al vele onderonsies tussen die meisies en boyfriends of familielede voorkom het.

			Nuuskierigheid laat Maria naderbeweeg aan die strykkamer se deur wat in die gang uitloop.

			“Gwen Murray. I told you I am fetching my niece soon and here I am.” Nogal ’n formidabele stem.

			Sy kan nie hoor wat Matrone antwoord nie, maar dit sal in Afrikaans wees. Engels is nie haar sterkpunt nie. 

			“Listen dearie, you might mean well, but don’t test my patience. I’ve come a long way. Not only have I been in my car since yesterday, I have been searching for my niece for months now. Even if I had any patience to start with, I’m right out of it now.”

			Weer ’n onhoorbare antwoord van die matrone wat met haar rug na Maria staan.

			“I couldn’t give a shit about what that dog turd said. I’m taking her out of this hovel and with me. She’ll be well looked after. I can send you references if need be.”

			’n Oomblik later kom ’n buksie van ’n vrou met kort grys krulle verbygestap. Deftig aangetrek, pêrels om die nek. Maria probeer wegkoes, maar die vrou het haar gesien. Haar oë gaan dadelik na Maria se boep. “Who might you be?” 

			“Maria. Maria Marais,” stotter sy net voor Matrone aangestoom kom, veel stadiger met haar groot lyf as die vrou op haar klakkende polvye.

			“Jy kan nie net hier inkom en een van die meisies wegvat nie!” Matrone is rooi in die gesig.

			“Watch me. Maria, this is good coincidence. I’ve come to take you away from this shithole. I’m your auntie Gwen. Dear Margaret’s sister. Follow me.” 

			Haar ma se suster? Die een wat haar pa haar ma verbied het om ooit weer te kontak ná een besoek? Sy was nog ’n baba en onthou niks daarvan nie, maar toe sy ouer was, het sy haar ma gevra of sy dan ook ’n enigste kind was. Haar ma het erken sy het ’n suster, haar naam mag egter nie in die huis genoem word nie.

			Gwen kyk om waar sy al ’n paar treë in die gang af is. “Maria, get a move on!”

			“But my stuff?”

			“Anything that’s precious to you?”

			“Some books. My clothes. Toiletries.”

			“We’ll buy new ones. Anything else?”

			Maria skud haar kop.

			Gwen moet opkyk na die groot vrou wat nou hande in die sye hulle weg probeer versper. “Out of the way. Now!”

			Matrone se hele gesig is opgepof. “Jy kan nie ...”

			“Kyk, skatlam, jy het dit nou al drie keer repeat. Ingeval jy nie Engels verstaan nie. Maria kom saam met my. Finish en klaar.”

			“Maar haar pa ...”

			“Haar pa se agterent.” Gwen gryp Maria se hand en sleep haar verby Matrone. Maria draf agterna, hou net haar boep vas.

			“Dis ontvoering!” gil Matrone agterna.

			Gwen draai om. “No, dearie. It is called a rescue operation.”

			“Nou maar vat haar! Sy is in elk geval ’n luigat!”

			“I rest my case.” Gwen gee ’n buiginkie voor sy Maria verder hek toe sleep.

			Voor die hek staan ’n ouerige, ligblou Mercedes.

			“Get in.”

			Maria gehoorsaam. Die kar ruik na rook en leer en parfuum. Die sitplekke is sag en die gemaklikste sitding wat sy in maande onder haar blaker gevoel het.

			Gwen klim agter die stuur in en draai na Maria toe. “Is jy oukei hiermee? Ek vat jou na my huis in Gordon’s Bay. If you want to stay here, moet jy nou vir my sê.”

			“You are my aunt?”

			“Yes. Gwendolyn Murray. Margaret, bless her tortured soul, was my youngest sister. My condolences on your mother’s passing. I’m sure she is better off where she is now.”

			“Hulle wou nie eens gehad het ek moet haar begrafnis bywoon nie.” Maria se stem raak al heser hoe verder sy praat.

			“‘Hulle’ couldn’t give a shit. Dit was jou pa wat jou nie daar wou hê nie. Hy wou my ook verbied, maar ek laat my nie verbied nie.” Gwen skakel die enjin aan. “Now, yay or nay? Coming with me or not?”

			As die duiwel haar kom haal het, sou sy saam met dié ook gegaan het. “Yay. With you. Thank you.”

			“Oh, darn, we’ll have to work on that horrid accent of yours. Praat maar liewer Afrikaans. Ek verstaan dit honderd persent al fail die woorde my often.”

			Toe sy wegtrek, voel dit vir Marilyn asof sy in ’n wens wat waar geword het, inry. Wie het ridders op wit perde nodig as ’n fairy godmother jou kan kom red?

			2020

			Woensdag 1 April

			Vywerbaai

			Marilyn

			Sy kan net kopskud vir die naïewe jongeling wat sy was. Die lewe is nie ’n sprokie nie. Ridders op wit perde is ’n lugkasteel in die verbeelding van romantiese fools, maar fairy godmothers is ook nie altyd wat ’n mens sou dink hulle behoort te wees nie. 

			Maar Gwen hét haar gered. Net nie op die manier wat fairy godmothers prinsesse in sprokies red nie. Die enigste ding wat naastenby sprokiesagtig was, was Gwen se huis in Gordonsbaai met sy uitsig oor Valsbaai, Bikini Beach en die hawe waar een afdeling toe nog aan die vloot behoort het. 

			Dit was die eerste keer dat sy die see gesien het. Sy kon dit amper nie inneem nie al het haar maats kiekies gewys en vertel van hulle seevakansies. Meesal Margate of Hartenbos. Sy was altyd so jaloers. Die Marais’s se vakansies was altyd in die binneland en bitter kort. Wildtuin toe in die winter en in die somer na een of ander Rondalia-oord. Nooit meer as ’n week nie.

			Gwen se huis was ’n imposante plek genaamd Camelot.

			Sy het dadelik aan dié huis gedink toe Leah vertel het van Drieka de Villiers se mansion met die Victoriaanse toring. Camelot het ook met ’n toring gespog – groot genoeg om ruim slaapkamers te huisves. Nie Victoriaans nie – as sy moet skat, is die huis in die vroeë veertigs gebou – maar nietemin baie karaktervol en ja, kasteelagtig waar dit in drie vlakke teen die berg gebou is.

			Die kamer waar sy kon bly, was nie in die huis self nie. Dit was ’n klipgeboutjie hoër op teen die berg as die hoofhuis. Die luuksheid van die huis se interieur het hier ontbreek, maar dit was heel gerieflik en sy het haar eie badkamer gehad en ook ’n miniatuurkombuisie onder meer toegerus met ’n yskas, tweeplaatstofie en elektriese ketel. Mikrogolfoonde was daar waarskynlik toe nog nie. Ook nie koordlose ketels nie for that matter, maar ’n mens mis nie wat jy nie ken nie.

			Sy kon kom en gaan soos sy wou solank sy nie ongenooid in die hoofhuis inkom nie. Gwen het gesorg dat sy altyd volop vrugte het, asook ontbytkos en alles wat sy benodig vir toebroodjies. Saans het ’n Xhosa-vrou vir haar ’n bord warm kos gebring. Dié was ’n bietjie Engels magtig, maar nie van nature spraaksaam nie. Hulle gesprekke het nooit meer as ’n paar sinne behels nie.

			Af en toe, wanneer sy nie gaste gehad het nie, het Gwen haar na die huis toe genooi en dan is sy soos ’n prinses onthaal.

			Reeds van die eerste dag af het dit haar opgeval hoeveel gaste Gwen feitlik elke dag kry. Meesal paartjies, maar redelik dikwels ook twee mans op ’n slag en soms twee vroue. Baie selde enkelpersone. Soms het hulle net vir ’n middag gebly, ander kere oorgeslaap. Soms sommer vir ’n hele naweek. Dit kan wees dat Gwen net ’n enorme vriendekring het, maar êrens, het Maria geweet, is ’n slang in die gras, want nie al die gaste was wit nie. En dit was destyds baie ongewoon en natuurlik teen die wet.

			Tussen haar gaste deur het Gwen minstens een keer per dag by haar kom inloer. Sy het haar ook na haar ginekoloog geneem wanneer dit nodig was.

			In vergelyking met die maande in die Vrystaat was dit asof sy in die hemel beland het, maar sy was ook dikwels eensaam. Sy het haar tyd verwyl met lees. Haar redding was ’n yslike boekrak vol bestsellers. Van die soort wat haar pa haar ten strengste verbied het om te lees. Slapbandgemors wat jou brein besoedel, het hy dit genoem. 

			Sy het haar egter verlustig in die boeke wat haar weggeneem het uit die werklikheid. Stephen King, Ken Follet, James Michener, Jonathan Kellerman, Ayn Rand, Leon Uris, Wilbur Smith, Jeffrey Archer, Alex Haley, Agatha Christie, Danielle Steele, Erica Young en vele ander. Maar die een boek wat haar tot in haar diepste siel ontroer het, was Fynn se Mister God, this is Anna. Veel meer nog as The little prince.

			In die openingsinne het sy onmiddellik vir Gwen geëien. “The difference from a person and an angel is easy. Most of an angel is on the inside and most of a person is on the outside.” Gwen was ’n engel. Die astrante, bekkige buitekant het net die engel aan die binnekant gekamoefleer. 

			Selfs toe sy uitgevind het waarvoor Gwen haar huis gebruik en hoe sy haar inkomste genereer, het haar opinie nie verander nie.

			Marilyn skrik op uit haar gedagtes toe haar foon lui. Mirre.

			“Dis ’n lekker verrassing!” 

			“Ek is jammer ek bel so min.” Die stemmetjie is maar yl.

			“Wat skort, Mirre?”

			’n Rukkerige sug is hoorbaar. “Alet. Sy het Boeta van ’n dizzy height uitgedinges omdat ons van Raylet se eerste verjaardag vandag vergeet het. Omdat ons nie vir Daaf en Pieter herinner het om te bel nie. Ek voel soos ’n luis. Raylet is immers hulle halfsussie.”

			“Ag, my hel, Mirre! Asof daar nie groter probleme in die wêreld is as ’n vergete verjaardag nie. Hemel, ons sit midde-in ’n donnerse pandemie. Pleks Alet bly is dat nie een van haar kinders die virus opgedoen het nie.”

			“Ek weet, maar ek kan verstaan dat Alet ontstig is.”

			“Sou jy gewees het as Henri nie Marli se verjaardag onthou nie?”

			“Nee, maar Alet is Alet. Jy weet hoe fyngevoelig sy is vir enigiets wat net ruik na verwerping of veronregting.”

			“Niemand hou van verwerping of veronregting nie. Sy is ook nie die enigste mens op aarde wat dit moeilik gehad het in haar jeug nie. En as volwassene was sy die argitek van haar eie probleme.” Nes syself, weet Marilyn. 

			“Ek mis julle so, Marilyn. Ons tye saam. Ek en jy en Lira en Corali. Dit voel vir my asof ons uitmekaar geskeur het die afgelope paar maande. Selfs voor die pandemie. En noudat Lira verwag ... Ek sal haar so graag wil moed inpraat. Probeer raadgee. Saam met haar lamenteer of lag oor alles wat swangerskap inhou. Dis net nie dieselfde oor ’n foon nie. 

			“En ek mis Corali se insette. Jou no-nonsense preke, moedswilligheid en roekeloosheid. Ek mis alles van wat ons gehad het en dalk nooit genoeg waardeer het nie. En ek mis die Vywervrou. Die beplanning van die spyskaart elke week. Die buzz. Beulah. Shirley. En ek mis Celeste vreeslik.”

			“Dis tydelik, Mirre. Hopelik is alles oor twee weke verby.”

			“Ek dink nie so nie. Nie as mens kyk na wat in die wêreld aangaan nie.”

			Dit sal haar leer om goed teen haar beterwete kwyt te raak. “Mirre, ons mis mekaar almal. Maar jy het vir Boeta. Lira vir Fynn. Corali vir Thomas. En selfs Alet het vir Raymond. En ek het vir Anna en Leah. Kom ons wees dankbaar dat dinge vir julle almal voor die pandemie uitgewerk het. Ons sal weer saamkuier. Die Vywervrou sal weer oopmaak.”

			Sy huiwer, maar druk dan tog deur. “En Mirre, jy laat weet my onmiddellik as julle geld nodig het. Anders gaan ek baie in die gesig gevat voel.”

			“Ai, Marilyn. Ek skuld jou reeds so baie. Dankie, maar ons kom reg.”

			“Mirre, ek het jou laas jaar al gesê jou sogenaamde skuld is afgeskryf. Ek het jou met die grootste liefde gehelp en dis dit. En ek wil steeds help. Dis onnodig dat julle swaarkry. Oukei?”

			“Ons kom reg,” herhaal Mirre, amper asof sy haarself probeer oortuig. “Dankie dat ek met jou kon praat. Ek voel sommer al klaar beter.”

			“Nou bel dan meer dikwels. Ek mis julle ook verskriklik. Ek en Anna en Leah is baie bly ons het mekaar, maar ek mis my meisiekinders. Ons hou ’n coven-meeting sodra die vlermuisgogga op sy moer gekry het. Oukei?” Vandat Fynn na hulle as ’n coven begin verwys het, is hulle half trots op die versamelnaam.

			“Ek sien só daarna uit. Dankie, Marilyn. Sommer net dat jy jy is.”

			“Nou toe. Gaan gee Marli ’n drukkie van my af en verlei vanaand vir Boeta. Seks help vir stres.”

			Mirre se laggie klink weer soos die Mirre wat sy ken. “Jý! Baai, Marilyn.”

			Marilyn glimlag ook toe sy groet, maar dis nie ’n happy smile nie. Eerder droewig. Sy mis seks. Die hele spel daar rondom, die ontlading, maar veral die cuddles. Al het sy desjare nooit kon dink dat sy ooit weer ’n man naby haar sou toelaat nie. 

			Sy kan nie eens meer onthou hoe lank terug sy laas seks gehad het nie. Net dat die laaste keer was voor sy uitgevind het Gerald verneuk haar. Maklik twee jaar gelede, indien nie meer nie. Sy voel ineens soos ’n verdroogde pruim.

		

	
		
			Agt en twintig

			Vrydag 10 April

			Suiderbaai

			Paul

			Vyf en sestig vandag. Waar de hel is die jare heen? En hoe de hel het dit gebeur dat hy stoksielalleen midde-in ’n pandemie sy vyf-en-sestigste verjaardag moet vier? 

			Vier? Hoe vier ’n mens iets as jy alleen is? Hoe vier jy ’n mylpaal in jou lewe sonder iemand by jou?

			Dis amper soos daardie filosofiese vraag. As ’n boom in ’n verlate woud val en daar is geen diere om dit te hoor nie, maak dit ’n geluid? Filosofies is dit debatteerbaar, maar tegnies gesproke, is die antwoord nee. Klank is vibrasie wat oorgedra word deur die meganisme van die oor. Die val van die boom sal ’n vibrasie van lug veroorsaak, maar as daar geen ore is om die vibrasie op te vang en om te skakel na klank nie, is daar nie ’n geluid nie.

			Hy voel soos daardie boom. Een wat laas nag om twaalfuur geluidloos oor ’n kritieke ouderdomsgrens geval het. Die grens tussen optrede en aftrede.

			Maar soos Einstein vir een van sy kwantumteorie-pelle gevra het: Glo jy werklik die maan bestaan net wanneer jy daarna kyk?

			Geen mens is hier om hom te sien of te hoor nie, maar hy bestaan. Daarvan getuig die katte se kwispelende sterte en die honde se kwylende bekke terwyl hy hulle kos regkry.

			Here be animals, therefore I am. Met apologie aan Descartes. Was dit die Moody Blues wat die ander nuanse daaraan gegee het? I know I am, at least, I think I must be.

			“My honde en katte is al om my. Daarom bestaan ek. Basta!” sê hy hardop. 

			Koki kyk hom skewekop aan. Raka gee ’n blaffie. Albei katte miaau gelyk, net op verskillende toonhoogtes.

			Hy vryf koppe en ore voor hy die kosbakke neersit. Al vier val weg – die katte op die vensterbank, die honde by hulle gewone plek langs die stoof.

			Cogito, ergo sum.

			Ja, hy bestaan. Hy het immers ore wat geluide opvang. Die geknars van die korrels tussen die honde se tande, die gedruis van die see, selfs die sagte geluid van Saggrys wat sy melk delikaat oplek. 

			Maar leef hy?

			Vrydag 10 April

			Vywerbaai

			Marilyn

			Dat ’n mens nou moet skype na iemand wat ’n paar honderd treë van jou af bly. Maar dit is darem beter as bel. Om te kan sien hoe haar lyf voller geraak het van ’n kind wat in liefde ontvang is en gebore sal word. Die einde van die eerste trimester het darem vir Lira verligting gebring. Die naarheid is baie minder en sy het baie meer energie.

			“Het julle al ’n sonar laat doen?”

			Lira skud haar kop. “Ons wil wag tot agtien weke. Die ginekoloog stem saam dat dit beter is om net na hom toe te gaan wanneer dit werklik noodsaaklik is. As ek moes Covid kry ...” Sy skud haar kop. “Ek wil nie eens daaraan dink nie. Maar omdat ek al sewe en dertig is, moet ons die sonar laat doen. Ingeval ... Jy weet.” Lira se oë begin blink, maar sy knipper die trane weg. 

			Downsindroom. Of een of ander gebrek. Marilyn wil dit nie eens dink nie, laat staan hardop sê.

			“Wel, volg maar net die ginekoloog se leiding. En pas jouself op.”

			“Ek probeer my bes. Buitendien, Fynn is soos ’n broeis hen. Al om my.” Sy glimlag flouerig.

			“En Celeste?”

			“Beter. Net buierig. Fynn homeschool haar soggens. En Mirre vir Daaf en Pieter. Mirre en Fynn werk so saam-saam deur die lesse met stemboodskappe en per e-pos. Maar die middae sukkel bietjie. Celeste mis haar buitemuurse bedrywighede. Veral die surf en swem, maar ook die dramaklasse.”

			“Sy het nie klasse nodig om ’n drama queen te wees nie. Vir haar kom dit natuurlik.”

			“Marilyn!” Lira probeer betigtend lyk, maar kry dit nie reg nie.

			“En dit sal in elk geval binnekort te koud wees vir swem en surf.”

			“Maar dit is nog nie en dit frustreer haar juis dat die winter aan die kom is en sy nie die laaste paar weke in die water kan benut nie.”

			“Lira, moet jou nie deur die mêddempie laat ontstel nie. Jy kry nou voorkeur. Solank sy nie uitgesluit of verstote voel nie, sal sy maar net oor haar buie moet kom.”

			Lira sug. “Ek wens so hierdie grendeltyd wil net verbykom. Ek dink Celeste mis Mirre baie. En ek mis die coven. En dis Paasnaweek. Ons sou so lekker besig gewees het in die Vywervrou. Dis die eerste keer vandat ek hier is dat dit nie Paasnaweek reën nie. In hierdie lekker weer sou ons gekook het.”

			“Nog net ses dae. Volgende Donderdag hoor ons,” probeer sy troos. Daardie ses dae kan nie vinnig genoeg verbykom nie. 

			“H’m. Dis die enigste ding waaroor Fynn nie positief is nie. Hy reken daar sal hoogstens verligting van ’n paar regulasies wees.”

			Sy wil nie eens dink aan ’n moontlik verlenging van die grendeltyd nie. Hulle het voorsiening getref, maar hulle wynvoorraad gaan nie vir ewig hou nie. En haar sigaretvoorraad nog minder. “Kom ons hoop hy is verkeerd.”

			“Jip. Marilyn, lekker om met jou te praat, maar dit voel asof ek enige oomblik aan die slaap gaan raak.”

			Haar oë hang halfmas, sien Marilyn. “Nou gaan lê. En skype my net wanneer jy wil, oukei?”

			“Jy ook. Baai, Skoonma.” Lira glimlag daardie beeldskone glimlag van haar.

			“Grrrr,” grom Marilyn kastig, maar glimlag en stuur ’n lugsoen voor die beeld op haar rekenaar verdwyn. 

			Sy sit terug in haar stoel. Dertien weke. Op dertien weke was sy nog in die tehuis. Gwen het haar eers op sewe en twintig weke kom red. Destyds was daar nie sonars en dinge nie. Of dalk was daar, maar sy het nie een ondergaan nie. 

			Eers toe Fynn gebore is, het sy uitgevind haar gebede vir ’n dogtertjie wat sy teen daardie tyd Gwen wou noem, is nie verhoor nie. Maar teen daardie tyd was sy meer ontsteld oor haar tante se planne om haar by Camelot weg te kry as die geslag van haar kind.

			Sy was in haar ses en dertigste week toe sy mondig geword het. Dit was die eerste keer dat die vrees dat haar pa haar nog kan dwing om die baba af te teken, haar verlaat het.

			Nie dat sy teen daardie tyd al vas besluit het wat sy gaan doen nie. Sy en Gwen het so tussen Gwen se gaste deur baie ure lank daaroor gepraat, maar nooit by ’n finale antwoord uitgekom nie. Vir haar mondigwording het Gwen haar uitgeneem vir middagete by die Van Riebeeck Hotel al was dit ’n Maandag.

			1978

			Maandag 23 Oktober

			Gordonsbaai

			Maria

			“You are officially an adult now, darling. It’s time we discuss your future after the birth,” kondig Gwen aan ná die nagereg terwyl hulle wag vir koffie. Gwen steek een van haar lang, dun mentolsigarette aan en blaas die rook in die lug in.

			“Eerstens moet jy besluit of jy die adoption-ding gaan doen. If so, moet ons deur die regte kanale gaan. I’ll go and see Welsyn to find out the ins and outs. If not, wat is jou planne?”

			“Ek weet nie. Ek weet nie wat om te doen nie, auntie Gwen.”

			“Jy is mondig. Drop die auntie. Noem my op die naam. Jy laat my oud voel.”

			Maria glimlag. “Jy sal nooit oud voel nie ... Gwen. Jy is te bedrywig.”

			“Nietemin. Wat wíl jy doen?”

			Haar glimlag verflou. Teruggaan na die begin van die jaar voor al die dinge gebeur het, is seker nie ’n goeie antwoord nie. “Dit voel verkeerd om ’n baba net so weg te gee.”

			“But he’ll find good parents. Mense wat hom beter kan versorg as jy. Selfs met my hulp. En ek moet eerlik wees. Ek kan probeer om jou finansieel te ondersteun tot jy jou voete gevind het, but my guests feel uncomfortable with you on the premises. And a baby there is out of the question.”

			Maria kyk haar onaangenaam verras aan. “Hoekom? Ek bly uit almal se pad uit.”

			“En as die baba eers daar is? You can’t stay jailed in the studio with a crying infant. Jy sal mal word. En darling, ek het gedink jy sal jou eie afleidings maak, but apparently you haven’t. What I offer my guests isn’t exactly legal.”

			“Maar hulle is mos net kuiergaste?”

			Gwen rol haar oë. “You’re such an innocent. No, you’re a naive idiot, actually. Hoe dink jy maak ek geld?”

			Maria haal haar skouers op. “Ek het gedink jy het seker geërf of iets? Dalk geld by jou gewese man gekry.” 

			Nou eers besef sy hoe min sy van Gwen weet. Margaret en Gwen se pa was ’n Metodistepredikant in Rhodesië, Gwen die rebel wat van die familie weggebreek het. Haar eie potjie wou krap. Sy was getroud, maar het enkele jare later geskei. O, die skande! Haar familie wou toe al lankal niks meer van haar weet nie. Gwen het net met Margaret kontak gehad en selfs dit moes skelm geskied. Dis eintlik al wat Maria weet.

			“No, my darling. Life isn’t that easy. Trust me on that one.”

			Die kelner bring die skinkbord met hulle koffie. Gwen skink vir hulle in.

			“Nou, hoe maak jy ’n bestaan?” vra Maria verleë toe hulle weer alleen is. Sy is seker maar ’n idioot.

			“Hoe minder jy weet, hoe beter. Nevertheless, the fact is, you can’t stay in that room with a baby. Dit sal nie goed wees vir jou nie, en frankly, dit sal my glad nie pas nie.” Sy steek nog ’n sigaret op. “Wat wil jy met die res van jou lewe doen? In what kind of career are you interested?”

			“Ek het geen kwalifikasies nie.”

			“My dear, matric is a qualification. Dis net snobs soos jou pa wat reken ’n mens beteken niks sonder universiteitsopleiding nie. You’ll have to be able to look after yourself. That means you’ll have to get a job. Which means you’ll have to look at childcare if you keep the baby.”

			“Maar wat kan ek doen?”

			“Dis wat ek probeer uitvind.” Gwen sug. “Waarin stel jy belang?”

			Maria skud haar kop. “Ek weet nie. Ek wou Regte geswot het, maar my pa wou my nie toelaat nie.”

			“Law! Heaven forbid. Maar goed, dis ’n beginpunt. Is daar iets waarin jy belangstel wat jy kan doen sonder ’n graad?”

			Maria probeer dink, maar haar verstand staan stil.

			“Kan jy tik? Do you know shorthand?”

			Sy skud haar kop.

			Gwen sug.

			“Auntie Gwen, I mean Gwen ...” Maria huiwer. “Gaan jy my op straat sit?”

			“Good heavens, no! Maar jy kan nie vir altyd by my bly nie. Vir ons albei se onthalwe. Ons moet aan jou toekoms dink en ek aan myne. Oor vyf, ses, sewe weke word jy ma. En daarom moet ons aan jou kind ook dink.”

			“Ek kan nie my kind weggee nie.” Die oomblik toe sy dit sê, weet sy dis die waarheid. Sy haat waar hy vandaan kom, maak nie saak wie die pa is nie, maar die kind kan sy nie haat nie. Die kind het geen skuld aan die manier waarop hy of sy verwek is nie.

			“Fine. Dan het ons een ding opgeklaar al dink ek nie dis die regte besluit nie.” Gwen tik met die teelepel teen haar mond. “A flat. We must find you a reasonably priced flat. In die Kaap. Daar is meer werk daar as hier. Better paid too. En ek sal bietjie hoor oor jobs beskikbaar by lawyer firms. Dalk kan ons jou inskryf vir ’n secretarial course. Just as a start. At Damelin or Lyceum. Jy kan deur die pos by een van die twee studeer. Sekretaresses kry altyd werk. Ek was jare lank self een. En ek het ’n tikmasjien waarop jy kan leer.”

			Maria dink aan die soort meisies wat op skool tik geneem het. Die dommes. Die los meisies. Maar nou dink sy nes haar pa, besef sy. Het sy ooit een probeer bevriend? Nee. Nou hoe kon sy weet of hulle dom en/of los was? ’n Snob, dis wat sy was.

			“And darling, you are not going to go anywhere with a dowdy name like Maria Marais. You will be categorized by the name even before your skills or lack thereof come into account. Veral in die Kaap. Jy lyk in elk geval nie soos ’n Maria nie. As jy eers van die boep ontslae is, gaan jou looks jou baie kan help to find a job. If your boss is male, anyway.”

			Maria frons. “Maar ’n mens word mos nie aangestel op grond van hoe jy lyk of wat jou naam is nie?”

			Gwen rol weer haar oë. “Darling, you have a lot to learn. As ek jou looks gehad het ... Never mind. Just trust me... Choose a name.”

			“Maar ...”

			“Selfs Mary sal beter wees.”

			“Nee.” Maria dink ’n oomblik na. Onthou dan wat Paul eendag ’n duisend jaar gelede vir haar gesê het. “Marilyn?”

			“Perfect. And you take your mum’s maiden name. Marais sal in Stellenbosch werk, maar die Kaap is allesbehalwe Hollands. In die besigheidswêreld is die Kaap Engels. Marilyn Murray. Yes. That works well. Maar goed jy het nog nie ’n identiteitskaart nie.”

			“Maar my geboortesertifikaat ...” Nie dat sy eens weet waar dié is nie.

			“Leave that up to me. En nog ’n ding. Sodra die kind daar is, moet jy leer bestuur. Ek sal kyk of ek êrens vir jou ’n jalopy in die hande kan kry. Een van my custome... gaste besit ’n garage en het ’n goeie mechanic. Rick hou my kar in orde.”

			“Maar waar kom al die geld vandaan?”

			“Ek leen dit vir jou. Ek sal nie rente vra nie, maar jy sal moet terugbetaal. Elke maand ’n bedraggie. Geld groei nie op my rug nie.”

			Maar sy bly in ’n paleis van ’n huis? Maria vra liewer nie.

		

	
		
			Nege en twintig

			2020

			Vrydag 10 April

			Suiderbaai

			Paul

			Dis omdat Drieka en Eulalie altyd groot gewag gemaak het van verjaarsdae dat hy so uit wans voel. Selfs ná Drieka se dood het Eulalie met die tradisie van heerlike kos, vonkelwyn en ’n weldeurdagte geskenk volgehou.

			Hy wonder of die apteker wat hom vertel het van die De Villiers-beurs, besef hoe groot die guns wat hy hom gedoen het werklik was.

			Paul was reeds vir twee jaar ’n mediese rep en het gereeld by dié apteek aangedoen. Die apteker het waardering gehad daarvoor dat Paul sy huiswerk gedoen het en sy produkte breedvoerig kon beskryf.

			“Jy klink altyd so entoesiasties dat ek meer bestel as wat ek wou,” het die apteker gelag nadat Paul ’n nuwe produk aan hom bekendgestel het.

			“Medisyne fassineer my,” het Paul effens verleë gesê. “Ek wou self ’n apteker geword het.”

			Die apteker het hom skuinskop aangekyk. “En hoekom het jy nie?”

			“Ek het begin. My derde jaar geslaag, maar ... Wel, as gevolg van omstandighede moes ek my studie staak.” 

			“Sjoe, ’n jaar weg van graadvang? Geldprobleme?”

			“Onder meer,” het Paul ongemaklik geantwoord.

			Die apteker het hom opsommend aangekyk. “Stellenbosch bied nou wel nie aptekerswese aan nie, maar hulle Farmakologie-departement is sterk. Hoekom doen jy nie aansoek vir ’n beurs nie? En dalk erken hulle nog van die vakke wat jy deurgekom het.”

			“Ek kan nie by die universiteit self aansoek doen vir ’n beurs nie.” Dit sou dadelik uitkom dat hy geskors is, maar dit kon hy nie vir die apteker sê nie.

			“Ek neem aan jy het jou redes. Maar hoekom probeer jy nie die De Villiers-beurs nie? Ek dink Drieka de Villiers hanteer dit. Dit word spesifiek toegeken aan studente wat hulle studie andersins sou moes opskort as gevolg van ’n gebrek aan fondse.” 

			Minute later het hy uitgestap, gewapen met Drieka se besonderhede. Dit het hom dae geneem voor hy die moed bymekaargeskraap het om haar te bel. Iemand het namens haar geantwoord en onderneem om die vorms vir hom te pos.

			Dit het ’n hele naweek geneem om die goed in te vul. Hy was vaag oor sy drie jaar op Potch. Net genoem watter vakke hy daar geslaag het. Twee weke later is hy ingelig dat hy die volgende Maandagoggend moes aanmeld vir ’n onderhoud met Drieka de Villiers.

			1980

			Maandag 1 September

			Stellenbosch

			Paul

			Hy draai amper in sy spore om toe hy die huis sien. Genade, hoe ryk kan ’n mens wees? In vergelyking met sy kennis van ryk mense in Potch, lyk dié maar bra armlastig teenoor hierdie soort prag en praal.

			Uiteindelik maak hy tog die sierlike tuinhekkie oop en stap tussen ’n oorvloed wit rose op met die paadjie, óm ’n fontein wat water die lentelug in spuit, en toe met die trap op na die voordeur met sy boogvensters ingelê met loodglaspatrone in ryk juweelkleure.

			Hy lui die skeepsklok wat klaarblyklik dien as deurklokkie.

			Oomblikke later maak ’n ouerige vrou met ’n frilletjiesvoorskoot oop. “Meneer Avenant?” vra sy.

			Hy sluk en knik. 

			“Ek is Triena, juffrou De Villiers se huishoudster. Juffrou verwag Meneer in die studeerkamer. Ek neem Meneer deur. Sy sal bly wees Meneer is stiptelik. Sy hou van stiptelikheid.”

			Verskeie vertrekke loop uit die gang uit. Al die antieke meubels is ’n aanslag op die sinne. Skilderye hang sinvol gegroepeer teen die mure. Die studeerkamer is groter as sy woonstel.

			Een muur, bo ’n Victoriaanse kaggel, is versier met antieke porseleinborde. Die ander drie is onsigbaar agter die boeke – selfs bokant die deur.

			Die lessenaar staan skuins in een hoek. Drieka de Villiers kom orent, maar bly staan waar sy is. Hy het ’n imposante vrou met ’n neerbuigende houding verwag. Dié vrou is egter nóg imposant, nóg neerbuigend. Sy is rietskraal, van middelmatige lengte met ligbruin hare deurmekaar in haarkamme op haar kroontjie vasgevang. Haar delftsblou oë is vriendelik, haar mooi mond weerloos.

			“Dankie, Triena. Tee, asseblief? Goeiemôre, meneer Avenant. Sit gerus.” Haar stem is melodieus.

			Hy steek sy hand uit om te groet, maar sy skud haar kop. “Jammer, dis te pynlik.” Sy lig haar hand waar knoppe aan al die litte bult.

			“Ek ... ek is jammer.”

			Sy glimlag. “Dis nie jou skuld nie, hoekom jammer sê? Sit gerus,” herhaal sy en neem self weer plaas.

			Hy gaan sit. Weet nie wat om met sy groot, gesonde hande te doen nie. 

			“Ontspan, meneer Avenant. Dis nie die Inkwisisie nie. Kan ek jou maar Paul noem?”

			“Na... natuurlik,” stotter hy.

			“Gaaf.” Sy bly stil toe Triena ’n teetrollie van ebbehout, ingelê met ivoor instoot. 

			Triena vra of Paul melk en suiker neem en skink vir hulle albei. ’n Silwer affêre wat lyk soos ’n toring of iets is gevul met lekkernye wat Paul se mond laat kwyl. Triena sit vir hom ’n kleinbordjie met ’n koekvurkie en servet neer.

			Drieka skud haar kop toe Triena vraend na haar kyk. Triena hou die silwer affêre uit en Paul kies ’n romerige kontrepsie met sjokolade bo-oor. Hy is onmiddellik spyt. Daar is geen manier dat hy die ding geëet kan kry sonder om te mors nie.

			Drieka drink fyntjies aan haar tee. Hy sukkel om sy vingers deur die oor te kry, maar slaag uiteindelik darem daarin om ’n slukkie te neem.

			“Goed. Ek verstaan jy is uit die PUK geskors.”

			Hy laat val amper die koppie. Sy hande bewe só, die koppie ratel teen die piering toe hy dit neersit. Tee spat oor die rand.

			Wat soek hy dan nog hier as sy weet?

			“Jy het jou rektor en twee ander professors oneerbiedwaardig aangespreek. En ook in ’n onwettige kommune gewoon waar onwettige mampoer verbruik is. Onder meer.” ’n Glimlaggie speel vlugtig om haar mond.

			“Jy moet verstaan ons kan nie ’n beurs toeken aan moeilikheidmakers nie. Die Universiteit van Stellenbosch is vir my familie naby aan heilig. Disrespek vir die instansie sal nie in enige vorm verduur word nie.”

			“Juffrou De Villiers, waarom sit ek vanoggend hier?” vra hy reguit.

			“Want jy het uitstekende uitslae behaal in al jou vakke. En dit sal ’n sonde wees as jy nie toegelaat word om sukses te behaal in jou rigting nie. Dis nou as jy my kan oortuig jy is die beurs waardig.” Sy vleg haar knokkelvingers liggies inmekaar. “Ek verstaan van die plaaslike apteker wat jy as referent aangedui het, dat jy in Farmakologie belangstel. Dat jy tans ’n mediese verteenwoordiger vir ’n farmaseutiese maatskappy is en uitstekend is in jou werk. Maar, moes ek self uitvind, daar is ’n groot swart kol agter jou naam by die PUK. Dit is ’n probleem.”

			Hy wag in stilte dat sy verder gaan.

			Sy kyk hom stip aan. “Weet jy wat die beurs behels?”

			Hy skud sy kop. “Ek hoop maar net dit sal my universiteitsfooie dek. Ek het gespaar, maar dis nie naastenby genoeg nie. Ek sal wel verder vir myself kan sorg, as ek nie die universiteitsfooie hoef te betaal nie.”

			“Hoe?”

			“Ek sal vakansies werk.”

			“Hier is nie veel kans op vakansiewerk met al die studente nie.”

			“Ek sal wel iets kry.” Dalk kan hy weer die Bloutrein probeer. 

			Haar blou blik bly op hom asof sy só in sy kop kan kruip. “Ek sien jou adres is tans in Goodwood.”

			Hy knik. “Ek hoop om hier verblyf te kry. Of naby genoeg dat ek met ’n fiets kan ry.” Hy het nog niks verder gedink as om die beurs te kry nie, maar hy sal die maatskappymotor moet teruggee as hy bedank. Hy sal nie hier kan kom van Goodwood af nie.

			“Akkommodasie is duur in Stellenbosch.”

			“Ek sal met enigiets tevrede wees.”

			Drieka de Villiers staar by die venster uit, kou aan haar onderlip.

			Uiteindelik kyk sy weer na hom. “Goed. Net ter wille van volledigheid sal ek aan jou uitstippel wat die beurs insluit. Eerstens, al die student se universiteitsfooie word inderdaad gedek. So ook alle akademiese boeke. Die student kry verblyf in ’n woonstel in een van die geboue wat in familiebesit is. Dit sal binne stapafstand van die kampus wees. Die student kry ’n stipendium juis om te verhoed dat hy of sy vakansies of naweke hoef te werk sodat die student sy of haar volle aandag by sy of haar studie kan bepaal. Dis nie baie ruim nie, maar behoort basiese koste te dek, en afhangende van hoe dit hanteer word, bly daar dalk nog sakgeld oor.”

			Paul sluk swaar. Dis te goed om waar te wees.

			“As die student suksesvol is in die verkryging van sy of haar kwalifikasie, is die beurs nie terugbetaalbaar nie. Indien die student nagraads wil studeer, kan die beurs verleng word afhangende van die student se uitslae.

			“Maar daar is kleinskrif. Indien die student selfs net een vak druip, verval die beurs en is die bedrag wat die student reeds ontvang het, plus rente terugbetaalbaar. Dieselfde geld as die student skade en/of skande veroorsaak op die kampus of enigsins die De Villiers-naam op enige manier skaad.”

			Des te meer te goed om waar te wees. Met so ’n beurs is daar geen rede om ’n enkele vak te druip nie. En hy het sy les geleer wat die res betref.

			Haar blou oë pen hom vas. “Paul, gaan ek spyt wees as ek die beurs aan jou toestaan?”

			Hy skud sy kop. “Nee, juffrou De Villiers. Ek sweer, jy sal nie.”

			Drieka de Villiers kyk lank in absolute stilte na hom. Buite kwetter voëls in die bome. Êrens rinkel ’n fontein. 

			Uiteindelik knik sy. “Goed. Die beurs is joune. Ek sal die aansoek om toelating vir 1981 self hanteer en laat weet wanneer jy waarheen kan verhuis. Moenie my in die verleentheid stel nie.”

			Hy sit nog doodstil geskok toe sy met ’n effense hink verby hom en by die deur uitstap.

			Paul hoor stemme in die gang, maar dis asof hy doof geword het. Al wat hy kan hoor, is die eggo van die woorde: “Die beurs is joune.”

			Hy kom eers weer by sy positiewe toe Triena ingestap kom met ’n Tupperware-bakkie in haar hand en die lekkernye daarin begin inlaai. 

			“Dankie vir die tee,” sê hy nog gedisoriënteerd en kom regop.

			Sy klik haar tong. “Wat jy nie eens gedrink het nie. En daar lê die éclair ook nog.” Sy tel dit ook met ’n silwer tangetjie op en sit dit in die bakkie voor sy die deksel daarop vasdruk. “Nou toe, vat. Jy is gans te maer. En ek weet julle studente is altyd honger. Jy weet waar die deur is mos. Ek speel net butler vir menere. Nie studente nie. En Paul, jy gaan staan nie en stel Driekatjie teleur nie, nè?” Doodluiters stoot sy die trollie in die gang af terwyl Paul onwennig met die bakkie in sy hande staan.

			’n Student. Hy is weer ’n student. Of ten minste, hy sal van volgende jaar af weer een wees. Een met ’n beurs. En ’n stipendium. Hy is seker dit moet ’n droom wees.

			2020

			Vrydag 10 April

			Suiderbaai

			Paul

			Daardie dag sal altyd in sy geheue uitstaan as die dag toe hy besef het wonderwerke gebeur nog. Selfs met hom. Dit was ook die dag wat sy hele lewe op ’n ander koers gestuur het. En nie net op akademiese vlak of loopbaangewys nie.

			Teen die tyd dat hy sy meestersgraad verwerf het en sy eie potjie begin krap het, was hy en Drieka asook haar broer Phillip goeie vriende. Dis Phillip wat – oënskynlik per ongeluk – gedurende ’n gesprek oor die volgende kandidaat vir die beurs laat val het dat die beurs eintlik net universiteitsfooie en teksboeke behels.

			“Hoe bedoel jy nou?” het Paul verward gevra.

			“Vrek. Drieka het my die dood voor die oë gesweer as ek haar geheim verklap.” Phillip het met sy palm teen sy voorkop geklap. “Asseblief, Paul, sy mag nie uitvind ek het my mond verbygepraat nie. Haar pyn word erger as sy haar ontstel.”

			“Maar ek verstaan nie? Wat van die verblyf en die stipendium en alles?”

			“Drieka het dit uit haar eie sak gefinansier.”

			“Maar hoekom? En hoekom my nie daarvan sê nie?”

			“Toe sy jou verlede nagegaan het, nog voor sy jou vir die onderhoud genooi het, het sy baie moeite gedoen. Een dosent ná die ander het vir haar gesê dis ’n jammerte dat iemand soos jy jou studie moes staak. Dat jy ’n uitstaande student was met ’n groot toekoms. Ek dink jy het vir haar iets soos ’n tragiese held geword. En daar is natuurlik die ander ding.”

			“Watter ander ding?”

			“Ag donner, Paul. Het jy nie ’n spieël nie? Belangriker, het jy nog nooit opgelet hoe Drieka na jou kyk nie?”

			Paul se verwarring het net toegeneem. 

			“Liewe hel, Paul, vir ’n briljante akademikus is jy maar wragtag onnosel. Drieka is verlief op jou. Al die jare al. Vandat sy jou die eerste keer ontmoet het.”

			“Maar ...” Hy het sy kop geskud. Hy het nie eens gedink aan die moontlikheid dat Drieka anders na hom kyk as haar beursstudent nie.

			“Ja, maar. Máár sy is soveel ouer as jy. Máár haar kanse om binne die afsienbare toekoms in ’n rolstoel te beland, is groot. Máár daar is hierdie enorme gaping tussen julle agtergronde. En dis maar net ’n paar van die maars waaraan ek kan dink. En Drieka is heeltemal bewus van elke maar.” 

			Phillip het hom op die skouer geklop. “Gelukkig is my suster ’n verstandige vrou. Sy sal nooit van jou verwag om haar as enigiets meer te sien as ’n vriendin, en vroeër, iemand wat jou gat gered het nie. Vir haar is dit genoeg dat sy kon help om jou loopbaan te loods. En jy het haar mosie van vertroue verdien. Kyk nou net die pos wat jy laas maand losgeslaan het. Ons is trots op jou, man.”

			Die pos as navorser by ’n hoog aangeskrewe farmaseutiese maatskappy is vir hom aangebied sonder dat hy eens aansoek gedoen het. En boonop kan hy steeds aan sy doktorsgraad werk.

			“Phillip? Het Drieka daar ook toutjies getrek?”

			“Genugtig, nee. Jou proefskrif het daarvoor gesorg. Ons familie het baie kontakte, maar almagtig is ons nie. En ons glo beslis nie in baantjies vir boeties nie. Een van jou dosente het jou voorgestel toe die maatskappy aanbevelings gevra het vir dié spesifieke pos.”

			Dit was ten minste ’n enorme verligting. Maar wat Phillip hom van Drieka vertel het, het hom bygebly. Hy het met ander oë na Drieka begin kyk. Nie net as sy weldoener en later platoniese vriendin nie, maar na Drieka as vrou. Ja, jare ouer as hy en sieklik, maar ’n aantreklike, gekultiveerde vrou met ’n goeie hart en diepgesetelde integriteit. 

			Hy was nooit spyt dat hy haar ’n jaar later gevra het om met hom te trou nie. Sy het ingestem om verloof te raak, maar voorgestel hulle trou eers wanneer sy doktorsgraad afgehandel is. Vermoedelik wou sy doodseker maak hy is ernstig.

			Sy het sy lewe op vele maniere verryk. En hy hét haar liefgehad, al was daardie liefde op ’n ander vlak as hare vir hom. 

			Haar liefde vir hom was altyd groter. Meer begrypend. Altyd wyer strekkend as syne vir haar. Ook wat die seksuele betref, maar hoewel haar gees altyd gewillig was, was haar liggaam nie altyd in staat nie.

			As sy ooit uitgevind het van sy indiskresies, het sy dit nooit laat blyk nie. 

			Dit het sout in sy wonde gevryf dat Drieka altyd haar lieflike self teenoor hom gebly het. Sy enigste troos is dat hy doodeerlik met albei die vroue was. Reguit gesê het dat dit nooit iets meer kan wees as seksueel nie. Dat hy nooit van Drieka sou skei nie. 

			Maar nou, agterna beskou, is hy spyt. Hy was ’n ellendige vark. ’n Bronstige een. In alles, net mooi alles, was Drieka sy meerdere. Al het hy die medikasie wat haar pyn verlig en die inflammasie verminder het, help ontwerp. Al is hy bekroon daarvoor. En vir van sy ander werk.

			Sonder Drieka sou hy niks gewees het nie. Drieka wat gesê het ’n mens raak nie gewoond aan pyn nie, maar wel gewoond daaraan om pyn te hê. Eers later het hy besef sy het waarskynlik dikwels nie die volle omvang van haar pyn laat blyk nie. Ook nie wanneer hulle intiem was nie.

			Kort nadat Drieka bedlêend geword het, het sy hom een aand lisensie gegee. Gesê sy verstaan dat hy behoeftes het wat sy nie meer kan vervul nie. Dat hy net diskresie aan die dag moet lê sodat daar nie skade en skande kom nie. Eienaardig genoeg, het hy nooit daardie lisensie tot huweliksontrou opgeneem nie. Die laaste vyf jaar van hulle huwelik was hy getrou aan haar in elke opsig. Asof dit kon vergoed vir die vorige kere wat hy wel ontrou was. Natuurlik kon dit nie. Dit was bloot die beste waartoe hy in staat was.

			Soms het hy gewens sy gaan dood. Nie omdat hy wou hê sy moet doodgaan nie, net sodat sy van haar pyn verlos kon word. En toe gáán sy dood. Vir maande daarna het hy ’n vlakte tussen verligting en verlange na haar deurkruis. Steeds vrywillig selibaat.

			Teen die tyd dat hy Sabine ontmoet het, was hy nie eens seker of sy kroonjuwele nog werk soos hulle moet nie. Maar, verstommend genoeg, het dit. Met oorgawe en entoesiasme. En tot sy ongemak werk dit steeds besonder goed. Beslis elke keer as hy Marilyn sien.

		

	
		
			Dertig

			2020

			Vrydag 10 April

			Vywerbaai

			Marilyn

			En so het sy toe, tussen Paul en Gwen, Marilyn Murray geword. Marilyn kan nie help om te glimlag nie. Sy wil nie weet hoeveel toutjies Gwen by wie getrek gekry het nie. Maar sy weet van Gwen se gaste het ’n groot rol gespeel.

			As Marilyn Murray het sy by Damelin Correspondence College ingeskryf vir ’n sekretariële kursus. Op Gwen se tikmasjien het sy leer tik.

			As Marilyn Murray is sy opgeneem in die kraamsaal op die middag van 27 November 1978 en die volgende dag het Fynn sy eerste skree gegee.

			In Januarie 1979 het sy toe haar jalopy gekry wat deur Rick, die mechanic, reggemaak is. ’n Verbleikte tamatierooi DKW met ’n wit dak. Rick het haar leer bestuur terwyl die Xhosa-vrou na Fynn omsien. Gwen het gesê sy het nie die geduld vir een van die twee nie. En as Marilyn Murray het sy haar bestuurslisensie gekry terwyl Rick vir Fynn opgepas het.

			Begin Februarie het Gwen haar ingelig sy het vir Marilyn ’n eenslaapkamerwoonstel in Observatory gekry en sy kan 1 Maart daar intrek. 

			Deur die maande heen het Gwen presies rekord gehou hoeveel geld sy op Marilyn en Fynn uitgee. Vir die tyd voor Fynn se geboorte het sy niks opgeskryf nie, ook nie die geboorte self of die mediese koste nie, maar ná Fynn is elke sent opgeteken.

			Twee dae voor sy sou trek, het Gwen in die stikdonker nag by haar aangeklop. Marilyn was deur die slaap, maar sy kon dadelik sien daar skort iets groots.

			1979

			Dinsdag 27 Februarie

			Gordonsbaai

			Marilyn

			“Wat makeer?” vra Marilyn deur die wind, bekommerd dat Fynn gaan wakker word.

			“Let me in!” fluister Gwen, druk verby haar en maak seker al die gordyne is dig voor sy ’n koekblik onder haar kamerjas te voorskyn bring en op die kombuistoonbank neersit.

			“Gwen?” 

			“Listen, dearie, I got a tip-off. Hopefully it’s not true, or doesn’t come to fruition, maar dit lyk asof een van die wives ’n privaat speurder aangestel en haar man hierheen getrace het.”

			“Hoe nou?” vra Marilyn verward.

			“Daar is nie nou tyd vir verduidelikings nie. As alles eers oorgewaai het, vertel ek jou meer. Maar nou.” Sy maak die blik met bewende hande oop.

			Marilyn se oë rek. Die diep, vierkantige koekblik is propvol twintigrandnote. 

			“Verstaan my mooi. Ek gee nie die geld vir jou nie. Dis my piggybank. Maar jy moet die cake tin vir my wegsteek in case iemand dalk my huis kom deursoek.”

			“Maar dis seker ’n paar duisend rand?” raai Marilyn. Sy het nog nooit soveel geld bymekaar gesien nie. “Gwen? Ek moet weet wat aangaan.”

			“Oukei. Die kort version. Ek verhuur kamers uit aan mense om diskreet te kan seks hê.”

			“Wát? Jou huis is ’n bordeel?”

			“No damn it! What do you take me for? Maar daar is mense wat privaatheid soek en ek gee dit vir hulle. Wel, verhuur dit aan hulle. En hulle is bereid om my goed te betaal daarvoor.”

			’n Lig gaan skielik vir Marilyn op. “Getroude mans wat hulle vroue verneuk?”

			“Onder andere. Maar ook getroude vroue wat hulle mans verneuk. En homosexuals. Mans en vroue. Hulle is goeie customers. Dis immers beter as om vir gay seks betrap en sewe jaar tronk toe gestuur te word.”

			“En oor die kleurgrens heen,” besef Marilyn.

			“Dit ook, ja. No discrimination. Enigiemand wat ’n plekkie soek vir ’n nag of ’n paar uur en die geld het. People of colour se geld is nie ’n ander kleur as Europeans s’n nie. And they love in exactly the same way.”

			“Maar die kleurgrens. Dis streng teen die wet. En ...”

			“Fuck the law. It is a crazy one. John Vorster and his cronies and predecessors can go jump in the fucking lake. Preferably a lake crawling with crocodiles. I serve people in love. Or lust, sometimes, but there is a thin margin between the two. And I’ve never allowed prostitutes. Ek verskaf ’n diens in luxury.” Gwen haal diep asem. “Now. Are you on my side or not?”

			“Natuurlik! Jy is my fairy godmother.” Wie is sy in elk geval om morele oordele uit te spreek.

			“Not quite, but thanks for the vote of confidence. Ek sal probeer reël dat Rick jou reeds môre ... wel, eintlik later vandag, na jou woonstel kan help trek. Jy hou die cake tin daar. Steek dit net baie, baie goed weg. As die polisie op Camelot gaan toeslaan, sal dit waarskynlik die naweek wees en hulle sal niks vind nie. Ek het reeds alle bookings gekanselleer. Daarna sal ek ’n baie lae profiel hou en vir jou sê wanneer ek weer veilig voel. En dan soek ek elke noot wat nou in daardie blik is terug. Ek weet presies hoeveel daarin is.”

			Marilyn kyk haar ontsteld aan. “Jy dink tog sekerlik nie ek sal ’n enkele noot van jou steel nie?”

			Gwen sug en skud haar kop. “Sorry, darling. Natuurlik sal jy nie. Ek is net upset. Gaan slaap nou, ek het nog reëlings om te tref.”

			So skielik as wat sy daar aangekom het, is Gwen weer daar uit.

			Marilyn gaan sit op die punt van haar driekwartbed. Dis snikheet in die kamer, maar as sy ’n venster oopmaak, vreet die muskiete hulle op. Fynn sit hoeka met twee bytplekke op sy wang.

			Eers ná ’n glas louwarm melk kom die slaap weer, net om ’n uur later wakker gehuil te word deur ’n honger Fynn.

			2020

			Donderdag 16 April

			Vywerbaai

			Marilyn

			“Ek het so gedink!” Leah gooi haar hande in die lug toe die opsigtelik afgematte president aankondig dat die grendeltyd met nog twee weke verleng word.

			“Nee!” roep Marilyn uit toe hy sê drank en sigarette mag steeds nie verkoop word nie. “Wat de moer het die koop van sigarette te doen met donnerse Covid?” Haar voorraad het ná drie weke aansienlik gekrimp. Hulle wynvoorraad ook.

			“As dit van Dlamini-Zuma en Cele afhang, gaan daar nooit weer gerook of gedrink word nie,” merk Anna droogweg op.

			“En dit sal jou skaars raak, maar wat van my en Leah?” Leah rook nou wel nie eintlik nie, net ’n cherry sigarillo nou en dan, maar sy lê ook maar lekker weg aan die wyn.

			“Ag, man, dit sal nie gebeur nie. Dis net nog twee weke. Rantsoeneer julle net. Ek sal uitsit wat die wyn betref.”

			“Dankie, Anna, maar ’n groot verskil sal dít nie maak nie.” Leah sug. “En ek was so seker ek het genoeg gebring.”

			“Ons sal moet begin whisky drink. Ek het nog ’n bottel of twee hier. Hou dit gewoonlik vir Fynn aan. Hy is eerder ’n whisky- as ’n wyndrinker. Noudat ek daaraan dink, miskien het Fynn-hulle vir ons nog wyn. Lira sal niks drink noudat sy swanger is nie.”

			Anna kyk haar met ’n frons aan. “Marilyn, jy raak histeries oor wyn en sigarette terwyl mense hulle werk verloor het en gesinne honger ly. Dis hulle wat die meeste onder die verlenging gaan ly.”

			“Ek het vir Beulah geld oorgeplaas om te help met haar sopkombuis. ’n Mens kan net soveel doen vir soveel mense. Die feit bly staan, julle gaan hel hê onder my as my sigarette en wyn op is.”

			Anna se frons verdiep. “Sopkombuis? Hoe behartig sy dit alleen gedurende grendeltyd?”

			“Sy en ’n paar vroue werk apart van mekaar en die ander lewer dit dan by haar af van waar sy dit met behulp van haar kleinkinders versprei waar dit die nodigste is.”

			“Maar sy stel hulle bloot? En sodoende haarself ook.”

			Marilyn sug. “Ek het dit vir haar gesê. Toe vra sy ewe opgeruk of sy liewer die mense om haar moet laat doodgaan van honger? Soos dit is, kan sy net dié in die grootste nood help.”

			Anna sit ’n rukkie in peinsende stilte. “Ons sal moet help. En nie net met geld nie.”

			“Hoe nou?” Leah kyk haar skepties aan.

			“Van môre af kook ons elke dag sop en vries dit in bakkies. Beulah kan dit saam met die res versprei. Dik sop wat verdun kan word om dit te rek. En ons kan kerrie en rys ook maak. Met groente in.” 

			“Count me out. Geld ja, kosmaak nee.”

			“Geld kan nie alles regmaak nie. Partykeer moet mens self hande uit die moue steek,” betig Anna.

			“Dis jou hande, jy kan hulle so ver uit jou moue steek soos jy wil. Myne bly net waar hulle is.”

			“Soms dink ek jy is die selfsugtigste mens denkbaar.”

			Dit maak nogal seer. “Wel, ek is bly dis net soms,” kap Marilyn nietemin terug. “Julle weet baie goed ek hou nie van kosmaak nie.”

			“Fyn. Leah, is jy darem bereid om te help?”

			“Net as Marilyn ten minste ook iets doen.” Leah klink ook nie baie lus vir die gedoente nie.

			“Soos wat?”

			“Goed skil, opkap en so. Daar sal baie prepwerk wees.”

			Dis die laaste ding waarvoor sy lus is, maar Anna se selfsug-opmerking het die kol getref. “Oukei. Nou en dan. Maar ek vat smoke breaks wanneer ek daarna voel.”

			Anna staan op en gaan haal haar notaboek en pen wat altyd in die kombuis gereed lê. Sy kom sit weer en begin ’n lys maak. “Het jy groot kastrolle, Marilyn? Heel grotes.”

			“Hoe moet ek weet? Fiona het nog die goed gekoop en jy kook meer hier as ek.”

			Anna rol haar oë.

			Leah sug en stap kombuis toe. Van die lawaai wat sy maak, lei Marilyn af sy gaan deur die potte en panne.

			“Nie groot genoeg nie,” roep sy dan ook oomblikke later. “Ons sal moet kry. Miskien sommer twee. En weggooibare bakkies wat goed seël.”

			Marilyn luister skaars toe Leah terugkom en sy en Anna begin beplan wat hulle gaan maak en wat hulle benodig.

			Sy steek ’n sigaret aan, trek die rook stadig en diep in. Elke teug is van nou af kosbaar.

			Suiderbaai

			Paul

			Eers lank nadat Ramaphosa uiteindelik gegroet het, kom hy sover om die rekenaar af te skakel. Hy is nie verras deur die besluit om die grendeltyd te verleng nie, maar hy kry sy studente jammer. Hulle gaan so ver agter raak. Hy hoop die man wat sy pos as dosent oorgeneem het, het die werkstukke wat hy by voorbaat vir sy verskillende voorgraadse klasse uitgewerk het, vir hulle aangestuur. Maar die laboratoriumwerk sal nou stilstaan. 

			Niks wat hy daaraan kan doen nie. Gelukkig het hy met die wete dat sy aftrede in sig is, gesorg dat al sy nagraadse studente reeds einde laas jaar hulle studie afhandel.

			Die verlengde grendeltyd gaan hom nie veel verontrief nie. Hy is net spyt hy het toe nie daardie bier gekoop soos hy nog wou nie. Sy wyn sal darem hou tot lank ná 30 April, maar besef die regering nie dat hulle die Wes-Kaapse ekonomie doodwurg nie? Die wynplase, die tabakbedryf, brouerye. Dis ’n enorme verlies aan aksyns vir die land ook. En derduisende werkers sal afgedank moet word.

			Hy sug diep en sit terug in sy stoel. Eulalie-hulle is versorg. Verder kan hy nie veel doen nie. 

			En Sabine? Hy neem aan sy sal kan bly waar sy is, maar sy het geldnood. Dis nou as sy die waarheid gepraat het. Sy kan seker haar kredietkaarte gebruik, maar vir hoe lank?

			Dêmmit. Sommer net geld oorplaas, sal nie ’n goeie plan wees nie. Miskien deur Leah de Wit sodat daar rekord daarvan is? Net ingeval Sabine weer met haar streke begin? Hy kyk op sy horlosie. Dis oor nege, maar hy gaan hom heelaand lê en bekommer as hy nie iets doen nie.

			Leah antwoord op die vierde lui.

			“Jammer ek skakel so laat. Paul Avenant hier.”

			“Ek sien so. Ek is darem nog wakker.” In die agtergrond hoor hy iets soos ’n pan wat val.

			“Sabine. Dink jy sy het regtig geldnood? Soos in dat sy dalk sal honger ly.”

			Leah bly ’n oomblik stil. “Sal nie kan sê nie, maar ek dink dis moontlik. Sy het op jou staatgemaak om haar te onderhou.”

			“Ek voel ek moet darem help tot die grendeltyd verby is, maar ek hoop om dit deur jou te doen.”

			“Dis waarskynlik wys.”

			“Goed. Dankie. Sal jy jou bankbesonderhede vir my whatsapp?”

			“Ek maak so.” Hy hoor haar aarsel. “Dis bleddie decent van jou ná haar manewales.”

			“Kan nie dat sy honger ly nie.”

			“Reg. By the way, so van honger ly gepraat, jy het nie dalk ’n groot kastrol – regtig groot – wat jy vir ons kan leen nie? Net tot ons een gekoop kry. Anna sê ons sal moet Bredasdorp toe gaan daarvoor en dit is te veel van ’n missie op die oomblik.”

			“Ek het toevallig. Die pot waarin ek my alikreukels kook. Waarvoor het julle dit nodig?”

			“Sop en so. Die regering se kospakkies kom blykbaar nie by almal uit nie.”

			“Het julle iemand betroubaar wat die sop versprei?”

			“Jip. Beulah Anker. Sy bly in die bruin gemeenskap. Die nood is daar die grootste alhoewel hier ook wit mense is wat swaar kry.”

			“Ek bring vir julle die kastrol vol ertjiesop môre en daarna kan julle dit leen vir so lank as wat dit nodig is. Ek het nog ’n effens kleiner een wat ek kan gebruik.”

			“Dit sal baie gaaf wees. Dankie. Maak net seker jy dra nie ’n virus hier aan nie.” Ondanks haar woorde hoor hy dat haar stem ’n sagter klank bygekry het.

			“Net sop. Geen virusse nie. Ek sal gemasker en gesanitize wees. En onthou die bankbesonderhede.”

			“Gaaf. Sien jou môre.”

			Paul sit die foon ingedagte neer. Is dit nou dieselfde vrou wat elke man in Stellenbosch wat wil skei nagmerries gee?

			Maar vir peins is daar nie tyd nie. Hy het ’n pot sop om te maak. 

		

	
		
			Een en dertig

			2020

			Vrydag 17 April

			Vywerbaai

			Marilyn

			Anna het haar in die werk gesteek om wortels te skil en te rasper en daarna om seldery op te kap. Sy het dit ewe gedwee gedoen, maar nou het sy eers ’n sigaret nodig. Marilyn maak vir haar koffie en stap uit binnehof toe.

			“Hei, wat van die aartappels?” vra Leah deur die venster.

			“Nou-nou,” roep Marilyn oor haar skouer.

			“Luigat. Jy kan nie net heeldag sit en rook nie. Daar is honger mae wat gevul moet word.” 

			“Ek het ’n smoke break nodig, oukei?” Dis asof die ander twee nuwe lewe gekry het. Daar word al van vroegoggend gewerk en beplan en geskarrel. Nog voor Marilyn opgestaan het, was Anna al by die supermark en het met vragte groente en wat nog hier aangekom.

			Hulle kan maar hulle beskuldigende kyke in hulle gatte druk. Sy dra finansieel by en doen wat hulle vir haar vra om te doen al is dit nou regtig nie haar idee van pret nie. En as sy ’n bietjie uitgesluit voel terwyl hulle planne maak, woel en werskaf, is dit ook maar oukei.

			Dit voel asof die sigaret korter is as gewoonlik. Sy oorweeg ’n tweede een, maar staan dan tog maar grimmig op en gaan binnetoe.

			“Die aartappels,” neul Leah.

			“Mag ’n skiewie darem eers ’n draai loop?”

			“Maak net gou.”

			Marilyn gee haar ’n kyk. In die gastetoilet vat sy haar tyd. Moet mos hande was tot die velle afkom. Sy skrik toe sy in die spieël sien hoe onvergenoeg sy lyk. En dis nie net haar gesigsuitdrukking wat ontstellend is nie. Sy leun nader. Hoe is dit dan dat sy nie agtergekom het haar dreadlocks is sleg aan die uitgroei nie. En geen wonder nie. Sy was Desember laas by die haarkapper. Sy rol wel self die lokke gereeld, maar die ding met die hekelpen laat sy altyd doen.

			Sy leun nog nader. Hemel, kyk hoe grys groei die hare uit. Al heeltemal silwer. 

			’n Stokou vrou. Dis wat sy is. En sy kan dit nie meer wegsteek nie.

			“Marilyn! Die deur, dêmmit!” roep Leah uit die kombuis.

			“Die deur wat?”

			“Voordeur. Gaan maak oop! Ek kan nie die vetkoek in die olie los nie en Anna se hande is vol deeg.”

			Nou wie de hel sal hier kom aanklop? En dit gedurende lockdown.

			Sy gryp haar masker van die tafel by die deur af, vroetel dit oor haar mond en neus en haak dit agter haar ore in voor sy oopmaak.

			Sy sien die yslike kastrol eerste. Toe die masker en toe die bont oë onder die silwer kuif.

			“Marilyn. Leah het gevra vir ’n groot kastrol. Dis vol sop.” Paul klink verbouereerd, maar die masker verskuil sy gesigsuitdrukking.

			Sy bly sprakeloos staan. Wat de fok het Leah besiel?

			“Kan ek inkom? Die ding is swaar.”

			Sy staan eenkant toe sodat hy kan verbykom.

			“Waarheen?” vra hy.

			“Kombuis. Regs,” kry sy dit uit.

			“A, Paul! Dankie, sit sommer op die stoof neer,” hoor sy Leah ewe vrolik sê. Leah-die-mannehater. Leah die pes wat niks vir haar gesê het van Paul wat hierheen kom nie.

			“Hallo, Paul. Koffie vir jou? Ek dink ons almal verdien ’n verposing.” Anna. Anna wat dromerige oë oor Paul gekry het.

			“Hallo, Leah. Anna. Dit sal lekker wees as julle oukei is daarmee. Ek bedoel oor die Covid en so. Ek het my koors gemeet en elke ledemaat gereinig tot ek blou in die gesig is.” 

			Marilyn besef sy staan nog soos ’n standbeeld. Sy klap die deur toe. Weet dan nie waarheen nie. Alle roetes die huis in loop verby die oopplankombuis. En om binnehof toe te kan gaan, moet sy deur die kombuis stap.

			“Marilyn, die aartappels. Kom skil. Jy het jou smoke break gehad. Nou is dit ons beurt.” Verbeel sy haar of klink Leah vermakerig?

			Sy stap traag kombuis toe. Leah skep ’n laaste vetkoek uit die pot olie en sit dit op die uitgespreide stuk handdoekrol neer. Sy beduie na die groenteopwasbak waarin ’n berg aartappels lê.

			Paul vroetel met sy masker. Sy kan sien sy bril is aan die opwasem. Moet ’n bril vir bestuur wees. Hy het nie voorheen een gedra nie. “Nie dat ek wil inmeng nie, maar eintlik is dit beter om nie die aartappels te skil nie. Solank dit net baie goed afgeskrop word.”

			“Hoe so?” vra Leah terwyl sy haar hande afdroog.

			“Die skille bevat baie vitamien C. Verskeie B-vitamiene ook, asook kalsium en antioksidantiese fitochemikalieë. Boonop bevat dit geen vet, cholesterol of natrium nie.” Hy haal sy bril af en druk dit in sy broeksak.

			“Nè?” Leah kyk na Marilyn. “Nou toe, begin skrop, sussie, en wees bly jy is die groenteskiller gespaar.” Sy draai weg binnehof toe. “Kom ons gaan sit buite, Paul. Anna, sal jy vir ons koffie maak?”

			Anna knik en loer onderlangs na haar terwyl sy met die koffiegoed begin woeker. ’n Glimlag speel om haar mond, maar sy sê niks nie.

			Marilyn pluk die masker af. “Julle het geweet hy kom hierheen en sê my niks,” fluister sy beskuldigend. Met die oop venster sal die twee daar buite haar dalk kan hoor as sy hard praat.

			“Leah het dit genoem. Jy was seker maar net nie by nie. Koffie vir jou ook?” 

			Marilyn gee haar ’n kyk. “Nee, ek moet mos aartappels skrop.” Sy gryp die boonste aartappel, kry die naelborsel beet, maak die kraan oop en begin skrop.

			“Ag, arme Aspoestertjie. Terloops, as ek jy is, trek ek handskoene aan.” Anna pak ’n bakkie vol soetkoekies wat sy ’n paar dae gelede gebak het.

			“Ek gril vir handskoene.”

			“Nes jy wil.” Anna skink die koffie in bekers wat sy reeds op ’n skinkbord staangemaak het en pas die bakkie koekies ook daarop in. Met ’n glimlag dra sy haar vraggie buitetoe.

			Marilyn hoor die drie gesels, maar sy staan in die verste hoek van die venster af en werk en kan nie die woorde hoor nie. Net die gelag wat nou en dan tog alte vrolik opklink.

			Aspoestertjie. Dis presies hoe sy voel. En Anna was reg, besef sy ná die vyfde aartappel. Haar vingerpunte lyk al klaar soos pruimedante en haar naellak is aan die afskilfer. 

			Vywerbaai

			Paul

			Leah sit haar beker neer ná ’n paar gemeenplase. “Ek het toe met Sabine gepraat. Verduidelik jy is onder geen verpligting nie, dat jy net die geld uit medemenslikheid oorgeplaas het na ’n trustrekening wat ek hou. En dit boonop onmiddellik beskikbaar gemaak het. Ook dat ek, met haar dobbelgewoonte in ag geneem, net vir haar weekliks ’n billike bedrag sal oorplaas tot die grendeltyd verby is.”

			Dobbelgewoonte? Nou maak dinge sommer heelwat meer sin. “Dankie, Leah. Ek wil regtig nie graag direk met haar in kontak wees nie.”

			Anna gee ’n snorkie. “Ek neem jou nie kwalik nie. Dis baie groothartig van jou om jou nog enigsins met haar te bemoei.”

			“Dis buitengewone omstandighede. As sy nog haar werk en blyplek gehad het, sou ek nie so gaaf gewees het nie. Ek het nie eens geweet sy is uit haar meenthuis gesit voor jy my die dag toe sy hier weg is daarvan gesê het nie. O, en Leah, ek het vanoggend gereël dat ek haar motor se paaiement self maandeliks sal oorplaas in die leningrekening. Dit sal ek doen tot sy weer werk het.”

			“En die agterstallige paaiemente?” frons Leah.

			“Die saak is uitgestryk. Die paaiement is net verhoog tot die bedrag verhaal is. Gelukkig is mense as gevolg van die pandemie meer geneig om tegemoetkomend te wees. En dis vir hulle in elk geval beter as om die motor te moet terugneem.”

			“En hier sit ons met ons eie Sint Paul.” Leah skud haar kop.

			Anna lag en Paul kan nie help om ook te grinnik nie. “Dit klink darem effens beter as die bynaam wat my jonger broer my gegee het.”

			“En dit was?”

			“Met permissie gesê, Poe-Paul.”

			Leah en Anna skater dit uit. 

			Paul herken amper nie die vrou wat hom ’n paar weke gelede so onverbiddelik behandel het nie. Nou verstaan hy beter waarom Charl haar kon vergewe. Gesê het Leah de Wit doen maar net haar job en doen dit besonder goed. Dat hy net wil hê sy moet verstaan sy is belieg. Klaarblyklik het hy haar ook daaroor gaan inlig. Dis tipies Charl.

			Hy drink sy beker leeg, tel sy masker op en kom orent. “Baie dankie, dames. Dis heerlik om weer ’n bietjie geselskap te kon hê.”

			“Seker eensaam so alleen daar anderkant?” vra Anna terwyl sy die leë bekers op die skinkbord pak.

			“Dit is. Alleenheid pla my nie gewoonlik nie, maar ek dink dis omdat dit afgedwing word dat dit soms wel eensaam raak.”

			Anna sug. “Om te dink ons het vanoggend die wet oortree. Ons is streng gesproke misdadigers soos ons hier staan.”

			“Toe maar, ek sal julle in die hof verdedig. Paul is immers hier vir ’n goeie doel.”

			Anna grinnik. “Weet nie hoe jy ons verdedig gaan kry as jy self ’n beskuldigde is nie.”

			Hy neem die skinkbord by haar en dra dit kombuis toe. Van Marilyn is daar geen teken nie. Die vraggie aartappels lê skoongeskrop in ’n groot kom vol water. 

			“Haar natuurlik vir ons gewip,” brom Leah. “En sy was eintlik veronderstel om die goed in blokkies te sny ook.”

			“Ag, sy doen haar bes, Leah,” tree Anna in die bres. “Sy is nie gewoond aan kombuiswerk nie. Onthou, in San Diego het sy ’n mag der menigte huispersoneel gehad. Selfs ’n butler en ’n kok. Laasgenoemde ’n Meksikaan by wie sy ’n bietjie Spaans leer praat het.”

			Hy brand om te weet wat sy in San Diego gemaak het, maar durf nie vra nie.

			“En vandat sy hierheen gekom het, het sy vir Mirre gehad. En toe Michael. En ná daardie skarminkel uit die prentjie gehaal is, het Mirre weer ingespring. Sy het elke week vir Marilyn sewe dae se kos gebring. Van ontbyt tot aandete, van voorgereg tot nagereg. Marilyn het natuurlik betaal daarvoor, maar nogtans.”

			“H’m, en nou is ons hier. Nou moet sy maar net leer om saam te werk,” bly Leah koppig.

			Hy wonder wie die skarminkel met die naam Michael is. Seker ’n lover.

			Anna draai na Paul toe. “Kan jy glo die Michael-vent het amper vir Corali vermoor.”

			“Anna, Paul weet sekerlik nie eens wie Corali is nie.”

			Hy herken die naam wel. “Sy is die kunstenares? Skilder en mosaïek ook? Ek het in die koerant van die debakel gelees. Iets met kunswerke te doen gehad.”

			“Dis reg. Lang storie, maar gelukkig sit die vent nou in die tronk. Is net voor die pandemie tot dertig jaar gevangenisstraf gevonnis. In Engeland.” Anna skud haar kop. “As hy reeds die blaasoppies in die bouillabaisse gegooi het, was Marilyn nou dood. Sy het aan die sop geproe.”

			“H’m, miskien is dit dié dat sy nie baie entoesiasties is oor die sopmakery nie.” Leah klink effens meer vergewensgesind.

			Marilyn amper dood voor hy haar weer gesien het? Dis ineens ondenkbaar.

			Vywerbaai

			Marilyn

			Sy staan onbeskaamd en afluister. Sy kan haar ore nie glo nie. Anna is gewoonlik die stil een en hier staan sy en klets soos ’n skinderbek. En Leah. “Moet maar net leer om saam te werk” se moer. Dit was hulle bleddie plan om te begin kos maak vir die menigtes. Buitendien, dis haar bleddie huis, haar kombuis wat hulle gebruik. En sy dra by tot die aankope.

			Haar oë brand toe sy omswaai en met die trap op kamer toe vlug. Sy dag sy bly saam met twee wonderlike vriendinne en nou is hulle soos daardie twee stiefsusters in Cinderella. Aspoestertjie. Whatever. En sy vermoed hulle sal ook hulle donnerse tone afsny sodat hulle voete in die glasskoentjie kan pas as hulle só die prins kan kry. En wie daardie prins is, is geen geheim nie. Paul bliksemse Avenant.

			Sy kom in haar en suite-badkamer tot stilstand, kyk haarself in die groot spieël in die oë. Sy lyk nie soos Aspoestertjie nie. Sy lyk soos ’n donnerse wrede stiefma. Nee, ’n gryskopheks wat net mooi niks vir die samelewing beteken nie. Wat nie eens daaraan gedink het om ander se honger te verlig nie. Wat nie eens wil help om dit te doen nie behalwe om geld te gee waarvan sy in elk geval meer as genoeg het vir solank sy lewe – veral noudat sy die dood in die oog spoeg. ’n Heks wat net kan neul oor sigarette en wyn.

			Marilyn pluk die laai waarin sy haar grimering hou oop. Grawe rond en kry ’n groterige naelskêr beet. Een wat sy vir haar toonnaels moet gebruik noudat ouderdom die goed onlangs in horingagtige kloue begin verander het.

			Sy begin knip. Sommer net waar sy die skêr ingewikkel kan kry.

			Toe sy weer in die spieël kyk, kyk sy in ’n voëlverskrikker vas. ’n Gryskop-fokken-voëlverskrikker boonop.

			Suiderbaai

			Paul

			Dis seker die samesyn, hoe kortstondig ook al, wat hom nou nog eensamer laat voel as voorheen. Al maak die honde asof hy ’n jaar pleks van net ’n oggend weg was. Al kom flikflooi die katte.

			Vandat hy by Marilyn se huis weggery het, bly sy gedagtes om die drie vroue draai. Drie vroue met baie uiteenlopende geaardhede, as hy dit nie mis het nie. Formidabele Leah wat nou heelwat minder bedreigend voorkom, statige Anna wat vanoggend ineens ontdooi het en die mooie Marilyn wat klaarblyklik lyf wegsteek in die kombuis. Nie dat sy haar mooi lyf wegsteek nie. Sy is lief vir lae halse, het hy agtergekom.

			Nee, hy moenie dink aan lywe en halse nie. Nie aan Marilyn s’n nie. 

			Paul kry aas uit die yskas, druk dit in sy vissak, gryp sy visstok en roep die honde.

			Hy het vandag al soveel Covid-regulasies oortree, nog een sal nie ’n verskil maak nie.

			’n Uur of wat later sit hy met drie lieflike kabeljoue om te vlek. Maar steeds kan hy Marilyn nie uit sy kop kry nie. Die enigste ander ding waaraan hy kan dink, is dat dit ’n sonde is om hierdie vars vis nie met ander te kan deel nie.

			Vywerbaai

			Marilyn

			“Marilyn?” Daar is ’n ligte kloppie aan haar slaapkamerdeur.

			Sy moes haarself aan die slaap gehuil het.

			“Marilyn? Wat gaan aan?” Anna se stem. 

			“Gaan weg.”

			“Jy kan nie heeldag in jou kamer bly nie. Jy het al klaar middagete misgeloop. Wat skort?”

			Marilyn bly stil en trek die kussing oor haar kop.

			“Marilyn, sluit oop hierdie donnerse deur of ek kry ’n byl.” Leah.

			Sy pluk die kussing weg. “Gaan weg! Voertsek! ¡Vete!”

			“Marilyn, maak oop die deur. Nou!”

			“Fokof, Anna. Ek is nie een van jou skoolkinders nie.”

			“Moet dan nie soos een optree nie.”

			“Marilyn, ek is ernstig. Ek breek hierdie deur met ’n byl af as jy nie nou dadelik uitkom nie.” Dit klink asof Leah kapabel is om die dreigement uit te voer ook. 

			En nee, sy kan seker nie vir ewig hier lê nie. En sy is ineens vrek honger. En dors. En lus vir ’n sigaret. En die goed lê onder.

			Sy swaai haar bene van die bed af. Haar vingers gaan na haar hare. Stukke dreadlocks sit nog aan van die punte vas. Die res is die ene happe. Wat de hel het haar besiel?

			“Marilyn!” Leah kap met haar hand teen die deur. “Nou!”

			“Ek kom.”

			Sy trek haar bont romp reg en skik haar bloesie. Alles is verkreukel, haar oë lyk seker soos ’n panda s’n van die maskara, maar niks maak saak nie.

			Marilyn draai die sleutel en pluk die deur oop.

			Anna druk haar hand oor haar mond, haar oë wyd gerek. Leah se mond val oop. 

			“Liewe fok, Marilyn? Wat het jy aangevang?” herstel Leah eerste.

			Marilyn haal haar skouers op. “A change is as good as a holiday.”

			Leah begin lag. Dis ’n hikkerige geluid wat spreek van ongeloof. “Voëlverskrikker se moses,” kry sy uit voor die lag weer oorneem.

			Anna se oë krimp effens en sy begin ook skud van die lag.

			Marilyn kan nie help nie, sy lag maar saam. Dit verander in een van daardie gedeelde histeriese lagbuie wat amper aan huil grens. 

			Dié keer is dit Anna wat eerste effens herstel. “As Celeste jou sien, hol sy weg.”

			Leah se lag bou weer op. “M’am, how much do you charge to haunt a medium-sized house?”

			Anna vou dubbel. “Hou op! My maagspiere pyn al.”

			Marilyn versober en vee die trane van haar wange af, nie seker of die helfte dalk ook van huil is nie. “Julle gaan my moet help.”

			“Help spook?” Leah klou haar sy vas asof sy ook pyn het.

			Marilyn begin weer lag, maar kry dit darem onder beheer. “Ek weet nie wat in my gevaar het nie. Ek sal seker die hele spul moet afskeer en soos Kojak rondloop.”

			Anna hyg nog ’n paar keer voor sy haar arm om Marilyn se skouer slaan. “Ek dink nie ons hoef so drasties soos Telly Savalas te raak nie. Ek het al luise uit kinders se hare gekam, ek is seker ek sal die laaste van die dreadlocks ook kan uitkam. En ek het al hare gesny ook as kinders die harereëls oortree. Destyds toe daar nog strenger reëls was in elk geval. Nou wel net seuns s’n, maar ek kan maar net probeer.”

			“Ek het eers wyn nodig. En ’n sigaret. Vir die skok.”

			“Een glas wyn en dan kyk Anna wat sy kan doen,” besluit Leah ewe inskiklik. “En ons het vir jou ’n vetkoek met maalvleis gebêre. Maar girls, julle sal versigtiger moet raak. Dat julle selfs nog vir Kojak onthou, laat staan wie die rol gespeel het, verklap veel meer van julle ouderdom as grys hare en plooie.”

			“En jy onthou nie die kaalkop speurder met die mooi stem nie?” vra Anna terwyl hulle met die trap afgaan.

			“Natuurlik, maar ek sal dit kategories ontken as enigiemand anders my vra.”

			Om een of ander rede laat dit hulle opnuut aan die lag gaan.

		

	
		
			Twee en dertig

			2020

			Vrydag 17 April

			Vywerbaai

			Marilyn

			Een glas wyn word ’n tweede saam met die vetkoek voor Marilyn instem dat Anna begin kam. 

			“Wat het julle toe met al die kos gedoen?” vra Marilyn.

			“Mirre het bakkies gehad waarin sy altyd doggybags vir haar klante saamgegee het. Ons het die vetkoek en maalvleis daarin verdeel en Anna het dit by Beulah gaan aflaai. Mirre het ook nog ’n groot voorraad ander bakkies waarin sy slaai en so in die deli verkoop het. Die sop het ons daarin oorgeskep en in die Vywervrou se vrieskas gebêre. Beulah het nog genoeg sop van die sopkombuis gehad vir vandag. Sy het gevra dat Anna môre ons en Paul se sop bring. En dat ons daarna liewer ’n bredie moet maak as ons nie omgee nie. Sy doen die sopding.”

			“Trust Beulah. En wat het julle in gedagte?” Sy het lê en slaap terwyl hulle al die werk gedoen en planne gemaak het. Geen wonder hulle was ergerlik nie.

			“Ons kon skaapkookvleis kry, maar nie baie nie. Ons sal dit maar met groente aanvul. Veral wortels en baie aartappels.”

			Marilyn gluur Leah aan. “Aartappels wat ek seker weer moet skrop.” Sy kan hulle nie heeltemal laat wegkom met hulle sameswering teen haar nie.

			“’n Goeie begrip het net ’n halwe woord nodig,” grynslag Leah ongesteurd en teug aan haar sigarillo. “O, en Anna het ’n spul vars groenboontjies ook gekry. Jy sal drade moet aftrek, stingels afsny en die goed kerf.”

			Marilyn rol haar oë. “Eina!” roep sy uit toe Anna aan haar hare pluk.

			“Sit dan stil,” brom Anna. “Ek kan nie kam as jy teatraal raak nie.”

			“Ongelukkig is die plaaslike supermark se verskeidenheid groente klein. Hulle hoeveelhede is ook beperk. As ons elke dag iets wil kook, moet ons hoor of daar nie ’n verskaffer is wat direk aan ons sal lewer nie.”

			“Die Plaasmark in Bredasdorp sal dalk weet van ’n verskaffer.” Anna pluk deur nog ’n klits. “’Skuus.”

			Marilyn knyp net haar oë toe. 

			“Ons sal dit waarskynlik in Bredasdorp moet gaan haal.” Leah druk haar sigarillo dood. 

			“Dink julle nie nou ’n bietjie te groot nie? Julle kan nie kook en verpak en vries en ry nie. En dink net aan al die petrol,” protesteer Marilyn.

			Anna laat sak haar arms asof hulle moeg raak. “Ek reken as een van ons een keer per week deurry, sal dit genoeg wees. Ons kan beurte maak. Ons koop grootmaat. ’n Mens kom byvoorbeeld ver met ’n sak aartappels.”

			“Anna, ons is al drie oor sestig. Ons is veronderstel om in ons huise te bly.”

			Leah sug. “Beulah kan nie alleen ’n gemeenskap probeer red nie, Marilyn. Mirre het haar hande vol met twee seuns se homeschooling, Marli en wat nog, maar sy is ten minste bereid om te help wanneer sy wel kans kry. Buitendien, daar is nog geen bevestigde geval van Covid in die hele Kaap Agulhas-munisipale gebied nie. Sodra daar is, kan ons dinge herbedink. Wat is dit met jou? Wil jy nie mense help nie of wat?”

			“Ek is maar net bekommerd, dis al. As een van ons die virus kry, het ons dit al drie binne ’n kwessie van dae. En wie sien dan na ons om? Mirre kan nie, sy het kinders in die huis. Lira is pregnant. Dit sluit dus hulle mans ook uit. En kan ons regtig van Corali verwag dat sy haar en Thomas blootstel?”

			“Wel, dit beteken maar net eenvoudig dat ons ekstra versigtig moet wees. Ek dink dis nou tyd dat jy jou kop gaan was en vragte opknapmiddel aansmeer,” verander Anna die onderwerp.

			“Dink jy my hare sal regkom?”

			“Ons sal maar moet sien.” Anna boesem nou nie juis vertroue in nie.

			In die spieël sien sy waarom. Halfpad uitgekam, lyk haar hare erger as vantevore. 

			Suiderbaai

			Paul

			Hy staar af na die gevlekte visse in die bak. Eintlik moes hy die laaste twee teruggegooi het. Of opgehou het ná die eerste een. Hy kan seker twee vries, maar dis nooit dieselfde as dit ontvries word nie.

			Manalleen kan hy hoogstens een eet. Die drie is maklik genoeg vir vier mense. En dit terwyl daar mense is wat vanaand honger gaan slaap.

			Natuurlik is daar altyd mense wat honger gaan slaap, maar daar is nou soveel meer – en nie deur hulle eie toedoen nie. Anna en Leah, hulle entoesiasme vir die taak wat hulle aangepak het, het sy gewete behoorlik wakker geskud.

			Nie dat drie visse ’n menigte kan voed nie. Hy is nie Jesus wat met vyf brode en twee visse vir ’n skare kan kosgee nie.

			Brode. Gesonde saadbrood. Met pampoenpitte bo-op. Bron van vitamien K, B-vitamiene, magnesium, yster en proteïen. En sonneblomsade. Ryk aan vitamien E.

			En ’n mens hoef nie net altyd vis gebraai te eet nie. Hy kan ’n smoor daarvan maak wat baie meer monde kan voed as net vier mense s’n.

			Hy braai die visse hoog oor die kole in die outydse kookkaggel. Kry tussendeur bestanddele reg vir die brode. Hy behoort so ses te kan maak met die voorraad wat hy het. Hy het net twee broodpanne, maar hy kan maar drie keer bak.

			Toe die eerste twee brode in die oond is, skink hy vir hom ’n glas shiraz en begin die vis pluis. Daarna skrop hy ’n paar aartappels en kom agter hy glimlag toe hy aan Marilyn se verontwaardiging dink. Terwyl hy die tamaties en uie opsny, bly sy in sy gedagtes. Niks spesifieks nie, sy is net daar.

			Dis al feitlik donker toe hy die laaste brode uithaal. Op die stoof prut die vissmoor. Saam met die brood, maklik genoeg vir twintig stewige porsies.

			Hy voel selfvoldaan toe hy ’n tweede glas wyn skink. Jesus is hy nie, maar hy voel trots op homself.

			Net een gedagte kriewel in hom. Het hy regtig net aan ander se honger gedink of het hy rede gesoek om weer by die drie vroue van Vywerstraat uit te kom? Of eintlik by een spesifieke een? En dit nogal die een wat die Avenant-gesin verwoes het? En drie ander gesinne ook. Terwyl sy uiteindelik in San Diego beland het met ’n butler en ’n kok en wie weet watse personeel nog. En tans in ’n yslike, luukse huis by die see bly met ooglopend geen tekort aan geld nie.

			Vywerbaai

			Marilyn

			“Sit stil, dêmmit!” roep Anna ergerlik uit.

			“Maar jy skeur my kopvel van my skedel af!” Marilyn vryf waar Anna te hard gepluk het.

			“Nou gaan sit nog opknapper aan. My arms voel juis asof hulle nooit weer in hulle potjies gaan pas nie.” Anna sak met ’n sug in die naaste stoel neer. “Vir wat jy in die eerste plek rastahare wou hê, is in elk geval my dinges se deksel.”

			“Mý hare. My saak.” Marilyn staan op van die langbeenstoel en kry weer die bottel haaropknapper beet, spuit ’n hand vol uit en begin insmeer.

			Leah kyk op van haar tablet. “Ek weet nie van julle nie, maar ek begin dun raak. Hier staan ons heeldag en kosmaak en het nie eens self iets vir aandete nie.” 

			“Jy sal maar iets moet bedink. Ek speel mos haarkapper.” Anna klink nog norser as wat sy lyk.

			“Ons moes van Paul se ertjiesop uitgehou het. Ek het geproe, dis heerlik.”

			“Maar nou staan dit netjies gevries in die Vywervrou se vrieskas. Kan jy nie vir ons ’n vinnige pasta maak nie?” Anna staan weer op toe Marilyn haar plek op die stoel inneem.

			“Ek is flou!” Leah leun terug in haar stoel.

			Die marteling begin van nuuts af. Marilyn hou maar uit. Dit is seker haar eie skuld. 

			“En ek is besig.”

			“Wat van snackwiches?” stel Marilyn voor. 

			“Only if all else fails,” brom Leah.

			“Marilyn, ek gaan nou moet begin sny. Ek dink nie ek kan dit beter uitgekam kry nie. Leah, kry vir ons koerante om op die vloer te sit.” Sy pluk deur nog ’n klits.

			“Hei, ek is nie julle stuurjonge nie.”

			“Leah.” Skoolhoofstem.

			“Fokkit, Anna. Marilyn is reg. Jy gaan moet begin onthou ons is grootmense, nie donnerse matrieks nie.” Leah gly nietemin van die langbeenstoel af, kry ’n ou koerant en sprei dit op die vloer uit.

			“Ek hoef nie só met my matrieks te praat nie. Hulle het goeie maniere en is geleer om bedagsaam te wees.” Anna strek haar hand uit na die skêr.

			Marilyn knyp haar oë toe. Sy sal vir Anna met haar lewe vertrou, maar met haar hare?

			“Oukei, snackwiches is uit. Te min kaas en nie ’n enkele tamatie oor nie,” laat hoor Leah van die yskas se kant af net toe haar foon lui.

			“Yes?” antwoord sy en stap ’n entjie weg.

			“Jou hare het ’n effense natuurlike krul,” merk Anna op.

			“Is dit goed of sleg?” Marilyn maak steeds nie haar oë oop nie. Nie dat sy sal kan sien wat Anna aanvang nie, maar sy wil nie die hare sien val nie. 

			“Dit kan help om weg te steek waar ek droogmaak.”

			“Jy is nie veronderstel om droog te maak nie, Anna.”

			“Sê die een wat haar lokke met ’n naelskêr bygedam het.”

			Leah kom weer nader. “Dit klink wonderlik, maar hoor hier, wil jy dit nie dalk sommer nou bring nie. Ons het hoeka vergeet om vir onsself kos te maak.” Sou Leah met Mirre praat? “Dis nou as jy nie omgee dat ons daarvan gebruik nie.” Leah lag. “Ja, ons is behoorlik flou.” Sy lag weer. “Gaaf. Sien jou nou-nou.”

			Leah sit haar foon neer. “Ons is geholpe vir kos, dames.”

			Paniek stoot in Marilyn op. “Wie kom hierheen? Niemand moet my sien soos ek nou lyk nie!” 

			“Sit stil, Marilyn!” roep Anna uit.

			“Jy kan nie wegkruip tot die haarkappers eendag oopmaak nie. Jy sal die wêreld maar in die oë moet kyk soos jy lyk. Hoe ver is jy, Anna?”

			Trust Leah. Ook geen simpatie nie.

			“Amper daar. As Marilyn net verdomp wil stilsit.”

			Vir ’n hele ruk is net die geknip van die skêr hoorbaar.

			“Wie, Leah?” kners Marilyn dit uit toe sy nie meer kan stilbly nie.

			“Leah het ’n draai gaan loop.” Anna vroetel soos ’n wafferse haarkapper deur haar hare. “Ek dink dis die beste wat ek kan doen.”

			Haar kop voel so lig. Dit voel asof daar amper niks hare oor is nie. 

			“Gaan was en blaas droog dan kyk ons hoe dit lyk.” Sy haal die handdoek van Marilyn se nek af en steun toe sy die koerant optel.

			“Dankie, Anna. Baie dankie vir jou moeite. Al lyk dit hoe, dit kan nie slegter lyk as vanmiddag nie.”

			“H’m,” is al antwoord wat sy kry.

			Sy kan sommer stort en klaarkry vir die aand al verkies sy gewoonlik om dit net voor bedtyd te doen, besluit Marilyn toe sy bo kom. Dan hoef sy sommer ook nie wie ook al vir hulle kos bring te sien nie. Sy kan hoeka nie eens die spieël nou al aandurf nie. 

			Vywerbaai

			Paul

			“Wow!” roep Leah uit toe sy die deur oopmaak en die mandjie met brode by hom neem. “En jy het dit self gebak?”

			“Jip. Die bestuurder van Drieka se gastehuis het my geleer en dit was naweke my jop om te bak wanneer sy te besig is.” Hy dra die groot plastiekhouer met vissmoor deur kombuis toe.

			Anna is die laaste bietjie van iets aan die opvee, maar sit die besem neer en neem dit by hom. “Hallo, Paul. Dit ruik verruklik.”

			Nie een van hulle dra ’n masker nie, dus haal hy syne ook af. “Hallo, Anna. Hoop dit smaak vir julle ook lekker.” Van Marilyn is daar geen spoor nie.

			“Ook by Eulalie geleer?” vra Leah en haal die deksel af.

			Hy vergeet dat die hele Stellenbosch alles van mekaar weet. Die ou inwoners in elk geval. Natuurlik sal sy van Eulalie weet. “Ja, behalwe dat ek so ’n bietjie aan die resep verander het.”

			Leah kry ’n lepel uit die laai en proe. “Heerlik!” verklaar sy. “Wil jy sommer saam met ons eet?”

			Wense word wraggies nog vervul. “Graag. Ek het gehoop julle nooi my,” erken hy ruiterlik. “Ek gaan haal net die wyn wat ek ewe voorbarig saamgebring het uit die motor.”

			Leah klap haar hande in kamtige applous. “’n Man met verskuilde talente en boonop ’n wyse een. Ons is maar suinig met ons wyn noudat die inperking verleng is.”

			“Ek is nou terug.”

			Dis asof die koel wind wat opgesteek het sy kop helder maak. Wat dink hy vang hy aan? Hy mis geselskap, en om saam met Anna en Leah te eet sal ’n lekker afwisseling wees, maar hy speel met vuur wat Marilyn betref.

			Vir ’n oomblik oorweeg hy om Leah te whatsapp, te sê hy het die oond aan vergeet of iets en moet teruggaan. Na die leë huis? Weer ’n aand op sy eentjie deurbring?

			Te hel daarmee. Hy kry die twee bottels wyn uit en stap weer binnetoe. ’n Rukwind laat die voordeur agter hom toeklap voor hy kan keer.

			“Ek was nie seker of julle wit of rooi drink nie, toe bring ek maar een van elk.” Hy sit die bottels neer. Anna en Leah kyk egter nie na hom nie, hulle oë is vasgenael op ’n plek agter hom. Stadig draai hy om.

			Vir ’n oomblik herken hy haar skaars tot daardie blou oë syne ontmoet.

			Om haar in hippiejeans met gehekelde insetsels te sien, is al klaar vreemd, maar sonder haar dreadlocks is sy ’n ander wese. Die silwer hare vou in sagte golwe om haar gesig tot amper op haar skouers. Dit lyk effens happerig gesny, en dis korter aan die een kant as die ander, maar dit verleen juis ’n guitigheid aan haar voorkoms.

			“Anna! Van nou af sny jy my hare ook,” roep Leah uit. “Marilyn, dit lyk beautiful.”

			Marilyn kyk na Leah. “Wat maak hý hier?” 

			“Paul het vir ons kos gebring en eet saam.” Leah lyk ongestoord.

			“En hy het wyn ook gebring,” las Anna by. “Dit behoort jou baie gelukkig te maak.” Dis al asof daar ’n waarskuwing in Anna se stemtoon is.

			Marilyn kyk om die beurt na elkeen voor sy wegswaai.

			Paul strek sy arm uit en kry haar aan die pols beet. “Dis oukei, Marilyn. Ek sal waai.”

			“Marilyn, stop jou nonsens. Paul is ons gas. ’n Welkome een.” 

			“Anna is reg. Moenie kinderagtig wees nie, magtag,” tree Leah ook vir hom in die bres.

			Paul laat gaan haar gewrig. “Dis regtig oukei, Leah, Anna. Lekker eet.” Hy kry koers voordeur toe.

			“Marilyn,” hoor hy Anna agter hom sê. Die opdrag daarin opgesluit, is onmiskenbaar.

			“Ag fok tog, Paul, bly dan nou maar. Ons kan nie jou donnerse bewonderaarsklub teleurstel nie.”

			Hy wik en weeg voor hy terugdraai. “Ék is die bewonderaar. Leah en Anna het hulle flou gewerk en ek deel graag wat ek kan bydra.” Haar agterent. Hy gaan nié alleen by die huis sit en pieker terwyl hy ’n ander opsie het nie. “Dankie vir jou toestemming, Marilyn. Ek aanvaar die uitnodiging graag, hoe teensinnig dit ook al gerig is.”

			Marilyn gaan sit by die ontbyttoonbank en steek ’n sigaret aan, duidelik dikbek.

			Paul maak albei bottels wyn oop. “Vir wie rooi en vir wie wit?” vra hy en hoop hy klink luiters.

			“Ek en Anna drink wit. Marilyn enigeen van die twee.” Leah gee glase aan en begin een van die brode sny. Anna skep van die vissmoor in ’n bakskottel om dit op te warm.

			“Marilyn?” vra hy nadat hy twee glase wit geskink het. Haar roomkleurige bostuk versier met kant en hekelwerk het oor een skouer afgesak. Verleidelik, daardie sonbruin skouerknop. Tog lyk dit nie asof Marilyn besef hoe sexy sy lyk nie. En doelbewus kon dit beslis nie gewees het nie, sy het blykbaar nie geweet hy is op pad nie.

			“Rooi is oukei. Dankie.”

			“Is jy darem tevrede met jou nuwe haarstyl?” vra Anna terwyl sy die smoor roer. Dit wil-wil al vir hom na sarkasme klink.

			Marilyn lyk ineens berouvol. “Anna, jy het ’n wonderwerk verrig. Ek wou nog dankie sê.”

			“H’m.”

			Hy stoot die glas rooiwyn voor Marilyn in.

			“Dankie.” Die woord kom opsigtelik moeilik.

			“Plesier. En Marilyn, jou hare lyk baie mooi.” Hy lieg nie. Hy sou wat wou gee om sy vingers daardeur te trek. Dit lyk so sag.

			“Jy hoor mos dis Anna se handewerk,” bly sy steeds kortaf.

			“Waar kom jy aan die vis?’ verander Leah die onderwerp.

			“Teen regulasies in gevang. Dis kabeljou. Die eerste keer dat ek meer as een op ’n dag intrek. Lyk my die Covid-besigheid doen Moeder Aarde goed.”

			Leah knik. “Ja, ek lees daar is vir die eerste keer in wie weet hoe lank weer dolfyne en swane te sien in die kanale van Venesië.”

			Paul skud sy kop. “Ongelukkig is dit fopnuus. Maar ’n mens kan hoop.” Die cab gaan goed af.

			“Hoe so?” Leah lyk skoon teleurgesteld.

			“Die swane verskyn glo gereeld in die kanale van Burano, ’n eilandjie in die groter Venesiaanse metropool. Dis waar die foto’s blykbaar geneem is. En die dolfyne is afgeneem in ’n hawe in Sardinië. Honderde kilometers van Venesië. Dis nou volgens National Geographic.”

			“Aggenee. Wat is dit met mense en fake news?”

			“Blykbaar is daar ’n behoefte by mense om gewild te wees op sosiale media. As jou plasing sogenaamd viral gaan, laat dit die persoon goed voel oor hom- of haarself. En dit gaan viral omdat mense tydens die pandemie goeie nuus opslurp. Graag wil glo dat die pandemie ten minste goeie gevolge in ander opsigte het. Dit laat hulle voel dis darem die moeite werd om te ly as daar positiewe konsekwensies ook is.”

			“Met ander woorde, jy lieg op Twitter om likes te kry en het vrede met die res solank jy belangrik voel.” Anna skud haar kop. “Sosiale media is ’n euwel.”

			“Is g’n. Facebook kikker baie eensame mense se lewe op.” Leah haal botter uit die yskas.

			“En laat nog meer mense miserabel voel omdat almal so gelukkig lyk terwyl hulle nie is nie,” bly Anna ferm.

			“Sê jy wat ’n Facebook-blad vir jou skool het waar jy met jou leerlinge se prestasies spog,” grinnik Leah.

			“Blote bemarking. Ek gebruik dit nie in my persoonlike hoedanigheid nie. Marilyn, wil jy nie asseblief vir ons die tafel dek nie? Ek sien jy het klaar gerook.”

			Marilyn staan vinnig op, asof sy nie kan wag om uit die kombuis te kom nie.

			Op pad uit draai sy om. “Gewone borde of haal ek die Richard Ginori-porselein uit vir Sy Majesteit?”

			Anna kyk vir ’n oomblik plafon toe voor sy Marilyn se blik weer ontmoet. “Ja, goeie plan. Richard Ginori sal gepas wees. En gebruik die silwereetgerei ook terwyl ons nou uithang.”

			“En die damastafeldoek en -servette, neem ek aan?” laat Marilyn haar nie heeltemal koudsit nie.

			“Solank jy dit stryk nadat dit gewas is.”

			Marilyn blaas die aftog met ’n laaste giftige kyk in Anna se rigting.

			As hy dit nie mis het nie, begin die grendeltyd aan die drie skawe.

		

	
		
			Drie en dertig

			2020

			Vrydag 17 April

			Vywerbaai

			Marilyn

			Hemel, sy het net haar wenkbroue ingekleur en lipglans aangesit. Sy moet soos ’n bleek spook lyk met hierdie silwer kop. Maar om nou blosser en maskara te gaan aansit, sal te opsigtelik wees. Hoekom moes Paul nou juis hier aankom wanneer sy op haar weerloosste voel?

			Anna se poging was nou wel verbasend suksesvol, maar sy moet gewoond raak aan die heelwat korter styl. Sy het haar hele lewe lank nog lang hare gehad. Blonde hare. Die dreadlocks het die ergste grys nou al vir twee jaar verbloem. Die silwer is ’n helse onaangename verrassing.

			Marilyn ruk die buffet se laai oop. Nee, sy stryk waaragtig nie die damas nie. Dis ’n pes. In stede daarvan haal sy ’n wit-op-wit geborduurde tafeldoek en servette uit wat sy in Madeira gekoop het. 

			Sy weet Anna was net so sarkasties soos sy, maar sy dek steeds die tafel met antieke silwereetgerei wat sy in Londen raakgeloop het en die Richard Ginori-eetstel wat Gerald vir haar uit Italië saamgebring het. ’n Volle stel met twaalf van alles in Ginori se Il Viaggio di Nettuno-reeks. Neptune’s journey, beteken die Italiaans glo. Die stel is dan ook seeblou met ’n skulpafdruk in die middel en ’n groen Griekse randpatroon, afgewerk met ’n fyn goue randjie. Die porselein is so dun, mens kan amper daardeur sien. Gerald was nooit suinig met sy geskenke nie. Bless his adulterous heart.

			In die middel van die tafel sit sy die Baccarat Enfant Candelabra en druk twee gewone wit kerse daarin. Daarnaas sit sy ’n Lalique-vasie en trek een van die pienk rose uit die gerf wat in die woonkamer staan, sny die steel korter met een van die messe en druk die roos in die vasie.

			Nog net die wynglase. Sy kies die Bohemia-kristal uit Tsjeggië wat met die hand geslyp is en ook ’n dun goue randjie het.

			Sy kyk op toe Anna verbygestap kom, seker op pad badkamer toe.

			“Marilyn? Wat vang jy aan?”

			“Dek vir Sy Majesteit.”

			“Dis net vissmoor en brood, magtig.”

			“Ja, maar dis gemaak deur Sy Koninklike Hoogheid, onthou.”

			Anna skud haar kop. “Jou moedswilligheid gaan nog jou ondergang wees.”

			“Ek dog die eer kom rook en drink toe.”

			“Dog het ’n veer geplant en gedink daar kom ’n hoender op. As jy nog ’n sigaret voor ete wil rook, moet jy wikkel. Ek loop net ’n draai en dan is ons reg.”

			“Dankie vir die waarskuwing.” Met gemaakte nonchalance stap sy weer die kombuis binne, gaan sit in haar gewone hoek en steek ’n sigaret aan. Haar wynglas is weer gevul, sien sy. ’n Heerlike cabernet, moet sy erken.

			“Ek verstaan jy is deel van die Vywervrou-bistro en -kunswinkel?”

			Sy knik. Dapper van Paul om te wil geselsies maak, maar sy gaan nie eens probeer ordentlik wees nie.

			“Ek neem aan jy is nie die kok nie.” Sy glimlag is sardonies.

			Leah smoor ’n laggie.

			“Nee, ek is die kelnerin.” Dit glip net uit.

			“’n Edele beroep.” 

			Die vent tart haar jouwaarlikwaar uit. “Seker nie heeltemal so edel soos professorskap nie, maar dit hou brood op die tafel.”

			“Nou toe, druk dood, Marilyn.” Anna kom binnegestap en tel die houtplank met die snye brood met die een hand op en die botterpot met die ander. 

			“Not on your Nelly. Elkeen is kosbaar. Gaan julle solank deur en skep op. Ek is nou daar.”

			“Nes jy wil. Leah bring die smoor. Paul bring die wyn. Ek sien Marilyn het skoon glase op die tafel gesit.”

			Sy wens die sigaret was twee keer so lank, maar uiteindelik moet sy maar deurstap eetkamer toe. Iemand het die kerse aangesteek en die ligte gedemp.

			Paul sit aan die hoof van die tafel soos ’n pater familias. Hy kom orent toe sy instap en wag dat sy gaan sit voor hy ook weer plaasneem.

			“Die tafel lyk pragtig. Heeltemal te deftig vir die eenvoudige maal, maar dankie vir jou moeite.” Hy klink amper opreg.

			Marilyn knik net.

			“Kelnerinne hier op Vywerbaai moet aansienlik meer verdien as wat ’n mens sou vermoed.” Hy lig die glas. “Tsjeggiese kristal, as ek dit nie mis het nie?”

			“Dit was ’n geskenk.”

			“En dis toe waaragtig Richard Ginori-porselein.”

			“Dis ongeskik om onder die bord te loer. En ja, dis soliede silwereetgerei ook. Alles geskenke.” Sy prop ’n groot hap kos in haar mond.

			“Die huis feitlik reg op die strand seker ook?”

			Sy knik. Kan Leah of Anna nie donnerswil hulle monde oopmaak en oor iets anders gesels nie? Maar nee, sit net daar en smul en smile.

			“Wonderlike vriende wat jou sulke duur geskenke gee.”

			Marilyn kou klaar en kyk Paul in die oë. “Dis die voordeel daarvan om ’n verskeidenheid ryk lovers te hê.”

			Leah proes. Anna se oë rek.

			Paul kyk haar onverstoord aan. “O, ek het aangeneem jy het dalk met jou afpersing volgehou. Net ander slagoffers gekry.”

			Sy stik amper. “My wat?”

			“Paul?” Anna kyk hom met ’n frons aan.

			Paul

			Hy besef dadelik hy het te ver gegaan. Wat het in hom gevaar?

			Die oomblik toe hy besef het dit was nie ’n gespot oor die Ginori-porselein nie, dat dit die real McCoy is en die glase herken het vir wat dit is, het daar net ineens ’n koue woede deur hom gesied en daardie rooi waas weer voor hom opgeslaan.

			Hier sit Maria Marais in uiterste weelde terwyl sy pa ...

			Hy staan op. “Ek is bitter jammer. Ek vra onvoorwaardelik om verskoning. Ek dink dit sal beter wees as ek nou gaan. Verskoon my, asseblief.”

			Hy is amper by die deur toe ’n hand hom aan die arm beetkry.

			“Wat de donner bedoel jy met afpersing?” Marilyn se oë is donker van woede.

			“Ek was buite orde. Ek het om verskoning gevra.”

			“Jy kan nie net so iets kwytraak en waai nie. Ek wil weet wat jy bedoel het.”

			“Marilyn, wat Awie jou aangedoen het, is onvergeeflik. En op ’n manier verstaan ek beter noudat ek weet jy het jou kind toe nie afgeteken nie, maar om my pa en sy vrou se lewe te verwoes is onverskoonbaar. Hulle het dit waaragtig nie verdien nie.”

			“My fok, Paul, waarvan praat jy? Ek was nooit eens weer in Potch nie. Ek het met jou pa en stiefma niks te doen gehad nie.”

			“En seker ook nie met Gideon se ouers of Fred s’n of Doepie s’n nie?”

			“Nee, ek het nie. Dink jy vir een oomblik ek wou enigiets met my verkragters te doen gehad het?”

			Hy kyk haar stil aan. Trane is aan die opwel in haar oë. Haar wange is pienk van ontsteltenis, haar hand steeds ’n klamp op sy arm.

			“Wel, hulle is almal afgepers. Jare lank. My stiefma is finansieel geruïneer, my pa ook. Hulle het uiteindelik geskei. Ses jaar ná die egskeiding is my pa aan ’n hartaanval dood. Awie was teen daardie tyd ’n onrehabiliteerbare alkoholis en het homself ’n jaar ná my pa se dood in sy dronkenskap in ’n motorongeluk afgeskryf. Nog ’n jaar later is Melinda aan ’n beroerte dood.

			“Met die ander het dit skaars beter gegaan. Fred se ouers is ook geskei. Hy het ’n washout geword en is steeds een. Doepie-hulle het hulle plaas verloor. Sy ouers woon in ’n ouetehuis en hy werk in ’n koöperasie. Gideon se ouers het hom net met die grootste moeite op universiteit gehou. Gideon self ly aan depressie. Selfs nadat die afpersing opgehou het, lê daar dus steeds ’n pad van verwoesting agter jou.”

			“Wanneer het dit opgehou?” Haar stem is so hees dat hy haar amper nie kan hoor nie.

			“Asof jy nie weet nie.”

			“Antwoord my vraag, Paul. Wanneer?”

			“Dertig jaar gelede, maar daardie dertien jaar terwyl dit aangegaan het, was genoeg om die skade te doen.”

			“Alles oukei hier?” Leah kom aangestap.

			Marilyn se hand verloor sy greep.

			“Marilyn?” vra Leah, haar kommer duidelik hoorbaar.

			Marilyn knik.

			“Oukei, Paul, ek dink jy moet nou maar regtig liewer gaan.”

			Hy knik ook. “Weer eens jammer ek het julle aand bederf. Nag, Leah. Nag, Marilyn. Groete vir Anna.”

			Marilyn

			“Wat de hel het hier gebeur?” vra Leah ontstig. 

			Marilyn skud net haar kop en stap op lam bene saam met Leah terug eetkamer toe. Awie dood? En Paul neem haar kwalik daarvoor? Vir alles?

			Anna het reeds die kerse doodgeblaas, die ligte verhelder en die borde afgedra.

			Leah skink uit haar eie vir Marilyn nog wyn en stoot haar pakkie sigarette nader. “Wat het Paul laat verander in ’n bleddie ... Ek weet nie wat om dit te noem nie. Wraakengel?”

			Soos ’n robot steek Marilyn ’n sigaret aan en vat ’n sluk wyn. “Ek weet nie. Of liewer, ek het nie geweet nie. Nee, ek ... Dalk ... Nee. Miskien ....”

			Leah sug. “Great, nou weet ons ook presies wat aangaan.”

			“Gee kans, Leah.” Anna lyk besorg.

			Sy voel soos Simson. Asof die verlies van haar dreadlocks haar weerloos gemaak het teen ’n onverwagte aanval. Maar is dit moontlik dat ... Dertig jaar gelede, dus 1990. Fynn het daardie jaar twaalf geword. Sy was ... Vir ’n oomblik kan sy nie onthou waar sy was nie. Maar dit was voor sy Pretoria toe getrek het.

			Dit voel asof die mannetjie wat die lêers in haar geheue moet liasseer, in die cabernet versuip het. Sy kan weinig ander inligting as daardie paar rigtingwysers daar vind.

			Marilyn skud haar kop wat so lig voel. Sy druk haar amper ongerookte sigaret dood en skuif die wyn weg voor sy opstaan.

			“Ek ... ek sien julle môre.”

			“Marilyn?” 

			“Gee haar ruimte, Leah.” Anna se stem kom van ver af. “Nag, Marilyn. Roep ons as jy voel dis nodig, oukei? Maak nie saak watter tyd van die nag nie.”

			Marilyn draai terug. “Dankie. Dankie vir alles. Ons praat môre. Moet net ...” Sy vlug behoorlik met die trap op.

			Suiderbaai

			Paul

			Asof die aand nie genoeg van ’n fokop was nie, keer die polisie hom voor by die ingang na Suiderbaai.

			Hy herken Bruintjies toe dié nadergestap kom. Hy laat die venster gedwee oopgly, onthou te laat hy het nie sy masker op nie. Hy voel-voel langs hom, maar hy moes die dêm ding in Marilyn se kombuis vergeet het.

			“Ek dag dis Professor se kar. Professor weet mos Professor mag nie.”

			Die gelui van Paul se foon onderbreek hom. Leah, sien Paul en druk dood. “Ek is jammer, Konstabel, ek het net gaan kos aflaai by mense wat dit onder die minder bevoorregtes versprei.”

			“Dié tyd van die aand?” Bruintjies kyk hom skepties aan. Sy masker het afgesak en bedek skaars sy mond. “En buitendien ...”

			“Konstabel, ek is regtig jammer. Ek weet ek oortree die regulasies, maar ek moes dit vanaand doen sodat die mense die kos môre vroeg na die verspreidingspunt kan neem.”

			Bruintjies weifel. “Kyk, Professor het selfs nou die dag verstaan dat ons ons werk moet doen. Die wet is die wet.”

			“Ek belowe ek sal nie weer nie.”

			Bruintjies leun nader. Te naby na Paul se smaak. “Nou maar goed. Maar volgende keer sal ek Professor nie weer daarmee kan laat wegkom nie, nè.”

			“Dankie, Konstabel. Baie dankie. Daar sal nie ’n volgende keer wees nie.”

			“Lekker aand dan, Professor.”

			“Vir jou ook, Konstabel.” Met ’n sug van verligting trek hy weg.

			Hy het pas die donker huis oopgesluit, toe sy foon weer lui. Weer Leah, sien hy. Sy eerste instink is om nie te antwoord nie, maar dan doen hy dit tog.

			“Wat de hel het vanaand hier gebeur?” Leah is siedend kwaad. Dit kan hy duidelik hoor.

			“Ek is j...”

			“As jy weer gaan sê jy is jammer, kry ek ’n toeval. Wat is jou case?”

			Hy sug diep. “Maria, of Marilyn soos julle haar ken, het die ouers van die mans wat haar ... te na gekom het vir dertien jaar afgepers tot hulle niks oorgehad het nie. Onder andere my pa en stiefma. En daar sit sy nou omring van besittings wat selfs die sogenaamde Stellenbosch-adel haar sal beny. Ek het net kop verloor.”

			“My fok, Paul. Sy is sewe jaar gelede getroud met ’n movie-mogul – of iets soortgelyks in elk geval. Ja, sy het met haar gat in die botter geval finansieel gesproke, maar twee jaar gelede het sy teruggekom Suid-Afrika toe van San Diego af en is daarna geskei. Al die weeldeartikels kom uit haar huwelik. Voor dit was sy tagtig persent van die tyd down and out. Waar sou sy mense afgepers het? En let wel, sy is nie ‘te na gekom’ soos jy dit so eufemisties stel nie. Sy is gefokkenrape. Deur jou broer. En dit het ek, vir wie sy al donkiejare ken, eers uitgevind nadat sy baie onlangs ’n soort meltdown gehad het.”

			“Dan het sy seker nog net nie by die deel van haar storie gekom oor hoe sy die lewens van mans wat haar inderdaad gerape het se ouers vernietig het nie.”

			“Wat bedoel jy mans – meervoud?”

			O, hel. Hy het aanvaar sy ken die hele storie. 

			“Vra haar as jy regtig wil weet. Nag, Leah.” Hy druk dood en skakel die foon af. Hy kan net nie nou verdere beskuldigings en verwyte hanteer nie. Sy gewete pla hom genoeg.

			Hoekom het hy sy pa saam met Melinda afgeskryf nadat hy weg is van Potch af? Ja, Melinda het hom die huis verbied en sy pa het net koponderstebo bly staan, maar hulle was steeds die twee mense wat hom grootgemaak het. Hy kon ’n poging aangewend het om weer kontak te maak nadat die gemoedere bedaar het. 

			Eers op sy pa se begrafnis het hy by Awie, so dronk soos ’n spook, gehoor wat aangaan. Dat hulle niks gaan erf nie, want hulle pa en Melinda is leeggesuig deur Maria wat gedreig het om Awie van verkragting te laat aankla as hulle nie opdok nie. Vir dertien jaar lank. En hulle het nooit daarvan herstel nie.

			“Wat van die ander?” wou hy weet.

			Met groot omslagtigheid het Awie vertel hoe sy elkeen van haar verkragters afgepers het en dat die ouers die eintlike slagoffers was.

			Aanvanklik wou hy dit nie glo nie, tot hy een ná die ander opgespoor het. Awie het vir een keer in sy lewe nie gelieg nie.

			Hy en Awie kon nooit weer daaroor praat nie. Teen daardie tyd was hy reeds dood. 

			Vir jare het hy Maria met ’n fel haat gehaat. En toe kom sy die apteek binne en toe ... Toe begin Maria se magiese kragte, nes destyds, weer op hom inwerk. Raak hy verlore in vergete verlangens en emosies – al is die vrou wat nou as Marilyn bekendstaan niemand anders as sy pa se afperser en skuldig aan sy ongelukkige laaste jare en vroeë dood nie.

			Hoe is dit moontlik?

			Vywerbaai

			Marilyn

			Sy lê op haar rug en staar in die donkerte na die plafon, probeer haar geheue orden. 

			Gwen kon dit nie gewees het nie. 

			Ná Gordonsbaai was daar Observatory. Fynn ’n baba, later ’n kleuter. Sy het drie jaar in die woonstel gebly. Toe sy werk gekry het as ’n sekretaresse vir ’n prokureursfirma, het ’n buurvrou bedags na Fynn omgesien. Dit bring haar tot by 1982 toe sy en Rick getroud is – sy, omdat sy gedink het Fynn sal daarby baat; Rick, omdat hy gedink het sy sal uiteindelik tog vir hom kon lief word en oor haar afkeer van seks kom.

			Toe hy ná nog drie jaar besef het dit gaan nie gebeur nie, het hy nie meer kans gesien om aan te hou probeer nie en vir haar die huis en ’n goeie motor gegee as deel van die meer as billike skikking. Dit was in 1985. Die jaar toe sy weer moes begin werk en sy Leah ontmoet het toe dié by dieselfde prokureursfirma aangesluit het.

			Kon dit Rick gewees het? Is dit hoekom hy gesê het sy kan tuisbly en net ma wees vir Fynn as hulle trou? Maar nee, hy was uit haar lewe vyf jaar voordat die afpersing volgens Paul opgehou het. Buitendien, sy het hom nooit van die verkragting vertel nie. Net Gwen het daarvan geweet.

			Ineens gaan daar vir haar ’n lig op.

			1979

			Donderdag 15 Maart

			Observatory

			Marilyn

			Sy druk die wekker met ’n kreun dood, maar die gelui duur voort. Haar foon, besef sy. Sy struikel deur die mis uit haar bed en slingerloop na die foon in die woonvertrekkie. 

			“Marilyn.”

			“Darling, ek het moeilikheid. Ek het te gou mak geword. Die polisie het vir my ’n trap gestel. Hulle voer tans ’n klopjag uit. In die chaos van gaste wat wakker gemaak word, kon ek gelukkig uitglip en in my kar spring.”

			“Waar is jy nou?” vra Marilyn nog deur die wind.

			“By die tiekieboks ’n entjie van die hawe af. Hou die cake tin vir my reg. Ek ... Oh fuckit! They’re coming. Shit! Listen, it will take a while to get to you. I’ll have to take Clarence Drive if I want to get away.”

			“Maar dis mos ’n verskriklike ompad?”

			“Ek weet, but they’ve blocked the other directions. Apparently they don’t expect me to go the Kleinmond-Grabouw way, maar dis net ’n kwessie van tyd voor hulle Clarence ook afsper. Fuck! It must be about hundred and sixty k’s to your place! With passes in between. Never mind. Expect me in about two, two and a half hours. I’ll only be able to grab the tin and run. Keep it ready!”

			“Maar ...” Die foon klik dood in haar oor.

			In haar kamer begin Fynn huil. Dis amper sy voedingstyd.

			Teen die tyd dat hy weer slaap, is daar nog meer as ’n uur oor om te wag en is sy wawyd wakker. Teen sesuur, halfsewe wanneer Gwen hier behoort te wees, sal sy in elk geval moet begin regmaak vir werk. Sy kan net so wel nou gaan stort. By die kantoor sal die gebrek aan slaap haar inhaal, maar netnou raak sy wel weer aan die slaap as sy gaan lê en vertraag sy dalk vir Gwen. 

			Maar wat is Gwen se plan? Hoe gaan sy die polisie bly ontduik? Waarheen kan sy gaan? Sy sal mos tog uiteindelik opgespoor word?

			Ná haar stort maak Marilyn vir haar koffie en ontbyt. Nog ’n halfuur voor Gwen hier behoort te wees. Sy skakel die radio saggies aan, gaan haal die koekblik uit die wegsteekplek, sit dit gereed op die tafeltjie naaste aan die deur en maak vir haar nog koffie terwyl sy radio luister.

			Halfsewe begin sy Fynn se formulemelk aanmaak vir sy voedingstye by tannie Poppie wat hom bedags oppas. Teen seweuur is sy vrek bekommerd. Sy moet Fynn halfagt by tannie Poppie hê as sy agtuur wil werk toe ry om halfnege daar te wees.

			En sê nou Gwen kom hier aan terwyl sy Fynn na die woonstel twee deure van haar af neem? Dit neem altyd ’n rukkie om hom weer rustig te kry. 

			Sy draai die radio effens harder om die nuus te luister. Hopelik trek dit haar aandag effens af. Daniel Kirstein lewer in ’n ernstige stem verslag oor iets in Soweto, maar hy kan nie haar aandag hou nie. Sy kyk vir die hoeveelste keer op haar horlosie.

			Waar sou Gwen nou trek? Dis nou as sy wel weggekom het. Sy moes liewer dadelik gery het, later gebel het. Verder van die huis af. Sy het verbouereerd geklink. Miskien het dit haar oordeel ondermyn. Maar hoe dink sy gaan sy hiermee wegkom? Een of ander tyd sal sy tog weer na haar huis toe moet gaan?

			Die verandering in stemtoon trek weer haar aandag na Daniel Kirstein.

			“... so pas berig ontvang van ’n gru-motorongeluk tussen Gordonsbaai en Rooiels in die Kaap. Die botsing het in die vroeë oggendure plaasgevind. Twee lede van die SAP is ernstig beseer in hul patrolliemotor en die bestuurder van die ander motor is in die ambulans op pad na die hospitaal oorlede. Die name van die oorledene en beseerdes word weerhou tot die naasbestaandes in kennis gestel is. Bly ingeskakel vir ...”

			Clarence Drive. Daardie allermooiste kronkelpas langs die kuslyn tussen Gordonsbaai en Rooiels. Vroeë oggendure. Polisie betrokke. Gwen wat nie opdaag nie.

			In ’n dwaal bel sy kantoor toe om te sê sy kan nie vandag kom werk nie. Sy neem Fynn na tannie Poppie toe. Wag nie eens tot hy rustig is nie. Gaan terug woonstel toe. Bel Rick by die garage wat net ’n paar kilometer van Gwen se huis is. 

			In verdwaasde stilte luister sy hoe hy bevestig dat dit Gwen is. Die polisie het haar agternagejaag. Daar was ’n klein rotsstorting teen die hang van die berg soos gereeld gebeur. In die donker moes Gwen dit te laat gesien het. Sy het beheer oor haar motor verloor toe sy daarvoor probeer uitswaai het. Die patrolliemotor het dieselfde oorgekom, maar hulle is net-net nie met die krans af nie. Hy weet van alles, want die baas van die garage waar Rick werk, was een van die gaste wat by Camelot gearresteer is. Hy was daar saam met ’n bruin meisie. Hulle ontmoet mekaar al twee jaar lank elke Woensdag om ’n nag by Camelot deur te bring. Sal seker tronkstraf kry en sy vrou gaan hom gewis skei.

			2020

			Saterdag 18 April

			Vywerbaai

			Marilyn

			Dis al lank ná middernag, sien Marilyn toe sy op haar wekker kyk. Sy draai op haar sy en trek haar lyf in ’n fetusposisie. 

			Die weke ná Gwen se dood is troebel in haar geheue. Sy weet sy het in ’n stadium weer begin werk. Dat Leah haar baie simpatiekgesind was. Rick het naweke gereeld kom kuier en haar op datum gehou van verwikkelinge aangaande sy baas. Haar ook probeer troos oor Gwen. Dikwels vir Fynn na ’n parkie toe geneem as dié moeilik was sodat sy kon slaap. 

			Net ’n paar ander dinge staan uit van daardie tydperk. Die dag toe Gwen se prokureur haar ingeroep het. Gesê het Gwen het alles wat sy besit aan haar bemaak, maar ongelukkig is dit ’n insolvente boedel. Die huis het nie aan Gwen behoort nie. Sy het dit gemeubileerd gehuur van ’n Sweedse sakeman wat terug is na sy geboorteland toe. Haar motor is uiteraard afgeskryf. Dit was nie verseker nie. Sy het ’n paar stukke goeie juweliersware gehad, maar daar is baie skuld om te delg, veral agterstallige huur, en alles van waarde wat aan Gwen behoort het, sal verkoop moet word om dit te delg.

			Haar testament bepaal verder dat sy privaat veras moet word en dat geen gedenkdiens gehou moet word nie aangesien van haar beste vriende nie toegelaat sal word nie. Die as moet in die see waarop Camelot uitkyk, gestrooi word.

			Daar was dus geen begrafnis nie. Niks nie. Sy het Gwen se as gaan haal toe die begrafnisondernemers haar laat weet het dis gereed en eers dae daarna een besondere mooi aand die korrels grint wat Gwen was, oor die see laat stuif.

			Toe eers het sy die koekblik weer uit die wegsteekplek gaan haal. Haar gewete het haar aangesê sy behoort dit vir Gwen se prokureur te gee, maar haar oorlewingsinstink het haar gekeer.

			Sy het die blik oopgemaak en die inhoud van Gwen se piggybank getel. Dit het net oor die drieduisend rand opgelewer. Vir haar ’n enorme bedrag destyds. Onderin was daar ’n verdere verrassing.

			’n Oopgeskeurde koevert geadresseer aan Gwen. Binne-in was ’n brief in haar ma se handskrif asook een in ’n ander handskrif in nog ’n koevert. Daar was ’n Nederlandse seël op.

			Beelde van haar ma, van Geerts, van die briewe, begin voor Marilyn se oë warrel toe die slaap uiteindelik kom.

		

	
		
			Vier en dertig

			2020

			Saterdag 18 April

			Suiderbaai

			Paul

			Hy onthou daardie dag op die lughawe, sewe jaar gelede, soos gister. Nee, nie die hele dag nie. Net vanaf daardie oomblik toe hy Maria sien staan het langs die Amerikaner wat luidrugtig oor iets gekla het, tot hy en Drieka op die vliegtuig was.

			Paul onthou die man was baie ouer as Maria, maar al sou hy oor hom val, sou hy hom nooit daarna herken het nie. Sy volle aandag was op Maria toegespits.

			Haar toffieblonde hare, deurspek van ligter blonde sonstrepies, het perfek gesny om haar perfek gegrimeerde gesig gevou en oor haar skouers getuimel. 

			Hy het tot stilstand geruk. Drieka se uitroep toe die rolstoel te vinnig stop, het hy skaars gehoor, maar dit moes Maria se aandag getrek het. Haar oë het wyd gerek voor sy breed begin glimlag het. Sy het die Amerikaner se hand gelos, na hom en Drieka toe beweeg.

			“Paul!” het sy uitgeroep.

			In ’n oogwink het hy die opvallendste aspekte ingeneem. Die eksotiese rok wat net uit ’n baie duur boetiek kon gekom het. Die Rolex aan haar linkerarm. Die knoets van ’n diamant aan haar ringvinger. 

			Voor hom het sy vasgesteek. “Dis ’n verrassing!” 

			Onmiddellik het hy gevoel hoe hy week word. Hoe daardie iets wat sy uitstraal, daardie iets waarvoor hy so ontvanklik is, hom weer in sy greep vastrek. 

			Tot hy onthou van sy pa. Van Melinda. Van die ander.

			Hy het haar net ’n minagtende kyk gegee en Drieka se rolstoel weer in die rigting van die toegangsbeheer na die internasionale vertreksaal begin stoot. Botsende emosies het in hom geklots soos seestrome wat uit verskillende rigtings bymekaarkom. Die sterkste was die kulminasie van jare se bitterheid oor wat sy aan sy ouers en die ander s’n gedoen het. Maar daar was ook die weekheid, en daaroor het hy homself verfoei.

			Saggrys spring op die tafel en stippel sy behoefte aan ’n vryfie al spinnende uit.

			Paul gehoorsaam, maar sy gedagtes is nie by die kat nie.

			As Marilyn werklik nie deel was van die afpersing nie – wat hy nie kan sien moontlik is nie – moes sy optrede vir haar raaiselagtig gewees het. Toe en sedertdien.

			Maar as dit nie sy was nie, wie sou daarby gebaat het? Het hy haar dalk al die jare ongeregverdig vervloek? Nee, kan nie wees nie. Toe hy sy pa se huis gaan opruim het nadat Awie gevat het wat hy wou, het hy sy pa se bankstate onder oë gehad. Van die telegramme waarin sy pa afgepers is, was nog in sy lessenaarlaai. Die naam onderaan was onteenseglik Maria Marais.

			Is dit hoekom Maria Marais nou as Marilyn Murray bekendstaan? Sodat sy nie nagespoor kon word nie?

			Vywerbaai

			Marilyn

			Leah en Anna is gelukkig nog nie op toe Marilyn afstap en die motorhuis binnegaan nie. Sy skakel die lig aan en trek die deur agter haar toe.

			Sy moet lank soek voor sy Gwen se koekblik in een van die onuitgepakte bokse opspoor wat sy nog van San Diego laat aanstuur het. Al die jare het die blik waarin sy allerhande sentimentele goed bewaar het, saam met haar getrek. Waarom, weet sy nie. 

			Sy sif deur ou foto’s, briewe van verskillende mense uit die dae toe mense nog briewe geskryf het, vergeelde koerantuitknipsels, ou paspoorte, ’n oorbel sonder maat, die eerste melktand wat Fynn gewissel het en wat nog. Haar ma se brief en Geerts s’n – steeds in die oorspronklike koeverte – is heel onder in saam met die posspaarbankboekie.

			Haar ma se brief is al voos oop en toe gevou, maar die skrif is nog duidelik leesbaar al lyk dit bewerig. Dit begin met My dearest Gwen. In die eerste paragrawe vra sy hoe Gwen met haar projek vorder en erken daarna dat dinge tuis beroerd gaan.

			Gwen was klaarblyklik toe alreeds ingelig oor die swangerskap, maar Marilyn twyfel of Margaret geweet het wat presies Gwen se projek behels.

			Margaret skryf dat sy verskriklik skuldig voel oor hoe Maria deur haar pa, en by implikasie haarself, behandel is. Dat sy neerslagtig is en skaars haar aandag by haar werk kan bepaal. Dat sy haar doodbekommer oor Maria se welsyn, maar ook oor Joost s’n.

			Daarna volg die deel wat Marilyn tot in haar siel geskok het. Die een waarin Margaret sê dis egter tog beter dat Maria uit die huis is. Dat Joost erken het hy is in ’n ernstige geloofstryd gewikkel omdat hy lyflike begeerte na sy eie dogter ervaar sedert sy sestien was. Dat dit is waarom hy so streng met Maria was. Hy kon nie die gedagte verduur dat enige jong man na Maria kyk nie. Hy het geglo hulle koester ieder en elk dieselfde begeertes as hy. Hy het geglo Gideon van Rensburg is die enigste wat sy drange sou kon bedwing en glo dit steeds. Hy is immers ’n diaken in die studentekerk. Dis asof Joost Gideon gesien het as ’n buffer tussen Maria en sy nie-so-vaderlike begeertes.

			Margaret herhaal telkens dat dinge nie so kan aangaan nie. Dat sy voel asof sy van haar verstand af raak.

			In die laaste paragraaf sê sy dat sy die brief insluit van die man wat Maria van verdere kwaad gered het. Hy wil graag vir Maria help, al is dit net moed inpraat. Sy stuur dit vir Gwen aan, ingeval sy kontak met Maria wil maak. Sy self het nie die moed om met haar dogter in aanraking te kom nie.

			Sy sluit die brief af met: Pray for me, my dearest sister. And if you have it in your heart, pray for Joost too. His suffering must be unbearable. Love, Margaret.

			Selfs nou, meer as vier dekades later, begryp sy steeds nie dat Joost vir Margaret altyd belangriker as haar dogter was nie. Dat sy hom jammer gekry het oor sy teennatuurlike gevoelens vir sy dogter. Dat sy hom meer simpatiek gesind was as vir Maria.

			Die datum van die posstempel is nou nie meer leesbaar nie, maar destyds het sy gesien dit is gepos tien dae voor Margaret Potch-dam ingestap en ’n einde aan haar lewe gemaak het.

			Gwen het in ’n stadium vir haar gesê dat sy ná Margaret se dood weke lank rondgebel het om die tehuis op te spoor. Al wat sy geweet het, is dat Maria na ’n tehuis in die Vrystaat gestuur is. En toe sy by die regte plek uitgekom het, het sy die volgende dag in haar kar geklim en daarheen gery.

			Marilyn vou die brief met ’n sug toe. Sy moes dit nie weer gelees het nie. Nie weer gaan staan en karring het aan ’n wond wat nooit genees het nie. Dis in elk geval Geerts se brief wat nou van belang is.

			Sy het eers later verstaan waarom Gwen nie daardie brief vir haar gegee het nie. Gwen het geweet haar protégé sal wil weet hoe sy daaraan kom. Sal besef dit moes van Margaret af gekom het aangesien dit aan die Potch-adres geadresseer was. Sou wou weet wat in haar ma se brief staan. En Gwen was wys genoeg om dit eerder van haar te weerhou.

			Geerts se brief is besaai van die Nederlandse woorde en spelling, maar dis nie moeilik om te volg nie. Hy het geweldig naberou dat hy nie haar verkragters aan die polisie uitgelewer het nie, dat hy hom laat ompraat het omdat hy gedink het Paul verstaan die situasie beter as hy wat net Nederland ken.

			Hy wens hy kon die wetters laat boet, maar dis nou vir hom belangriker om haar te probeer ondersteun. Hy vra uit hoe dit met haar gaan, of sy goed versorg is. Hy lig haar in oor wat met hom gebeur het sedert hy van die kampus af weg is. Dat hy in Utrecht woon en getroud is – nogal met ’n Afrikaanse meisie – en dat dié hom help om oor sy selfverwyt te kom. Hom moed inpraat wanneer hy terneergedruk voel. 

			Sy was nie seker of hy steeds by die adres agter op die koevert was nie, maar het ’n ruk ná sy die brief ontdek het ’n lang brief teruggeskryf. Vertel van die tehuis, van Gwen, van haar ma, van Fynn. Dat sy werk gekry het, maar die betaling is maar min. Dat sy die meevaller van Gwen gekry het, maar dat dit nie vir ewig sal hou nie al kom dit nou baie handig te pas. Sy het daarmee vir Fynn ’n paar noodsaaklikhede asook ’n stootwaentjie gekoop, maar sal verder versigtig daarmee te werk gaan en hoop sy kry ’n werk met beter besoldiging.

			Weke later het sy ’n lugposbrief van Geerts gekry waarin hy haar onder meer vir haar bankrekeningnommer gevra het. Hy wil graag ’n klein bydrae vir haar telegrafeer om haar te help, maar veral omdat dit hom net soveel beter sal laat voel.

			Sy het dadelik geskryf sy waardeer dit, maar dis nie nodig nie. In sy volgende brief het hy aangedring, weer op grond daarvan dat dit hom beter sal laat voel. Uiteindelik het sy vir hom die nommer van haar posspaarbankboekie gestuur – nog in die naam van M. Marais.

			Daarna het sy elke maand ’n inbetaling ontvang – soms meer, soms minder – maar nie een van die briewe wat sy vir Geerts gestuur het om dankie te sê, is ooit beantwoord nie.

			Ook nie die brief waarin sy hom meegedeel het sy gaan met Rick trou en sy is nou relatief oukei nie. Die bedrae het bly inkom. Bedrae waarvan sy die helfte weggesit het vir Fynn se toekoms.

			Marilyn skud haar kop. Maar as dit afpersgeld was wat hy na haar toe gekanaliseer het, hoe is dit moontlik dat daardie bedrae families finansieel kon ruïneer? Dit was baie handig en het haar lewe heelwat makliker gemaak, maar dit was nie naastenby genoeg om die vier gesinne finansieel te ruïneer nie.

			Sou Geerts dalk die room afgeskep het? Sy toekoms het immers ook, ná hy weg is uit Potch, anders daar uitgesien as wat hy beplan het. Hy kon nie sy MSc op die PUK klaarmaak nie, maar het wel werk gekry in die botaniese tuin in Utrecht. Dit het hy in sy tweede brief geskryf. 

			Die hele ding bly vir haar ’n raaisel. En wat het in 1990 gebeur dat die bedrae opgedroog het? Paul sal haar moontlik kan help om die saak uit te pluis, maar hy is die laaste mens in die hele wye wêreld met wie sy daaroor wil praat.

			Die ideaal sal wees as sy Geerts kan opspoor, hom reguit vra.

			Destyds was daar nie Google of sosiale media nie en vandat sy beide begin gebruik het, het dit nooit eens by haar opgekom om mense uit die aakligste deel van haar lewe op te spoor nie.

			“Geerts Geertsema” lewer ’n hele paar resultate op toe sy op haar selfoon begin google, maar merendeels Geert as naam, nie die afkorting van sy van nie. Cornelius Geertsema het twee trefslae, maar die een is al in 1963 oorlede en die ander is nege en tagtig jaar oud. 

			Geerts was ouer as sy. Maklik vyf of ses jaar, dalk selfs meer, maar hy sal hoogstens baie diep in sy sestigs wees. Vir ’n oomblik kan sy nie sy middelnaam onthou nie, maar toe sien sy ’n Cornelius Adriaan Geertsema raak terwyl sy ondertoe rol op die blad en weet sy is op die punt om uit te vind wat van hom geword het.

			Haar moed begewe haar en sy maak Google toe. 

			Watter nut kan dit tog hê? Geerts het haar gehelp toe sy dit nodig gehad het. Daarvoor sal sy hom ewig dankbaar bly. Sy wil nie uitvind as hy dalk minder edele motiewe gehad het nie. Sy wil nie weet of hy werklik soveel ellende vir die betrokke families veroorsaak het nie. Sy wil nie haar beskermengel se vlerke sien afval nie.

			In die kombuis sit Leah nog in haar nagklere by die ontbyttoonbank. Anna is al aangetrek en maak koffie.

			Leah kyk verskrik op toe Marilyn die deur na die motorhuis toetrek. “Magtag, Marilyn. Skrik ek my nou amper in ’n ander dimensie in. Wat maak jy in die garage dié tyd van die oggend?”

			“Sorrie. Iets gesoek. Môre, Leah. Anna. Koffie vir my ook, asseblief?”

			Anna haal nog ’n beker uit die kas. “En toe? Kon jy darem geslaap kry?”

			“Uiteindelik, ja.” Sy gaan haal haar sigarette en kry haar sit in haar hoek.

			Leah kyk haar ondersoekend aan. “Gaan jy ons vertel wat gisteraand tussen jou en Paul gebeur het?”

			Sy knik terwyl sy die eerste teug aan haar sigaret neem. Sy blaas dit behaaglik uit. “Ek sal, maar eers koffie, asseblief. En ek sal die storie ver moet gaan haal.”

			Toe hulle elkeen met ’n beker om die toonbank sit, begin sy vertel. Van Fred en Doepie en ook van Geerts. 

			“Fok, Marilyn, dis verskriklik.” Leah skud haar kop. “Maar ek is de moer in dat jy geweier het dat hulle die polisie laat kom het. Daardie varke hoort agter tralies!”

			“Sommer lewenslank,” beaam Anna met woede in haar blik.

			Marilyn haal net haar skouers op en vertel verder. Van Gideon se verraad en die tehuis. Van Gwen. Rick. 

			Anna en Leah luister in stilte, maar sy kan hulle meelewing aanvoel. Hulle onthutsing en verontwaardiging afgewissel met misnoeë en simpatie.

			Uiteindelik vertel sy hulle van Paul se beskuldiging. 

			Marilyn trek die posspaarbankboekie uit die agtersak van haar jeans. “Hier is my bewys dat ek daardie mense nie leeggesuig het nie.”

			“Dank die hemel jy het die ding gehou.” Anna gaan kry die koffiemasjien weer aan die gang. “Ek kan nie glo dat jy deur soveel ellende is nie, Marilyn. En dat jy boonop staande gebly het, is bewonderenswaardig.”

			“Ek het nie ’n moerse keuse gehad nie. Ek het ’n kind gehad om aan te dink. En as dit nie vir Gwen was nie, weet ek nie wat van my sou geword het nie.”

			“Moenie jouself so cheap vat nie. Min ander vroue van daardie ouderdom sou kon gecope het – met of sonder ’n tante se hulp.” Leah vat die boekie by haar, blaai daardeur en skud haar kop. “’n Pakkie van my sigarillo’s kos nou vier keer soveel as wat maandeliks hier inbetaal is.” 

			“Jou eie skuld as jy sulke duur goed wil rook, maar ek weet wat jy bedoel.” Anna kry die melk uit die yskas. “Ek het nou die dag ’n ou tjekboek uit my studentedae opgediep terwyl ek iets anders gesoek het. Kan jy glo ons het in die sewentigs tjeks uitgeskryf vir een rand enige sente? En ’n ander keer het ek op ’n restaurantrekening van 1980 afgekom. Twee bottels wyn en twee crayfish thermidors. Net oor die twintig rand en dit het ’n fooitjie ingesluit!”

			Anna probeer die somber bui lig waarin hulle verval het, besef Marilyn, dankbaar dat die kollig verskuif is. 

			“Wys jou weer eens net hoe donners oud ons is,” brom Leah. “Ek kan nog ’n tyd onthou dat ’n brood tien sent gekos het.”

			“Maar ernstig nou.” Anna hervul hulle bekers. “Hoe nou verder, Marilyn? Wat nou van Paul?”

			“Niks nie.”

			“Niks nie se gat!” roep Leah uit. “Jy gaan jou big-girl panties moet aantrek, hierdie boekie onder sy neus druk en hom oortuig jy is nie ’n afperser nie. Daardie bedrae kon niemand bankrot gemaak het nie. Nie eens toe nie.”

			“Maar ek het dalk tog gebaat by die afpersery. Dis te sê as dit Geerts was.” Sy lig hulle in oor sy brief en wat daarop gevolg het.

			Anna kom sit oorkant haar. “As ek so luister na alles wat jy vir ons van dié Geerts vertel het, klink hy nie vir my na die soort man wat so iets sal doen nie. Jy noem hom immers ’n gentle giant. En hy was die een wat die regte ding wou doen – polisie toe gaan – en onmiddellik ingesien het dat jy geen skuld aan die gebeure gehad het nie.”

			Anna is reg, besef sy. Sy kan dit net eenvoudig nie met Geerts vereenselwig nie.

			“Buitendien, hy sou met die mense moes gekommunikeer het. Hulle sou mos agtergekom het dis ’n Hollander, ’n man en nie jy nie? En boonop het hy in Nederland gesit.”

			Daaraan het sy nog nie eens gedink nie. Marilyn sug. “Dan is ons terug by square one.”

			Leah het blykbaar belangstelling verloor en sit en speel met haar foon.

			Anna kou ingedagte aan haar beskuit. “Jy sê hy is destyds met ’n Afrikaanse meisie getroud?”

			Marilyn knik.

			“Sou sy dalk die korrespondensie kon gevoer het? 

			Marilyn sit regopper. “Dit kan seker wees.”

			“Het dit!” Leah hou haar foon triomfantlik in die lug. “Die Geertsemas het ’n familiestamboom op ’n genealogiese website. Cornelius Adriaan Geertsema was getroud met ene Lizelle. Haar nooiensvan was Kotze.”

			“Lizelle? Daar was ’n Lizelle ... Die storie op die kampus was dat Awie haar swanger gemaak het en toe ontken het hy is die pa. Sy het opgeskop, weet ek, maar ek weet nie of haar van Kotze was of wat van haar geword het nie.”

			Leah kyk weer af na die foon, rol op en af met haar duim. “Wel, as dit sy is, is sy in 1990 dood.”

			Marilyn kyk verras na Leah. “1990? Maar dis die jaar wat die afpersing opgehou het!”

			“H’m. Ek het slegte nuus vir jou. Jou gentle giant is ook oorlede, maar eers in 2005.”

			Geerts dood? So vroeg? Hy moes in sy vroeë vyftigs gewees het.

			“Luister, ek gaan my klerk whatsapp en vra om alles vir my na te spoor sodat ons ’n beter prentjie kan kry. Sy is uitstekend met sulke goed. Sy het my met die hele Mirre-sage ook oneindig baie gehelp.”

			Leah tik ’n lang boodskap en sit haar foon eenkant neer. “Ten minste het ons nou ’n vermoede wie die culprit is. Lizelle het self ’n aksie teen ten minste Awie gehad. En sy was Afrikaans. Sy kon haar voorgedoen het as Maria Marais. Veral destyds, toe dit veel makliker sou gewees het as nou.” Sy draai na Marilyn. “Sodra ons die inligting het, tackle jy Paul en kry jou naam skoon by hom. Reg?”

			Doen ’n ding en kry dit oor en verby, was nog altyd haar motto, maar dié keer weet sy nie of sy kans sien nie. “Kom ons kyk maar eers waarmee jou klerk vorendag kom.”

		

	
		
			Vyf en dertig

			2020

			Maandag 20 April 

			Vywerbaai

			Marilyn

			Marli word een jaar oud en nou kan sy haar nie eens sien nie. Mirre is redelik gelate toe Marilyn haar bel.

			“Ek het darem vir haar koek gebak en ons en die twee seuns wat hier is, sal maar alleen die dag vier. Dit kan nou nie anders nie.”

			“Het Alet toe darem onthou om Henri aan sy sussie se verjaardag te herinner?”

			Mirre gee ’n laggie. “Sy het sommer self gebel en my ewe skynheilig gelukgewens voor sy die foon vir Henri gegee het. Deeglik bewys sy is ’n beter mens as ek.”

			“Moenie dat ek my vrek lag nie, Mirre.”

			“Toe maar, ek lag saam. Ek leer so algaande om Alet te vat soos sy kom. As sy nie op haar perdjie is nie, kan sy nogal oukei wees.”

			“Ook net jy wat so sal dink. By the way, my dreadlocks het gewaai. Net sodat jy nie skrik as jy my per ongeluk raakloop nie.”

			“Wáát? Aggenee, ek het jou dreadlocks gelove.”

			“Ek lyk darem nou meer na ’n ouma.”

			“Jy sal nooit soos ’n ouma lyk nie.”

			“Trust me. Hulle kan my nou gebruik vir ’n advertensie vir ’n ouetehuis.”

			“Hulle sal daardie ouetehuis in ’n oogwink vol mans kry,” lag Mirre. 

			“Nou toe, laat ek nie verder jou tyd mors nie. Die seuns kwyl seker al agter die eetgoed aan. Drukkies van my af vir julle almal. En tien vir Marli.”

			Sy bly sit met haar foon in haar hand ná sy gegroet en afgelui het. ’n Ouetehuis. Die vet weet, sy sny eerder haar polse voor sy soontoe trek. En tog, dit sal seker haar voorland wees as sy oud genoeg raak. Ook maar goed die dokter reken sy sal nie. 

			Sy steek ’n sigaret aan. Eerder vroeg dood as ’n bleddie tehuis vir bejaardes. Geen tehuis sien haar ooit weer nie.

			Leah kom uitgestap met haar tablet in haar hand. “My klerk het wondere verrig. Wil jy hoor?”

			Marilyn knik al weet sy nie of sy regtig wil nie.

			“Lizelle Kotze het inderdaad in 1976 en 1977 aan die PUK studeer en aan die einde van 1977 opgeskop. Sy het in ’78 geboorte geskenk aan ’n dogter, Lize, kort ná sy en Geertsema getroud is.”

			Marilyn frons. “Die arme dogter het haar ma vroeg verloor. Weet jou klerk waaraan Lizelle dood is? In 1990 moes sy maar net-net in haar dertigs gewees het.”

			“Dis nie duidelik waaraan Lizelle dood is nie, maar sy het wel uitgevind Lize is ’n paar maande voor Lizelle dood.”

			“Voor haar ma? Hel, dis erg. Arme Geerts.” 

			“Hy het darem ’n paar jaar later weer getrou. Sy tweede vrou is ’n paar jaar ná Geerts se dood ook saliger.”

			Marilyn skud haar kop. “Wat ’n hartseer storie.”

			“Dit is, maar dit beteken ook daar is niemand oor wat dalk nog sou kon bevestig dat Lizelle die afperser was nie.”

			“Shit!”

			“Ja, shit. Maar dit gaan jou nie keer om vir Paul te vertel wat ons dink gebeur het nie.”

			“Hy sal my nie glo nie.”

			“Ek gaan hierdie dokument na jou drukker toe bluetooth as bewys van wat ons uitgevind het. Jy gaan die drukstuk en die spaarboekie vir hom wys en verduidelik wat ons vermoed.”

			Marilyn het geen plan om ooit weer met Paul in aanraking te kom nie, maar sy is nie nou lus vir ’n stryery nie. “Ek wonder hoe het die oorbetaling geskied. Die geld moes tog na ’n Suid-Afrikaanse rekening gegaan het voordat dit in Nederland kon uitkom anders sou die afgepersdes besef het dit kan nie ek wees nie. Die rekening moes in my naam oopgemaak gewees het.”

			“Of sy kon ’n rekening in die naam van ’n besigheid oopgemaak en hulle daarin laat deponeer het. Black Mail (Pty) Limited, byvoorbeeld.”

			Marilyn grinnik. “Eerder Wraak Onbeperk.”

			“Miskien weet Paul. Sy pa is immers ook afgepers en daar moes bankrekeninge gewees het wat hy ná dié se dood moes sluit of wat ook al. Vra hom wanneer julle praat.”

			“Wat kook Anna vandag vir Beulah-hulle?” verander sy die onderwerp vinnig. “Dit ruik hemels.”

			“Óns – let wel – maak macaroni-en-kaas met bacon in. Dis seker die bacon wat jy ruik.”

			“Net so wel dis amper lunchtyd, ek is skielik vrek honger. Kom ons maak ’n bottie vonkelwyn oop vir Marli se verjaardag.”

			Leah skud haar kop. “Jý!”

			“Ek hoor jou nie protesteer nie.”

			“Dis omdat dit die somtotaal van my protes is. Ek is bang jy luister dalk na my as ek te veel teenkanting opper.”

			“En só kry ek steeds die skuld, al is jy maar te bly.”

			“Ons begin mekaar regtig beter verstaan.” Leah gee ’n skynheilige glimlag.

			Suiderbaai

			Paul

			Waarom hy so oor Marilyn pieker, is vir hom duister. Hy sleep nog ’n afgesaagde tak van die rooikrans wat hy aan die vernietig is weg. Sweet tap van sy slape af. Die hout sal seker eers volgende winter droog genoeg wees vir braai, maar hy kan dit ten minste intussen in stompe saag.

			Dis selfs harder werk as wat hy vermoed het, maar steeds neuk sy gedagtes na Marilyn toe. Hoekom hy eens twyfel of sy die afperser was of minstens deel was daarvan, kry hy nie klein nie. Hy het immers van die telegramme en die bankstate gesien. Vandag klink driehonderd rand na niks nie, maar destyds was dit ’n klomp geld. Dit was die grootste deel van sy pa se salaris en hy moes elke tweede maand opdok. 

			Sy was slinks. Die tjekrekening waarin dit inbetaal moes word, was dié van ’n besigheid met net ’n posbusadres in Pretoria. Dis in 1990 reeds gesluit, dus kon hy nie ondersoek daarna instel nie.

			Paul vee vir die soveelste keer sweet af en drink ’n lang sluk water uit die bottel wat hy saamgebring het.

			Hy kan verstaan dat haar afpersery wat die Avenants betref, doodgeloop het. Awie is immers einde ’89 dood, maar waarom is die ander van ’90 af kwytgeskeld?

			Het sy in 1990 dalk getrou en toe ’n man gehad om uit te mergel? Dalk ’n man met die van Murray? En toe besluit sy sommer om van Maria Marilyn te maak? Om moeiliker opspoorbaar te wees?

			Hy tel die saag weer op en takel die rooikrans se hoofstam verwoed. Hy voel skoon duiselig toe hy uiteindelik die ding deurgesaag kry. Hy skep weer asem voor hy die onkruiddoder aanverf.

			Daar is nog ’n paar bome oor, maar dis nou genoeg vir vandag. Hy gaan alreeds môre sy spiere deeglik voel. 

			In die kombuis kry hy sy laaste bier uit die yskas. Hy gaan elke mondjievol moet geniet al is hy so dors hy kan alles op een slag uitdrink.

			Nog tien dae na 30 April toe. Hopelik kan hy dan weer koop.

			Dit beteken ook nog tien dae van afsondering. En Bruintjies het hom nou in sy visier. 

			Hy het nie gedink die afsondering gaan hom pla nie. Hy het gedroom van sy aftrede hier, weg van stadsgeluide en alles wat daarmee saamgaan. Hulle het dit nooit hardop gesê nie, maar hy en Drieka het geweet sy sal nie meer daar wees teen die tyd dat hy aftree nie.

			Die laaste twee jaar het hy sy aftrede gevisualiseer as getroude man met Sabine aan sy sy – hoe ondenkbaar dit nou ook al klink. Hy het in sy verbeelding gesien hoe hulle sou kon gaan uiteet, af en toe ’n paar dae op ’n slag weggaan, nou en dan oorsee, vriende maak, saam kosmaak, saam slaap.

			En nou? Nou is hy stoksielalleen. Nou wonder hy of die eensaamheid hom dalk gaan vang.

			Dis nou wel onnatuurlike omstandighede, maar wat gaan nou eintlik verander as die inperking verby is? Hy sal kan strand toe gaan, visvang en alikreukels uithaal sonder om oor sy skouer te loer, maar dis omtrent al.

			Hy sug en neem die laaste sluk bier. Maar eerder dit as wat hy te laat uitgevind het wie en wat Sabine eintlik is. Dit was behoorlik ’n close shave, soos die Engelse sê. 

			Dinsdag 21 April

			Vywerbaai

			Marilyn 

			“Is Thomas oukei, Corali?” Sy het vanoggend wakker geword met die besef die dag ná Marli se verjaardag is Thomas se moeilikste dag in die jaar. Die herdenking van die dag toe sy vrou en kinders dood is in ’n terreuraanval in Sri Lanka. Dit vang hom nog erger as sy kinders se verjaarsdae, maar dis al drie droewige dae op sy kalender.

			“Beter as laas jaar. Die berading het al baie gehelp, maar vandag is maar moeilik.” Haar stem klink ylerig oor die foon. “Ek wens Boeta se Pieter was hier. Thomas het ’n besondere band met hom. Die klein boekwurm kalmeer hom. Wanneer hy nie lees nie, vertel hy die storie wat hy gelees het in groot detail vir Thomas en dié luister aandagtig, vra vrae oor die boek. Ons albei mis hom. Wanneer Thomas besig is, kom sit hy soms by my en teken. So stil soos ’n muis.”

			“Maar Corali, Mirre-hulle sit met ’n ruimteprobleem, hoekom vra julle nie vir Boeta of julle hom gedurende die res van die inperkingstyd kan leen nie? Ek dink Pieter sal maar te bly wees.”

			“Dink jy Boeta en Mirre sal dit oorweeg? Ek weet Pieter en Mirre is ook erg oor mekaar.”

			“Hulle is, maar Mirre het haar hande vol. Julle sal hom dalk net moet homeschool. Mirre en Fynn werk saam wat Celeste en Daaf betref aangesien hulle in dieselfde graad is, maar Pieter het uiteraard ’n ander sillabus en ek kan nie sien dat Boeta die geduld gaan hê om Mirre daarmee te help nie. Maar goed Henri is by Alet-hulle.”

			Corali bly ’n rukkie stil. “Wel, soos Lira altyd sê, vra is vry en weier daarby. Ek kan seker maar net bel en hoor.”

			“Doen dit en laat weet my. Hoe vaar julle met die lockdown?”

			“Ek is so gatvol ek kan skree. Ek wil kort-kort oorstap galery of Vywervrou toe. By Lira gaan inloer. By jou en by Mirre. Ek mis julle verskriklik.”

			“I won’t tell if you don’t.”

			Corali gee ’n laggie. “Nie vandag nie, maar miskien sluip ek nog een of ander tyd oor wanneer Thomas weer homself is.”

			“Sal lekker wees. Die twee hier by my is heeltyd besig om te bak en te brou vir Beulah se sopkombuis.”

			“Sopkombuis?”

			Marilyn vertel vlugtig. “Van gister af vat hulle douvoordag die kos na Beulah-hulle se kerk toe van waar die kos nou versprei word. Dit het ’n hele operasie geword.”

			“Voilà! Ek het my creative juices ’n bietjie teruggekry en maak voorraad vir die Vywervrou, maar Thomas dwaal soos ’n gees rond, kom omtrent net by tuinwerk uit. Ek kan hom aansit om ook af en toe vir Beulah-hulle te kook. Hy maak die lekkerste hoenderkerrie ever.”

			“Nou-ja, daar het jy dit. Bel nou vir Mirre-hulle en hoor.”

			“Ek maak so, en Marilyn ... jy is ’n engel – net goed vermom.”

			“Bly jy dink so. Hier rond word ek as ’n onvermomde luigat gesien.”

			Sy sit met ’n glimlag terug nadat hulle gegroet en afgelui het. Haar meisiekinders. Elkeen met hulle eie geite en talente. Hulle eie ellendes en vreugdes. Hulle is die beste ding wat nog ooit in haar lewe gebeur het. Natuurlik was daar al wrywing, maar dis haar eie skuld. Soms het sy ongeduldig geraak met hulle, per geleentheid grense oorskry. Soos toe sy vir Lira en Fynn met ’n slap riem gevang het om ’n naweek saam deur te bring. Maar nog altyd is sy vergewe. Hulle het verstaan sy bedoel goed. Haar steeds aanvaar vir wie en wat sy is.

			Marilyn is halfpad geskrop aan ’n hoop aartappels toe Corali terugbel. Sy droog haar verkrimpte hande vinnig af.

			“En?”

			“Hulle oorweeg dit, wil eers met Pieter daaroor praat. Mirre wou aanvanklik niks weet nie, gesê mens leen nie jou kind uit nie en sy sal hom te veel mis, maar Boeta was meer ontvanklik. Nou sit ek hier en naels kou.”

			“Wat sê Thomas van die idee?”

			Corali sug. “Ek het nog nie met hom daaroor gepraat nie. Hy slaap nou. Dis die beste medisyne vir hom, maar dis vir my erg dat ek hom nie kan help nie.” Sy klink na aan trane.

			“Jy probeer dan juis, Corali. Jy kan nie ’n ander mens se emosionele pyn beter maak nie. Net probeer help en dit doen jy.”

			“Maar ek voel so magteloos! As ek nog kon kinders hê, sou ek dit met soveel liefde vir hom gegee het. Maar nou kan ek nie. En ons is te oud om te kwalifiseer vir aanneming.”

			Boonop verwag Lira. Dit moet vir Corali bitter moeilik wees.

			“Een dag op ’n slag, Corali. Kry net eers vandag oor, dan sal dit al klaar beter gaan.” Haar hart wil breek vir die sterk vrou se kwesbaarheid. “Ek ...”

			“’n Oproep kom deur. Bel jou later.”

			Die foon gaan dood in haar oor.

			Sy skrop die res van die aartappels. Daarna takel sy die bosse wortels sonder dat Leah eens gevra het, bly sy kan haar hande besig hou terwyl die minute verbytik anders het sy waaragtig die een na die ander van haar kosbare voorraad sigarette gerook.

			’n Halfuur later gryp sy die foon nat hande en al voor die eerste lui nog klaar gelui het. Corali.

			“Wat sê hulle?”

			“Hy kan ’n paar dae hierheen kom. Sodat almal kan sien hoe dit vir wie uitwerk. Marilyn, as ek by jou was, het ek jou gedruk dat jy hik. Dankie vir die voorstel. Dankie, dankie, dankie.” 

			Marilyn kan hoor Corali huil, maar dis nie ’n hartseer huil nie. “Ek is só bly. Laat weet hoe dit gaan.”

			“Ek sal. Nou moet ek eers die huis sanitize. Boeta bring vir Pieter vanmiddag. Mirre sanitize ook eers al sy hebbe en houe. Hy wil natuurlik ’n hele stapel boeke saambring.”

			“Het jy al vir Thomas gesê?”

			“Ja, dadelik. My langhaarreus het begin huil, Marilyn. Nou soek hy wild en wakker op die internet na boeke wat hy vir Pieter kan bestel wanneer die koeriers weer begin werk.”

			“En jy? As jy die huis klaar gesanitize het?”

			Corali lag. “Jy lees my soos ’n boek. Ek maak al klaar ’n lys in my kop van kwasse en verf en goed wat ek vir Pieter kan gee om mee te werk wanneer hy so voel. As hy wil, kan ek hom leer mosaïek ook. Dis nou ná sy homeschool-ure. Mirre stuur alles saam wat hy nodig het daarvoor en sal my laat weet hoe ver hy waarmee is en wat nog gedoen moet word.”

			“Klink my julle gaan vrek besig wees.”

			“Jy het geen idee hoe ek daarna uitsien nie.”

			Om te dink dis dieselfde Corali wat haarself haar hele lewe lank oortuig het sy kan nie ’n goeie ma wees nie. Wat vir Thomas gesê het sy weier om kinders te hê, terwyl sy in elk geval nie sou kon swanger raak nie.

			Wie ook al in charge is van die lewe, het beslis ’n sin vir ironie.

			Sy hoop nou net nie dit verpletter Corali en Thomas wanneer Pieter moet teruggaan huis toe nie. En teruggaan, sal hy moet.

		

	
		
			Ses en dertig

			2020

			Donderdag 23 April

			Vywerbaai

			Marilyn

			Dis klaarblyklik Anna se beurt om die kos by die kerk te gaan aflewer, want dis Leah wat aan die koffie maak is toe Marilyn in die kombuis kom.

			“Jy is vroeg op?” Leah kry nog ’n beker uit die kas.

			“In elk geval net gelê en worry oor my meisiekinders, toe staan ek maar op.” Marilyn steek ’n sigaret op.

			“Het jy al gehoor hoe dit met Corali-hulle gaan noudat Pieter ingetrek het?”

			“Ja, sy het gisteraand gebel. Sy klink meer opgewek as wat ek haar in weke gehoor het. Sy sê dis asof Thomas wakker geskud is uit ’n diep slaap. Sy neerslagtigheid is skoonveld.”

			“Maar waaroor lê jy dan en worry?” 

			“Pieter moet oor ’n paar dae weer teruggaan en wat dan?”

			“Nou gaan haal jy die bobbejaan agter die bult.” Leah stoot die beker wat sy gevul het oor na Marilyn toe. “Maar ek is bly jy is hier. My klerk het nog goed uitgevind.”

			“Ja?”

			“Geerts is blykbaar dood aan verwaarloosde diabetes. Ons weet steeds nie wat die oorsaak van Lizelle se dood was nie, maar haar dogter is dood aan ’n aangebore siekte van ’n aard.”

			Marilyn skud haar kop in simpatie. “Dit moes vir Lizelle baie erg gewees het.” In vergelyking met Lizelle s’n, was haar probleme ’n vulletjie. Fynn het nie eens kindersiektes gekry nie. “Maar hoekom die afpersing? Ek kan verstaan van Awie, sy het meer as een rede gehad om hom te wil looi, maar die res?”

			“Miskien blote opportunisme. Hoe ook al, hier kom ek nou by die juicy bit. Lizelle het ’n suster gehad en dié bly in Suid-Afrika. Ek vermoed die suster, Suzette, het die bankrekening oopgemaak en van daar af die geld na Lizelle toe gekanaliseer. En Suzette leef nog.” 

			Marilyn snap dadelik wat Leah bedoel. “Gaan nie help om haar te probeer kontak nie. Sy sal nooit erken sy was medepligtig aan afpersing nie. Ons het steeds geen klinkklare bewyse van wat gebeur het of waarom nie.”

			“En jy reken dit wat ons wel tot dusver uitgevind het, sal nie genoeg wees om Paul te oortuig van jou onskuld nie? Onthou, jy hoef hom net te oortuig dat dit nie jy was nie. Nie wat presies hoe gebeur het nie.”

			“Laat hy glo wat hy wil. Ek het vrede.”

			Leah skud haar kop. “Aikona. Eerstens lieg jy soos ’n ketter. Tweedens verdien hy om te weet wat die waarheid is.”

			“Nou vertel jy hom dan.”

			“Nee, Marilyn, net eenvoudig nee. Jý moet hierdie ding uitsorteer. Ek het reeds al my inligting na jou drukker gebluetooth. Jy het Geerts se brief en jou posspaarbankboekie. As dit nie vir hom genoeg bewys is nie, is dit tot daarnatoe. Maar jy moet hom inlig. Jý.” 

			“Ek kan niks doen tot die lockdown verby is nie.” Van uitstel kom afstel, en dis presies waarheen sy mik. Hoe minder sy met Paul te doen het, hoe beter. Hy maak heeltemal te veel gevoelens in haar los. Onwelkome verlangens. Wat belaglik is. Die man het nou al hoeveel keer na haar gekyk asof die kat haar ingedra het.

			“Marilyn, staan daar stoepid op my voorkop geskryf? Dink jy ek weet nie jy probeer uit die ding kom nie?”

			“Nee, daar staan net bemoeisiek.”

			“Wel, eerder bemoeisiek as lafhartig, want dis wat op jou voorkop staan.” Leah leun nader. “En weet jy wat, lafaard? Ek weet hoekom jy so steeks is.”

			“Good for you.” Marilyn staan op en gryp haar sigarette. “Dankie vir die koffie.”

			“Want heimlik vrek jy nog steeds oor die man al het hy jou stief behandel.”

			“Waar kom jy aan sulke snert?”

			Leah glimlag. “As ek mag aanhaal uit ons eerste gesprek oor hom: ‘agterna beskou, was hy die groot liefde in my lewe’.”

			Haar wange begin gloei. “Vir jou, Leah de Wit, vertel ek nooit weer iets nie. En let op die werkwoord wat ek gebruik het. Was. Verlede tyd. En ek het bygevoeg: ‘of kon gewees het’.”

			“Marilyn, dink jy ek en Anna is blind? Sien nie hoe jy vir hom kyk wanneer sy aandag elders is nie? En raai wat? Hy doen presies dieselfde. Beloer jou met hongerige oë wanneer jy nie kyk nie.”

			“Louter, louter snert. Het jy enige idee met hoeveel minagting hy my nou die aand aangekyk het?” Sy stoom behoorlik by die kombuis uit.

			“Omdat hy die kat aan die stert beethet! Dis al!” roep Leah agterna.

			Marilyn verwerdig haar nie om te antwoord nie.

			“Jy kan my Prado leen!” gee Leah steeds nie moed op nie.

			Sy steek halfpad met die trap op vas en draai om. “Leen dit vir Anna. Kyk maar hoe kyk sý vir Paul.”

			Marilyn slaan haar hand voor haar mond toe Anna aan die onderpunt van die trap verskyn. Sy moes deur die motorhuis ingekom het.

			Anna plant haar hande in haar sye. “Selfs al sou Anna belanggestel het, staan Anna nie ’n kans nie en Anna weet dit. Wat in elk geval irrelevant is, want Anna stel baie meer belang in ’n plekkie langs die see waar sy soos Paul honde en katte kan aanhou, as in Paul self. En Anna gaan daarvan werk maak sodra hierdie onheilige inperking verby is.”

			“Maar jy het gesê ... iets van in die mooie Paul se arms.”

			“Hemel, Marilyn, ek het jou geterg. Ek het oë in my kop en daar is niks verkeerd met my vroulike intuïsie nie. Daai man smokkel nog al die jare met jou hart.”

			“Moenie jy ook daarmee begin nie.” Marilyn swaai om en draf die res van die trap op na haar suite toe. Hulle span al weer teen haar saam. In haar eie huis is sy heeltyd een teen twee. 

			Sy klap die deur na haar suite dawerend agter haar toe.

			Suiderbaai

			Paul

			Hy stapel die laaste van die rooikransstompe op die aansienlike hoop braaihout wat die drie rooikransbome opgelewer het en vryf sy seer rug. Hy het ’n spul skrape opgedoen, was gister so styf soos ’n boom en het sy rug seergemaak, maar hy is trots op wat hy vermag het. 

			Sodra die kwekerye oopmaak, wil hy in die plek van die rooikrans drie inheemse struike plant. Inheemse bome werk nie hier nie. Te veel wind en te min groeikrag in die grond. Net die uitheemse gemors floreer, vervuil en verdruk die fynbos.

			Hy kry sy saag en byl en begin aanstap huis toe. Op die oomblik sal hy sy siel verkoop vir ’n yskoue bier. Dis dalk al diep herfs, maar dit bly relatief warm. 

			Binne is dit lekker koel. Hy skink vir hom ’n lang glas water en drink dit in net ’n paar slukke leeg. Dit laat nie sy lus vir ’n bier wyk nie, maar dit les darem sy dors.

			Hy is al halfpad met die maak van ’n tunaslaai toe sy foon begin pieng. Whatsapp is volgens hom ’n bleddie euwel, maar daarsonder kan mens deesdae ook nie meer nie. Hy hoop nou net nie dis Elsabe wat sy dienste benodig nie. Dis moeilikheid soek. Covid-moeilikheid.

			Nee, Leah. Drie foto’s. Die eerste een van die omslag van ’n posspaarbankboekie. Hel, hy het al vergeet dat die goed bestaan het. Sou dit een van daardie grappies wees? As jy kan onthou wat dit is, is jy horingoud? Maar hy kan hom nie indink dat Leah vir hom grappige goed sal aanstuur nie. Hy frons toe hy na die tweede foto kyk. Die binnekant van die boekie. M. MARAIS staan daar in blokletters geskryf. 

			Paul gaan sit en maak die derde foto oop. ’n Dubbelbladsy van die boekie met bedrae ingeskryf. Hy moet dit vergroot om te sien wat daar staan. 

			10 Desember 1979 ’n inbetaling van twintig rand en ’n onttrekking van tien. Hy slaan ’n paar inskrywings oor. 10 Januarie 1980, ’n inbetaling van dertig rand en ’n onttrekking van vyftien. Hy sien die patroon dadelik raak. Elke tiende van die maand is daar ’n inbetaling van tussen twintig en vyftig rand en telkens ’n onttrekking van die helfte van die bedrag.

			’n Teksboodskap pieng deur. Die res van die boekie tot in 1990 is soortgelyk. Geerts het vir M die geld inbetaal om haar te help. Lizelle Kotze, jou broer se eertydse meisie, was met Geerts getroud. Sy is in 1990 oorlede. M kan jou die res vertel wanneer ek haar oortuig kan kry om met jou te praat, maar ná jou buffelagtige optrede gaan dit nie maklik wees nie. Ek stuur net solank dié sodat jy kan sien hoe mis jy die pot gesit het. Moenie eens daaraan dink om hierheen te kom nie, M moet self besluit of sy met jou wil praat of nie.

			Hy lees die boodskap ’n tweede keer. Lizelle met Geerts getroud? Lizelle wat verwagtend was? Impliseer Leah ... 

			Ja, dis presies wat sy insinueer. Dat Lizelle die afperser was en Geerts net ’n klein gedeelte aan Marilyn oorbetaal het. 

			’n Woedende Geerts was nie ’n aangename gesig nie. En woedend was hy toe hy Geerts die laaste keer gesien het. Die groot man met die sagte hart het in sy Afrikaans-Nederlandse brousel gal gebraak dat die see hom nie kon afwas nie. Paul in kleurryke taal verwyt dat hy Geerts gekeer het om polisie toe te gaan. Hom ingeklim oor sy broer wat boonop vir Lizelle versaak het terwyl hulle almal geweet het hy het gereeld by haar geslaap.

			“In dese land kan ek niet blyf! Holland mag koud en triestig wees, maar ten minste geskied reg en geregtigheid. Bestaan daar ’n sosiale gewete! Heeft vroue rechten.”

			Was Geerts se hart groot genoeg om uit jammerte met Lizelle te trou? Was Geerts kwaad genoeg om Maria se verkragters af te pers? En toe te sorg dat die twee veronregte vroue gewreek word?

			Ja, ja en ja.

			Nog ’n boodskap pieng deur. Nog ’n foto. Van ’n brief dié keer. 

			Hy bluetooth dit na sy rekenaar om te sien of hy daar iets gelees kan kry. Hy skink vir hom ’n glas wyn in en gaan woonkamer toe waar sy rekenaar staan. 

			Dis steeds nie baie duidelik nie, maar dit wat hy wel kan uitmaak, is geskryf in Geerts-taal en bevestig wat hy so pas besef het.

			Met ’n sug sit hy terug in sy stoel. En die afgelope dertig jaar al koester hy hierdie intense wrewel teen Maria vir iets waaraan sy geen skuld gehad het nie. Iets wat Geerts en/of sy vrou gedoen het. 

			Nog ’n boodskap. As M uitvind ek het haar goed skelm afgeneem, is ek in baie groot moeilikheid. Keep your lips zipped! Laat sy self vir jou vertel en wys, oukei?

			Oukei en dankie, is al wat hy kan dink om te tik. Al waartoe hy nou in staat is. Dit voel asof ’n stootskraper oor hom gery het.

			Vywerbaai

			Marilyn

			Bleddie Leah. Trust haar om verbatim te onthou wat ’n mens in ’n kwesbare oomblik sê. En hoekom het sy dit uitgelap? Dis nie eens waar nie. Dit was nie liefde nie, net een magiese aand.

			Wat jy nou nog in detail onthou? weet sy sou Leah se vraag wees. En was dit regtig net een magiese aand? 

			Oukei, sy het gevrek oor hom. Sy was verpletter dat hy haar nie weer wou uitneem nie, nie eens weer gekontak het nie, terug is na Gretha toe. Sy het elke keer wat sy hom daarna gesien het omtrent in ’n beswyming verval. Maar dis nie nou meer so nie. Sy vrek beslis nie oor die huidige Paul nie.

			Nou hoekom kan jy dan nie die saak kalm en beslis met hom bespreek, daarop wys dat sy beskuldiging ongegrond is en klaarkry nie? hoor sy Leah al vra.

			Want sy val steeds omtrent in ’n beswyming wanneer sy hom sien. Daardie dag op die lughawe ... Sy kon haar oë nie glo nie. Gerald was sy luide self en kon nie verstaan dat sy vassteek asof sy Lot se vrou is nie.

			Paul het presies dieselfde reageer. Die vrou in die rolstoel het skoon vorentoe geruk.

			Haar blydskap was werktuiglik. En toe ... Dit was asof hy haar fisiek deur die gesig geklap het.

			Gerald wou natuurlik weet wat aangaan. “Mistaken identity,” het sy gemompel. Die hele lang, lang reis San Diego toe was sy miserabel, het sy probeer verstaan wat aangaan, het sy haarself verwyt dat sy hom nie agternagesit en gevra het wat in hom gevaar het nie.

			En nou wens sy éérs sy het. As hulle toe die saak uitgeklaar het, het sy dalk nooit met Gerald getrou nie.

			Sy het Gerald dadelik raakgesien by die funksie waarheen Leah haar gesleep het. Heelwat ouer as sy, maar ’n groot, indrukwekkende man. ’n Aura van sukses en selfvertroue het om hom gehang. Maar sy het haar les geleer. 

			Enkele maande vantevore het sy net met die grootste moeite van ’n lover met emosionele probleme ontslae geraak. Moes uiteindelik ’n interdik teen hom kry om sy afstand te hou en haar op te hou teister met foonoproepe en sms’e. Dit was juis die rede waarom sy Kaap toe gevlug het van die noorde af waar sy in daardie stadium gebly het. Om net weg te kom van die spanning waaronder die vent haar geplaas het sedert sy hom padaf gestuur het.

			Die funksie het einde se kant toe gestaan toe Gerald haar voorkeer. Hy was sjarmant, kon subtiel vlei en ’n vrou laat voel asof sy die mooiste, wonderlikste mens in die vertrek is. Hy het haar vertel dat hy ’n fliek wat hier geskiet word, kom red het nadat daar probleme tussen die hoofspelers opgeduik het. 

			Ja, sy het met hom geflirt. Dis hoe sy is, maar sy het nie gedink daar sal iets van kom nie. Gedink sy is teen dié tyd bestand teen mans. Bestand teen haar intense en redelik roekelose begeerte om te bekoor en bekoor te word. ’n Begeerte wat haar al duur te staan gekom het. Toe hy haar vra om die volgende aand saam met hom te gaan uiteet, het sy ingestem. Sy was immers met vakansie en hy was amper op pad terug San Diego toe. ’n Kortstondige fling kon nie skade doen nie.

			Marilyn sug. Sy het hom bekoor en hy vir haar. Toe hulle die derde keer gaan uiteet het, wou hy haar bed toe vat. Sy het geweier. En tot sy frustrasie het sy bly weier. 

			Sy is ’n flerrie en skroom nie om by ’n man te slaap nie, maar daar is twee voorwaardes. Hy mag nie getroud, verloof of in ’n ander vaste verhouding wees nie. En sy stem slegs in as dit wel op ’n vaste verhouding kan uitloop. Behalwe as sy dit met ’n baie spesifieke doel doen, soos toe sy by Fynn se boepensbaas geslaap het ter wille van haar seun se toekoms. 

			Daarenteen is ’n kortstondige fling vermaaklik, maar dit sluit nie kooistories in nie.

			Gerald was ’n man wat nie maklik nee vir ’n antwoord aanvaar nie.

			“Woman, you’ll share my bed even if I have to marry you,” het hy uiteindelik laggend gesê. 

			“So, marry me,” was haar antwoord, bedoel as ’n grap.

			Die volgende aand het hy haar verras met ’n knoets van ’n verloofring en sy was dom genoeg om dit te aanvaar. Of dalk was sy net te onkant betrap. Dalk te gevlei. Dalk ’n bietjie verlief. Dit was so romanties. En dit was ’n dêm mooi ring.

			Voor sy haar oë kon uitvee, het hy vir haar ’n vliegkaartjie gekoop, ingelig sy gaan saam met hom San Diego toe en dat hulle daar sal trou. Sy het nog nie weer begin werk vandat sy bedank het uit die diens van die firma waar haar teisteraar ’n hoë pos beklee het nie, dus was dit teoreties gesproke moontlik.

			Hoe nader die dag van hulle vlug gekom het, hoe meer vertwyfeld was sy. Dit was alles net te halsoorkop, dit het selfs sy besef. Uiteindelik het sy besluit sy sal gaan aangesien die kaartjie nou reeds gekoop is, dit sien as ’n verlengde vakansie en dan daar vir hom sê sy sien nie kans om in Amerika te bly nie. Nie baie eties nie, maar nou ja. 

			En toe sien sy vir Paul op die lughawe en besef die Paul wat sy al die jare onthou het, die soort man na wie sy haar hele lewe lank al hunker, is ’n mite. Dat alle mans maar in elk geval bliksems is. Dat sy net so wel met ’n aantreklike, megaryk man wat mal is oor haar kan trou en klaarkry. Dan hoef sy ten minste nie meer oor geld bekommerd te wees nie. En boonop kom sy weg uit die misdaadnes waarin haar eie land ontaard het.

			Gerald het nie ’n oog geknip toe sy uiteindelik ingestem het dat hy kan troureëlings tref op voorwaarde dat hulle ’n kontrak opstel wat baie voordelig vir haar sal wees as hulle sou skei nie.

			“I’ll give you no reason to divorce me, my darling,” het hy nog gesê toe hy die kontrak met sy flambojante handtekening onderteken het.

			En minder as vyf jaar later verbreek hy daardie belofte, verneuk haar met ’n vrou so oud soos Fynn en verwag sy moet hom vergewe, want dis bloot limerensie wat hy ervaar. Dis vir haar wat hy liefhet. Sy moet hom net die kans gun om oor die limerensie te kom.

			Sy het nie eens geweet daar bestaan iets soos limerensie nie. Google het haar ingelig dis ’n spontane romantiese obsessie. ’n Skielike versotheid op iemand. Blykbaar ’n biochemiese reaksie.

			Dit was ’n gesukkel om geskei te kom, het gekos dat sy twee keer weer San Diego toe moes vlieg nadat sy haar wonde hier op Vywerbaai kom lek het. Gerald het aanhou pleit dat sy hom vergewe. Hy het immers die verhouding met die vrou verbreek. Hy is oor sy stuitigheid.

			Maar die prag en praal wat haar lewe in San Diego gekenmerk het, het sy glans toe al lankal verloor. Gerald se vriendekring het haar geïrriteer met hulle oppervlakkigheid, hulle hebsug, ekshibisionisme en snobisme. En teen daardie tyd het sy ook al besef Gerald se selfvertroue en gedistingeerdheid, dit wat haar aanvanklik na hom aangetrek het, is eintlik net selfverheerliking en opgeblasenheid.

			Ja, sy was seergemaak toe sy uitvind hy het haar verneuk, haar selfvertroue het ’n helse knou gekry, maar uiteindelik was dit good riddance.

			Om hierheen te kom en Fynn se strandhuis te koop, was die beste besluit wat sy nog ooit geneem het. Hier het sy haar seun en kleindogter teruggekry nadat daar soveel verwydering tussen hulle was. En hier het sy haar meisiekinders ontmoet. Hier het sy besef sy het nie ’n man in haar lewe nodig nie. Ontslae geraak van die drang om te bekoor of bekoor te word.

			Dit het sy bevestig deur ’n bloot platoniese vriendskap met Raymond, nou Alet se man, aan te knoop.

			En toe? Toe kom die pandemie en daardie vervloekte dag in die apteek in Bredasdorp en alles verander.

			En nou wil Leah hê sy moet Paul in die oë gaan kyk en sê hy was al die jare verkeerd oor haar. Dat sy nie die minagting in sy oë verdien nie. Wat sy sou kon gedoen het as sy nie so vrek bang was dit gaan nie veel aan hom saak maak nie. Dat hy steeds sal dink sy is verfoeilik.

			Lafhartig? Ja, sy is. ’n Stokou lafaard met een voet in die graf. So what?

			Suiderbaai

			Paul

			Ná sy rustelose nag kom hy aan niks nie. Kan aan niks anders dink as Marilyn en daardie posspaarbankboekie nie.

			Liewe hemel, hoe het sy as enkelma sonder kwalifikasies oorleef? Daardie geld, min soos dit selfs toe was, moes soos manna uit die hemel vir haar gewees het. Ten minste het Geerts haar gehelp, al was die afpersing veragtelik.

			En wat het Paul Avenant gedoen? Ná een probeerslag om uit te vind waar sy is, net mooi boggherol. Hy het geglo sy gaan die baba afteken, gedink dit is die beste besluit wat sy kon neem. Hy het aanvaar sy sou uiteindelik die goeie man raakloop wat sy verdien, trou en kinders kry. Uiteindelik oor daardie nagmerrie-ervaring kom.

			Hy was te besig om slagoffer te speel om hom werklik in haar situasie te probeer indink. Hoe jammer het hy homself nie gekry gedurende die tyd in Germiston nie. Hoe veronreg het hy nie gevoel nie en dit terwyl dit sy donnerse broer was wat Marilyn ontneem het van alles wat sy moes gewees en moes geword het. ’n Sorgvrye student, ’n gegradueerde vrou met ’n beroep, uiteindelik ’n huwelik – moontlik nog met Gideon van Rensburg. Kinders binne die eg.

			Hy kry sy foon beet. Marilyn se nommer asb? tik hy en stuur dadelik vir Leah voor sy moed hom begewe.

			Sekondes later het hy die nommer sonder enige verdere kommentaar van Leah se kant af.

			Dankie.

			Hy voeg die nommer by sy kontaklys. En net daar begewe sy moed hom toe wel. Wat sê hy immers? Dis nie ’n ding wat ’n mens met whatsapps kan aanpak nie. Dis ook nie iets wat mens oor die foon kan opklaar nie. Maar dis lockdown. En hy het daardie waarskuwing van Bruintjies weg. Al mag hy winkels toe gaan, is hy in groot moeilikheid as Bruintjies hom by Marilyn se huis vang. Buitendien is Leah en Anna daar. Dis nie ’n gesprek wat hy ten aanhoor van hulle wil voer nie. Die uiteinde is net te onvoorspelbaar.

			Hy begin tik, vee uit, tik weer. Marilyn, ons moet die ding uitpraat. Van aangesig tot aangesig. Ek wil graag weet wat die waarheid is. Kan jy na my plek toe kom? Hier is veel minder lockdown-polisiëring as in die dorpe. Paul.

			Vywerbaai

			Marilyn

			Sy sit in die kombuis en hou Leah en Anna se gewerskaf dop, haar gedagtes by alles wat Ramaphosa gisteraand kwytgeraak het. Sy kon die man soen toe hy aangekondig het hulle kan van volgende Donderdag af weer sigarette koop. Nou hoef sy ten minste nie meer daaroor te stres nie. Sy hoop net daar is betyds voorraad by die winkels. Noudat sy minder rook, het sy darem nog genoeg vir so twee weke.

			Haar hand gaan outomaties na haar foon toe dit pieng. Sy lees die whatsapp twee keer voor sy kan inneem wat daar staan.

			“Oukei, wie het my nommer vir Paul gegee?”

			Anna skud haar kop.

			“Leah?”

			Leah draai stadig om waar sy staan en hande was. “Mea culpa. Hy het daarvoor gevra.”

			Marilyn gluur haar aan. “Wat de donner het jou besiel?”

			“Ek is nie lus om tussenganger te speel nie. Julle moet julle eie gemors opruim. Wat sê hy?”

			“Dat ons die ding moet uitpraat. By sy huis. Bleddie vermetelheid. Dink hy regtig ek gaan agter hom aanry?”

			“Wil jy eerder hê hy moet hierheen kom? Ek sal dit natuurlik verkies, dan kan ek afluister.”

			“Ek wil nie met hom praat nie, punt.”

			“Jy weet, Marilyn, partykeer voel ek lus en kry jou aan die skouers beet en skud jou. Jy is hardkoppig en eiewys. Goed om vir ander mense te sê doen ’n ding en kry hom klaar, maar is dan self te bleddie papbroekig, te lamsakkig om jou eie raad te volg.” Leah pluk die Prado se sleutels van die haak af en klap dit voor Marilyn neer. “Toe, ry nou. Voertsek. Ons het werk om te doen.”

			“Mag ek jou daaraan herinner dat dit mý huis is waaruit jy my wegjaag?”

			“Jy mag. Jy het so pas. Skoert nou. Anna, roer daai bredie. Dit gaan aanbrand.” Leah draai haar rug op hulle albei en begin verwoed kap en sny aan wat ook al op die snyplank lê. 

			“Pasop jou vingers,” maan Anna, kry ’n houtlepel uit en roer die brousel in die yslike kastrol. “Bye, Marilyn.”

			Lafhartigheid is een ding, papbroekigheid en lamsakkigheid ’n perd van ’n ander kleur. 

			Marilyn gryp haar sigarette en selfoon, smyt die binnedeur na die motorhuis agter haar toe. Sy is nie ’n donnerse lamsak of papbroek nie. Sy het van Mirre verwag om haar demons te face. En uiteindelik het sy. Nou moet Marilyn Murray bewys sy is nie net ’n prater nie, maar staan by dit waarin sy glo. Doen wat reg is.

			Sy sal Paul donnerse Avenant gaan vertel waar Dawid die wortels gegrawe het en klaarkry.

			Sy wag nog dat die elektroniese motorhuisdeur ooprol toe Leah met ’n A4-koevert langs haar verskyn. Sy tik teen die venster en Marilyn laat dit oopgly. 

			“Jou bewyse. Ek het alles vir jou bymekaargesit. En jy rook nie in my kar nie, nè?”

			Marilyn het ineens die onbedaarlike drang om vir Leah tong uit te steek, maar besef net betyds hoe kinderagtig dit sal wees. Leah probeer haar help. Dis net ... Hulle verstaan nie.

			“Versigtig oor die grondpad.” Leah se stemtoon het versag. “En sterkte.”

			Marilyn knik net. Die knop in haar keel laat nie meer as dit toe nie.

			Suiderbaai

			Paul

			M is op pad. As jy haar moeilikheid gee, sal jy dit tot in lengte van dae berou. 

			Leah se whatsapp trek soos ’n elektriese skok deur hom. Hy het wraggies nie gedink Marilyn sal instem nie. Hy ruim inderhaas sy ontbytskottelgoed op en gaan trek ’n skoon hemp aan om die T-hemp waarin hy wou tuinwerk doen te vervang.

			Hy begin sweet. Hoe vra ’n mens om verskoning ná jy iemand behandel het soos hy Marilyn behandel het? Waar begin hy? Wat sê hy? Hoe steek hy Leah se aandeel weg? 

			Hy probeer sy pyp aan die brand kry, maar sy hande bewe te veel. 

			Sy mond is droog. Hy drink sommer met ’n bakhand onder die kraan ’n paar slukke water. Probeer weer die pyp brand kry, maar nou bewe sy hande nog meer.

			Jy gaan haar net vra wat werklik gebeur het. Maak asof jy van geen sout of water weet nie en dan innig en opreg om verskoning vra.

			En dan? Dan het hy nie meer ’n rede om vir haar kwaad te wees nie, maar sy sal alle rede hê om woedend te wees vir hom. 

			Die oomblik van waarheid het aangebreek, besef hy toe hy die motorenjin hoor. Raka begin blaf. O hel, die honde.

			Hy gaan op die stoep uit en roep die twee na hom toe. Beveel hulle om te sit en te bly voor hy afstap na die motor toe. 

			Marilyn het reeds uitgeklim toe hy by haar kom. Sy is weer in jeans. Skeur op die knie en bont blomme om die uitklokpype geborduur. Wit, lospassende top. Lae hals raai hy, al hou sy ’n koevert styf teen haar bolyf vas.

			“Hallo, Marilyn. Dankie dat jy ...”

			“Dè.” Sy druk die koevert in sy hande. “Lees en word wys.” Sy begin weer in die kar klim.

			Hy gryp haar aan die arm. “Ons moet praat.”

			Marilyn ruk los en vou haar arms om haar middel. “Ek het niemand afgepers nie. Daar. Ons het klaar gepraat.”

			“Gaaf. Ek neem aan die bewyse van jou onskuld is in die koevert. Kom drink darem net eers koffie saam met my.”

			“Ek het koffie by die huis.”

			“Ek bedoel terwyl ek deur jou bewyse gaan. Ek het dalk vrae. Jy is nou hier.”

			Sy skud haar kop. Die silwer hare glinster in die sonlig. “Ek is al deur baie verhoudings, Paul. Drie huwelike. Ek is al deur een van die mans in my lewe gemoer en ’n ander gestalk. Maar niemand, niemand het my nog ooit so verneder laat voel soos jy nie. Nou die aand, maar ook die dag op die lughawe. Ons het niks vir mekaar te sê nie. Glo wat in daardie koevert is of nie, I don’t give a fuck.”

			“Ek is jammer ek het jou te na gekom, Marilyn.” Hy sukkel om die woorde uit te kry. “Jy sal nooit weet hoe jammer nie.”

			Haar onderlip begin bewe en haar oë raak te blink. 

			Hy reageer op instink. Laat val die koevert, vou sy hande om haar gesig en soen haar.

			Wonder bo wonder ruk sy nie haar kop terug nie. Sy staan net doodstil. Hy trek haar teen hom vas, verdiep die soen met ’n ligte, onwillekeurige kreun. Verwonderd voel hy hoe haar arms om sy middellyf gaan en sy die soen begin beantwoord.

			Hy is skoon lighoofdig toe hy haar uiteindelik laat gaan. Sy hart skop soos ’n dol esel teen sy borskas.

			Haar oë is donker, lyk amper verskrik. “Wat de hel dink jy doen jy?” prewel sy.

			“Begin uitsien na die volgende een?” 

			Haar mond beweeg komieklik. Asof sy eintlik wil lag, maar haar bedink.

			Hy staan terug. “Marilyn, asseblief. Kan ons nie net binnetoe gaan en praat nie? Ek belowe ek sal nie weer aan jou raak nie, maar ek het nou ’n glas wyn eerder as koffie nodig.”

			Sy lig ’n wenkbrou. “Wyn? Wel, as jy dit só stel ...” Sy leun sywaarts en kry haar sigarette en selfoon uit die motor. “Maar dis net omdat ons wyn min raak. Niks anders nie.”

			Hy buk en tel die koevert op. Hopelik sien sy nie sy glimlag nie.

			Sy laat die honde eers aan haar hande ruik voor sy oor hulle koppe vryf en toe tussen hulle deurstap. Hulle sterte raak kwispelende swepe.

			O, were I a dog’s head beneath that hand.

			Suiderbaai

			Marilyn

			Sy moet haar kop laat lees. Waarom de hel het sy ingestem? En dit ná daardie onverwagse, aardskuddende soen? Want sy wil verduidelik. Seker maak Paul verstaan waarom sy geld van Geerts aanvaar het. Nie bevraagteken het waar dit vandaan kom nie omdat dit net te welkom was.

			En jy hoop hy soen jou weer. 

			Twak! 

			Is. 

			Shaddap, Leah.

			Marilyn vra nie eens of sy in sy huis mag rook nie, steek net ’n sigaret aan en gaan sit by die kombuistafel.

			Paul stoot ’n asbak nader, skink wyn en steek ’n pyp op.

			“En dit?”

			Hy haal sy skouers op. “Die ouens op die Spoorweë het almal gerook. Dis nogal aansteeklik. Ek het net op ’n pyp besluit omdat dit goedkoper was. Maar ek rook net wanneer ek senuagtig is.”

			“En jy is op die oomblik senuagtig?” Sy neem ’n slukkie wyn.

			“Baie.”

			“Hoekom?”

			“Daar is ’n lys redes, maar veral omdat ek jou gesoen het sonder jou toestemming.”

			Dít moet sy liefs laat verbygaan. Hy weet bleddie goed hoe sy daarop gereageer het. Wat in sigself toestemming was. “Wanneer het jy op die Spoorweë gewerk?”

			“Ná ... Potch.”

			“Kelner op die Bloutrein?”

			Hy skud sy kop. “Stoker.”

			Dit moes hel gewees het. “En daarna word jy ’n mediese rep. Toe kry jy ’n beurs, swot jou in ’n professorskap in en trou so tussendeur met een van die rykste vroue in Stellenbosch.”

			“Lyk my Leah het haar werk deeglik gedoen.”

			Marilyn knik.

			“Maar ek weet nie hoe jou lewe verloop het nie.”

			“Kind gekry, sekretaresse geword, getrou, geskei, baie verhoudings, getrou, geskei, baie verhoudings, getrou en geskei, Vywerbaai toe gekom.”

			“Laaste egskeiding van ’n skatryk Amerikaanse movie-mogul.”

			“Leah?”

			Hy knik. “Ek neem aan dit was die Amerikaner daar op die lughawe?”

			Sy knik. “Gerald Connaught is nie exactly ’n movie-mogul nie, maar ja, skatryk. Dit was jou vrou in die rolstoel?”

			“Jip. Drieka.”

			Sy rook haar sigaret klaar en druk dit dood. “Jy het nog nie na die inhoud van die koevert gekyk nie.”

			Hy teug nog aan sy pyp. “Wat is daarin?”

			“Inligting wat Leah nagespoor het. Ook my posspaarbankboekie wat bewys hoeveel Geerts daar inbetaal het. ’n Brief van Geerts waarin hy verduidelik hy wil my finansieel help omdat hy skuldig voel.”

			“Geerts.” Hy skud sy kop. “Die gentle giant. Ateïs met ’n sterker gewete as menige gelowige. En tog pers hy mense af in bankrotskap in.”

			“Ek dink nie dit was hy nie.” Sy vertel hom vlugtig wat sy weet van Lizelle, haar kind en suster. 

			“Maar Geerts moes geweet het van die afpersing.”

			“Dalk nie hoe erg dit was nie. Maar jy moet weet, Paul, hy het my lewe aansienlik makliker gemaak. In die koevert is ’n posspaarbankboekie. Daarin sal jy kan sien hoeveel hy inbetaal het. Dit was nie baie geld op ’n slag nie, maar ontsettend welkom. En jy sal my maar net moet glo dat ek nie geweet het dis moontlik afpersgeld nie. Ek het dit werklik nie eens vermoed nie.” 

			“Ek glo jou.” Paul skud sy kop en klop sy pyp in die asbak uit. “En alles kan teruggelei word na Awie. Die punt van die passer.”

			Marilyn bly ’n oomblik lank stil. “Jy het gesê hy is in ’n motorongeluk dood?” 

			Hy knik. “Dis nie seker of Awie die nag van sy dood moedswillig teen ’n hoë spoed kop aan kop in ’n vragmotor vasgery het en of die ongeluk net gebeur het omdat hy gesuip was nie. Die vragmotorbestuurder het ook omgekom en niemand anders kon lig werp op die omstandighede van die botsing nie.”

			Sy kan nie sê sy is jammer nie, vir Awie voel sy net veragting. Maar sy is ook nie bly nie. Dit voel net asof dit half gepas is. Dat daardie motorongeluk bloot die einde is waarop Awie se hele lewe afgestuur het.

			“Marilyn ...” Paul word onderbreek deur sy foon wat pieng. Hy kyk nie daarna nie, maar hy praat ook nie verder nie.

			Sy maak haar wyn klaar en staan op. “Ek dink ons weet nou alles wat nodig is om van mekaar te weet.”

			Hy gryp haar aan die pols. “Bly asseblief. Nog ’n glas wyn lank. Ek wil meer weet. Van jou lewe. Toe en nou.”

			Sy huiwer, skud dan haar kop. “Ons het genoeg gepraat vir vandag. Ek moet net ’n draai loop voor ek ry.”

			“In die gang af, regs.”

			Dis ’n outydse badkamer. Bekoorlik ouderwets. Bad op pootjies. Koperkrane. Wasbak gesink in ’n lieflike wastafeltjie met blou teëls.

			Nadat sy haar hande gewas het, haal Marilyn ’n paar keer diep asem en kyk in die spieël met sy vergulde raam. “Jy het moeilikheid,” fluister sy vir haar spieëlbeeld. “Groot moeilikheid. Van die wens-hy-wil-my-weer-soen-soort.” En dis hoekom sy gouer as gou hier moet wegkom.

			Big-girl panties, Marilyn, big-girl panties.

			Toe sy in die kombuis kom, sien sy dadelik daar is fout. Paul sit met sy hand oor sy mond en staar na sy selfoon.

			“Wat?” vra sy.

			“Whatsapp van die polisie af.” Hy sug diep voor hy opkyk. “Ek was nou die aand, ná ek by julle weg is, in aanraking met konstabel Bruintjies toe hy my voorgekeer en ’n waarskuwing gegee het. Hy het ’n masker gehad, maar dit het nie sy neus en hele mond bedek nie. Ek het myne by jou huis vergeet. Sy toetsuitslae het so pas gekom. Hy het positief getoets vir Covid-19.”

			Sy kyk hom verward aan. 

			“Ek moet selfisoleer en almal wat met my in aanraking was ook.” Hy hark met sy vingers deur sy dik hare. “Ek het jou dalk die kiss of death gegee.”

			“Maar ...” Marilyn sak op die stoel neer. “Wat nou?”

			“Nou, Marilyn Murray, is ek en jy huismaats vir twee weke.”

			Marilyn staar hom ongelowig aan. “Jy kan nie ernstig wees nie.”

			“Ek wens ek was nie. Die laaste ding wat ek vir jou sou wou gee, is Covid, maar die moontlikheid bestaan. Jy kan nie vir Leah en Anna in gevaar stel nie. Ons sal saam hier moet isoleer. Mekaar monitor.”

			“Ek dink ek het nou daardie tweede glas wyn nodig.” Haar hande bewe toe sy nog ’n sigaret opsteek.

			Toe hy die bottel wyn uithaal, doen hy vinnig bestekopname van die yskas se inhoud. Genoeg vars goed vir ’n paar dae. Hy wou juis Sondag weer sy groentevoorraad aangevul het.

			Hy gaan sit oorkant haar, sy bene nog lammerig van die skrik. “Die geluk by die ongeluk is dat ek ná Bruintjies met niemand behalwe met jou in aanraking was nie.”

			Marilyn skud haar kop. “Ek kan nie hier bly nie.”

			“Die enigste ander opsie is dat jy na een van die kwarantynfasiliteite gaan. Ek reken dis effens beter hier.”

			“Ek het niks behalwe my selfoon en sigarette hier nie. En wat doen ons as ons albei siek word?”

			“Leah-hulle kan jou goed bring en by die erf se ingang los. En ons sal nie albei tegelyk siek word nie. As ek die virus opgedoen het, is dit al ’n week gelede. Ek het tot dusver geen simptome nie. Dit kan egter beteken dat ek asimptomaties is en jou nog steeds kon aangesteek het. As jy siek word, sal ek jou versorg en hospitaal toe neem as dit moet.”

			“Dank jou die donnerse duiwel!” Sy neem ’n groot sluk wyn.

			“Marilyn, ek is jammer. Ek was onder die indruk ons is redelik veilig hier. Bruintjies moet die eerste hier rond wees wat positief getoets het.”

			“Maar waar het hy dit dan opgedoen?”

			“Goeie vraag.” Hy tel sy foon op en bel. 

			“Jammer, die polisiestasie word tans ontruim om ontsmet te word. As dit dringend is, skakel asseblief die noodnommer.” Die man aan die ander kant se stem is dof. Bietjie laat vir maskers, maar nietemin.

			“Dis in verband met konstabel Bruintjies. Ek is een van die mense met wie hy in aanraking was. Kan jy dalk vir my sê waar hy die virus opgedoen het?”

			“Daar was ’n inbraak op een van die plase. Konstabel Bruintjies was op pad terug daarvandaan toe hy Meneer voorgekeer het. Die ding is, vingerafdrukdeskundiges van die Kaap af was ook daar. Een van hulle het kort daarna positief getoets. Meneer weet Meneer moet isoleer, nè?”

			“Ek is deeglik bewus daarvan. Dankie.” Hy groet, lui af en gee Marilyn die nuus.

			“Asof dit nie genoeg is dat daar soveel misdaad is nie, veroorsaak die ellendige skelms nog dat Covid versprei ook.” Marilyn laat sak haar voorkop in haar hand.

			“Dis nie te sê jy gaan dit kry of ernstig kry nie, Marilyn. Dit hang baie af van hoe goed jou immuniteitstelsel is. Drink jy aanvullings? Sink, vitamien C?”

			Sy kyk op en knik. “Vitamien D ook. En ons het baie gesond geëet danksy Anna. Hope groente en vrugte.”

			“Dis goed en ons sal daarmee volhou. Jy sê my net onmiddellik as jy keelseer kry of selfs net nie lekker voel nie en ek sal ons albei se koors gereeld neem.” Hy staan op. “En nou gaan ek vir ons middagete maak terwyl jy Anna en Leah bel.”

			Sy kyk hom effens wanhopig aan. “Paul, ek kan nie hier bly nie. Dis ... dis net onmoontlik!” 

			“Ek is bevrees dis al opsie.”

			Sy skud haar kop. “Hoe is dit moontlik dat die hele donnerse wêreld net skielik op sy kop gekeer staan?”

			“Omdat die mensdom self ’n virus is wat sy eie planeet aanval. Bel nou.”

			Suiderbaai

			Marilyn

			Sy staan teensinnig op en stap buitetoe. Een van die honde kom nader en beruik haar. Klaarblyklik tevrede dat sy geen gevaar inhou nie, draf hy weg.

			Vir Leah sien sy nie kans nie, eerder Anna.

			“Hoe het dit gegaan? Waar is jy?”

			“Wel, dit het so goed gegaan dat ek sommer hier gaan oorbly. Twee weke lank.”

			“Wááát?”

			Marilyn sug. “Ek het dalk Covid opgedoen.” 

			“Mens maak nie grappies oor siekte nie, Marilyn. Wat gaan aan?”

			Sy verduidelik kortliks, laat net die soengedeelte uit.

			“Dêmmit. Ek het gesien jy het jou masker hier vergeet. En Paul s’n lê ook nog hier. Wat nou?”

			“Ek gaan ’n lys goed vir jou whatsapp en vra dat julle dit vir my na die ingang van die erf bring en daar los. Paul reken as hy die virus het, is hy asimptomaties en hy sal na my kan omsien as ek siek word.” 

			Sy voel ineens op die rand van trane toe dit deurdring dat sy waaragtig dalk die virus kan hê. “Anna, ek het al baie keer in my lewe bang gevoel, maar nog nooit só nie. Ek staan al klaar met een voet in die graf en die ander op ’n vrot piesangskil. Lyk my die universe het besluit hy wil maar met my klaarspeel. En juis nou. Noudat ...” Sy bedink haar vinnig. Sy kan nie sê wat sy eintlik wou nie. Noudat Paul nie meer vir haar kwaad is nie. Haar gesoen het soos sy nog net een keer in haar lewe gesoen is. Die soort soen wat mens selfs tot diep in jou siel beleef. “Noudat ek soveel wonderlike vriende het en alles eintlik so goed met my gaan.” Dis ook die heilige waarheid.

			“Marilyn, jy gaan g’n staan en doodgaan nie. Ek vergewe jou nooit as jy dit aan ons doen nie. Ek sal solank begin om jou goed bymekaar te kry. Pille, aanvullings en so aan.”

			“Moenie my sigarette vergeet nie. Maar ek stuur ’n lys en sal ook sê waar om wat te kry.”

			“Goeie tyd om op te hou rook, dink jy nie?”

			“Se gat. As ek die virus het, help dit nie nou meer om op te hou nie. En ek weier anyway om daai Zuma-vrou haar sin te gee.”

			“Leah is reg. Jy is hardkoppig en eiewys, maar ek gaan nie nou met jou baklei nie. Het julle genoeg kos?”

			“Ek weet nie. Ek sal vir Paul vra en laat weet.”

			Anna bly ’n oomblik stil. “Hoe het dit regtig tussen julle gegaan? Jy sit nie dalk daar in ’n vyandige atmosfeer nie?”

			“Nie vyandig nie, nee. Dis net ’n bleddie moeilike – nee, onmoontlike – situasie. Maar ons het vrede gemaak oor die afpersingmisverstand. Hy het om verskoning gevra. Opreg, dink ek. Ek wens net ek het nie hierheen gekom nie. En hoekom juis vandag? Sê vir Leah sy skuld my. Dis sy wat my hierheen geboelie het. En nou ...”

			“Nou het jy dalk Covid. Maar jy kan Leah nie kwalik neem nie. Sy het goed bedoel. En hoe moes ons geweet het die virus het hier ook al kop uitgesteek? Die ding is nou tussen ons.”

			“Daar is bleddie goeie rede vir die lockdown, Anna. En julle moet dit in gedagte hou met die kosaflewering by die kerk en wanneer julle aankope doen ook. Die ding is nou hier. Tussen ons.” Sy sug vir die soveelste keer. “Maar ek dink nou net daaraan, jou kar gaan nie die grondpad maak nie, myne nog minder en ek is hier met Leah s’n.”

			“Goeie punt. Bly net weg van die Prado behalwe om die sleutels daar te los. Leah sal saam met my moet ry tot waar my kar kan vorder. As ek reg onthou, is dit net die laaste kilometer of so wat regtig sleg is. Sy kan dit maklik stap, haar kar saniteer en na my kar toe terugry. Ons laai jou goed oor en bring dit met die viertrek. Dit sal ’n op-en-affery afgee, maar dit kan nou nie anders nie. En Leah sal die Prado moet huis toe bring ingeval ons weer goed vir julle moet deurvat.”

			“Maar dan sit ek sonder vervoer hier.”

			“Paul kan jou mos terugbring wanneer die twee weke verby is. Of ons kan jou kom haal. Jy mag in elk geval nêrens heen gaan nie.”

			“Fokkit, maar dis ’n gemors.” Sy het lanklaas so magteloos gevoel.

			“Dit is. Gaan maak nou daardie lys sodat ons kan begin pak en dit oor en verby kry.”

			“Dankie, Anna. Vir alles. En dat jy koelkop bly.”

			“Pas jouself op.”

			“Bietjie laat daarvoor.” Marilyn groet, maar bly staan. Voor haar woel die see onrustig. Diep in, amper op die horison, kan sy ’n yslike skip uitmaak. ’n Seemeeu vlieg op van die rotse wat ’n hoefvormige baaitjie vorm. Daar is seker slegter plekke om dalk dood te gaan.

			Miskien moet sy ’n boek begin skryf. Die laaste dae van Marilyn Murray.

			Melodramaties, dis wat jy is. 

			Ja, Leah, maklik vir jou om te praat. Jy kyk nie die dood in die oë nie. 

			Jy ook nie, Marilyn. Jy is banger vir Paul as vir die virus. Bang vir hoe hy jou laat voel. Bang, omdat jy weet dat jy al die jare van al die mans in jou lewe verwag het om soos hy te wees.

			Nee, Leah, ek het geweet hy is uniek. Dis vir hóm wat ek wou hê, nie iemand soos hy nie. Dit het ek vandag besef. Maar ook dat ek bloot my persepsie van wie hy is met my saamgedra het. Dat hy nie regtig die man kan wees wat ek my altyd verbeel het hy is nie. Dis nou tot die dag op die lughawe toe daardie idealistiese beeld aan skerwe gespat het. My so ontnugter het, dat ek net maar nog ’n onbesonne ding aangevang het deur met Gerald te trou.

			En nou? 

			Nou gaan ek twee weke lank saam met hom in een huis bly. En dalk uitvind wie en wat hy werklik is. En daarna bly of spyt wees dat ons mekaar destyds nie beter leer ken het nie.

			Suiderbaai

			Paul

			Sy lyk so verlore waar sy see toe staan en kyk.

			Hemel, as hy haar Covid gegee het, vergewe hy homself nooit nie. Hy was laks. Allerhande verskonings uitgedink wanneer hy regulasies oortree. Geglo hy neem net weloorwoë risiko’s. Vir ’n professor met ’n doktorsgraad in Etnobotanie was hy darem bleddie onnosel. Of bloot arrogant. 

			Hy rangskik ’n paar dwergtamaties om die skywe avokado in elke bord, sny vir elkeen ’n gekookte eier in die helfte en skep van die tunaslaai in. Die brood het hy gister gebak, maar dis nog vars genoeg.

			Marilyn?” roep hy van die stoep aan die seekant af. 

			Sy draai traag om.

			“Kom eet.”

			Sy knik en kom nog traer aangestap.

			“Dankie.” Sy klink lusteloos.

			“Plesier. Dinge met Leah-hulle uitgesorteer?”

			Sy knik. “Ek sal ná ete ’n lys maak van wat hulle moet bring. Jy moet sê as jy iets nodig het van die winkel af.”

			“Sal gaaf wees as hulle vir ons ’n paar goed kan bring. Ek sal nou-nou voorraad opneem.”

			Hulle eet ’n rukkie in stilte. Dis nie ’n gemaklike stilte nie. Waaroor kan hulle immers gesels? Daar is soveel slagysters in die pad tussen hulle. Dan maar by die praktiese aspekte hou. 

			“Daar is ongelukkig net twee bewoonbare slaapkamers, die derde een dien op die oomblik as stoorkamer vir goed wat ek so met verdrag van Stellenbosch af hierheen gebring het. Die gastekamer is ongelukkig nie en suite nie. Ons kan egter die hoofslaapkamer vir jou regmaak.” Die beddegoed wat Sabine gebruik het, het hy gelukkig reeds afgehaal en gewas.

			Sy skud haar kop. “Dis nie nodig nie.”

			Saggrys spring op die tafel en ruik aan Marilyn se tuna. Sy streel oor die kat se rug en druk sy neus sagkens weg. “Nee, jong. Nie uit my bord nie.”

			“Af, Saggrys.” Hy wys vinger vir die kat.

			Marilyn tel hom af en glimlag skewerig. “Nog nooit ’n kat gesien wat luister ná hy tuna geruik het nie.”

			“Lyk asof jy gewoond is aan diere, maar ek het nie gesien dat jy enige het nie.”

			“Ek het nie, maar ek het al gehad. Nie van my eie nie, maar wel in my ... omwandelinge.”

			“Die ritse verhoudings?”

			Sy knik. “My tweede huwelik was met ’n veearts. By hom het ek baie van troeteldiere geleer.”

			“En toe werk dit nie uit nie?”

			Sy grinnik. “Hy wou my train. Onder meer om ’n goeie huisvroutjie te wees. Ongelukkig vir hom was ek untrainable.”

			Hy kan nie help om te lag nie. “Hy moes van beter geweet het.” Hy versober. “En die een wat jou ... uhm ... gemoer het?”

			Sy kyk weg. “Ek het hom vergiftig.”

			Paul stik amper. “Jy het wat?”

			“Sy porsie hoender laat afgaan. Baie af. En toe hy uiteindelik ophou om in die badkamer te boer, vir hom gesê as hy ooit weer sy hand vir my lig, sal hy dink voedselvergiftiging is ’n kinderkranspiekniek.”

			“Hemel, Marilyn.” Besef sy dan nie hoe gevaarlik vroueslaners is nie? 

			“Maar ek het bang geword en gewaai – gelukkig was ons nie getroud nie, net verloof. Hy het my opvolger tot in ’n hospitaal in geslaan en toe deur die genade die tydelike met die ewige verwissel. Hartaanval. Couldn’t happen to a nicer person.” Sy steek ’n sigaret aan toe hy sy mes en vurk op die leë bord neersit.

			“By wie het jy geleer? Rook bedoel ek.” Sy het beslis nie op universiteit gerook nie.

			“My eerste man. Rick. Hy was ’n mechanic en ’n kettingroker. Ek moes altyd vir hom sigarette in die kar opsteek. Soos jy sê, die rookgewoonte is redelik aansteeklik.”

			“Hoekom is julle geskei?”

			“Die vraag is eintlik hoekom ons ooit getrou het.” Sy trek in en blaas stadig die rook in die lug in. “Hy was ’n goeie mens. Baie goed vir my en Fynn. Ek was ... nie goed vir hom nie.”

			Daar sit veel meer agter as wat sy wil laat blyk, besef hy. “Fynn is jou seun?”

			Sy knik.

			“Hoe is julle verhouding?”

			“Nou, uitstekend. Voorheen ... moeilik. Fiona, sy oorlede vrou, kon my nie verduur nie. En ek nie vir haar nie. Ek en Fynn het al hoe meer verwyderd geraak. Maar selfs voor hy getroud is, was daar ’n kloof. Hy was skaam vir my. Het gevoel ek stel hom aanhoudend in die verleentheid. En nadat hy uitgevind het ek het by sy baas geslaap, was dit nog erger.”

			Probeer sy hom skok? Indien wel, kry sy dit reg. “Hoekom het jy by sy baas geslaap?”

			“Om te keer dat hy Fynn afdank en om hom te oortuig dit sal vir sy firma voordeliger wees om eerder Fynn se meestersgraad in argitektuur te borg.”

			“Jy glo die doel heilig die middele?”

			“Soms. Ek was tussen verhoudings en die vorige een was nie alte vrygewig toe ons uitmekaar is nie. Ek het bloot nie die geld gehad om Fynn te help nie en hy was ’n topstudent al het hy deeltyds geswot. Dit was sy droom om sy M voltyds te doen. Sy baas was anyway ’n boepensvark.”

			“Hoekom het hy ingestem om vir Fynn se studie te betaal?”

			“Ek het laat val ek weet hy kry sekere tenders omdat hy strategiese persone omkoop. Een was ’n kolonel in die weermag.”

			“Jy is dus wel ’n afperser.”

			“Ek het hom nie afgedreig nie. Net gesê ek beskou hom as ’n uitmuntende besigheidsman en daarom glo ek hy sal insien dat dit veel beter vir hom sal wees om Fynn te laat studeer as om hom net te fire. Dat ek verstaan waarom hy van Fynn ontslae wil raak voor dié uitvind van die backhanders. Fynn se sin vir etiek oorskadu sy kommer oor sy eie heil. Boepens het sy eie afleidings gemaak.”

			Paul skud sy kop. “En is Fynn se sin vir etiek werklik sterk? Sterker as sy ma s’n?”

			“Jip. Aansienlik sterker. Maar hy is nie ’n ma nie. Hy verstaan nie wat ’n ma alles vir haar kind sal doen nie.”

			“Dus sou Fynn hom aangegee het as hy uitgevind het van die omkopery?”

			Marilyn knik en druk haar sigaret dood. “En homself só in die voet geskiet het. Omkopery is nie iets wat die ANC uitgevind het nie. Hy sou op die swartlys van vele ondernemings beland het. Gesukkel het om werk te kry en boonop nie sy M kon voltooi nie.” 

			Sy kyk hom stip aan asof sy sy reaksie ontleed voor sy opstaan. “As jy nie van my antwoorde hou nie, moet jy nie soveel vrae vra nie. En Paul, jy kan my vir baie dinge in my lewe veroordeel, maar nie vir die dinge wat ek vir my kind gedoen het nie. Jy was nie in my skoene nie en jy weet nie wat jy sou gedoen het as jy was nie.”

			“Ek veroordeel jou nie. Jy verras my net.”

			“Twak. Ek ken veroordeling en vooroordeel. Ek weet presies hoe dit lyk. Ek leef immers al my hele lewe daarmee saam. Jy het dalk rede, maar jy het nie die reg om my te veroordeel nie.”

			Sy stap verby hom, in die gang af. Hy hoor die badkamerdeur oop- en toegaan. 

			Hy maak sy oë toe. Welgedaan, idioot. Jy het skaars om verskoning gevra vir een ding en dan begaan jy waaragtig weer dieselfde bliksemse flater. Maar afpersing is en bly vir hom veragtelik. 

			Hy vryf oor sy voorkop. Veragteliker as korrupsie? Laat staan verkragting. 

			Suiderbaai

			Marilyn

			Sy klap die toilet se deksel toe en gaan sit daarop, laat sak haar gesig in haar hande.

			Natuurlik het hy rede om haar te veroordeel. Terwyl sy praat oor die dinge wat sy aangevang het, besef sy eers werklik hoe impulsief, hoe roekeloos sy was. Hoe doelloos haar lewe was. 

			Wat het sy bereik? Fynn in die wêreld gebring. Dis haar enigste claim to fame. En dis nou nie eintlik asof sy ’n keuse gehad het nie. Boonop weet sy nou nog nie of sy hom ’n guns bewys het toe sy besluit het om hom self groot te maak nie. Hy kon ’n bestendige lewe by twee liefderike aanneemouers geniet het. ’n Pa-figuur in sy lewe gehad het.

			Geen wonder hy het haar ná matriek selde opgesoek nie. Gereeld gebel en ja, bedags het hy gewerk en saans en naweke studeer. Dit was egter nie die enigste rede waarom sy hom so min gesien het nie. Die enkele naweke wat hy gedurende sy eerste jaar wel huis toe gekom het, was die spanning tussen hom en Sean ondraaglik. Praat van ’n clash of personalities.

			Of miskien het hy aangevoel dat die vent gewelddadig was al was Sean sy skynheilige self voor Fynn. Dieselfde soort skynheiligheid wat hy aanvanklik teenoor haar gehandhaaf het. 

			So vrygewig met geskenke en komplimente. So bewonderend oor die feit dat sy haar seun vir alle praktiese doeleindes alleen grootgemaak het. So mal oor haar lyf. Sy is vir hom die hoogtepunt van vrouwees, het hy meer as een keer gesê. 

			Hy was ’n uitstekende minnaar. Het haar soos ’n godin laat voel, haar inderdaad sy goddess genoem. Vir die eerste keer was dit nie nodig om te maak asof sy seks geniet nie. Sean het haar liggaam soos ’n harp gespeel.

			En toe maak sy die fout om by hom in te trek en – op sy aandrang – uit haar werk te bedank. Hy sal vir haar sorg.

			Geleidelik het hy al hardhandiger begin raak tydens die liefdespel. Later het hy haar ook begin rondstamp wanneer hulle ’n woordewisseling gehad het. Een aand het sy hom uitgeskel vir ’n boelie. Hulle het soos agtertangers op mekaar begin skree. En toe kom die klap. En nog een.

			Die volgende dag het hy haar nie om verskoning gevra nie. Net gevra dat sy hom nie moet uittart nie. Hy sorg vir haar, help haar om Fynn op universiteit te hou en hy reken hy kan ten minste verwag dat sy hom respekteer.

			Maande lank het sy dit reggekry om nie sy humeur te laat ontwaak nie, telkens die minste gebly, sy hardhandigheid verduur, maar natuurlik kon sy dit nie volhou nie.

			Dié keer het die vuiste teen haar lyf geklap – natuurlik waar die kneusmerke nie wys nie.

			Sy het ’n beangste muis geword – alle bevele, opdragte uitgevoer en voorskrifte gevolg. Fynn se universiteitsfooie vir sy tweede jaar was immers op die spel.

			Sy wou weer begin aansoek doen vir werk, maar hy het haar verbied. Uiteraard sou hy. Hoe afhankliker sy van hom was, hoe groter was die beheervraat se mag oor haar. 

			Fynn was in sy derde jaar toe Sean haar tot ’n uitbarsting gedryf het. Haar beloning was ’n gesig wat soos ’n bloukaaspizza gelyk het. Dis toe dat sy vir hom die hoender gemaak het. En toe hy weer redelik compos mentis was vir hom gesê het as hy haar ooit weer slaan of hardhandig behandel, sal hy sy lewe nooit weer seker wees nie.

			Sy het gewag tot Fynn se universiteitsfooie vir sy honneursgraad betaal is voor sy haar planne gemaak het om te ontsnap. Dit het fyn beplanning geverg, maar sy het dit reggekry om te verdwyn. Kaap toe. Leah het haar gehelp toe hy die Rolex, verloofring met ’n driekaraatdiamant en ’n paar ander juweliersware wat hy vir haar gegee het, wou terugeis.

			Dit was ook danksy Leah dat hy uiteindelik die aftog geblaas en nooit weer van hom laat hoor het nie. Sy het met ’n draai gehoor van sy volgende slagoffer en sy dood.

			Sy het weer werk gekry as sekretaresse vir prokureurs, maar die betaling was swak. Sy is terug Pretoria toe, waar sy dieselfde werk teen beter besoldiging gekry het. Selfs nadat sy al Sean se duur geskenke verkoop het, was dit egter nie genoeg om Fynn te help om sy meestersgraad voltyds te doen nie. Dis toe dat sy haar plan met Fynn se boepensbaas bedink het. 

			Daarna is sy na die buitewyke van Johannesburg toe. Daar het sy ontvangsdame geword by die veearts se spreekkamer. Hulle huwelik was redelik kortstondig. Die seks was vrek vervelig, maar sy het gedink hy is ’n goeie, standvastige man op wie sy kan vertrou. Hy was, maar daar was ook ’n ander sy aan hom. Sy perfeksionisme het uit die kas gekruip eers nadat hulle getroud is. Sy mag nie in die huis of sy kar of selfs haar eie kar rook nie. Geen onnetheid is geduld nie en tot sy handdoeke moes met presisie gestryk word, sy sokkies net só gerol word. En hy glo nie in huishulpe nie. Hallo? 

			Ná hulle blitsige egskeiding is sy weer terug Pretoria toe. Die firma waarvan die stalker die besturende direkteur was, het ook ’n kafeteria besit in die gebou waar hulle kantore was. Sy was die suksesvolle kandidaat vir die pos om die kafeteria te bestuur. Paul lag hom sweerlik ’n papie as hy hoor sy het enigiets bestuur wat met kosmaak te doen het. Maar waar dink hy kom haar teensin in kosmaak vandaan?

			Paul wat met ’n string grade agter sy naam sit ondanks haar pa. Ondanks die feit dat hy ’n brandarm student was. Vir ’n ruk stoker moes word.

			En sy? Die meeste van die tyd het sy op haar lovers en mans geteer. En sy het mooi gekies. Almal het geld gehad. Sommige meer as ander, maar nie een was armgat soos sy nie. Sy het haar bydrae op ander maniere gemaak, maar uiteindelik is dit so dat geld altyd ’n rol gespeel het.

			Maar geld en gerief kon haar nie geluk bied nie. Van die hele spul was die stalker die skrikwekkendste. Selfs erger as Sean-die-vroueslaner. Selfs lank ná sy hulle verhouding verbreek en uit haar werk bedank het, het hy haar oral gevolg en oor die foon geteister. Hy kon nie onderskei tussen liefde, besitlikheid en jaloesie nie. Vir hom was dit deel van dieselfde pakket wat hy liefde genoem het. Hoe hy gedink het hy kan haar terugwen deur haar lewe hel te maak, weet nugter. Dit was eers toe sy Kaap toe gevlug en hy iemand ontmoet het wat sy jaloesie kon verduur dat hy haar uiteindelik uitgelos het.

			En nou is sy ’n ou vrou met ’n paar miljoen in die bank danksy ’n voordelige egskeiding wat in dollars afgehandel is. Syself het in twee en sestig jaar net mooi niks bereik nie. Behalwe om ’n gebroke hart of twee agter te laat en ’n verskeidenheid mense se lewens op te foeter. Ja, ’n ware kaivrou.

			“Marilyn? Is jy oukei?” Paul se stem kom dof deur die soliede greinhoutdeur.

			“Fine.”

			“Ek kry jou kamer solank reg.”

			“Dankie.”

			Hemel, hoe gaan sy deur hierdie twee weke kom? Saam met ’n man wat onwetend die leeueaandeel daarin gehad het dat sy haar lewe opgefok het juis omdat sy hom nooit kon vergeet nie. Nie kon vergeet hoe hy haar een bliksemse aand kon laat voel nie. Omdat sy bly smag het daarna om weer so te voel. Telkens gedink het sy ervaar dit weer, en telkens ontnugter is. Wat natuurlik nie sy skuld is nie. Dis sy wat die idioot was en steeds is. 

			Ja, daar is chemistry tussen hulle. Dit het daardie soen bewys. Maar chemistry alleen is soos vlindervlerke sonder ’n lyfie. Die vlerkies is mooi, maar kan sonder die lyfie nooit vlieg nie. 

			Dit het sy uit haar verhouding met die man wat toe nooit weer hoender geëet het nie geleer. Volop chemistry, wat sy met liefde verwar het, maar toe allesbehalwe liefde was. So bleddie ironies dat dit juis hy was wat haar die plesiere van seks geleer het, haar gehelp het om oor haar aversie van die lyflike te kom. Aanvanklik, in elk geval.

			Andersom is egter ook waar. Sonder vlerke bly die vlinder se lyfie bloot ’n wurm. Of wat dit ook al is. Die punt is, dis wat sy vir sowel Rick as die veearts gevoel het. ’n Soort liefde, maar geen chemistry nie.

			En Gerald? Ja, daar was chemistry, maar dit was ’n geneuk en ’n gesukkel vir hom om die chemistry waar te maak. Eers toe hy die befaamde blou pilletjies begin gebruik het, kon die chemistry op iets uitloop. Maar ook daar het liefde ontbreek. Sy het van hom gehou. Baie. Was selfs verlief op hom. Maar werklike, diepgaande liefde was dit nie. Hulle het net te veel verskil. Veral wat lewensuitkyk betref.

			Marilyn staan met ’n sug op. Sy sal seker een of ander tyd uit die badkamer moet kom. Sy kan nie twee weke lank hier sit nie. En sy moet in elk geval daardie lys begin maak. Anna-hulle wonder seker al wat gaan aan.

			Sy was haar hande uit pure gewoonte, maar vermy die spieël. Sy wil nie sien wat ’n gevoel van ontreddering aan haar doen nie. 

			Paul

			Die toilet word nie getrek voor hy die badkamerdeur hoor oopgaan nie. Sy het dus gaan wegkruip.

			Hy gooi die kwilt wat Triena, Eulalie se tante, nog vir hom gemaak het oor die bed en bekyk die res van die gastekamer. Hy het lanklaas afgestof en dit wys. Die gordyne kort ook ’n was. Verder lyk dit oukei en buitendien, hy is nie Marilyn se bleddie butler nie.

			Sy sit doodluiters by die kombuistafel, aan die tik op haar foon. Maak seker die lys vir Leah-hulle. Saggrys lê op haar skoot. Verraaier wat hy is.

			“Jou bed is opgemaak.”

			Sy kyk op. “Dankie. Dit was nie nodig nie. Ek kon dit maar self gedoen het.”

			“Sê sy noudat dit reeds gedoen is,” brom hy onderlangs.

			“Sê die een wat my met ’n donnerse virus besmet het,” kaats sy die bal blitsig terug.

			“Daar bestaan ’n moontlikheid. Dis nie ’n feit nie. En dit maak my steeds nie jou slaaf nie, nè.”

			“Jy hoef regtig nie uit jou pad te gaan vir my onthalwe nie. Moet net nie van my verwag om kos te maak nie.”

			“Ná jou hoenderstorie verbied ek jou in elk geval.”

			Sy gee hom ’n ekstra breë skynglimlag. “Dan verstaan ons mekaar.”

			“Nee, ons verstaan mekaar nog nie.” Hy gaan sit oorkant haar. “Jy is reg. Ek het nie die reg om vraagtekens te plaas agter die manier waarop jy jou lewe lei of gelei het nie. Ek was inderdaad nie in jou skoene nie. En ek was ook nie hoogheilig nie. Daar is baie dinge wat ek anders sou gedoen het as ek die ervaring en kennis wat ek nou het, toe gehad het. Maar dis die punt. Kennis kry juis swaartekrag deur ervaring, en ervaring is nie iets waarmee ’n mens gebore word nie. Mens moet juis leef – en foute maak – om kennis en ervaring op te doen.”

			Marilyn vou haar arms. “En teen daardie tyd is jy oud en oor die muur en wat help die kennis en ervaring jou dan? Die lewe is ’n absurde, dalk sadistiese eksperiment en ons is die guinea pigs.”

			“Dis darem ’n baie nihilistiese siening.” Sê hy wat baie onlangs gespekuleer het of hy bestaan.

			“Eerder eksistensialisties. Ek glo ’n mens kan betekenis aan jou lewe gee al is jy ’n guinea pig in die hande van ’n onverskillige wetenskaplike.”

			“Wat gee betekenis aan jou lewe?”

			“Ek het die lewe geskenk aan ’n seun wat ’n goeie man geword het ondanks sy ma. Ek het die afgelope twee jaar wonderlike vriendskappe gesluit. Maar eintlik was ek in alle opsigte die ontvanger. Fynn is aan my gegee. My vriendinne ook. Hulle gee betekenis aan my bestaan, ek nie veel aan hulle s’n nie. Hulle sal sonder my kan klaarkom. Ek nie sonder hulle nie.”

			Paul sit terug in sy stoel. “Sjoe. Dink jy nie jy doen jouself ’n bietjie te kort nie?”

			Sy leun op die tafel, vou haar hande om haar elmboë. “Nee, Paul. As ek aan Covid moet doodgaan, sal die spulletjie oor my treur en daarna aangaan met hulle lewe. Nou en dan sal hulle oor my praat. My seker mis. Maar dis die somtotaal van die verskil wat ek gemaak het aan die proefprojek wat ons die aardse bestaan noem.”

			“As jy reg is, het ek nog minder van ’n verskil gemaak. Ek het nie kinders nie. Wel kollegas en aangetroude familie met wie ek op vriendskaplike voet is, maar ek kan nie sê ek het ’n vriend soos jy vriendinne het nie. En voor jy die sogenaamde akkolades noem, ek was deel van ’n span wat ’n nuwe soort medikasie ontwikkel het wat lyding verlig. Ek was die hoofnavorser, maar sonder my span sou ek nie daar uitgekom het nie. En buitendien, as ons nie daardie medikasie ontwikkel het nie, sou iemand anders – dalk net ’n bietjie later. Sê nou vir my, hoeveel betekenis het ek aan enigiemand anders se lewe behalwe my eie gegee?”

			“Jy het ’n lang en waarskynlik gelukkige huwelik gehad. Al het dit tragies geëindig, moes jy baie vir jou vrou beteken het. Maar elke mens moet self uitwerk hoe betekenisvol jou lewe was, Paul. Ek het vrede gemaak met hoe min ek beteken. Hoe min ek bygedra het tot die mensdom. Maar ek kan nie soos Édith Piaf sê ek het no regrets nie.”

			Hy sien dadelik ’n gaping om die gesprek weg te stuur van die neerdrukkende ondertoon. “Dit was nie Piaf wat dit gesê het nie. Dit was die liriekskrywer, Michel Vaucaire. Charles Dumont was die komponis. Ken jy die storie van hoe Piaf hulle ontvang het toe hulle die liedjie aan haar wou voorlê?”

			Sy skud haar kop. “Vertel?”

			“Uiters onhoflik. Eintlik heeltemal onbeskof. Haar huishoudster het die ontmoeting met Dumont en Vaucaire gereël sonder om Édith in te lig. Sy was woedend. Dumont het glo voorheen al van sy komposisies by haar aangedra, maar sy het sy werk altyd as minderwaardig beskou. 

			“Ná sy hulle ’n uur laat wag het, het sy bedonnerd vir hulle gesê sy sal net na een liedjie luister en dan moet hulle waai. Dumont het voor die klavier gaan sit, begin speel en sag saamgesing. Toe hy klaar was, het Édith kortaf gesê hy moet dit weer sing. Hy was skaars halfpad toe sy hom keer. ‘Formidable!’ het sy uitgeroep. 

			“Sy het dadelik geweet dis die liedjie wat haar roem sal besorg. En dit het. Sy het die opname daarvan aan die Franse Vreemdelingelegioen opgedra en dit word steeds gespeel wanneer hulle op parade is.”

			Sy lyk ingedagte. “Maar hoe kan ’n mens nie spyt hê as jy so verskriklik drooggemaak het nie?”

			“Ken jy die woorde?”

			Sy skud haar kop.

			“As ek eers my CD’s uitgepak het, sal ek die Engelse weergawe vir jou speel, dan luister jy mooi. Dis nou wel nie ’n presiese vertaling van die Franse lirieke nie, maar die basiese betekenis bly dieselfde.”

			“Ek onthou Drieka was ’n pianis. Is dit hoe jy van hierdie episode weet?”

			“Drieka moes my behoorlik opvoed wat musiek betref. En nie net ten opsigte van musiek nie. Die De Villiers’s is ’n baie gekultiveerde familie. Ek het baie gehad om te leer. En ek moet nog steeds leer wat hulle al vergeet het. Maar ek het van hierdie Piaf-episode gelees in ’n boek oor Édith se lewe.”

			Sy bly ’n rukkie stil. “Jy was bevoorreg om Drieka as vrou te hê.”

			“Ek was. Hoe weet jy sy was ’n pianis? Sy was nie só bekend nie.”

			“Die veearts was mal oor klassieke musiek.” Marilyn se foon pieng. Sy kyk af na die skerm. “Leah is amper hier om die Prado te kom haal.”

			Hy staan haastig op. “Die honde. Ek gaan maak hulle gou toe.”

			Marilyn

			Deur die venster langs die voordeur sien Marilyn hoe Leah die binnekant van die Prado bespuit asof sy ’n reuseperdebynes probeer uitroei. Wat eintlik onnodig is. Ná die soen het sy net haar selfoon en sigarette uitgehaal. Die sleutels is steeds in die motor, onaangeraak deur Covid-hand.

			Bisar. Dis wat hierdie jaar is. Absurde teater is nie ’n patch daarop nie. Dit sal haar nie eens verbaas as marsmannetjies hierdie jaar kies om reg voor haar te kom land nie.

			Sy waai vir Leah toe dié huis se kant toe kyk. Leah stuur ’n lugsoen voor sy inklim.

			Marilyn kyk haar verlangend agterna. Leah en Anna span nie doelbewus saam teen haar nie, besef sy nou. Sy is ’n misoes en hulle vergewe haar daarvoor. Vat haar soos sy kom. Anders as Paul wat haar laat onthou van elke verkeerde tree wat sy in haar lewe gegee het. En daar was baie. ’n Ellelange kronkelpad se verkeerde treë met net ’n paar reguit stukkies in.

			Nabetragting is ’n euwel. Karma is ’n bitch.

			Traag stap sy terug kombuis toe, gaan sit by die kombuistafel. Eienaardig dat kombuise dikwels die lekkerste kuierplek is. In haar huis ook, maar hierdie kombuis met sy ouwêreldse sjarme is gewis die hart van die huis.

			Die wit-en-grys langhaarkat wip op die tafel, streel Marilyn se wang met sy pluimstert en spin. Sy streel oor sy rug wat onder haar hand skoon boggel maak van lekkerkry. Die kat val op sy sy en lek haar hand met sy skurwe tong. 

			Sy het al vergeet hoeveel ’n liefderike kat vir ’n mens kan beteken.

			As sy hierdie nagmerrie oorleef, gaan sy vir haar ook ’n kat kry, neem sy haar voor.

			En sommer een vir Celeste ook. Dalk trek dit die kind se aandag af van die baba wat op pad is. 

			Paul kom van buite af ingestap. “Lyk my jy het Saggrys se hart verower.”

			“Ek dink eerder hy het myne verower. Die naam pas by hom.”

			Hy knik. “Twee g’s. Omdat hy sag en grys is.”

			“En die honde?”

			“Raka en Koki. Die donkerder een is Koki.”

			“Laat my dink aan matriek. ‘Die vroue het hom die eerste gewaar in die loom namiddag toe die arbeid klaar was’.”

			Paul grinnik. “‘Raka, die aap-mens, hy wat nie kan dink, wat swart en donker is, van been en spier ’n lenige boog, en enkeld dier.’ Dis die enigste stukkie wat ek onthou. En ook maar net omdat dit die stuk is wat ek in die spreekkoor alleen moes opsê. Ek verbeel my jy was ook daar? In die spreekkoor, bedoel ek?”

			Sy knik. Dit klink onmoontlik, maar hier sit sy in isolasie by ’n man saam met wie sy onwetend in ’n spreekkoor was. Baie naby aan ’n halfeeu gelede. Op planeet Potch, wat nou deel is van ’n ander sterrestelsel.

			Buite klink een skerp toet op.

			Marilyn stap op die stoep uit. Leah en Anna waai deur die vensters. Langs die Prado staan haar pers tas en ’n spul ander goed.

			Marilyn stuur met albei hande ’n lugsoen. Nog ’n toet voor hulle draai en wegry.

			Nou is sy regtig aan Paul uitgelewer. Sy het nie eens donnerse vervoer nie.

			Dit kos hulle albei drie keer se loop om alles binne te kry.

			Marilyn pak eers haar badkamergoed uit voor sy die koffer oopmaak. Bo-op lê ’n koevert. Voor op is ’n nota in Leah se handskrif. Sy moet eers haar bril uit haar handsak kry om te kan lees.

			Hi Marilyn. Hoop ons het alles gekry wat jy gaan nodig hê. Ek het al die vonkelwyn saamgestuur, maar jy moet maar verder van Paul se wyn drink. (Ha-ha-ha.)

			In die koevert is daar, danksy my klerk, kontakinligting vir Lizelle se jonger suster, Suzette. 

			Pas jouself op.

			En Marilyn, moenounie staan en pregnant terugkom nie, nè. (Ha-ha-ha.)

			Liefde

			Leah

			“Ha-de-bleddie-ha-ha,” mompel Marilyn.

			Paul

			Me Murray het ver gevorder van haar Autumn Harvest Crackling-dae af, sien hy toe hy die kis vonkelwyn begin uitpak nadat hy die groente en ander yskasgoed gebêre het. Daar is selfs twee bottels Franse sjampanje tussenin. Nogal Veuve Clicquot. 

			Hy wonder of Leah-hulle besef hulle het ’n moerse kans gevat om die drank te vervoer. Om te dink dis nou teen die wet om selfs jou eie drank van een huis na ’n ander te neem. En dit terwyl smokkelaars heerlik handeldryf. Belaglik.

			Die span in beheer van die regulasies het waaragtig die hol uit die hoender geruk. Sowat van oordrewe het hy lanklaas gesien.

			As mense net kan aanleer om verantwoordelik op te tree, sal daar selfs sonder Covid baie minder regulasies en wette nodig wees. En as hulle kan leer om eerbaar te leef, hoef daar feitlik geen wette te wees nie. Dis immers waaroor die Tien Gebooie gaan: basiese eerbaarheid en opregtheid. In een sin opgesom: Moenie aan ’n ander doen wat jy nie aan jouself gedoen wil hê nie. Hoe bleddie moeilik is dit nou?

			Maar as is verbrande hout. Dis hoekom die Tien Gebooie destyds al nodig was. Die mens is nie van nature eerbaar, eerlik en opreg nie. Die mens is net van sy genesis af gewikkel in die stryd tussen goed en kwaad. En dit voel vir hom deesdae al hoe meer asof kwaad die oorhand kry.

			Hy swaai om toe hy Marilyn se ligte voetval agter hom hoor.

			Sy sit ’n drukstuk wat in die helfte gevou is op die tafel neer. “Leah se klerk het Lizelle se jonger suster, Suzette, opgespoor. Die adres en ’n landlynnommer is daarop. Nou kan jy jou finaal vergewis van wat destyds gebeur het.”

			Hy skud sy kop. “Dit gaan nie enigiets verander nie. Wat gebeur het, het gebeur. Dit was nie jy nie en dis eintlik al wat ons hoef te weet.”

			“Laat alles net daar?”

			Paul knik.

			“Met ander woorde, dis oukei om my vir dertig jaar te haat oor iets wat ek nie gedoen het nie, maar wanneer jy uitvind wie die regte culprit is, hoef jy nie te weet hoekom jou ouers en die res geruïneer is nie.”

			Hoe verduidelik hy dat dit hom gepas het om haar te haat? Dat dit hom ná soveel jare van selfverwyt gehelp het om verweer op te bou teen die herinneringe. Die goeies en die verskriklikes. En die verskriklikste is dat dit sy broer is wat verantwoordelik was daarvoor dat haar lewe so sleg skeefgeloop het. En nie net hare nie, Lizelle s’n ook en wie weet hoeveel ander. Maar Marilyn s’n veral.

			En dit omdat Awie nooit geleer het om verantwoordelik op te tree of verantwoordelikheid vir sy dade te aanvaar nie. Hom waarskynlik nooit eens bekommer het oor die gevolge van sy dade nie.

			As hy dink aan die Maria van daardie aand wat hulle saam was en haar vergelyk met die Marilyn wat voor hom staan, sou mens dink dis onmoontlik dat dit dieselfde mens kan wees. As hy net ...

			“Toe maar. As mens so lank vat om te antwoord, dink jy net liegstories uit en daarvan het ek genoeg gehad in my lewe.”

			“Ek was smoorverlief op jou, Marilyn.” Dit glip net uit.

			Haar mond val effens oop, maar sy ruk haar gou reg. “En dis hoekom jy my nooit weer gevra het om uit te gaan nie? Terug is na Gretha toe?”

			Dit verras hom dat sy nou nog Gretha se naam onthou.

			“Ek weet jy bedoel dit sarkasties, maar op ’n manier is dit inderdaad so.” Hy gaan sit skuinsweg op die hoek van die tafel en vou sy arms. “Ek het met my kop probeer dink pleks van my hart ... en ander dele van my jongmanslyf. Jy was net te mooi, te sexy. Te onskuldig. Ek was bang daardie onskuld sal nie veilig wees by my nie. Ek was ook oorbewus daarvan dat ek nie die geld het om jou uit te neem of te trakteer nie. En jy was my broer se meisie.”

			Sy leun skuins teen die kosyn, kruis haar enkels en vou ook haar arms. “Dis nou jou broer vir wie ek ná daardie aand nooit weer gesien het nie tot hy my meer as ’n jaar later gerape het? Daardie broer?”

			“Jy weet ek het net een broer gehad.”

			“En wat het jou laat dink ek wou getrakteer word, dat jy meer geld op my sou hoef uit te gee as op Gretha?”

			“Jy was ’n professor se dogter. Julle dubbelverdieping het vir my soos ’n paleis gelyk. Julle gesinsmotor was ’n Merc. Besef jy nie hoe ryk en vernaam julle vir my voorgekom het nie?”

			Marilyn rol haar oë voor sy hom weer met haar blik vaspen. “Paul, ’n smoorverliefde man dink nie aan sulke dinge nie. As jy werklik smoorverlief was, sou jy ’n uitweg gevind het. Moenie vir my kom vertel perdepie is pynappelsap nie.”

			“Sê nou ek het jou weer uitgevra, sou jy saam met my gegaan het? Net vir koffie nou en dan, op die Bult omdat ek nie ’n motor gehad het nie. Dalk ’n paai en gravy een keer per maand?”

			“Natuurlik.”

			“Hoekom?” Sy vraag betrap haar klaarblyklik onkant.

			Sy ontvou haar arms en staan weer regop, lig haar hande palms na bo. “Want ... want ...”

			“Want jy was ook smoorverlief op my?”

			Sy vou weer haar arms en staar na die kleivloerteëls. 

			Hy gly van die tafel af en gaan staan voor haar.

			“So verlief dat dit nie sou saak gemaak het as ek nagte en naweke om swot terwyl jy as eerstejaar minder werk en meer vrye tyd sou gehad het nie? So verlief dat jy nie afgeskeep sou gevoel het nie? So verlief dat jy jou onskuld aan my sou toevertrou het? So verlief dat jy geduldig sou wag tot ek klaar geswot het, klaar my studieskuld afbetaal het voor ons eens sou kon dink aan trou?”

			Sy kyk op. Haar oë skitter soos blou diamante. “Ja, Paul Avenant. Só verlief.”

			Sy mond val vanself oop. Hy kan aan niks op aarde dink om te sê nie.

			Marilyn swaai om en storm in die gang af voor hy kan beweeg. Hy hoor haar slaapkamerdeur toeklap en die sleutel in die slot draai.

			Hy stamp met sy palm teen sy voorkop. Idioot. Dis wat hy is.

			En om te dink dis nou maar eers dag een van veertien. Hoe gaan hulle die vrede bewaar kry? En hoe gaan hy sy donnerse hande van haar afhou? En hy sal moet. Want dis die eerbare ding om te doen. En ’n eerbare man misbruik nie uitsonderlike omstandighede nie. Veral nie ná hy haar behandel het soos hy het nie. Hy het belowe hy sal nie weer aan haar raak nie. Maar dit was voor hulle uitgevind het hulle gaan vir twee weke in een huis moet bly.

			Geen wonder Moses moes daardie Tien Gebooie op die berg loop haal nie.

		

	
		
			Veertig

			2020

			Vrydag 24 April

			Suiderbaai

			Marilyn

			Ek was smoorverlief op jou. Die woorde maal deur haar kop. Smoorverlief. Hoe durf hy dit vir haar sê? Nou, ná haar hele lewe opgefok is deur haar gevoelens vir hom? Deur haar drome oor wat kon gewees het? Hy wat klaarblyklik nes sy gevoel het, en net mooi boggherol daaraan gedoen het om uit te vind of hulle kan vorder van een hemelse aand in mekaar se geselskap tot meer? Uit te vind of daardie vonk van verliefdheid dalk die aanloop tot liefde kan wees?

			En toe gaan staan en erken sy nog sy was smoorverlief op hom ook?

			Sy moet hier uit. Sy moet hier weg. Al moet sy dorp toe stap.

			En dan dalk vir Anna en Leah besmet met ’n dodelike virus?

			Sy val op die bed neer en smoor net betyds ’n gil van frustrasie in die verekussing.

			Die dom, dom, dom bliksem! 

			Dink net hoe anders kon hulle lewens verloop het as hy haar net weer gevra het om uit te gaan! Al was dit net om Dam toe te stap. Of om die blok. Of waarheen ook al. As hy net vir haar gesê het wat sy voorbehoude was. 

			Maar ja, met die soort chemistry wat daar tussen hulle was, sou Fynn waarskynlik Paul se seun gewees het sonder dat dwang of manipulasie deel daarvan was. En Paul sou vaderskap erken het, anders as Gideon. En hulle sou moes trou, maar dit sou nie halfpad so erg gewees het nie. Haar pa en ma sou woedend gewees het, maar hulle dalk tog kon vergewe het.

			Aan watse ondenkbare twak lê sy nou en dink? Sy is waaragtig aan die kens word. Wie sê dit sou ooit uitgewerk het as hy haar weer uitgevra het? En as dit het, sou hy nie vir Drieka ontmoet het nie. Nie geword het wat hy wel geword het nie.

			Maar dis die feit dat hy hulle nie eens die kans gegun het om uit te vind of daardie aand tot meer kon lei nie, wat haar ontstig. Nie die moed gehad het om eens te probeer uitvind nie en toe sommer namens haar ook besluit het dit kan nie werk nie. Sy het aangeneem hy het net eenvoudig nie dieselfde as sy gevoel nie. Dat hy die volgende dag besef het Gretha is tog die liefde van sy lewe. En nou moet sy hoor hy het ook daardie magiese gevoel ervaar, maar toe allerhande strontverskonings bedink. 

			En sy? Sy kon hom seker destyds gekonfronteer het. Reguit gevra het waarom hy haar nie weer gekontak het nie. Maar dit was die sewentigs. Goeie meisies het nooit, maar nooit, agter ’n man aangeloop nie. Goeie meisies het bedees gewag dat die man besluit of hy jou wil uitvra of nie. En sy was ’n goeie meisie. Toe.

			Nee, binne die konteks van daardie tyd en haar gesinsomstandighede is dit hy wat ’n bleddie papbroekige lamsak was. Dalk steeds is. En dis nie iets wat sy van hom wou uitgevind het nie.

			Gefrustreerd swaai sy haar bene oor die bed se rand en staan op. Die kamer lyk asof ’n orkaan daardeur is. Haar tas op die bed is nog net halfpad uitgepak, skoene bult in ’n slaptassie. Baadjies en truie peul by nog ’n sak uit. Dis mos die Strandveld. Selde een seisoen op ’n dag.

			Sy pluk die kasdeure oop. Behalwe vir ’n ekstra kussing en ’n spul hangers is dit leeg. Grimmig begin sy uitpak. 

			Teen die tyd dat die kamer min of meer netjies is, is sy dors en moet dringend ’n draai gaan loop. Sy moes gevra het vir die en suite-hoofslaapkamer, aangedring het daarop, dan kon sy haar daar toegesluit gehou het. Al moes sy net van donnerse water geleef het.

			Maar nou moet sy hier uitgaan as sy nie wil skande maak nie.

			Sy sluit die deur so saggies moontlik oop en sluip badkamer toe.

			Eers toe sy verligting daar gevind het, besef sy dat sy ook na ’n sigaret smag. En dié lê nog in die kombuis. Wat haar ook laat besef haar voorraad wat oor is, was nie in een van die sakke of tasse nie.

			As Leah-hulle dít vergeet het, vergewe sy hulle nooit nie.

			Paul

			Hy hoor hoe sy die badkamer ingaan en ’n ruk later weer uitkom. Hy slaak ’n sug van verligting toe hy haar ná ’n lang huiwering hoor naderkom.

			Sy ignoreer hom toe sy die kombuis binnestap. Haar oë flits oor die kombuistafel wat hy intussen gedek het.

			“My sigarette. Waar is dit?” vra sy bot sonder om na hom te kyk.

			Hy wys na die ouderwetse buffet. “In die laai. Glas wyn voor aandete? Ek maak vir ons kerriehoender en rys. Met ’n klomp groente in.”

			Sy vroetel die pakkie en haar aansteker uit die laai. “Het jy dalk ander pakkies sigarette gesien?” vra sy ná sy opgesteek het.

			Vir ’n oomblik oorweeg hy dit om haar te terg en sy kop te skud, maar besef feitlik dadelik hy moenie nou met haar lol nie. “Dit was tussen die vonkelwynbottels. Dis bo-op die wynrak in die woonkamer.” Hy haal ’n bottel wyn uit die yskas. “Wat van ’n droë rosé? Bon Courage se Lady of the House. Dit gaan goed saam met hoender.”

			Uiteindelik kyk sy na hom en knik. “Dankie.”

			“Ons kan oor so ’n halfuur eet.”

			“Dit ruik lekker,” gee sy opsigtelik teensinnig toe.

			“Kom sit, Marilyn.” Hy skuif ’n asbak oor na haar toe en gee haar glas wyn aan. “Ons gaan dinge moet uitpraat sodat ons nie vir die res van jou kwarantyn op eiers hoef te loop nie.”

			Sy gee hom ’n wederstrewige kyk, maar gaan sit dan tog op die stoel wat hy vir haar uittrek.

			Hy maak hom oorkant haar tuis en lig sy glas. “Gesondheid. En ek bedoel dit letterlik.”

			Sy knik net.

			“Kyk, ek weet ons het vanmiddag oor ongemaklike goed gepraat. Maar dit lê alles in die verlede. Dink jy ons kan dalk ’n nuwe blaadjie omslaan? Een waar ons die verlede erken, maar konsentreer op die hede? Mekaar leer ken soos ons nou is, albei ’n bietjie gepanelbeat deur die lewe? Dalk kyk of ons vriende kan word?”

			Sy loer oor die rand van haar wynglas na hom en neem eers ’n sluk. “Dit sal seker die slim ding wees om te doen. Veral aangesien jy die een is wat meer wyn het en ek darem ook af en toe sal moet eet.”

			Paul grinnik. “Jou nooit vir ’n vreeslik praktiese mens aangesien nie. Jy verras my.”

			“Ek is so prakties as wat kan kom.” Dit lyk asof sy nog iets wou sê, maar daarteen besluit het.

			Vir ’n oomblik sit hulle in stilte.

			Paul sug. “Jy is nog steeds vies vir my.”

			“Ek is. Nie noodwendig vir die Paul wat voor my sit nie, maar beslis vir die jong Paul.”

			“Die Poe-Paul wat hom laat intimideer het omdat hy ’n minderwaardigheidskompleks groter as Everest gehad het?”

			“Vir Poe-Paul, die lafaard. Die papbroek en lamsak.”

			Die woorde slaan hom op die solar plexus. 

			“Het jy enige idee hoe ek gevoel het in die dae, weke, maande ná daardie aand?” Haar stem is selfs heser as gewoonlik.

			Hy skud sy kop. “Nee. Ek het nie gedink aan hoe jy voel nie. Ek was te jonk en stupid. Ek het ook nie gedink ek of daardie aand het enigsins ’n groot impak op jou gehad nie. Veral nie nadat ek by Geerts gehoor het hy het jou en Gideon saam gesien nie.”

			“En jy het ook nie probeer uitvind nie.”

			Hy kyk in haar oë, daardie mesmeriserende blou dieptes. “Nee, ek het nie. Tot my bittere spyt.”

			Marilyn sug diep en steek ’n sigaret aan. Haar oë volg die gang van die rook wat sy plafonwaarts stuur. “Niks wat ons nou daaraan kan doen nie.”

			“Nee, ons kan nie verander wat gebeur het nie. Net leer daaruit.”

			“Bietjie laat daarvoor.” Sy neem ’n sluk wyn. “Ek het vergeet om vir Leah-hulle te vra om vir my boeke saam te stuur. Het jy hier?” 

			Raait. Onderwerp gesluit.

			“Jip. Daar is ’n boekrak in die woonkamer. En ek het nog boeke in bokse in die spaarkamer ook. Dis my nuutste boeke wat ek in Desember hierheen gebring het, maar nog nie tyd gehad het om uit te pak nie. Maar ek moet jou waarsku, baie van die nuwer boeke is misdaadfiksie. Nie vreeslik literêr nie. Ek vrek oor spanningsromans.”

			Sy kyk verras na hom. “Ek ook.” 

			“Gaaf, dan het jy leesstof. O, en daar is heelwat niefiksie ook. Biografieë en so. En ek is bevrees baie oor plante en tuinmaak ook.”

			“Ek sal maar hou by crime novels. Ek sal nie eens agterkom as ek ’n plant onderstebo in die grond sit nie.”

			“Net een reël. Wortels onder, blare bo.”

			“A! Dit sou ek nooit kon raai nie.” ’n Skadu van ’n glimlag roer aan haar mondhoeke.

			Verligting syg deur hom. Hulle gesels. Hulle is oor nog ’n brug.

			Hoop hy.

			Marilyn

			Raait. Vriende. Natuurlik net vriende. Daardie soen het per ongeluk gebeur. In ’n oomblik van waansin. En net so wel. Sy het nie nog komplikasies in haar lewe nodig nie. Om vasgekeer te sit in ’n vreemde huis saam met ’n man wat steeds een of ander mistieke houvas op haar het al vrek sy voor sy dit erken, is erg genoeg.

			Haar selfoon lui net toe Paul opstaan om die kerrie te roer. Wonderlike geure stoom uit die pot toe hy die deksel lig. 

			“Hemel, Marilyn, is jy oukei?” Lira se stem is skoon skril. “Juffrou Rheeder het gebel om ons te sê.”

			Anna sal seker by alle skoolkinders en hulle ouers juffrou Rheeder bly. “Bedaar, Lira, ek is fine. Dis maar net ’n voorsorgmaatreël. Paul het geen simptome nie. Hoe gaan dit met jou en die baba? Gedra Celeste haar nog?”

			“Ek en die baba is oukei. Die naarheid is baie beter. Ek wieps my net dood. Celeste is soms so ’n bietjie buierig, maar dis niks nuuts nie. Sy probeer haar bes. Sy help selfs in die huis.”

			“Ek sou so bleddie hoop. Gee haar ’n drukkie van my af? En sê vir haar sy moet haar gedra anders onterf ek haar.”

			Lira lag. “Ek sal vir haar sê. Fynn wil ook gou met jou praat. Pas jouself op. En laat weet ons as daar enigiets is wat ons kan doen.”

			“Dankie, ek maak so. En pas jy jouself ook op. Moenie toelaat dat Celeste jou ontstel nie.”

			“Ja, Skoonma.” Lira klink laggerig.

			Marilyn grom kastig.

			“Hier is Fynn.”

			“Marilyn, wat het jy staan en aanvang?” Hy klink bekommerd. “Lockdown is daar met ’n goeie rede, nè.”

			“Ja, U Edele. Luister, is Lira regtig oukei met die swangerskap? Met Celeste?”

			“Alles is regtig oukei. Ons het net ons dingesse afgeskrik toe ons hoor van jou dinge. Behandel die man jou darem goed? Is hy betroubaar?”

			Sy wonder wat hy sal sê as hy hoor die man by wie sy in isolasie is, is dalk sy oom. “Hy sien goed om na my en ja, ek glo hy is betroubaar.” Marilyn loer na Paul. Dié lig sy wenkbroue komieklik.

			“Is daar iets wat ek van hom moet weet? Van julle?”

			“Niks nie, Fynn. En basta nou. Gaan sien jy om na jou vrou en een en ’n halwe kind. Paul wil opskep.”

			“Wie is dié Paul, Marilyn, en wat het jy by hom gaan maak?” hou Fynn egter vol.

			“Net iemand wat ek op universiteit ontmoet en onlangs weer raakgeloop het. Ons wou ’n misverstand uit die weg ruim en dit het ons gedoen. Ongelukkig sonder maskers. En toe kom die nuus waaroor Anna julle ingelig het. Nou toe, ek is honger. Ons praat later weer. Bye, Fynn.”

			“Jy bel my as daar enige probleme is, oukei?”

			“Ek maak so. Lekker aand, Fynn. Kiss, kiss.” Sy lui af ná sy groet. As sy maar net vir Fynn kan vra om haar te kom haal, maar daardie stekelrige balletjie wat lyk asof dit van die buitenste ruim kom, is dalk al klaar aan die verwoesting saai in haar lyf. En as Lira dit nou moet kry ...

			Die foon begin weer lui. Mirre.

			“Ek is fine, alles is onder beheer, geen rede tot paniek nie,” onderskep sy die vrae.

			“Ai, Marilyn! Is daar enigiets wat jy nodig het, wat ek of Boeta kan doen?”

			“Ja. Bring vir my sigarette. En wyn.”

			Mirre lag. “Oukei, ek kan hoor jy is regtig oukei. Ek bel môre weer. Daaf reken sy maag dink sy keel is afgesny. Lekker aand, maar ek waarsku jou, ek gaan binnekort wil weet wie die man is wat Leah reken ’n dish vir sy ouderdom is.”

			Vir sy ouderdom? Hy was nog altyd ’n donnerse dish. “Behoede my. Toe, gaan gee jou mense kos. Ciao.”

			Paul stap yskas toe. “Ek sal graag die hoender nog ’n rukkie wil laat stoom. Nog ’n glas wyn?”

			“Hoe lyk jou voorraad?”

			“Nie te sleg nie, maar ons sal maar versigtig moet wees. Dis nou ook weer nie die weduwee se kruik nie.”

			“Nog ’n glas sal lekker wees, dankie.” Sy het darem after all ’n bydrae gemaak met haar vonkelwyn.

			Corali se oproep kom oomblikke later, soos sy verwag het. “Fine. Oukei. Niks om oor bekommerd te wees nie. Geen simptome nie.”

			“Wow. Dis ’n verligting. Ek het byna die papelellekoors gekry toe Leah my bel.”

			“Koors is ’n baie lelike vloekwoord, Corali! Enige koors, ook die papelellesoort. Hoe gaan dit met Thomas? Is Pieter nog by julle?”

			“Ja, voorlopig tot Maandag toe. Thomas is baie beter. Ek verstom my aan die kalmerende uitwerking wat Pieter op hom het.”

			“Jy gaan nie nou weer skuldig voel oor jy-weet-wat nie, nè?”

			“Nee. Ons het dit uitgepraat. Thomas sê, selfs al kon ek nog kinders gehad het, sou hy nie wou nie. Hy sien glad nie daarvoor kans nie. Hy reken hy sal heeltemal paranoïes wees en dit sal ’n onreg wees teenoor die kind. Dus, I’m off the hook en ons voel albei baie beter noudat ons daaroor gepraat het.”

			“Wonderlik. Ek is so bly, Corali! Gee Thomas ’n drukkie van my af. Sê vir hom as ek twintig jaar jonger was ...” Sy hoef nie die res uit te stippel nie.

			Corali lag daardie wonderbaarlike diep lag wat sy het. “Moenie dat ek jou oë kom uitkrap nie! Ek sal selfs Covid trotseer om Thomas teen jou te beskerm.”

			Marilyn lag saam. “Geniet jou Thomas, Corali. Hy sien in elk geval niemand raak behalwe vir jou nie. Lekker slaap en dankie vir die bel.”

			“Hoeveel oproepe verwag jy nog?” Paul glimlag skewerig.

			“Ek dink dis die lot.” Sy neem ’n lang sluk wyn. Haar meisiekinders. Haar eie drie meisiekinders. Sy kan dit nou nog amper nie glo nie.

			Hy gaan sit oorkant haar. “Lyk my jy het ’n uitgebreide ondersteuningsnetwerk?”

			Marilyn knik. “Ek het. Vir die eerste keer in my lewe. Dis ’n wonderwerk. Soms moet ek myself nog knyp. Dis asof ek twee seuns en drie dogters bygekry het, net baie beter, want hulle kan my nie verwyt vir die manier waarop ek hulle grootgemaak het nie. Is daar tyd vir nog ’n sigaret?”

			Hy knik, neem die aansteker en maak vlam daarmee.

			Marilyn leun vorentoe en laat toe dat hy vir haar aansteek. Dis ineens ’n intieme gebaar.

			Sy sit vinnig terug. “Jy het gesê jy het nie kinders nie?” 

			Hy knik. “Drieka was reeds nege en veertig toe ons getroud is. Maar sy sou in elk geval nie kon waag om kinders te hê nie. Sy was van haar laat twintigs af te vol pyn, haar immuniteit te swak. Sy was ook bang die siekte is dalk oorerflik.”

			“Ek is jammer.” So ’n ontoereikende opmerking.

			Hy haal sy skouers op. “Dis maar hoe die dice val.”

			“Hoe oud was jy? Toe julle getroud is, bedoel ek.” 

			Hy dink ’n oomblik na. “Dit was die jaar ná ek my doktorsgraad gekry het. Vier, vyf en dertig. Daar rond.”

			Geen wonder mense het gedink hy het vir geld getrou nie.

			“Ek weet wat jy dink. Nee, dit was nie oor die geld nie. Ook nie oor die sogenaamde status van die De Villiers’s nie.”

			“Waarom dan?” waag sy dit.

			Hy bly ’n ruk stil. “Eerlik? Aanvanklik hoofsaaklik uit dankbaarheid, maar ons was werklik lief vir mekaar. Net op ’n ander manier as mense van min of meer dieselfde ouderdom en wat albei gesond is. Drieka was ’n wonderlike mens. Ek het deur die jare net al liewer vir haar geword. Dis net ...” Hy swyg.

			“Dis net?” Sy het oop kaarte gespeel, hy kan gerus ook maar.

			Paul sug. “Dit was nie altyd maklik nie. Die ouderdomsverskil. Haar siekte. Haar broosheid.”

			Sy dink sy weet waarna hy verwys. Sy het seker nie die reg om uit te vra na hulle liefdeslewe nie. Marilyn druk haar sigaret dood. “Ons kan maar eet as jy reken die kos is reg.”

			Hy knik, mik na die stoof toe, draai dan om. “Jy was openlik met my oor die feit dat jy nou nie juis die kuisste vrou op aarde was nie.” Hy sluk opsigtelik. “Ek was ook nie ’n engel nie. Ek was ontrou aan haar. Op fisieke vlak. Twee baie kortstondige verhoudings – albei kere toe ek in die buiteland was vir navorsing. Die eerste keer was ek in my laat veertigs en toe weer in my vroeë vyftigs.”

			“Ontrou? Jy bedoel jy het jou wonderlike vrou verneuk.”

			Hy lyk ongemaklik. “Dis reg. En Marilyn, soos jy my daarop gewys het, ek was nie in jou skoene nie. Jy ook nie in myne nie.”

			“Hemel, Paul. Ek is die laaste een wat jou kan veroordeel. En ’n mens word nie ouer sonder dat jy meer verstaan van die wêreld nie. Jy het waarskynlik seks nodig gehad en sy kon dit nie vir jou gee nie as gevolg van haar siekte. Jy was relatief jonk. Jy het besef jy gaan ook nie meer vir ewig viriel bly nie. Jy het gevoel daardie deel van jou lewe is aan die verbygaan.”

			“Jy verstaan?” Hy lyk verras.

			“Ek verstaan. Ek keur dit nie goed nie, jou vrou sou stukkend gewees het as sy moes uitvind, maar ek verstaan. Maar net ter wille van die rekord, ek het dalk ’n wilde liefdesgeskiedenis, maar ek het nooit enige man verneuk terwyl ek getroud was of in ’n vaste verhouding nie. Nie eens wanneer dinge begin skeefloop het nie.”

			“Dis ... merkwaardig.”

			“Nee, dit is nie. Dis hoe dit hoort. Een van die min dinge waarop ek my kan beroem. Dis al hoe ek my verflenterde selfrespek nog min of meer kon behou.”

			“Ek wens ek was destyds sterk genoeg om die versoeking te weerstaan.” Hy gaan sit weer oorkant haar. “Marilyn, as ek en Drieka nog gereeld ... intiem kon wees, as dit nie soveel pyn vir haar veroorsaak het nie, sou ek haar nooit verneuk het nie. Dit kan ek met ’n oop gemoed sê. En ek bedoel dit nie as ’n verskoning vir wat ek gedoen het nie. Dit bly onverskoonbaar.”

			Hy staar af in sy wyn. “Elke keer ná ek toegegee het aan die behoefte aan seks met ’n gewillige, gesonde vrou, het ek verskriklik gevoel. Dit was nie die oomblik van ontlading werd nie, maar dit was ook nie net oor die ontlading nie. Dit was so ’n verligting om intiem met ’n vrou te wees sonder om bekommerd te wees oor hoeveel pyn jy haar aandoen. ’n Vrou wat kan meedoen aan die hele liefdespel. Kan gee en neem. Werklik plesier daaruit kon put. Maar die selfverwyt daarna was hel.”

			Toe hy opkyk, kan sy sien hy oordryf nie. “Selfverwyt is ’n bose ding, Paul. Dit doen niemand ’n guns nie.”

			“Dit is so, maar ’n mens besluit nie om jouself te verwyt nie. Dit gebeur net.”

			“Solank dit nie omskakel in selfkastyding nie.” En dis presies waaraan sy self skuldig is, besef sy. Die afgelope maande het sy haarself kasty oor haar verlede. En dit moet end kry. Sy is wie sy is, en was wie sy was, en basta.

			Paul knik, staan op en begin kos inskep.

			Die gesprek is afgehandel, besef sy terwyl hulle in stilte eet. En dis maar goed so. Om oor liefdespel, oor seks te praat, wakker gevoelens aan. En dis gevaarlik wanneer twee mense met chemistry tussen hulle noodgedwonge in een huis moet bly. Want die chemistry is steeds daar. Onteenseglik.

			Eintlik maar goed hulle is albei lafaards. 

			Paul

			Dis nou die laaste ding waaroor hulle moes gepraat het. Al waaraan hy kan dink, is hoe dit sal voel om Marilyn in sy arms te hou. Haar langsaam te verlei. Haar lyf te ontdek terwyl sy syne ontdek. En sulke gedagtes het gevolge wat hopelik agter die loshangende hemp verskuil is. 

			“Dit was baie lekker, dankie, Paul.” 

			Haar bord is leeg, sien hy. Hy knik en eet ook sy laaste happie. 

			Vriende, onthou. Net vriende. ’n Eerbare man maak nie misbruik van ’n situasie soos die een waarin hulle hul bevind nie. En hy het belowe.

			“Ek is bevrees hier is nog nie ’n skottelgoedwasser nie. Ook nie ’n TV nie, maar miskien kan jy ’n boek gaan soek terwyl ek opruim.”

			“Ek weier om op te was en ek sal nie weet waar om wat te bêre nie, maar ek sal afdroog. Net eers ’n sigaret.”

			“Dankie.” Sy kan maar gerus haar deel doen. 

			Hy skep die kos wat oorgebly het in bakkies. Die honde kan môre daarvan kry by hulle korrels. Die kerrie is nie sterk nie. Hy wonder waar Saggrys is. Roes jag natuurlik steeds. Sy kom gewoonlik so net ná agt in. Die honde lê lankal in hulle mandjies.

			Ja, dink aan enigiets behalwe die vrou met haar blink hare, omgewe van ’n sagte geur wat herinner aan dié van Blue Jeans destyds. ’n Vrou wat die verskil ken tussen reg en verkeerd, maar kan toegewings maak vir die aard van die mens en spesifiek van ’n man.

			Miskien omdat sy met soveel mans deurmekaar was, ’n seun grootgemaak het. Self die reëls van die samelewing gebuig het. Maar ook omdat sy in wese ’n volbloedvrou is. Die soort vrou wat deur enige volbloedman begeer, maar nooit ten volle begryp kan word nie. Die soort vrou wat sommige mans laat bedreig voel, maar wat vir hom onweerstaanbaar is. Juis die misterie. Juis die uitdaging om te probeer begryp.

			Maar nou beweeg hy op gevaarlike terrein. Om op seksuele vlak tot haar aangetrokke te voel, is een ding. Om drome oor haar te begin koester, is futiel. Daardie kans het hy deeglik verspeel.

			Hy is verlig toe sy ná haar sigaret opstaan en badkamer toe gaan. Noudat hy hier staan en opwas, besef hy eers hoe naby aan hom sy noodwendig sal wees as sy sou help. Heeltemal te naby vir sy gemoedsrus. 

			Paul droog sy hande geïrriteerd af toe daar ’n whatsapp deurkom. 

			Sabine. En uit die eerste woorde reeds is dit duidelik dis nie om dankie te sê vir die geld wat hy oorbetaal het nie.

			Fok jou, Paul Avenant! Ek hoop jy gaan dood aan die fokken covid en daardie bitch wat skielik my plek ingeneem het ook. Geen wonder jy het my weggejaag nie. Hoe lank verneuk jy my al? En nou het Leah ook teen my gedraai. Maar boet sal jy boet vir my vernedering.

			Hy lees die boodskap vir ’n tweede keer, maar kan steeds nie inneem wat daar staan nie.

			Hy stuur die boodskap vir Leah aan en voeg by: Van Sabine af. Wat gaan aan?

			Leah se antwoord kom dadelik deur. Sy het my gebel en gevra of ek regtig dink sy kan met so min geld klaarkom. Dat ek jou met die hof moet dreig om meer te betaal. Ek het gesê sy is bleddie ondankbaar en ek onttrek nou permanent as haar regsverteenwoordiger. Sy moet my nooit weer kontak nie.

			Hoe weet sy van M en Covid? tik hy vinnig terug.

			Mea culpa. Heat of the moment. Gesê sy moet jou nou uitlos, jy het groter probleme as sy en dit toe uitgeblaker. Jammer, dit was onprofessioneel. Ek kan nie glo hierdie Covid-gemors tas nou al selfs my integriteit aan nie. Het my net so bloedig vir die vroumens vererg.

			Bleddie Leah. Sy gedagtes tol terwyl hy verder opwas. Dankie tog Sabine is in ’n ander munisipale gebied en benodig ’n permit om die grens oor te steek. Sy is kapabel en kom konfronteer hom.

			Marilyn kom in, haal ’n vadoek van die reling af en begin ’n glas afdroog. “Saggrys lê op my bed, ingeval jy gewonder het.” 

			Bleddie kat. Wat is dit met Saggrys? Hy was nog altyd tevrede om in die vensterbank te slaap. “Ek hét gewonder. Maar, Marilyn, dis nie nodig dat jy afdroog nie. Ek laat staan alles sommer net in die rak. Die glase kan ek self afdroog.” 

			Sy kyk skewekop op na hom. “Jaag jy my weg?”

			“Dis maar beknop hier.” Hy voel skoon benoud. En dis nie net Sabine wat hom ontstel het nie. Agter die geur van parfuum en effense rookreuk kan hy nou Marilyn se eie geur optel. Ene vrou. “My nooi is in ’n nartjie, my ouma in kaneel, daar is iemand, iemand in anys, daar is ’n vrou in elke geur,” kom Opperman se gedig by hom op. Maar hy kan Marilyn se geur nie plaas as nartjie of kaneel of anys nie. Nee, dis net ... Marilyn.

			“Oukei, dan gaan kyk ek maar of daar ’n leesbare boek in jou rak is.” Sy plak die vadoek net daar neer. 

			Hy haal ’n paar keer diep asem toe sy uit is. Hel. Dis wat hierdie volgende twee weke gaan wees. ’n Heerlike hel van begeerte na hierdie vrou.

			Maar eerder dit as Sabine. Haar varkies hardloop beslis elders rond. Hy gaan hom nie eens verwerdig om haar te antwoord nie.

			Marilyn 

			Sy is onnoemlik verlig toe sy van haar taak onthef is. Sy gee nie om vir afdroog nie, maar net die gedagte daaraan om so naby Paul te wees gee haar die bewerasie. Daar is iets aan hom wat alles in haar binneste omkeer. Wat warmtes laat opvlam wat sy jare gelede laas ervaar het.

			Feromone, dis al. Maar gevaarlike feromone.

			Marilyn gaan staan voor die boekrak, maar dit duur ’n rukkie voor sy behoorlik kan konsentreer en die titels inneem. 

			Omtrent elke classic is daar. Jane Austen, die Brontës, Tolstoi, Victor Hugo, noem maar op. Die volgende rak is ’n oorsig oor die Afrikaanse letterkunde. Ettienne Leroux, Etienne van Heerden, Ingrid Jonker, Ingrid Winterbach, Breyten Breytenbach, Opperman, Van Wyk Louw, Jan Rabie, Marlene van Niekerk en, en, en.

			Dankie tog, darem ook ligter goed. Irma Venter. Madelein Rust. Martin Steyn. Deon Meyer. Michael Connolly. Ian Rankin. Gillian Flynn. Tana French. Chris Karsten. Jane Harper.

			“Ek het nog nie tyd gehad om te alfabetiseer nie.”

			Sy swaai om toe Paul agter haar praat.

			“En dis meesal ouer boeke. Soos ek gesê het, die nuutstes is in die bokse.”

			“As jy die bokse môre hierheen dra, pak ek dit uit. Dan kan ek sommer sien wat daar is.”

			“Dit sal baie gaaf wees. Ek maak so. Koffie?”

			Sy skud haar kop. “Dan slaap ek nie.”

			“’n Portjie?”

			“Dit sal lekker wees saam met ’n laaste sigaret. En voor jy kla, ek sal my rokery tot die kombuis beperk.”

			Hy knik en draai weg.

			Marilyn gryp ’n boek van Dibi Breytenbach wat volg op een wat sy reeds gelees het en stap agter hom aan.

			“Ek neem aan jy is lief vir lees en lees wyd?” Praat van ’n stupid vraag. Daardie boekrak gee reeds die antwoord.

			Paul knik en sit ’n glasie port voor haar neer. “Die klassieke werke en literêre boeke was Drieka se aankope. Sy was nie een vir ontspanningsfiksie nie. Veral nie misdaadfiksie nie. Sy het altyd gesê daar is genoeg geweld in die werklike lewe, sy wil nie nog daaroor lees ook nie.”

			“Maar dit is juis lekker omdat die misdaad opgelos word. Dis asof misdaadfiksie orde skep waar wanorde heers.”

			Hy lyk verras. “Dis wat ek ook vir haar gesê het. Maar so het ons elkeen ons eie smaak.”

			“Ek het in die VSA maar min Afrikaans gelees, maar die afgelope twee jaar kon ek darem weer opvang.” Oor boeke praat. Ja, dis veilig. “Ek kon amper nie my oë glo toe ek sien hoeveel nuwe skrywers daar is nie. En dis sulke lekker boeke. Staan nie ’n tree terug vir internasionale publikasies nie.”

			Hulle begin oor skrywers praat. Wie hulle gunstelinge is. Waarom. En ineens is dit asof hulle ou vriende is wat oor gemeenskaplike vriende gesels.

			Die gevoelens wat hy in haar ontlok, verdwyn nie heeltemal nie, maar die sterkte van die kragveld kwyn langsamerhand.

			Toe sy later in die bed klim en Saggrys hom teen haar aannestel, is dit egter met Paul se beeld voor haar geestesoog dat sy insluimer. Spesifiek van sy hande. Hande wat sy so graag ...

		

	
		
			Een en veertig

			2020

			Saterdag 25 April

			Suiderbaai

			Marilyn

			Sy kan nie onthou wanneer laas sy so diep en so lank geslaap het nie. Dis al ná nege toe sy uiteindelik die kombuis binnestap.

			Die honde spring uit hulle mandjies en kom stertswaaiend nader. Nadat sy beruik is, gaan lê hulle weer. Saggrys kom streel met sy stert teen haar kuit. Van Roes is daar geen spoor nie.

			Paul staan en kaas rasper. “Lyk my ek het die honde flou gestap vanoggend. Gewoonlik is hulle dié tyd buite. Môre. Lekker geslaap?”

			Marilyn knik. “Jy moes vroeg op gewees het?”

			“Ek was.” Hy verduidelik nie waarom nie. “En voor jy vra, daar was niemand op die strand nie. O, en die bokse met nuwe boeke is ook al in die woonkamer. Koffie?”

			“Vir seker, maar ek kan self maak.”

			“Geen moeite nie. Ek is ook lus vir nog ’n koppie.” Hy skud die kaas van die rasper af, vee sy hande aan ’n nat vadoek af en skakel die koffiemasjien aan. Uit die buffet se laai haal hy ’n elektroniese termometer. “Kom ek neem gou jou koors al lyk jy vir my blakend gesond.”

			Sy hou haar pols na hom toe uit. “Sewe en dertig punt een,” verklaar hy met ’n effense frons.

			“Ek kom nou net uit ’n warm bad. Geen keelseer nie en die oggendhoesie wat jy dalk gehoor het, is ’n rokers-een.”

			“Oukei, kan dit wees.” Hy sit die koffiekapsule in die masjien. “Terloops, daar is ’n stort in my badkamer. Jy is welkom om dit te gebruik.” 

			Dankie tog. Dis ’n lieflike bad, maar diep. Sy sukkel ’n bietjie om daaruit te kom. Ou vrou wat sy is. En sy het hoeka gewonder hoe sy haar hare gewas gaan kry sonder stort. “Dankie. Ek sal graag wil.”

			“Waarsku my maar net sodat ek jou jou privaatheid kan gun.” Hy glimlag vlietend. “Tensy jy jou rug gewas wil hê.”

			“Ek is heeltemal daartoe in staat om my eie rug te was.” Wat nie heeltemal waar is nie. Sy begin deesdae sukkel om by te kom. Nog ’n teken van die donnerse ouderdom. Maar sy gaan beslis nie meedoen aan wat vir haar amper na flirtasie klink, met die man van wie sy vaagweg onthou sy onhebbelike drome gedroom het nie.

			“Dan is die saak reg.” Hy gee haar koffie aan en herhaal die proses. “Ek maak vir ons omelet. ’n Stewige een. Vandag is daar nie lunch nie. Ons kan vroeër eet vanaand. Ek wil ’n bietjie opvang met my lys take.”

			“In die haak. Ek eet selde drie keer ’n dag.” Sy steek ’n sigaret aan. “Watse take?”

			“Soos ek sê, daar is ’n ellelange lys, maar vandag wil ek die twee rottangstoele onder die prieel afskuur en verf en daarna vernis voor die skade te erg raak. Die weer is daarna. Min wind.”

			“Raait. Dan sal ek vanoggend se skottelgoed was, maar jy sal self moet wegpak.”

			“Great. En Marilyn ...”

			Sy kyk vraend op toe hy sy sin afknip.

			Hy maak keel skoon. “Nee, ek wou net sê jy lyk mooi. Soos altyd.”

			Sy kyk af na haar wit smok met kantinsetsels wat sy oor laslappiejeans aanhet. “Dankie. Mutton dressed as lamb, is ek al toegevoeg.”

			“Jy het maar net jou eiesoortige styl. En ek hou daarvan.”

			Haar blik gaan oor sy knielengte cargobroek, die effe donkerblou T-hemp wat die hoekigheid van sy skouers wys. 

			“Werksklere.” Hy lyk effens selfbewus. 

			Hy lyk bleddie goed in enige klere. En hy behoort dit te weet.

			“Gaan jy nog die Suzette-vrou bel?” verander sy liefs die onderwerp.

			“Sal dit enige verskil maak? Ek dag ons het daardie sakie opgelos? ” Hy begin eiers in ’n bak breek. 

			“Ek wil weet wat daar aangegaan het. Hulle het my naam misbruik om mense af te pers.” En sy wil seker maak Paul is werklik oortuig van haar onskuld.

			“Dan moet jy maar bel. Ek is regtig nie lus om alles weer op te rakel nie.” 

			Sy ook nie. Haar geheue het haar die laaste tyd genoeg gestraf. 

			Marilyn loer na die skerm toe haar foon lui. Margie. Sy staan op en stap buitetoe met die foon teen haar oor. “Hallo, Margie. Jy het seker ook gehoor.”

			“Nou net. Corali het vir Leon laat weet. Is jy oukei?”

			“Honderd persent.” ’n Sielkundige is dalk iets soos ’n betaalde vriendin, maar Margie was anders. Sy het werklik belanggestel. Marilyn weet nie hoe sy daardie eerste jaar hier, terwyl sy van Gerald probeer skei het, kop sou gehou het sonder haar beradingsessies by Margie nie. En sonder Margie sou sy nooit vir Celeste so lank onder haar dak kon verduur het nie.

			“Ek kon nie glo toe ek hoor by wie jy is nie.” 

			Margie weet meer van haar as al die meisiekinders, Fynn, Leah en Anna tesame. Natuurlik het hulle ook oor Paul en Awie en die res gepraat. Margie het haar baie gehelp om die verkragting in perspektief te sien en haar uiteindelik finaal oortuig sy het geen skuld daaraan gehad nie. 

			“Is jy regtig oukei? By hom spesifiek, bedoel ek.”

			“Daar was misverstande, maar ek dink ons het die meeste daarvan opgeklaar.” 

			“Wonderlik. Luister, Leon wil weet of julle gereeld koors meet en so.”

			“So pas geneem. Alles is hunky-dory. Sê vir hom dankie.” Vandat hy op Corali afgekom het toe sy erge brongitis gehad het, en veral nadat hy Marilyn bygestaan het toe sy sop geproe het wat moontlik vergiftig kon wees, was Leon hulle go-to vir raad oor mankemente al het hy reeds jare gelede as dokter afgetree.

			“Hy sê ook jy moet hom dadelik bel as daar simptome is. Hy swot vreeslik op oor die virus.”

			“Ek maak so. Dis ’n verligting om te weet daar is ten minste iemand wat goeie raad sal kan gee as die ergste gebeur.”

			“En jy bel my as jy enigsins down in the dumps is of ’n oor nodig het, oukei?”

			“Ek sal, maar ek is seker jy het beter dinge om te doen as om oor my bekommerd te wees. Hoe gaan dit met die reëlings vir julle troue? Die groot dag is mos in September.”

			“Sou gewees het, maar met al die onsekerheid het ons besluit om dit maar onbepaald uit te stel. Ons lockdown wel saam. Gelukkig in my huis. Ek sien nog nie kans vir syne met al sy herinneringe aan sy vrou daar nie.”

			“En hoe gaan dit met die alkoholprobleem?” Dis Corali wat Leon gehelp het om oor die ergste te kom toe hy ná sy vrou se onverwagse dood aan die drink geraak het, maar Margie het die finale deurslag gegee.

			“Onder beheer. Dank die Vader. Nou maar sterkte daar en ek hoop die virusbeker gaan jou verby.”

			“Ek ook! En selfde vir julle.” Marilyn stap weer kombuis toe nadat hulle gegroet het.

			“Nog besorgde mense?” vra Paul en deel ’n yslike halwe omelet tussen twee borde.

			“My sielkundige wat ’n vriendin geword het.”

			“Sielkundige? Jý?”

			Sy kyk vererg op. “Dis dom om nie hulp te kry wanneer jy dit nodig het nie.”

			“Natuurlik. Jammer.”

			Hy lyk boetvaardig, maar die stramheid tussen hulle is terug terwyl hulle in stilte eet.

			Sy kom nie eens halfpad deur die omelet nie. Sy stoot die bord weg en drink van die lemoensap wat hy ook neergesit het.

			“Ek is regtig jammer, Marilyn. Dit was ’n ondeurdagte opmerking. Dis net, ek het ’n bietjie van ’n hekel aan sielkundiges.”

			“Hoe so?” 

			“Wel, daar was Kobus, die eienaar van die huis waarin ons klomp destyds gebly het in Potch. Hy het ons behoorlik uitgebuit. En hy het aan ’n M in Psigologie gewerk, dus seker uiteindelik ’n sielkundige geword. En dan is daar ...” Hy skud sy kop en neem ’n hap van sy omelet.

			“Gideon. Gideon wat volgens jou aan depressie ly as gevolg van my. Ek sal nie flou val as ek sy naam hoor nie, Paul.”

			Paul kou langsaam klaar voor hy sluk. “Ja, en daar is Gideon. En ek besef nou die depressie was nie jou skuld nie. Waarskynlik eerder ’n skuldige gewete.” Hy skud sy kop. “Ek het baie simpatie met mense wat aan depressie ly, regtig, maar ek het lanklaas iemand ontmoet wat so selfbejammerend is. Jy is baie gespaar, glo my.”

			Marilyn laat sak die glas wat op pad was na haar mond toe. “Jy het hom ontmoet?”

			Hy knik. “Die ander het ek per foon gekontak, maar kort ná ek uitgevind het van die afpersing was ek in Johannesburg vir ’n seminaar en het hom toe opgesoek. Ek wou weet waarom sy ouers die afpersgeld betaal het. Hy was immers nie een van die verkragters nie.” 

			“Waarom hét hulle betaal?”

			“Volgens Gideon? Uit die goedheid van hulle hart. Omdat hulle jou jammer gekry het.”

			“Snert!”

			Paul knik. “Wat ek ook gedink het.”

			“Wat het hy vir homself te sê gehad?”

			Paul lyk effens ongemaklik.

			“Sê maar, my vel is dik.”

			“Dat hy nooit weer iemand kon liefkry soos wat hy vir jou gehad het nie al het jy hom verwerp en die lewe vir sy ouers so moeilik gemaak.”

			Sy gee ’n baie onelegante snork. “Nog groter snert.”

			“Hoe ook al, hy het my vertel van die dag toe jou pa hom voor stok gekry het. Gesê hy moes maar eerder gelieg het, gesê het dat dit sy kind kon wees, dan kon hy ten minste met jou getrou het al was hy hoe bang vir jou pa.”

			“Gelieg het? Fuck me!” Marilyn spring op. “Die vent het my gebrek aan seksvoorligting uitgebuit. Wat daardie middag gebeur het, sal nou as daterape bestempel word. My vertel as hy nie die finale stap neem nie, sal hy dae lank in pyn wees. Dat ek vroeër moes gekeer het. Met ander woorde dat dit my bliksemse skuld is. Soos my pa gereken het dis my skuld dat ... that I got fucking raped!”

			Paul kom haastig orent. “Marilyn, bedaar. Ons weet mos van beter.” Hy slaan sy arm om haar skouers toe die trane oor haar wange begin stroom. “Hei, moenie dit aan my doen nie. Ek weet nie hoe om huil te hanteer nie.” Hy trek haar teen hom vas toe sy net magteloos haar kop skud.

			“Dis al,” prewel sy tussen die trane en snuiwe deur. “Dis al wat jy hoef te doen.”

			Sy arms gaan stywer om haar, sy asem is warm op haar kroontjie, sy T-hemp sag teen haar wang. Sy kan sy hart hoor klop.

			Dit voel asof hulle ’n tweestuklegkaart is wat presies inmekaar pas.

			“Verstaan jy nou waarom ek skepties is oor sielkundiges?” 

			Sy knik teen sy bors. En daar was Mirre se man ook. Maar daar moet miljoene sielkundiges wees wat anders is en Margie is een van hulle.

			“En dan het hy nog die vermetelheid gehad om by jou pa se kerk ook aan te sluit.”

			Marilyn tree verdwaas terug uit die ligte omhelsing en kyk op na hom. “My pa se kerk?”

			“Jy weet nie daarvan nie?” Hy gee vir haar ’n papierservet aan.

			Sy skud haar kop en vee die ergste trane af. “Dankie.” Sy snuit haar neus. “Het hy dan weer ’n beroep aanvaar?” 

			Hulle gaan sit weer oorkant mekaar.

			“Nie heeltemal nie.” Hy vleg sy vingers inmekaar. “Ná jou ma se ... nadat sy oorlede is, het jou pa by sowel die universiteit as uit die Gereformeerde Kerk bedank en sy eie kerk gestig.”

			“Wáát?”

			“Die Sondaars Teen Sonde Kerk. Hulle verwerp die Nuwe Testament grotendeels en grond hulle sondebegrip op die Ou Testament. Hulle hele dogma draai om sonde en straf, en die vrees om hel toe te gaan. Dis in elk geval wat ek uit Gideon se gepraat kon aflei. Dis by hom wat ek ook maar vir die eerste keer van die kerk gehoor het. Soos ek verstaan, was daar ’n paar selle in die destydse Wes-Transvaal en aan die Wesrand.”

			Marilyn skud haar kop ongelowig. “Joost Marais stig sy eie kerk en Gideon behoort daaraan?”

			Paul knik. “Ek het so ’n vermoede Gideon het homself êrens langs die pad oortuig dat julle werklik nie ... Dat hy nie ... Jy weet.”

			“My deflower het nie?” Marilyn skud haar kop. “Wat ’n stupid, versagtende uitdrukking vir wat dit eintlik is.” Sy kyk na Paul. “Glo jý my?”

			“Ek sou jou in elk geval geglo het, maar ek weet dit uit wat hy in die koshuis kwytgeraak en by Fred Vosloo uitgekom het.”

			“Raait. Daar is toe al agter my rug gelag, neem ek aan.” Sy vou haar hand om haar oë. “Liewe fók!”

			“Marilyn, dit sê meer van hulle as van jou. Nee, dit sê alles van hulle en niks van jou nie.”

			Sy laat sak haar hand ná ’n ruk. “Maar hoekom sou sy ouers geval het vir die afpersing as hy ontken het hy het seks met my gehad? Ek bedoel, die regte rede.”

			“Miskien het hy dit destyds erken, maar homself later oortuig dit het nie gebeur nie. Of hulle wou ’n hofsaak voorkom. Hulle naam skoon hou of so iets. Of dalk was hulle bang jy kan Gideon se vaderskap bewys en wou dit verhoed omdat hulle nie met die gevolge sou kon saamleef nie. Gideon, sover ek verstaan ’n ware kerkmens, sou moes erken hy het seks met jou gehad. Moes erken hy het vir jou pa gelieg. Hy sou moes verantwoordelikheid neem vir die kind. Dalk meer aan onderhoud betaal as wat die afperser wou hê.”

			Dis seker moontlik. “Wat het van daardie kerk geword? Bestaan dit nog?” 

			“Geen idee nie.” Hy tel sy foon op. “Wíl jy weet?”

			“Ek weet nie. Ja, ek dink so.” Haar pa ’n stigter van ’n hell-and-damnation kerk? Is dit moontlik? Ja, dit is.

			Paul raak op sy foon besig.

			Ná haar ma se dood was haar pa vir haar ook so goed soos dood. Sy het aanvaar hy het dalk weer getrou, uiteindelik afgetree en leef dalk nog, maar sy het geen behoefte gehad om uit te vind nie. En nadat sy haar ma se brief gelees het, het sy finaal geweet dat sy niks, maar niks, ooit weer met hom te doen wil hê nie. Teen hierdie tyd moet hy seker werklik dood wees. Hy is in 1926 gebore. Vier en negentig jaar gelede. 

			“Oukei, hier het ek dit nou. Dis wraggies op Wikipedia – in Afrikaans. Dis ’n lang stuk. Ek som sommer op terwyl ek scan.

			“Die leier van die Sondaars Teen Sonde Kerk (STSK) is ene Petrus van Jaarsveld. Hy was een van Broeder Joost se admissiestudente voor Broeder Joost deur God geroep is om STSK te stig. Broeder Petrus het in die voetspore van Broeder Joost gevolg nadat dié in 2010 met demensie gediagnoseer is.” Paul kyk op. “Jou pa is twee jaar daarna oorlede.” 

			“Demensie. Geen wonder nie. Ek sou ook nie wou onthou wat ek alles aangevang het as ek hy was nie.”

			Paul skud sy kop en sit sy foon neer. “Ek sal nooit verstaan hoe ’n pa sy dogter so geheel en al kan verwerp nie. Hemel, as ek ’n dogter gehad het ... Ja, ek sou haar ook soos goud oppas, maar nie só nie. En haar dan nog verwerp ...” Hy raak te hees om verder te praat en skud weer sy kop.

			Marilyn wik en weeg of sy die res moet vertel. Hulle het al so baie van hulleself teenoor mekaar kwytgeraak, sy kan seker net so wel. “My ma het vir haar suster, Gwen, ’n brief geskryf waarop ek ná Gwen se dood afgekom het. Daarin sê sy dat my pa ... Wel ... begeertes na my gehad het. Dit het ’n geloofstryd by hom teweeg gebring. Dis waarskynlik waar die STSK vandaan kom. My ma se selfmoord het hom seker net oor die wal gestoot.” 

			Paul kyk haar met ontsetting aan. “Dit verklaar so baie dinge,” sê hy uiteindelik. 

			“At least het hy geweet dis teennatuurlik. Of in sy taal, sonde.”

			“Of miskien draai daardie kerk juis om die Ou Testament omdat sulke dinge ook daarin voorkom. Was dit nie Lot se dogters wat by hom geslaap het en toe kry hulle die skuld daarvoor nie?”

			“Kan nie onthou nie. My pa het my genees van ’n behoefte aan kerk in enige gedaante. En van enigiets wat in die Ou Testament staan ook.”

			“Daar is kerk en kerk. Godsdiens kan die lewe vir ’n mens baie makliker maak. Die kerk en godsdiens was byvoorbeeld Drieka se toevlug. Sy het baie uit haar geloof geput. Die gemeentelede het baie vir haar gedoen, veral in die laaste jare. Die predikant ook. Hy is toevallig ons buurman en was altyd daar vir haar. Altyd vriendelik met my al het ek nie dikwels saam met Drieka kerk toe gegaan nie. My nooit eens daaroor aangespreek nie.”

			“Ek het niks teen geloof nie en as kerk iemand se ding is, is dit gaaf. Maar as ek in ’n kerk sit, hoor ek my pa – al sê die predikant wat. Al is hy hoe simpatiek.”

			“Kan nie sê ek verkwalik jou nie.” Hy kyk peinsend af na sy hande. “Ja, dit was Lot.” Hy kyk weer na haar. “Sy twee dogters kon nie mans kry nie omdat daar min oor was ná Sodom en Gomorra in vlamme opgegaan het. Hulle wou egter graag kinders hê. Een ná die ander het hulle Lot só dronk gemaak dat hy nie eens geweet het hulle het met hom gemeenskap gehad nie. Hulle plan het geslaag en albei het daarna verwag.”

			“’n Pa laat toe dat sy dogters hom onkapabel dronk maak? En ’n man – oud genoeg om volwasse dogters te hê – wat so dronk is dat hy nie weet wat aangaan nie, is fisiek daartoe in staat om ’n kind te verwek?”

			Paul glimlag skewerig. “Ek pas my swygreg toe.”

			“En hulle albei verwag sommer dadelik nadat hulle elkeen net een keer by hom geslaap het?”

			“Dis hoe dit daar staan.”

			“En dis wat my pa nie eens sou droom om te bevraagteken nie. Dis die dogters wat verderflik was en Lot die onskuld vanself.” ’n Lig gaan vir haar op. “Over geset synde, dit was my skuld dat hy begeerte na my gehad het. Dis hoekom hy my nie langer in sy huis kon verduur nie.” 

			“Jy weet dit was nie jou skuld nie, Marilyn.”

			“Nee, dit was nie.” Marilyn staan op. “Ons het nou genoeg derms uitgeryg. Ek gaan liewer jou boekrak tackle.” Sy weet sy vlug. Sy kan nog vooroordeel van Paul hanteer, maar nie die warm empatie waarmee haar nou aankyk nie.

			Paul

			Die rottangstoele skuur moeiliker af as wat hy verwag het, maar hy is bly. Met elke stukkie wat skoon kom, voel hy verligting vir die woede wat weer jeens Joost Marais in hom opgevlam het.

			Geen wonder Marilyn het so ’n harde skil om haar gevorm nie. Om soveel broosheid en seerkry aan die binnekant te beskerm, het ’n mens ’n dop van staal nodig.

			Geen wonder sy het by te veel mans gesoek wat haar pa haar nie kon gee nie. Liefde, deernis, omgee, begrip, sekuriteit. En nêrens het sy dit gekry nie. Miskien omdat sy juis geval het vir mans soos haar pa. Mans wat haar wil beheer. Een met geweld, ’n ander deur hom op haar af te dwing deur middel van stalking, een wat haar wou “train” in haar woorde, nog een met uitsonderlike rykdom. En dis maar die paar waarvan hy weet. En dit klink asof die een wat haar blykbaar nie wou beheer nie, haar eerste man, nie haar aandag kon hou nie.

			Wie en wat sou Marilyn kon wees as sy ’n goeie verhouding met haar pa gehad het? As sy ’n pa, ouers, soos Drieka s’n gehad het.

			Vir Div de Villiers was sy dogter ’n kosbaarheid, een wat hy as sy nakomeling, maar ook as mens, liefgehad en geag het. Haar ma was die soort ma wat enige mens maar kan begeer. Moederlik, maar tog ’n mens in eie reg. ’n Ywerige, kreatiewe vrou sonder aansit of pretensie. Een met ’n sterk stem in die huwelik sonder om te probeer oorheers of toe te laat dat sy oorheers word. 

			Hulle gekultiveerdheid het van binne gekom, was nooit aangeplak nie. Hulle sofistikasie was aangebore. 

			Aanvanklik het hy Drieka haar ouers op ’n afstand beny, maar dit het nie lank gevat voor hulle hom ook omarm het nie. Hom soos hulle eie seun begin behandel het. En dis iets wat Marilyn kennelik nooit beleef het nie.

			Tog het dit vir hom gisteraand duidelik geword dat sy die liefde wat sy ontbeer het, kan uitdeel. Hy kon nou wel net haar deel van die gesprekke met die drie jonger vroue en haar seun hoor, maar dat sy vir hulle ’n steunpilaar is, dat hulle onnoemlik bekommerd is oor haar, is so duidelik soos daglig.

			En dis nou weer iets wat hom nie beskore is nie. Hoe graag sou hy nie ’n kind wou gehad het nie. Hoe graag sou hy nie wou gehad het Marilyn se seun moes syne gewees het nie. En hoe graag sal hy nie deel van Marilyn se mense wil word nie. Van haar nuwe lewe.

			Op hierdie oomblik is dit selfs ’n groter behoefte as sy onteenseglik sinlike begeerte na Marilyn. 

			Hy hou op skuur toe hy besef waarheen sy gedagtes koers. O donner. Alles goed en wel om begeertes na ’n vrou te hê, maar om deel van haar lewe te wil word?

			Nee wat, hy verromantiseer sekerlik haar lewe. Haar seun het hy nog nie eens ontmoet nie. Hy beleef maar net ’n smagting na ’n voller, ryker lewe as die een wat hy tans voer. Dis heeltemal verstaanbaar. Sy verlowing is onlangs verbreek en boonop verkeer hulle in ’n surreële situasie weens die dwalende Covid-spook.

			As Marilyn eers weer terug is na haar huis toe, sal hy helderder kan dink. Sal hy objektief kan kyk na die behoeftes wat sy in hom losgemaak het terwyl hy haar vasgehou het. Nie net die behoefte om haar te troos, ook met sy lyf nie, maar veral die behoefte om haar deel van sy lewe te maak. Om haar nooit weer hier te laat weggaan nie.

		

	
		
			Twee en veertig

			2020

			Sondag 26 April

			Suiderbaai

			Marilyn

			Sy moes seker iets verkeerd gesê of gedoen het, maar sy weet waaragtig nie wat nie. 

			Ná hulle gesprek gisteroggend het Paul die res van die dag buite deurgebring en toe hy uiteindelik inkom, was hy stil en teruggetrokke. Selfs terwyl hy vir hulle ’n murgsagte filet saam met groente in foeliepakkies in die kookkaggel gebraai het.

			Wel, sy gat as hy wil buierig wees.

			Sy geniet die uitpak en organisering van die boeke. Miskien was sy al die jare ’n closet librarian. Die woonkamer is egter nog in chaos gedompel. Stapeltjies boeke staan op die vloer rond. Sy alfabetiseer en sorteer fiksie en niefiksie terwyl sy uitpak, maar dis eintlik omdat sy heeltyd sit en agterbladtekste lees dat sy so stadig vorder.

			Paul moes weer met die honde gaan stap het. Die kombuis is opgeruim en langs die koffiemasjien is ’n boksie met ’n verskeidenheid koffiekapsules.

			Sy tel haar pakkie sigarette op en is verras om te sien hoe min sy gister deur die dag gerook het. Miskien is dit omdat haar hande nooit besig genoeg is met iets wat sy geniet nie, dat sy dit die afgelope jare oordoen het.

			Die termometer lê ook langs die koffiemasjien, sien sy toe sy haar beker onder die tuit wil uitlig. 

			Sy mik dit na haar pols. Ses en dertig punt nege. Steeds bietjie hoog as sy dit nie mis het nie. En sy kom nie uit ’n warm bad nie. Sy het gisteraand van Paul se uitnodiging gebruik gemaak om in sy badkamer al die boekestof te gaan afspoel en haar hare te was – iets wat soveel makliker is vandat sy van die dreadlocks ontslae geraak het.

			Die geratel van die skuifvenster see se kant toe laat haar buitetoe kyk. Dis bewolk en die wind ruk aan die fynbos. Die see is grou en vol witperdjies.

			Paul is laf om in sulke weer te gaan stap.

			Saggrys spring op die tafel toe sy gaan sit. “Ja, sleeping partner, het jy al kos gehad?” Die katlyf so teen haar deur die nag is vir haar ’n lekkerte.

			Hy miaau saggies asof hy antwoord, maar die ware antwoord staan op die vensterbank in die vorm van ’n halfleë bakkie korrels. 

			Dis so huislik hier met die diere en sy hou van die plek se ouderwetse gevoel. Haar eie huis is nie gesellig nie. Fiona se stempel is te deeglik daarop afgedruk. Dis luuks en alles is perfek, maar dis kil. Sy het dit nie eens voorheen besef nie. Sy het wel korte mette gemaak van Fiona se beheptheid met gedrapeerde gordyne, maar nog nie die duur, deftige meubels vervang met iets geselliger nie. Hoog tyd dat sy iets daaraan begin doen. Miskien moet sy Corali vra om die mure ook bont te verf soos in dié se huis. Ja, Corali sal weet hoe om warmte in die huis te bring. Ná die grendeltyd natuurlik. Donnerse grendeltyd. Donnerse virus.

			In die woonkamer gaan sit sy op die kussing wat sy tussen die gesorteerde stapels boeke op die vloer gegooi het. Dis beter as om op ’n stoel te sit en af te buk. Net moeilik om regop te kom, maar sy het nou al die truuk onder die knie.

			Teen die tyd dat haar lus vir nog koffie en ’n sigaret haar weer kombuis toe jaag, is Paul steeds nie terug nie. In hierdie weer? 

			Sy gaan staan voor die venster terwyl die koffiemasjien sy ding doen. Kommer kry vastrapplek in haar. Sê nou hy is gearresteer omdat hy op die strand gestap het? Of het dalk ’n hartaanval gekry of iets? Dit gebeur selfs met fikse mans wat veel jonger as hy is. Maar wat van die honde? Sou hulle nie teruggehardloop het huis toe nie?

			Haar hand huiwer oor haar foon. Wil sy regtig agter hom aan bel? Nee wat. Dalk probeer hy haar juis so lank moontlik vermy.

			Paul

			Hy het hopeloos te ver gestap. En toe vang die gety hom boonop en moes hy met ’n ompad oor die duine stap voor hy weer op die strand kon uitkom.

			Maar hy moes buite wees. Moes so lank moontlik wegbly. Sy kop herkalibreer. Ekwilibrium in homself vind.

			Die besef wat hom gister geslaan het, dat hy veel meer vir Marilyn begin voel as net fisieke aangetrokkenheid, het hom heeltemal onkant betrap. Die redes en verskonings wat hy aangevoer het, klink al hoe flouer hoe langer hy pieker. 

			Hy gaan die waarheid in die oë moet kyk. Dat die gat in sy binneste waar daar deur die jare woede jeens haar gesit het, nou geleidelik gevul word deur iets heel anders. Deernis. Empatie. Teensinnige respek. 

			Tesame met lyflike begeerte is dit behoorlik ’n heksebrousel van emosies. 

			Boonop begin die weer nou ook teen hom draai – word die soort weer wat mens binne hou. En waar is Marilyn? Binne. Waar hy haar kan hoor beweeg, sien, ruik. Haar lippe weer wil proe. Aan haar wil raak. Haar vel onder sy vingers wil voel. En wil uitvind wie sy onder haar harde dop is.

			Hy hoop nie sy is dalk bekommerd oor hom nie. Dit sal nogal lekker wees om te dink sy gee genoeg om, maar hy wil darem ook nie hê sy moet haar onnodig kwel nie.

			“Kom honne!” Hy begin draf. Koki en Raka val weerskante langs hom in. 

			Toe hy die donker misbank op die verre horison sien, begin hy spoed optel. Mis is nie jou speelmaat hier by die see nie. Hy het al in die huis gesit dat die mis so dig was, hy kon nie eens die fynbos sien nie, laat staan die see.

			’n Honderd meter verder moet hy eers asemskep. Toe hy weer wegtrek, dink die honde dis ’n speletjie. Hulle hardloop ente voor hom uit voor hulle terugdraai en weer op hom afstorm. Of probeer hulle hom dalk aanmoedig om vinniger te hardloop?

			Hy moet minstens die rotsbank naaste aan die huis haal voor hy weer kan rus.

			Paul versnel sy pas nog ’n bietjie, maar die volgende oomblik tol die aarde om hom.

			Marilyn

			Teen die tyd dat sy haar koffie gedrink het, is sy werklik bekommerd.

			Uiteindelik kan sy dit nie meer hou nie en bel Paul. Dadelik hoor sy die klank van sy selfoon êrens in die huis opklink. Bleddie onverantwoordelik om sonder sel te gaan stap. Dêmmit. Wat nou?

			Wel, sy kan nie net hier sit en knies nie. Sy gaan trek ’n baadjie en stapskoene aan voor sy die wind buite trotseer. Waar die erf aan die strand grens, gaan staan sy. Links of regs?

			As daar spore was, is dié lankal toegewaai. Bo haar skree ’n seemeeu asof hy die wind uitskel omdat hy so sukkel om te vorder. Branders kap teen die rotse aan, ruis oor die spoelklippe van die klipstrand en kabbel wanneer die skuimende water terugtrek.

			Regs word die klipstrand sanderig en ’n duin vorm ’n konkawe boog seewaarts. Sy sal tot by die punt van die duin moet stap om te kan sien wat om die draai lê.

			Links strek die spoelklippe so ver as wat sy kan sien. Rotse strek lang arms die see in en van daar af kan sy ook nie verder sien nie.

			Die wind kom skuins van die seekant af en haar hare waai oor haar oë toe sy links draai. Sy moes die spul vasgemaak het. En ’n sonbril opgesit het. Al is dit bewolk, is die lig skerp en die skerpheid word vermenigvuldig deur die piouter blikkering op die see.

			Toe sy eers op die sand is, trek sy haar skoene uit. Dit vergemaklik haar gang, maar sy word gou moeg. Sy is regtig vrek onfiks.

			Om die rand van die duin wat haar uitsig versper het, is daar nog ’n inham en nog ’n punt van ’n duin. Selfs deur die denim voel sy hoe die sand teen haar kuite slaan. Haar oë wat aanvanklik net gebrand het van die skerp lig, traan nou so dat sy skaars deur die waas kan sien. Net tot om die hoek van die volgende duin en dan het sy haar plig gedoen.

			Ook daardie punt lewer egter net nog ’n baaitjie en nog ’n duinpunt op. Sy ril ineens, ’n gevoel van ongemak laat haar rondkyk. Dis ’n eensame strand. Dit moet haar verbeelding wees, maar dit voel al of iemand haar dophou.

			Sy draai om en begin vinnig terugstap. Nou waai die wind haar hare uit haar oë, maar die sand piets haar gesig. Donnerse Paul wat sy donnerse foon by sy donnerse huis gelos het.

			Dit voel soos ’n ewigheid voor sy weer op die plek is waar sy links gedraai het.

			Marilyn kyk huis se kant toe. Nog geen teken van Paul of die honde nie. Tensy die honde saam met hom in die huis is, maar sy sien geen beweging agter die vensters nie.

			Sy is eintlik lus en gaan terug huis toe waar sy haar kan toesluit, weg van daardie ongemaklikheid wat haar tot hier agtervolg het. Kommer oor Paul laat haar egter tog koers kies oor die spoelklippe. Dis ongemaklik om daaroor te loop, al het sy weer haar seilskoene aangetrek. Die klippe skuif onder haar sole en dit voel asof sy met elke tree gevaar loop om haar enkel te swik. 

			Te hel daarmee. Sy sal net stap tot waar die eerste rotse haar uitsig op die res van die strand versper. As Paul dan nog nie in sig is nie, moet hy maar sien kom klaar.

			Die rotse lê uiteindelik verder as wat sy vermoed het en bult hoër as wat sy geskat het. Sy klim handeviervoet daarteen op, te bang sy gly.

			Bo gekom, treiter die wind haar behoorlik en sy moet aan ’n rotspunt vashou om haar balans te behou.

			“Paul!” roep sy so hard sy kan, maar die wind slinger die klank terug oor haar skouer.

			Sy leun versigtig met haar heup teen die rotspunt, kry haar balans en vorm met haar hande ’n luidspreker voor haar mond. “Paul! Koki! Raka!” gil sy dit dié keer uit.

			Veraf verbeel sy haar sy hoor ’n hond tjank.

			Weer gil sy die drie name uit.

			Ja, dis definitief ’n hond se tjank wat saam met die wind by haar uitkom.

			Marilyn strompel met die rotsbank af. Dié baaitjie is weer sanderig.

			Sy begin hardloop, maar moet gou rus om haar asem terug te kry. “Koki! Raka!” Haar stem begin sy krag verloor.

			Met haar asem terug, stap sy verder. Hardloop maak haar net gouer moeg en sy beweeg nie veel vinniger nie.

			Dit raak dynserig om haar. Eers toe sy see toe kyk, besef sy mis is aan die inrol.

			Net toe dit voel asof sy dit nie verder kan waag nie, sien sy ’n bewegende spikkel. Die spikkel word ’n dier. ’n Hond. Dis Raka wat na haar toe op pad is.

			Sy dwing haar moeë bene weer aan die gang. Haar kuite brand. Die hond tjank-blaf nog voor hy by haar is. Toe hy haar bereik, hardloop hy al tjankend in sirkels om haar, draai dan om in die rigting waarvandaan hy gekom het en hardloop vooruit. 

			Elke keer as sy asemskep, kom hy weer aangehardloop en herhaal die ritueel voor hy weer koers kry.

			Die sig raak al swakker. 

			En dan hoor sy ’n tweede hond tjank-blaf. “Paul!” roep sy weer.

			Geen antwoord nie. Of dis vir mense-ore te flou teen die gedreun van die see en die geloei van die wind.

			Sy kan nou omtrent nie meer tien tree voor haar sien nie, maar uiteindelik eien sy Koki ’n entjie voor haar. Hy spring op, tjank en gaan sit weer langs ’n lae rots.

			Nee, nie ’n rots nie, sien sy toe sy nadergaan. Paul in ’n donker baadjie en broek.

			Raka hardloop al om hom. Kyk na haar en blaf asof hy wil sê: doen iets!

			Hemel, as Paul dood is, slaan sy ook dood neer. Sy is in elk geval moeg genoeg om dood neer te slaan.

			“Paul!” skree sy weer al is sy feitlik by hom. Hy roer. Dankie tog. Nie dood nie.

			Sy sak langs hom neer.

			Hy kreun en rol om. Bloed drup teen sy slaap af, oor sy oor en trek strepe teen sy nek. Waar sy kop gerus het, is ’n rotspunt wat net-net onder die sand uitsteek.

			“Paul, wat de fok het gebeur?”

			Paul se oë flikker oop. “Wat maak jy hier?” Hy lyk verward.

			“Ek kom soek jou, wat de fok dink jy maak ek hier? Wat het gebeur?” 

			Hy sit stadig orent, gryp na sy slaap, sy gesig van pyn vertrek.

			“Ons het gehardloop. Ek en die honde. En toe hardloop Raka voor my in. Dis al wat ek onthou.”

			“Hoe lank terug is dit?” Hy kon tog sekerlik nie so lank bewusteloos gewees het nie?

			Hy kyk om hom rond, seker om te bepaal waar hulle is. “Nie lank nie.”

			Marilyn kry haar foon uit haar baadjie se sak.

			“Wat maak jy nou?”

			“Ek gaan die ambulans bel.”

			“Is jy laf? Hulle sal nie hier kan uitkom nie en buitendien kan ons hulle aansteek.”

			“Oukei, jy klink ten minste ’n bietjie meer compos mentis, maar kan jy stap?”

			“Help my op?”

			Sy sit die foon terug. Dis ’n gesukkel, maar uiteindelik is hy regop.

			“En?”

			“Net ’n bietjie dronkerig.” Hy knipper sy oë ’n paar maal. “Ek dink ek sal oukei wees.”

			Hulle vorder bitter stadig. Die mis raak al digter. Die honde verdwyn kort-kort in die grysheid, kom dan weer teruggedraf.

			Uiteindelik kom hulle voor die rotsversperring te staan. 

			“Sal jy hier kan uitklim?”

			“Net ’n bietjie rus.” Hy gaan sit op een van die meer eweredige rotse.

			Marilyn gaan staan voor hom, haar hande in haar sye. “Wat het jou besiel om sonder selfoon te gaan stap?”

			“Ek het vergeet. Ek was haastig om weg te kom.”

			“Wat was so dringend?”

			“Moes net wegkom.” Hy kyk af en vryf oor die agterkant van sy nek.

			“Van my af.” Sy vra nie eens nie.

			Hy kyk op na haar. “Ja.”

			“Wat het ek verkeerd gedoen of gesê?”

			“Niks, absoluut niks nie.”

			“Nou wat het jou dan uitgejaag? Gisteraand so stil laat word?”

			Paul skud sy kop, gryp dan na sy slaap. “Marilyn, kan jy later inkwisisie hou? My kop wil bars.”

			Sy sug. “Sorrie. Hoe kry ons jou oor hierdie rotse?”

			“Stadig.”

			Die mis maak alles glibberig en ’n keer of wat is dit Paul wat na haar moet gryp wanneer sy gly. Dit voel inderdaad soos ’n ewigheid voor hulle oor is. Die klipstrand vergemaklik hulle gang geensins nie, maar uiteindelik is hulle by die grens van sy erf. Hulle rus vir oulaas en pak dan die laaste entjie huis toe aan waar die honde hulle reeds met uithangtonge inwag.

			Marilyn trek haar baadjie uit toe hulle binne is. “Kom sit sodat ek jou wond kan skoonmaak.” Nie dat sy weet hoe sy dit gaan regkry nie. Sy en bloed is nie maats nie. Waar is Anna wanneer mens haar nodig het.

			Paul skud hom ook uit sy baadjie. Sand spat die wêreld vol. “Nie nodig nie. Ek sal regkom. Het alles in my badkamer.”

			“Oukei, maar roep maar as jy hulp nodig kry.” Sy skeur ’n servet van die handdoekrol af en vee oor haar natgeswete gesig. Sy was haar hande tot bo haar elmboë. Hoe kan ’n mens so sweet terwyl dit buite so koud is? 

			Dis paniek wat so maak, weet sy, al wil sy dit nie erken nie. Wie raak nou paniekerig oor ’n man wat jy eintlik skaars ken al boer hy al oor die veertig jaar in jou kop?

			Paul

			Dit was nou ’n onnosel ding om te staan en aanvang. Eerstens om te val, maar veral ook om sy bleddie selfoon te vergeet. Dié lê nog en laai op sy bedkassie.

			As hy alleen hier was en sy besering ernstiger, kon hy daar op die strand gelê en doodgaan het. Niemand sou dit eens agtergekom het nie. ’n Hengelaar sou dalk ná die grendeltyd op hom afgekom het, maar dit sou hopeloos te laat gewees het.

			Sal hom leer om te dink hy is nog ’n jong man. 

			Sy gesig vertrek terwyl hy die sand uit die wond was. Dis nie ’n diep wond nie, maar dis bliksems seer en hy sukkel om die bloed gestol te kry. Die ontsmettingsmiddel laat hom behoorlik ronddans. Die goed brand soos vuur. Uiteindelik het hy darem ’n waterdigte pleister op.

			In die stort ruik hy Marilyn se sjampoe en seep nog van gisteraand af. Hy maak haastig klaar, versigtig om nie die pleister nat te kry nie, en trek skoon aan.

			Sy sit kruisbeen op ’n kussing op die vloer tussen die stapels boeke, haar kop oor een gebuig.

			“Hoe vorder jy?” vra hy al kan hy sien dit gaan nie alte vinnig nie.

			Sy kyk op. “Stadig maar seker. Hier is te veel lekker boeke tussen jou nuwes wat my aandag trek.” Sy hou die boek in haar hand op. “Ek het nooit geweet soveel vetplante maak sulke mooi blomme nie.”

			“A, ek is bly jy het daardie een opgespoor. Ek wil hoeka ’n vetplanttuin hier vestig. Hou dit vir my eenkant wanneer jy klaar gekyk het, asseblief?”

			Sy hou die boek na hom toe uit. “Vat solank, maar ek wil graag verder kyk as ek ’n break vat. Hoe voel jou kop?”

			Hy vat die boek by haar. “Ek het nou net ’n pynpil gedrink. Dit sal seker binnekort inskop. Sodra dit gebeur, maak ek vir ons brunch.”

			“Sal jy oukei wees? Ek kan darem ’n toebroodjie aanmekaarslaan. En scrambled eggs is ook nie bo my vuurmaakplek nie.”

			“Ek sal oukei wees.”

			“Maar jy was uit soos ’n kers. Jy moet harsingskudding hê.”

			“Marilyn, ek makeer niks behalwe vir ’n moerse hoofpyn nie. Ek gooi nie op nie en voel nie lighoofdig nie. My sig is ook perfek. ’n Mens se slaap is maar net ’n sensitiewe plek. Dis die dunste deel van die skedel. Dis al hoekom ek my bewussyn kortstondig verloor het.”

			Sy haal haar skouers op en haal nog ’n boek uit die boks langs haar. “Suit yourself, machoman.”

			“Maar jy kan my later vanmiddag help met groente skil en so. Ek wil ’n potjie vir vanaand maak.”

			Sy rol haar oë. “Moenie jou besering misbruik nie, nè.”

			Hy grinnik. “Dis my besering, ek kan hom inspan soos ek wil.”

			Sy gee net ’n snorkie sonder om weer op te kyk.

			In die kombuis kyk hy eers of hy boodskappe het.

			Net Marilyn se oproep en ’n whatsapp. Sabine. 

			Te lafhartig om te antwoord op my vraag? Hoe lank al verneuk jy my? Dit sal jou soooo berou. 

			Fok tog.

			Marilyn

			“Smoke break,” kondig Marilyn aan toe sy ’n ruk later die kombuis binnestap waar Paul staan en lemoene uitdruk. 

			Hy kyk om. “Ek het nog nie eens dankie gesê dat jy my kom soek het nie. Baie dankie.”

			“Ek was maar net bekommerd dat ek nie kos gaan kry vandag nie.” Sy gaan sit en trek haar sigarette nader. Sy rook definitief minder. En net so wel, haar voorraad raak kommerwekkend min. Gelukkig is dit meer as genoeg om te hou tot Donderdag wanneer Ramaphosa gesê het sigarette weer verkoop mag word.

			“Nie eens ’n bietjie bekommerd oor my welsyn nie?”

			Sy maak of sy nadink, skud haar kop. “Nee. Net oor kos.”

			“Ek dink jy lieg oopoë.”

			“Jy kan dink wat jy wil, die waarheid is die waarheid,” neem sy die leuen verder. Hy hoef nie te weet hoe naby aan paniek sy gekom het nie en dit was beslis nie oor kos nie.

			“H’m.” Hy skink die sap uit die lemoenpers in ’n halfvol glasbeker en sny nog ’n lemoen in die helfte. “Sommer lus en maak nie meer vir jou kos nie.”

			“Jy sal dit nie kan verduur dat ek van honger wegkwyn nie. Dis nie in jou aard nie.” 

			“Jy klink baie seker van jou saak.”

			“Jy is ’n omgeemens. Nie soos ek wat vere voel vir ander nie.” En dit is so. Paul gee van nature om vir mens en dier.

			“Jy voel allesbehalwe vere vir ander.”

			“Net my meisiekinders en vriendinne is vir my belangrik. En natuurlik my seun en kleinkind. O, en Beulah en haar kleinkinders. Die res kan gaan vlieg.”

			“Beulah is die vrou wat die kos in die bruin gemeenskap versprei, as ek dit nie mis het nie?”

			Sy knik. “Sy werk saam met ons in die Vywervrou.”

			Hy was sy hande. “Het jy foto’s van hulle? Van die mense vir wie jy wel omgee.”

			Marilyn trek haar foon nader en gaan na die galery. 

			“Hier is my gunstelingfoto van my meisiekinders.” Sy kies die een waar hulle in hulle meerminsterte en -regalia sit in die bad wat Corali gemosaïek het. “Ons het dit gebruik as reklame vir die Vywervrou.” Sy hou die foon sodat hy kan sien. Van die reperkussies waartoe dit gelei het, sal sy hom liewer nie vertel nie. Lira se pa wat haar só opgespoor het, Mirre se skoonma en -suster, en die man wat Corali amper vermoor het.

			“Wow! Hulle is pragtig. Elkeen op haar eie manier.”

			Sy neem die foon terug en kies nog ’n foto. “En hier is Celeste op haar branderplank. Sy is ’n ywerige surfer.”

			“Sy trek op jou. Sy gaan mans se koppe behoorlik laat draai.”

			Sy ignoreer die geïmpliseerde kompliment al laat dit haar binneste warm voel. “En hier is Mirre en Boeta op hulle troue. Celeste was die strooimeisie. Langs haar staan Daaf, Boeta se oudste seun uit sy eerste huwelik. Hy was die strooijonker. By the way, as jy ooit wil laat bou, is Boeta jou man. Hy het die Vywervrou verbou en ook Fynn se huis gebou. Hy en Fynn is nou vennote in ’n ontwikkeling in Vogelbaai. Sy hande staan vir net mooi niks verkeerd nie.” Sy blaai verder deur haar foto’s.

			“En hier is Fynn en Lira op hulle troue vroeër vanjaar.”

			Paul gaan sit te skielik.

			“Wat? Voel jy duiselig?” vra sy dadelik bekommerd. “Ek het jou gesê ...”

			“Marilyn. Dit het niks met die besering te doen nie.” Hy vee oor sy oë. “Het jy dalk ’n foto van Fynn alleen? Sy gesig?”

			Sy voel ook ineens duiselig, maar soek haastig tussen die magdom foto’s. Kom op een af wat sy beter kan vergroot en hou die foon na hom uit.

			Paul kyk lank daarna, aktiveer die foon ’n paar keer wanneer die beeld verdwyn, voor hy dit vir haar teruggee. Hy lyk blekerig. 

			Sy dink sy weet wat kom. Hy het nie net so lank na Fynn se gesig gekyk om te sien hoe hy lyk nie. Hy het iets aan Fynn herken. Sy skud haar kop. “Ek wil nie weet nie.” Maar sy weet klaar en sy kan dit nie ontweet nie. 

			“Daar is nie twyfel nie, Marilyn. Fynn is tien jaar ouer as wat Gideon was toe ek hom laas gesien het, maar behalwe dat Fynn langer en frisser lyk en hier en daar op jou trek ... Fynn is nie Awie se seun nie. Ook nie Fred s’n nie. Hy is nie ’n verkragter se kind nie.”

			“Net ’n dateraper en ’n lafaard en verraaier en liegbek s’n. En dis beter?”

			“Jou seun se konsepsie het nie uit fisieke geweld, disrespek en gemeenheid gespruit nie. Ja, dis beter.”

			Marilyn maak haar oë toe, gryp aan die tafel se rand vas. Dit voel asof sy val al weet sy dis nie so nie. Haar kop druis.

			“Marilyn?” Paul se stem kom van ver af. “Marilyn!”

			“Voel snaaks,” is al wat sy kan uitkry.

			“Fok!” Sy hoor ’n stoel omkletter. “Waar is jou Disprins?”

			“Badkamer.” Sy laat gaan die tafelrand en rus met haar kop op haar arms. Haar hart voel asof dit uit haar lyf probeer ontsnap.

			’n Klein ewigheid later is Paul terug. “Drink, Marilyn.” Alles draai om haar toe sy opkyk. “Drink, dêmmit!” ’n Glas word teen haar lippe gekantel. Sy sluk. Van die oplossing loop teen haar mondhoeke af, maar sy kry die meeste van die suur-bitter medisyne in. Sy laat rus weer haar kop op haar arms.

			Geleidelik bedaar haar hartklop. Die duiseligheid raak minder. Nog ’n ewigheid later kan sy haar kop lig. Die vertrek staan weer stil. 

			Sy kyk op na Paul wat met sy arm om haar skouers langs haar sit. Hy is bleek geskrik, sy oë gloei van kommer.

			“Dankie. Ek voel beter.

			“Was jy toe ooit by die dokter ná jou vorige aanval?”

			Sy knik. “Ek vergeet net partykeer om elke dag die halwe Disprin te drink.” Sy sluk swaar. “Ek is dors.”

			Paul staan haastig op, skink vir haar van die lemoensap en gee die glas vir haar aan. “Ek is jammer ek het jou so ontstel. Só jammer. Ek moes van beter geweet het.”

			“Paul, jy kon nie voorsien het dat ek weer ’n aanval sou kry nie. Maar ek wou regtig nie geweet het wie is Fynn se pa nie. Ek wil nie een van daardie spul in my seun raaksien nie. Fynn is mý kind. Niemand anders s’n nie. En as jy van plan is om vir my te sê Gideon van Rensburg het die reg om te weet hy het ’n seun, stuur ek jou vir ewig in jou moer.” 

			Hy kyk haar lank stil aan. “Ek reken Gideon het daardie reg verbeur. Maar Fynn? Het hy nie die reg om te weet wie sy pa is nie?”

			“Hy is gelukkig nes hy is. Ek het gesê ek weet nie, want ek het rondgeslaap. Vir hom vertel al die kandidate was wonderlike mans en ek kon nie besluit met wie om te trou nie en toe trou ek met nie een van hulle nie. Dat hulle my gehelp het tot ek toe wel getrou het.”

			“En jy is oukei daarmee dat jou seun met so ’n enorme leuen grootgeword het? Dat hy nooit die waarheid uitvind nie?”

			“Ja, Paul Avenant, want ek het my seun lief. Ek sal enigiets doen om te verseker dat hy nie ontstel of ontwrig word deur die waarheid nie. Hy het moeilik genoeg grootgeword.”

			“Maar hy dink jy was promisku.”

			“Dis beter vir hom om só te dink as om die waarheid te weet.”

			“As die waarheid was dat hy die seun van ’n verkragter was, ja. Maar nou weet jy dit is nie so nie. En Fynn het steeds ’n verwronge beeld van wie jy is.”

			“Jy bedoel van wie ek voor sy geboorte was. Ek het immers mettertyd promisku geword. Los en vas verhoudings aangeknoop en huwelike aangegaan. En Paul, as jy ooit een woord teenoor Fynn laat val oor wat werklik gebeur het, sue ek jou tot anderkant oom Daantjie in die kallerhok. Dis nou as ek jou nie laat assassinate nie. Verstaan jy my?”

			“Nee, Marilyn, ek verstaan jou nie. Maar ek hoor wat jy sê. En ek sal jou wense eerbiedig.”

			“Dankie. En nou soek ek sjampanje. Baie daarvan.” Sy steek ’n sigaret op met ’n hand wat skaars die vlam naby die sigaret se punt kan hou.

			“Sjampanje. Net ná ’n transiënt iskemiese aanval. En dan rook jy ook nog.”

			“Dis korrek. Ek wil die feit dat ek nog leef, vier. Jy is welkom om dit saam met my te doen, maar jy hoef nie. Gaan jy die sjampanje uit die yskas haal of moet ek?”

			“Maar Marilyn ...”

			“Maar Marilyn se moer.”

			Paul staan met ’n sug op en haal die sjampanje uit die yskas.

			Eers toe hy vir hulle elkeen ’n glas ingeskink het, kyk sy weer na hom. “Dis hoe ek is, Paul. En jy moet maar weet, ek laat my deur niemand voorsê nie. Take it or leave it.”

			Hy skud net sy kop en klink sy glas teen hare met ’n ietwat moedelose uitdrukking op sy gesig. “Op die lewe.”

			“L’chaim.” 

			Paul

			Dis al te laat vir brunch, sien hy toe hy eiers en ham vir Benedict-eiers uit die yskas haal, maar hy is nie lus vir groot moeite ná hy sy as af geskrik het nie. Met die elektriese menger wat Eulalie vir hom saamgegee het, is die hollandaisesous gelukkig maklik om te maak.

			Marilyn is stil. Dis duidelik dat die skok wat sy weg het haar gedagtes vul. 

			“Het jy geweet dit was nie die monnik, Dom Pérignon, wat uitgevind het hoe om die vonkel in die wyn te bewerkstellig soos soveel mense dink nie?” probeer hy om Marilyn se aandag af te trek terwyl hy die eiers vir die sous skei. “Dit was ’n fisikus met die naam van Christopher Merret wat die metode waarvolgens sjampanje gemaak word in 1662 uiteengesit het in ’n artikel wat hy voorgelê het aan The Royal Society of London for Improving Natural Knowledge.”

			“Bless his clever little heart.” Marilyn trek diep aan haar sigaret. Hy twyfel of haar aandag werklik is by wat hy sê. Sou sy aan Gideon dink? Dit kan nie aangename herinneringe wees nie.

			“Dit was egter eers tweehonderd jaar later voor sjampanjemakers dié metode begin volg het. En hierdie meneertjie het ’n aandeel daaraan gehad dat dit moontlik geword het.” Paul tel die draadhokkie waarmee die sjampanjeprop vasgedraai was op. “Dit word ’n muselet genoem. Adolphe Jacquesson het dit in 1844 ontwerp.”

			Marilyn staar net voor haar uit.

			“Die groot deurbraak het egter eers gekom toe een van die eerste suksesvolle besigheidsvroue in Europa ’n metode uitgevind het om van die sediment ontslae te raak, naamlik deur middel van riddling. En dis toevallig haar kelder waar jou Veuve Clicquot vandaan kom.” Hy draai die plaat onder die posjeerpan laer en kry twee supermark-roosterkoeke uit die pakkie in die yskas. Eulalie sou varses gemaak het, maar hy verkies die kortpad. 

			“Wat beteken Veuve Clicquot?” vra Marilyn, uiteindelik tog effens geïnteresseerd in sy gebabbel. Of dalk wil sy ook net vir die oomblik haar gedagtes wegstuur van haar seun en Gideon af.

			“Veuve beteken weduwee. Barbe-Nicole Ponsardin is op een-en-twintigjarige leeftyd getroud met Francois Clicquot. Ses jaar later is hy dood en sy weduwee, oftewel Veuve Clicquot, het sy besighede oorgeneem. Een daarvan was die maak van sjampanje. 

			“Aanvanklik het sy voortdurend op die rand van bankrotskap gestaan, veral toe die Napoleontiese Oorloë uitbreek, maar danksy haar goeie sin vir besigheid kon sy die wa deur die drif trek en haar sjampanje het topverkopers wêreldwyd geword. Sy staan nou nog bekend as die Grand Dame of Champagne.”

			“Ek het geweet dit kan net ’n vrou wees wat champagne kon vervolmaak het.” Sy skud haar kop. “Hoe onthou jy al hierdie feite?”

			“My skoonpa was ’n wynfundi en my swaer is nog ’n groter een. Ons het ure omgesels en ek het baie opgelees daaroor. Alles omtrent wyn is vir my baie interessant en ek onthou maar net dinge wat my interesseer.” Die botter in die kastrol het intussen gesmelt en hy skakel die menger aan.

			“Vir my is wyn – stil of vonkel – lekker of nie,” sê Marilyn toe die lawaaierige deel verby is. “En ek hou die heel meeste van die weduwee s’n. Nou nog meer as ooit vantevore.”

			“Feminis.”

			“Wynsnob.”

			Paul lag. “Ek hou maar net van die wetenskap agter die wyn. En ek is van nature analities van aard. Ek wil ontleed en verstaan.” Hy lig die deksel van die posjeerpan. Nog ’n rukkie om te gaan.

			“Wat van jou ’n wonderlike akademikus maak, maar verder ’n stommerik.” 

			“’n Stommerik? Hoe so?” 

			“Want ’n mens kan nie alles ontleed nie. Nie alle dinge is verstaanbaar nie.”

			“Soos?”

			Sy dink ’n oomblik na. “Emosies.”

			“Selfs emosies is net die gevolg van ’n sekere stimulus. Jy stamp jou toon. Jy is vies vir die objek of vir wie dit daar geplaas het.”

			“O, so klinies. En iets soos liefde?”

			“Romantiese liefde? Dis maar die gevolg van die oorlewings- en voortplantingsdrang van die mens. Feromone verskaf die aantrekkingskrag. ’n Gevoel ontstaan wat ons liefde noem, maar dis eintlik net ’n proses wat in die mens ingebou is om deur jou nageslag te bly voortbestaan.”

			“Wat van mense wat te oud is om kinders te kry? Of nie kinders kan hê nie. Kan hulle dus nie liefhê nie? Nie liefkry nie?” 

			“Die mens wil nie alleen wees nie. Daarom fabriseer hulle ’n gevoel van liefde om ’n maat te hê. Sogenaamde liefde is maar net ’n kwessie van needs and wants. Of gewoonte by mense wat al lank getroud is.” 

			“Paul Avenant, jy praat nou die grootste pot stront wat ek nog gehoor het. Ek was my hele lewe lank sinies oor die liefde – en met rede – maar in die afgelope twee jaar het ek minstens drie keer gesien wat ware romantiese liefde is, hoe dit ontwikkel, hoe onkeerbaar dit is ondanks hope struikelblokke en dit het niks te doen met hoe die mens geprogrammeer is nie. Dis baie meer misterieus as dit.”

			Hy bly liewer stil. 

			“Hoekom is ’n mens meer aangetrokke tot een spesifieke mens as tot enigiemand anders?” daag sy hom uit.

			“Hulle feromone laaik mekaar meer as ander s’n.” Sy poging tot humor het nie die gewenste uitwerking nie.

			“En dit was die geval tussen jou en Drieka? Al kon julle nie kinders hê nie,” troef sy hom.

			“Touché.” Hy grinnik. “Natuurlik is alles nie analiseerbaar nie. Maar ek verkies goed wat wel is. Onbegryplikhede laat my ongemaklik voel.” Amper voeg hy by: soos jy. Want onbegryplik is sy wel vir hom. Van Drieka en selfs Sabine kon hy sê sy is sus of so, sal só reageer op dié, en só op daardie. Marilyn is vir hom ’n misterie. En hy het ’n vermoede sy sal altyd een bly. En dit maak hom ongemaklik. Want die misterie wat sy is, haar onvoorspelbaarheid, interesseer hom. En as iets hom eers interesseer, wil hy alles daarvan weet. 

			“Reg om te eet?” vra hy terwyl hy die hollandaisesous oor die geposjeerde eiers skep.

			“Vir seker. Dit was ’n rowwe oggend.”

			Toe hy die borde op die plekmatjies sit, sien hy sy het hulle glase hervul. Take it or leave it, het sy van haarself gesê. Hy het so ’n spesmaas hy kan “it” nie meer leave nie al wou hy. En met needs en wants het dit net mooi boggherol uit te waai.

		

	
		
			Vier en veertig

			2020

			Maandag 27 April

			Suiderbaai

			Marilyn

			Van haar aanval, of wat dit ook al was, het sy niks oorgehou nie. Sy het net seker gemaak sy drink al haar pille soos sy moet. Maar sy het sleg geslaap. Dit karring aan haar gewete dat Paul haar besluit om Fynn in die duister te hou bevraagteken. Veral noudat daar goeie rede is om te glo Gideon is sy pa. Meer as goeie rede. Paul is honderd persent oortuig.

			Dit weet sy al het hulle nie weer daaroor gepraat nie. Hulle het net vir die res van die dag hulle eie gang gegaan. Die aand was hulle albei stillerig terwyl hy potjie gemaak het. Maar bose gedagtes bekruip mens mos in die nag.

			Sy glo sy het die regte besluit geneem, maar moet dit nie Fynn se besluit wees of hy wil weet of nie? Maar dan erken sy sy weet wie dit is. Of kan sy dalk nog ’n leuen vertel en sê sy weet nou hoe om uit te vind as hy wil weet?

			In een opsig was Paul sonder twyfel reg. Sy is tog verlig dit is Gideon en nie een van die ander nie. Sy het lankal besef Doepie kan nie Fynn se pa wees nie. Behalwe dat Geerts hom betyds van haar afgeruk het, is hy kort en dik terwyl Fynn lank en atleties gebou is. Wat Awie en Fred ook was. Gideon was korter as hulle, maar ook atleties. Fynn moes sy lengte van sy rysige, imposante oupa gekry het. 

			Sy wou egter nooit te veel herinneringe oor Gideon, Awie en Fred se voorkoms opdiep nie. Sy wou veral nie enigiets van Awie of Fred in hom sien nie.

			In die kombuis kry sy ’n briefie van Paul. Hy het sy selfoon by hom en hy sal waarskynlik ’n hele ruk weg wees. Dis donkermaan en hy wil gaan alikreukels uithaal. Sy moenie bekommerd wees nie.

			Bedagsaam van hom.

			Buite is dit nog bewolk, maar die wind het aansienlik bedaar. Nie dat dit windstil is nie, maar ’n mens kan darem buitetoe gaan sonder om weggewaai te word.

			Sy begin sommer dadelik met die boeke in die woonkamer. Die plek moet nou netjies kom. En ja, die boeke trek haar aandag af van onwelkome selfbevraagtekening. 

			Gedurende haar smoke break blaai sy weer deur die vetplantboek. Hier en daar is ’n merker geplak. Onder meer by ’n afdeling oor Stapelias. Aasblomme. Die slangghaap se blom veral stink na verrotte vleis, lees sy, en lok so vlieë en brommers om hulle eiers daar te lê, vas onder die indruk dat hulle nageslag ’n voedselbron het wanneer die eiers uitbroei. Wat natuurlik nie die geval is nie. Dis die aasblom wat sy eie voedselbron skep. 

			Dat ’n mens nou waaragtig kaiplante ook kry. Paul se plan vir ’n vetplanttuin begin al hoe interessanter klink.

			Dis drie sigarette later toe Paul haar betrap waar sy steeds in die boek sit en lees.

			“Hei, het jy nie werk om te doen nie?” Hy glimlag van oor tot oor. Met sy wange rooierig van die wind en sy hare deurmekaar gewaai, lyk hy lewenskragtig en vrek sexy.

			“En as jy die ene Solly Sunshine is?” Sy maak die boek toe.

			“Middagete gekry.” Sy foon begin pieng. “Vang weer die hotspot op,” verduidelik hy, maar kyk nie van wie die boodskap kom nie. “Ek hoop jy eet alikreukels?”

			“Nog nie geëet nie. Boeta haal gereeld uit saam met die seuns, maar daar is nooit te spaar met daardie lotjie se eetlus nie. Maar ek is mal oor perlemoen, al kom dit deesdae van perlemoenplase af pleks van natuurlike bronne.” 

			“Volgens my is allies nog lekkerder as perlemoen. Ek het ’n bietjie gekroek. Tien uitgehaal pleks van die kwota van vyf per dag. Gereken ek kan maar môre s’n vandag oes.” 

			“Baie wetsgehoorsaam is jy nie, but I like the way you’re thinking.”

			“Nou maar toe, laat ek die spulletjie geskrop en aan die kook kry.” 

			Klink vir haar na bra baie werk. “Waar is die arme slagoffers?”

			“In die trog hier buite waar ek vis en goed skoonmaak. En moenie worry nie, ek kook hulle buite op ’n gasstoof. Ek weet die reuk sit baie mense af.”

			“Raait. Ek sal maar weer die boeke takel. Jy het nie dalk nog boekrakke nie?”

			“In die spaarkamer. Dis net planke en stene, maar dit sal die triek doen. Ek sal ná ete vir jou kom bou.”

			“Dit sal werk. Dankie.” Sy vlug amper uit die kombuis uit. Die man moes êrens in ’n plas feromone geval het.

			Paul

			Eers toe die alikreukels in die pot is en hy die gasstoof aangesteek het, onthou hy van die boodskappe wat op sy foon deurgekom het. Hy ignoreer SMS’e van Vodacom en een of ander leningsmaatskappy af en sug toe hy Sabine se naam by die whatsapps sien.

			Jy het my die Vitara en ’n miljoen rand plus my trou-uitgawes belowe. Gaan jy daardie belofte ook verbreek?

			Ergerlikheid swiep deur hom. Ek het dit onder ander omstandighede aangebied, nie belowe nie. Jy het die aanbod verwerp. En gelieg oor die trou-uitgawes. Wat jou vorige vraag betref, nee, ek het jou nooit verneuk nie. Ek beskou die saak nou as afgehandel. Moet my asb nie weer kontak nie.

			Hy is nog op soek na die funksie om haar nommer te blokkeer toe haar antwoord deurkom. Bewys van betaling van ’n miljoen rand in my rekening moet my voor Vrydag bereik. Ook die amptelike onderneming om die Vitara af te betaal. Indien nie, gaan jy sooo spyt wees. 

			Dink sy nou waaragtig hy kan binne ’n paar dae ’n miljoen rand losmaak? Selfs al sou hy wou, wat beslis nie die geval is nie. Nie op grond van dreigemente nie, dis vir seker.

			Die hele dag is skielik vir hom bederf. Waarmee dreig sy hom nou eintlik? ’n Ander prokureur? Wat sy waar kry gedurende grendeltyd? En wat sy waarmee gaan betaal? Of het sy kniebrekers in gedagte? Sekerlik darem nie. Miskien ’n liegstorie aan ’n skindertydskrif verkoop?

			Hy stuur die twee boodskappe en sy antwoord na Leah toe en voeg net by dis van Sabine af.

			Die vrou is gek, laat weet Leah kort daarna.

			Sal jy kans sien om namens my op te tree as dit moet? Jy ken immers reeds die omstandighede.

			Dié keer neem dit langer. Asof sy eers goed nadink. Ek verteenwoordig eintlik net vroue, maar sal dit oorweeg om dié keer ’n uitsondering maak. Of iemand anders aanbeveel. Kom ons kyk maar eers wat sy in die mou voer. Het haar reeds amptelik laat weet ek onttrek en skryf haar skuld af op voorwaarde dat sy my nie weer kontak nie.

			Dankie! Gaan haar nommer nou blokkeer.

			Nee, moenie. Hoe meer bewyse van haar onredelikheid, hoe beter.

			Oukei. Hy sug. Dit maak seker sin, maar die boodskappe ontstel hom en hy wil nie ontsteld wees nie. Hy wil kan ontspan. 

			Hy kry dit net halfpad reg om sy goeie bui te herwin voor hy binnetoe gaan.

			In die spaarkamer kry hy die planke uit wat voorheen in hierdie kamer ’n boekrak was. Die stene is in die houtskuurtjie waar hy sy tuin- en ander gereedskap bêre, onthou hy nou. Dit sal hy gaan kry terwyl hy wag dat die alikreukels afkoel.

			Hy dra die planke sitkamer toe en is verras om te sien hoe ver Marilyn gevorder het. Die rugkante van die meeste van sy boeke staan reeds in gelid in die boekrak uitgepak. Daar is nog ’n paar stapeltjies op die vloer, maar nie meer rakruimte nie.

			“Dit lyk goed!” Hy stut die planke teen die muur en vee sy hand aan sy sitvlak af. 

			Sy druk nog ’n boek tussen ander in. “Fiksie alfabeties volgens skrywer se van. Niefiksie volgens onderwerp. Musiek. Tuinmaak. Kookboeke. Voël-, vis-, skulp- en ander gidse. Waarin stel jy nié belang nie?”

			Hy grinnik. “Daar is darem ’n paar boeke tussenin wat aan die oorspronklike eienaars behoort het ook. Hulle is hiervandaan na ’n oord vir bejaardes toe en moes afskaal. Ek kon kry wat hulle nie kon saamneem nie. ’n Paar meubelstukke, ’n yskas en dies meer ook oorgekoop.”

			Marilyn ril opsigtelik. 

			“En nou? Iemand oor jou graf geloop?”

			Sy skud haar kop. “Oord vir bejaardes. Net die gedagte daaraan gee my die heebie jeebies.” 

			“Hulle het ’n woonstelletjie gekry. Dis darem beter as ’n kamer in ’n ouetehuis.”

			“Woonstel of te nie. Ek weier om tussen ’n spul oumense te bly.”

			Hy kan nie help om te lag nie. “Ons word al beskou as oumense. My studente verwys na mense oor sestig as coffin dodgers.”

			“Se moer. Sestig is die nuwe vyftig.”

			“Ek hoop jy is reg. Terloops, het jy vanoggend jou koors geneem?”

			“Vergeet. Sal netnou.”

			“Sommer nou. Kom.”

			Sy rol haar oë, maar gehoorsaam tog toe hy wys sy moet voor stap. 

			“Net omdat dit ’n goeie verskoning is vir nog ’n smoke break.”

			Hy kry die termometer uit die buffet se laai en mik dit na haar pols wat sy uithou. “Sewe en dertig,” frons hy.

			“Ek is maar net ’n hottie.”

			Daarop sal hy liefs nie antwoord nie. Hy meet sy koors ook. Ses en dertig op die kop. 

			“Maar as ek dalk oornag siek word, bel vir Leon Rademan. My sielkundige se verloofde. Hy is ’n afgetrede dokter, maar Margie sê hy swot op oor behandeling vir die virus. Ek stuur vir jou sy nommer.” Sy raak met haar foon doenig.

			Sy selfoon pieng. “Dankie, maar het jy nie ’n ander dokter nie? Die een wat jou behandel vir jou ...”

			“Ek wil nie na hom toe gaan nie,” val sy hom in die rede.

			“Hoekom nie?”

			“Sommer.”

			“Sommer is nie rede nie en skilpad het nie vere nie.”

			Sy sug. “Hy kerm oor ek rook en ’n wynvlieg is. Buitendien, Leon sal meer moeite doen. Van wyn gepraat, ek dink ek verdien ’n glas ná my harde werk.”

			“H’m. Ek reken so. Buitendien, alikreukel is nie dieselfde sonder ’n glas wyn nie. Ons kan maar solank ’n bottel oopmaak. Alhoewel ek op die oomblik wat sou gee vir ’n koue bier, maar dié is gedaan.”

			“Toe maar, van Vrydag af behoort jy darem weer te kan kry. Ek gaan sommer vandag al ’n lys vir Anna-hulle stuur en heel bo-aan is sigarette en wyn.”

			Paul kry ingedagte ’n bottel chenin uit die yskas. Moet hy haar van Sabine se boodskappe vertel? Nee, wat. Dis nie haar probleem nie. Hy en Leah sal dit maar net moet uitsorteer.

			Terwyl die munisipale grense nog gesluit is, kan Sabine ten minste nie hier uitkom nie. 

			En as dié beperking opgehef word? Wel, dit sal hulle seker Woensdagaand uitvind.

			Buitendien, wat sal dit haar in elk geval baat om hom persoonlik te kom konfronteer? Sy weet ook mos hy was in kontak met ’n Covid-positiewe persoon.

			Marilyn

			Enige bedenkinge wat sy gehad het oor die alikreukels verdwyn soos mis voor die son toe sy haar eerste happie inhet. “Dis inderdaad nog lekkerder as perlemoen. En die basmati is heerlik.”

			“Ek is bly. En ek is nog blyer dat die Chinese nie alikreukels ook as ’n afrodisiakum of lekkerny beskou nie.”

			“Ek dink nie ons moet praat oor Chinese en hulle eetgewoontes of bygelowe nie.” En veral nie oor afrodisiakums nie. “Dis genoeg dat een idioot besluit het om iets ondenkbaars te eet en die hele wêreld in ’n nagmerrie omskep het.”

			Hy bly ’n oomblik lank stil. “En tog, as dit nie daarvoor was nie, sou ons nie vir twee weke saam in my huis beland het nie.”

			Sy kyk hom verras aan. “En jy dink dis ’n goeie ding?”

			“Nie die Covid-deel nie, maar ...”

			“Maar?”

			Paul sit sy vurk neer en strengel sy vingers ineen. “Ek is bly ons kon die misverstand oor die afpersing uit die weg ruim. En dis lekker om geselskap te hê.”

			Marilyn gee hom ’n skeptiese kyk. “Al moet jy vir my kosmaak? Al drink ek jou wyn op en rook jou kombuis blou?” 

			“Ek hou van kosmaak en dis lekkerder om vir twee as vir een te maak. Wyn is ook lekkerder as mens dit saam met iemand anders geniet. Oor die rokery laat ek my liefs nie uit nie, maar ek waardeer dit dat jy net in die kombuis rook. En dis vir my lekker dat jy regtig luister wanneer ek brabbel oor trivia wat min ander mense interesseer.”

			“Early days, Paul, early days. Ons is nog maar net sedert Vrydag hier in een huis. En selfs in dié paar dae het ons al vasgesit. Ek is nie maklik nie. Ons het albei humeure. Albei bagasie. En bagasie beteken daar is verskuilde knoppies wat nie gedruk moet word nie.” Soos Celeste gedoen het toe sy Lira ’n sloerie genoem het en dit dadelik die oordeel en vooroordeel wat syself ondervind het, opgeroep het. Dankie tog daardie dae toe sy en Celeste so haaks was, is verby.

			Daar is ineens ’n vreemde warmte in sy blik. “Hopelik leer ons mekaar goed genoeg ken in dié twee weke, sodat ons sal weet waar om nie aan mekaar te karring nie. En ek hoop ...”

			Marilyn is verlig toe haar foon hom onderbreek. Daar het iets net te intens, te intiem in die atmosfeer tussen hulle ingesluip. Paul moet nou nie staan en gedagtes aan onmoontlikhede in haar losmaak nie.

			“Leah,” mompel sy as verskoning.

			Dis ’n kort gesprek, maar verminder darem die toenemende spanning wat in haar opgebou het. 

			“Is hulle oukei?” vra hy toe sy aflui. Verbeel sy haar of vermy hy haar oë? 

			“Relatief. Anna is nou die meeste van die tyd voor die rekenaar aan die planne maak met haar onderwysers om die leerders op koers te kry. Leah is ’n bietjie dikbek omdat sy nou alleen met die kosmakery opgeskeep sit. Maar eintlik wou sy net hoor hoe dit gaan.”

			Paul begin opruim.

			“Los. Ek sal ná my sigaret. Jy het ’n boekrak om te bou.”

			“Ook weer waar. Behoort nie lank te vat nie. Dis net stene op mekaar pak en planke opsit.”

			Sy het pas klaar opgeruim toe hy terugkom in die kombuis.

			“Ek sal in die houtskuurtjie wees as jy my soek. Toe ek vroeër die stene gaan haal het, het ek besef die plek kort ’n regpak sodat ek goed makliker kan opspoor. Daar is ook baie junk wat agtergebly het. Stukkende grawe en wat nog.”

			“Moenie weggooi nie. Lira maak die mooiste goed van junk. Van stukkende grawe ook. En Corali kan omtrent enige ding mosaïek en ’n kunswerk daarvan maak.”

			“Oukei, ek sal die goed wat ek nie nodig het nie net eenkant sit. Hulle kan kom snuffel ná die inperking.”

			“Great. En nou vir die laaste boeke. Arbeid adel. Sê hulle.” 

			Paul grinnik net. 

			Sy kyk deur die venster hoe die twee honde agter hom aan tou na die skuurtjie toe. Sy kan sweer dis dié keer hy wat vlug. Miskien was hy ook verlig oor die foonoproep wat hom onderbreek het voor hy in daardie oomblik van aanvoelbare intimiteit kon sê wat dalk liefs nie gesê moet word nie. 

			Wat dit ook al was, dit is duidelik dat hy hom bedink het. 

			Paul

			Dankie tog vir Leah se oproep. Dit sou hulle in ’n prekêre situasie geplaas het as hy sy mond laat oorloop het waar sy hart van vol is. 

			Want wat hy wou sê, is: Ek hoop ons kan mekaar help om van ons bagasie ontslae te raak. Ek hoop ons kan op ’n punt kom waar ons mekaar waarlik leer ken sonder voorbehoude. 

			Voorbehoude soos dat dit oneerbaar sal wees om haar teen hom vas te trek en te soen soos hy so graag wil. Haar lyf onder sy hande te voel. Haar geheime plesiersones te ontdek. Die misterie wat sy vir hom inhou laag vir laag af te skil al weet hy daar sal altyd iets onontdek aan haar wees. 

			Close call, Paul, close call. Jy kon alles befoeter het.

			Woensdag 29 April

			Suiderbaai

			Paul

			“Ek kan dit nie glo nie! Die bleddie Zuma-bitch! Wie is die president? Sy of Ramaphosa? Hy het dan gesê ...” Marilyn stik amper waar hulle albei in die sitkamer vasgenael voor hulle skootrekenaars se skerms sit. 

			Paul kan self nie sy ore glo nie. Geen sigarette of drank mag verkoop word gedurende vlak vier nie. Ondanks Ramaphosa se aankondiging ’n week gelede.

			Hy skud sy kop. “Praat van irrasionele reëls. En die beperkte oefentye maak nog minder sin. Dit gaan net beteken dat almal tegelyk buite gaan wees. Net gister nog het Netwerk24 berig die VN reken Suid-Afrika se inperking is toksies en menseregte word vertrap. Maar hoor is min. Die vrou ly sweerlik aan ’n grootheidswaan.”

			“Magsbehepte feeks!” Marilyn spring op. “Paul, dis ’n krisis. Ek het nog net so vier, dalk vyf pakkies sigarette oor.” 

			Hy volg haar kombuis toe waar sy met bewende hande ’n sigaret opsteek. “Hei, jy moet jou nie so ontstel nie. Ons sal ’n plan maak. Hoor waar mens smokkelsigarette in die hande kan kry.” Hoe sleg haar rookgewoonte ook al vir haar is, ontsteltenis is ook sleg vir haar. En die onttrekkingsimptome sal hel wees. 

			“Oor my dooie liggaam koop ek enigiets wat geld in ’n Zuma se sak kan laat beland. Sy is heeltemal te cushy-cushy met daai Mazotti-karakter wat in beheer is van swartmarksigarette, en haar seun of stiefseun of wat ook al het ook ’n vinger in die paai.” 

			“Wel, of daar nou waarheid in die bewerings steek of nie, wettig gaan jy nie sigarette bekom nie.”

			“Ek het geen gewetenswroeging om wettige sigarette onwettig te koop nie, al kom dit teen watter prys, maar nié onwettige junk wat tien teen een vol ander gifstowwe en minderwaardige tabak is nie. En in die proses boonop ’n Zuma verryk? No fucking way.”

			“Marilyn, dis nie goed vir jou om jou so te ontstel nie. Komaan.” Hy weet nie of sy hart dit sal hou as sy weer ’n TI-aanval kry nie.

			“Wyn, Paul. Nou.” Sy haal diep asem. “Asseblief.”

			Hy skink vir hulle in. Hulle sal baie stadig oor dié klippers ook moet gaan, maar daaroor sal hy hom môre eers bekommer. As hy in Stellenbosch was, was dit nie ’n probleem nie, maar sy voorraad hier het aansienlik gekrimp vandat hulle twee mense in die huis is wat lief is vir hulle wyn.

			“En nou kan ek nie eens self gaan soek vir iemand wat my genadig sal wees nie. Daar is ’n kafee in Vogelbaai waar ek altyd my sigarette gekoop het. Ek sweer die eienaar sal vir my gee as ek op my knieë gaan.”

			“As hy nog het en bereid is om dalk uitgevang te raak.”

			“Hy moet nog voorraad hê. Boeta! Boeta het by die kafee aangebou. Hy sal die man kan oortuig.” Marilyn gryp haar foon. Klaarblyklik antwoord Boeta nie, want Marilyn klik haar tong en bel ’n ander nommer.

			“Mirre? Is Boeta daar? Ekskuus, ek kan nie hoor nie? Wat makeer Marli? Hoekom huil sy so?” Sy bly lank stil, luister net. “Oukei, bel my terug wanneer jy kan.” Sy sit haar foon neer en kyk na hom. “Hier sit ek en kerm oor sigarette en Mirre gaan deur hel.”

			“Wat skort?”

			“Boeta het drie seuns by sy eerste vrou, Alet. Henri, die middelste een, bly meesal by sy ma en dié se nuwe man, Raymond. Maar hulle het ook ’n baba, Raylet, wat net twee weke ouer as Marli is. Vanoggend het Alet besluit Henri moet die res van die tyd by Mirre en Boeta bly, want sy kan nie die tuisonderrig én die baba hanteer nie. En haar man kan nie help met tuisonderrig nie, want sy Afrikaans laat veel te wense oor. 

			Raymond wou nog walgooi, maar Alet is nie een wat haar laat keer nie. Nou sit Mirre en Boeta, drie seuns en ’n baba in ’n kothuis met twee klein slaapkamers en een badkamer ingehok. Mirre het ongeduldig geraak met Marli en dié ken nie haar ma so nie. Nou wil sy nie ophou huil nie en Mirre is in ’n toestand.”

			“Maar was die jongste seun nie by jou ander vriendin nie?”

			“Hy is gister terug na Mirre-hulle toe en Mirre sê sy kan hom nie weer wegstuur nie. Hy het lekker gebly by Corali-hulle, maar wil liewer by die huis wees.” Marilyn lyk self na aan trane.

			“Maar hoe het hulle voorheen reggekom?”

			“Oukei, want dit was omtrent net saans wat hulle almal saam was en Henri was meesal by Alet-hulle. Buitendien, dit sou net tydelik wees. Boeta bou aan hulle nuwe huis langs Fynn-hulle. Maar toe kom die pandemie. En hulle kon ook nie na sy ou huis toe trek nie. Boeta het reeds kopers daarvoor, maar hulle wou hê die dak moet eers vervang word. Nou staan Boeta se ou huis gedeeltelik sonder dak en is onbewoonbaar en die nuwe huis is nou eers dakhoogte.”

			“Wat ’n gemors.”

			Marilyn knik en neem ’n groot sluk wyn. “En die donnerse Alet en Raymond sit met ’n huis groter as myne.”

			En hare is groot. ’n Vierslaapkamerhuis met vier en ’n half badkamers waarin twee vroue bly. Die oplossing is eintlik voor die hand liggend. “Marilyn, hoekom ruil Mirre-hulle nie huise met Anna en Leah nie? Jy kan hier bly.”

			Sy kyk hom doodstil aan voor sy begin glimlag. “Jy weet, Paul, jy is waaragtig ’n genie. Ek hoop nou net nie Anna en Leah sal omgee nie. En dis nie eens nodig dat ek hier bly nie. Ek kan in Lira se woongedeelte bo die Vywervrou intrek sodra ek uit isolasie kom.”

			Toe Marilyn doenig raak op haar foon, stap hy woon–kamer toe. 

			Genie? Bleddie idioot. Want ’n paar minute lank het hy regtig gedink sy sal hier wil bly. Gehoop sy wens ook heimlik dat hulle langer saam kan wees. Omdat hulle wil, nie omdat hulle moet nie.

			Marilyn

			Sy moes lankal daaraan gedink het om aan te bied dat Mirre-hulle haar huis gebruik. Maar toe sy en Anna en Leah besluit het om saam te lockdown sou dit in elk geval nie gewerk het nie. Nou, met Henri ook by, is dit egter ’n krisis.

			Sy bel Leah eerste. 

			“As jy jou toys uit die cot gaan gooi omdat ek te min sigarette vir jou gebring het, sit ek neer.”

			“Geen toys uit die cot uit nie. Ek gaan jou wel laat kielhaal sodra bote weer mag vaar.”

			“Dan sit ek van nou af nie my voet op ’n boot nie. Hoe gaan dit daar?”

			“Oukei. Ek het Paul se boeke nou finaal uitgesorteer en wil begin met sy CD’s. Maar ek het gister eers ’n bietjie huis skoongemaak en wasgoed gewas. Gelukkig is hier darem ’n outomatiese wasmasjien en Paul het gehelp met die moeiliker take.” En tussendeur het hulle gesels. Veral oor almal op Vywerbaai. Dis asof Paul alles wil weet oor haar en die mense in haar nuwe lewe.

			“Jý? Huis skoonmaak? Marilyn, is jy seker jy is nie koorsig nie?”

			Sy lag eerder net oor die laaste vraag. Haar temperatuur bly om en by sewe en dertig, maar het darem nog lank nie agt en dertig grade gehaal nie.

			“Ag, dit was nie so erg nie. Ek en Paul hou in elk geval elkeen ons eie kamers en badkamers skoon en netjies. Ek is darem nie heeltemal useless nie.”

			“Aparte slaapkamers?”

			“Natuurlik!”

			“H’m. By the way, Anna sal jou nog bel, maar ons het vanaand nog voor Cyril se toespraak gesels. Anna wil teruggaan na haar woonstel toe. Sy is nou feitlik permanent aan die zoom en whatnot met haar personeel en sy het haar admin-stuff nodig wat beteken sy sal eerder van haar kantoor af wil werk en haar woonstel is mos feitlik langs die skool.”

			Een probleem opgelos. “En jy?”

			“Ek is verlig. Anna laat my skuldig voel oor ek gatvol is vir die kosmakery wat nou grotendeels my verpligting geword het. Ek gaan net al die voorraad môre opgebruik en dan moet ander barmhartige samaritane maar oorneem. Anna se agterent.”

			Klink asof daar dalk ’n onderonsie tussen die twee was. “Julle het al klaar meer gedoen as wat mens van julle kan verwag. Maar ek het eintlik bedoel, wil jy teruggaan Stellenbosch toe?”

			“Nee. Ek hou baie lekker vakansie. En as iets werksgewys opduik, is daar niks wat ek nie elektronies van hier af kan doen nie. Ek sal graag hier wil bly. As jy oukei is daarmee.”

			“Sal jy omgee om dalk van huis te verander?”

			“Gooi jy my uit jou huis uit?”

			“Soort van.” Sy verduidelik van Mirre-hulle se dilemma en die moontlike oplossing. “Ek het nog nie met haar gepraat nie, ek wou eers by julle hoor. Met Anna terug na haar eie plek toe, maak dit net nog meer sin. Ek en jy kan die kothuis deel. Dis nou wanneer die isolasietyd verby is.”

			Leah bly ’n rukkie stil. “Die afgelope maand of wat was vir ons almal stresvol. Dis buitengewone omstandighede. Ons vriendskap is vir my kosbaar, ek sal dit liefs nie verder wil toets nie. Die kothuis is lieflik. Ek sal dit eintlik verkies om daar te bly. Makliker om skoon te hou en als, maar ek sien nie kans om saam met jou daar te bly nie. Daar is nie plek om heen te ontsnap soos in jou huis as ons op mekaar se nerwe begin werk nie.”

			“Kyk hoe vat jy my nou in die gesig.”

			“Sorrie, maar dis hoe dit is.”

			“Dis oukei. Jy is eintlik reg. Ek is seker ek sal in Lira se ou plek kan intrek.” Waar die woonruimte nog kleiner is as die kothuis al is die huis self groot. Die winkel en bistro neem die hele onderste verdieping in beslag. “Raait. Laat ek eers vir Mirre bel en hoor of hulle ooit sal wil ruil. Ek laat weet jou.”

			“Is reg. Ek wag dan om van jou te hoor. En Marilyn, jy kan soms ’n beproewing wees, maar ek laaik jou nog steeds.”

			“Ditto.” Dis nou maar van ou vriendskappe. ’n Mens kan net soveel eerliker met mekaar wees. 

			Die foon lui lank toe sy Mirre bel.

			“Mirre se foon?” kom dit op die nippertjie.

			“O, hallo, Boeta.” In die agtergrond hoor sy seunstemme en dit klink nie na vriendelike stemme nie.

			“Hei, Marilyn. Mirre probeer Marli aan die slaap kry. Kan sy jou terugbel?”

			“Nee wat, ek praat sommer met jou.” Marilyn verduidelik vinnig wat haar voorstel is. “Maar dis heeltemal up to you.”

			Boeta antwoord nie dadelik nie, asof hy eers verwerk wat sy gesê het. “Marilyn, ek sal met Mirre praat, maar as dit kan werk ... Ek sweer ek soen jou oopbek.”

			“Onthou daardie woorde, Boeta,” lag sy.

			“Wel, by wyse van spreke natuurlik. Maar ernstig nou, ons sukkel regtig. Ons het al probeer dink hoe ons die Vywervrou kan oorneem, maar met al die voorraad daar is daar nog minder plek as hier in die kothuis.”

			“As dit vir julle werk, sal dit oukei wees as Leah in die kothuis intrek tot sy teruggaan Stellenbosch toe?”

			“Natuurlik.”

			Ná alles wat Leah vir Mirre gedoen het, het sy nie ’n ander antwoord verwag nie. “Nou maar goed, praat met Mirre en laat weet my so gou moontlik sodat ek vir Leah kan sê.” 

			“Great. En Marilyn, as hierdie gemors verby is, is ek vir ewig jou slaaf.”

			“Jy kan jou skuld net op een manier afbetaal.”

			“En dit is?”

			“Sigarette. Binne die volgende week.”

			“O, fok.”

			Marilyn grinnik. “Jy weet wat ek rook, maar enigiets anders behalwe smokkelsigarette sal gaaf wees.”

			“Nie smokkelsigarette nie?”

			Sy herhaal haar redenasie.

			“Dit gaan têre, maar ek sal kyk wat ek kan doen.”

			“Probeer Faraz se kafee in Vogelbaai.”

			“Ek maak so. Hier kom Mirre nou net. Praat later weer. En dankie. Jy is ’n skat. Nee, ’n skatkis vol skatte.”

			“H’m. Nou toe, ek wag.”

			Sy hoef nie lank te wag nie. Boeta bel van sy eie foon af.

			“Mirre huil nog – nou van verligting. Ons aanvaar jou aanbod met groot dankbaarheid. Ons sal môre die logistiek uitwerk. In oorleg met Leah natuurlik. Ek dink jy het broedermoord voorkom. Henri en Daaf is al heeldag aan die rusie maak – so erg dat Pieter met alle geweld wou teruggaan na Thomas-hulle toe.” 

			“Raait. Ek sal Lira vra oor die Vywervrou, maar ek kan nie enige probleme voorsien nie. Die plek staan tog net leeg.”

			“Daar is die huis waar Lira en Thomas hulle studio’s het ook. Die woongedeelte bo Lira s’n is mos onbewoon. Weer eens nie veel groter as die kothuis nie, dus kon dit nie vir ons werk nie, maar meer as groot genoeg vir een persoon.”

			“Skoon vergeet daarvan. Die punt is, ek sal wel ’n gaatjie kry.” Dalk is die plek langs Corali-hulle nog beter. Fynn en Celeste het so ’n ruk terug heel gerieflik daar gewoon.

			“Uitgesorteer?” vra Paul toe sy weer die kombuis binnekom.

			“Jip.” Sy verduidelik vlugtig hoe hulle voorsien dit gaan werk.

			“Jy het dus ’n keuse van twee plekke om heen te gaan.”

			Sy knik. “Jy kan nou maar daardie sug van verligting slaak. Maar dankie vir die aanbod om aan te bly.”

			Hy glimlag net skewerig.

			“Wat nou?”

			“Hoe bedoel jy, wat nou?”

			“Jy lyk ... ek weet nie ... Snaaks.”

			Hy hou sy kop skuins. “Snaaks? Snaaks hoe?”

			Sy kan sweer hy lyk teleurgesteld, maar dit kan nie wees nie. Hy kan sekerlik nie wag om weer sy plek net vir homself te hê nie. “Never mind. Is jy al op pad bed toe of kan ek gou gaan stort? Ek sien dit het al ’n bietjie laat geword.”

			“Honderd persent. Ek loop intussen ’n draai met die honde.”

			“Dankie. Ek sal gou maak.”

			“Vat gerus jou tyd.” Die honde spring op uit hulle mandjies toe hy nog skaars aan die sydeur se handvatsel raak. Paul kyk terug na haar. “Jy is regtig welkom om hier te bly ook. As jy wil. Ek bedoel wanneer die twee weke om is.”

			“Dankie, Paul. Dis baie gentlemanly van jou, maar ek sal jou nie verder verontrief nie.”

			Die honde begin tjank-blaf om uit te gaan. Hy druk die deur oop. Die wind swiep binnetoe en doof die klank van sy woorde, maar sy kan sweer hy het gesê “Ek wil regtig graag hê jy moet bly” voor hy die deur agter hom toegetrek het.

			Nee, sy moes verkeerd gehoor het.

		

	
		
			Ses en veertig

			2020

			Donderdag 30 April

			Suiderbaai

			Paul

			“Vanaand smul ons.” Hy wys ewe trots vir Marilyn die kabeljou wat hy pas buite gevlek het.

			“Wow! Gaan jy weer smoor maak?”

			“Nottehel. Hierdie meneer gaan kole toe. Gelukkig het ons nog patats. Wat my laat dink ons gaan een of ander tyd weer op iemand se nommer moet druk om vir ons vars goed te kry.” Hy besorg die vis in die yskas en maak vlugtig ’n opname.

			“Miskien kan ons dié keer vir Boeta pla. Sy bakkie sal die pad kan baasraak. Maak ’n lysie dan whatsapp ek hom.”

			“Maak so. Weet jy al wanneer hulle gaan huise ruil?” Hy skakel die koffiemasjien aan.

			“Anna is vanoggend al sak en pak terug na haar woonstel toe. Leah sanitize die huis en Mirre is aan die pak. Leah reken hulle sal vanmiddag laat of môre kan oortrek. Met die baba en die kinders en als, is dit amper soos ’n verhuising.”

			“Jou isolasietydperk verstryk eers môre oor ’n week, maar het jy al besluit wat jy daarna wil doen?” Hy hoop uit die diepte van sy hart sy sal wil bly, dat sy teen dié tyd besef dis wat hy graag sal wil hê. 

			“Die woonplek langs Corali-hulle is beter as die een bo die Vywervrou. Ek sal maar hoor of dit hulle pas as ek daar gaan bly, maar ek voorsien nie probleme nie. Fynn en Thomas huur die huis net ter wille van die twee studio’s. Thomas se studio is in die agtertuin met sy eie ingang, dus sal dit hom nie pla nie. Ek lei af hy werk nog daar, maar Lira gebruik nie haar ateljee op die oomblik nie.” 

			“Maar sal jy nie eensaam wees daar nie? So op jou eie? Die aanvanklike idee was darem sekerlik dat jy en Leah mekaar geselskap kan hou.”

			Marilyn haal haar skouers op. “Ek sal regkom. Tyd op my eie is dalk net wat ek nodig het. En ek en Corali sal darem oor die heining kan gesels. Hopelik kan ek net ’n paar boeke by jou leen.”

			“Natuurlik.” Sy het ook ’n bleddie antwoord en oplossing vir al sy skimpe. “Saggrys sal jou mis.” Dis die laaste pyl in sy koker.

			“En ek vir hom. Sodra alles weer normaliseer, wil ek hoeka vir my en Celeste elkeen ’n kat kry.”

			As sy nou nog nie besef hy probeer haar ompraat om te bly nie, sal sy nooit nie. Dan maar reguit praat. Hy stut sy hande op die tafel en leun oor na haar toe. “Marilyn, wil jy nie maar asseblief hier bly ná kwarantyn ook nie? Tot lockdown verby is.”

			“Jy wil my regtig hier hê?”

			Hy knik. “Regtig.”

			“Om jou eensaamheid te verlig noudat jy uit jou verloofde is?”

			“Eensaamheid speel seker ’n rol, maar dis nie hoekom ek vra nie. Ek ... dis net ...”

			Buite begin Raka oorverdowend aan die seekant van die huis blaf. Koki sluit by hom aan.

			Paul spring op en stoot die skuifvenster oop. Die honde pyl sy aan sy af op ’n kol bietoubosse. Iets flikker skerp uit die rigting waarop hulle afstorm. Iets soos die son wat die lens van ’n verkyker vang. Die soort ding wat hom gedurende sy tyd op die Grens dadelik sou waarsku daar is gevaar. “Raka! Koki! Wag!”

			Die honde vries in hulle spore, maar bly tjank-blaf.

			“Daar moet iemand in die bosse wees. Die grysbokkies pla hulle nie.” Hy stap sydeur toe.

			“Versigtig, Paul!” roep Marilyn bekommerd agter hom uit.

			Buite gekom, roep hy die honde. Hulle kom sit weerskant van hom, maar hou nie op blaf nie. Daar is ’n geskarrel in die bietoubos. Die rooi vlek word sigbaar kort voor die figuur te voorskyn kom en strand se kant toe begin hardloop. Die man kyk om, maar sy gesig is toe agter ’n buff en hy dra ’n beanie wat laag oor sy voorkop getrek is. Iets bons teen sy bors. Iets soos ’n verkyker. Oomblikke later verdwyn hy agter ’n duin. 

			Langs Paul sit die honde en bewe, reg om weg te spring op sy bevel.

			Hy wik en weeg ’n oomblik, maar die man is nie meer op sy erf nie. “Huis,” gee hy opdrag en gaan weer binnetoe met die honde teensinnig agter hom aan.

			Marilyn draai terug van waar sy voor die venster staan en kyk hom vraend aan.

			“Waarskynlik iemand wat gedink het die huis staan leeg en wou kom inbreek agter kos aan. Nou weet hy van beter.” Diewe met verkykers? Hier?

			Marilyn frons. “Waarom jou huis? Dis die verste van die ingang na Suiderbaai toe met ’n klomp vakansiehuise tussenin. Die meeste onbewoon, sover ek weet. En dis amper tien kilometer van Vywerbaai af waar daar hoeveel huise leegstaan.”

			“Hy het na die Park se kant toe gehardloop. Hy moes van daardie rigting af strandlangs gekom het. Dan is my huis die eerste een.” Hy weet nie of hy homself glo nie. Die man het beslis nie gelyk soos ’n personeellid van die Agulhas Nasionale Park waaraan sy erf grens nie. En die Park is gesluit en het goeie sekuriteit. Behalwe die strandgebied.

			“Jy het nie eens diefwering nie.”

			“Wel ’n alarmstelsel. Ek sal vir jou ’n afstandbeheerder daarvoor gee om by jou te hou. Dit het ook ’n paniekknoppie. Maar ek dink die honde het hom afgeskrik. Hy sal hulle nie sommer weer in die oë wil kyk nie.” Hy trek die buffet se laai oop, voel-voel aan die onderkant van die blad en vat die kluis se sleutel raak waar hy dit met Prestik vasgeplak het. “Ek sal sommer ook my pistool uit die kluis kry, net vir ingeval.”

			In sy slaapkamer sluit hy die ingeboude kluis oop. Sy hand is al op pad na waar die pistool altyd lê toe hy besef dit is nie daar nie.

			Magtag! Het hy wraggies vergeet om dit van Stellenbosch af te bring? Maar hy is amper seker hy het.

			Dis nou ’n gemors. 

			Sy gedagtes gaan terug na die dag toe hy die laaste goed ingepak het om hierheen te kom. Soos sy gewoonte is, het hy eers die Fortuner gepak. Toe die katte in hulle drahokkies op die passasiersitplek ingepas. Die honde laat inspring in die plek wat vir hulle ingekamp is in die agterste deel van die motor. 

			Dis gewoonlik wanneer hy sy pistool gaan haal en in die paneelkissie toesluit voor hy ry. Het hy? Hy kan sweer hy het.

			As hy het, wie kon die pistool gevat het? Net iemand wat weet waar die kluis se sleutel is.

			Sabine het sekerlik genoeg tyd gehad om daarna te soek, of dalk het sy een van die kere dat sy hier was, gesien toe hy sy pistool gebêre het, maar hoekom sou sy? 

			En ná sy arrestasie het die huis oopgestaan. Vir etlike ure, tot Anna en Marilyn hierheen gekom het om die honde kos te gee. Enigiemand kon ingekom het.

			Buitendien, hy het al Sabine se goed self ingepak. Behalwe haar badkamertassie wat reeds toegerits was. Of sy kon dit reeds in haar motor versteek het voor sy na Leah-hulle toe is. Of in haar handsak, dié moes sy by haar gehad het, noudat hy daaraan dink. Maar wat sou sy met die pistool wou maak?

			Aan die ander kant, sou ’n gewone inbreker die sleutel kon vind, die pistool gesteel het en toe weer die kluis gesluit en die sleutel teruggesit het waar dit was? En sy skootrekenaar en ander goed wat gewoonlik eerste gesteel word, was onaangeraak.

			Dit kan seker wees dat die dief laat spaander het voor hy die res kon steel omdat Anna-hulle opgedaag het. ’n Mens kan ’n voertuig van ver af hoor aankom, veral as jy jou ore vir so iets spits juis omdat jy aan die steel is. Maar die sleutel wat terug is op sy plek?

			Hy weet hy moet die polisie bel, maar dit gaan vir hom groot ellende veroorsaak. Nalatigheid met ’n vuurwapen het verreikende gevolge. En as dit wel nog in Stellenbosch is, het hy nog groter probleme as hy dit as vermis aanmeld. ’n Wapeneienaar moet immers altyd weet waar sy wapen is.

			Hy sal Eulalie die kluis in Stellenbosch se kode moet gee en vra om vir hom seker te maak. 

			Dêmmit. Hy moes hier ook ’n kluis met ’n kode gehad het, maar die huidige een was reeds ingebou toe hy hier gekoop het. 

			Eers Eulalie bel voor hy paniekerig raak. 

			Hy gaan haal sy foon in die kombuis. Hy skud net sy kop vir Marilyn wat hom ondersoekend aankyk.

			“Eulalie, Paul hier. Hoe lyk dinge daar?”

			“Onder die omstandighede goed, meneer Paul. Ons hele gesin is in ’n kwarantynplek. Tryntjie is positief, maar sy is darem nie te siek nie. Kinders kry dit blykbaar nie so erg nie. Hulle versôre ons goed genoeg hier.”

			“Ai, Eulalie, jy moes my laat weet het.” Eulalie se jongste dogtertjie is nou agt, as hy dit nie mis het nie.

			“Niks wat meneer Paul kon doen nie en ek wou Meneer nie verkommer nie. Maar ons het nog net ses dae hier oor.”

			“Hou my op hoogte?”

			“Ek maak so.”

			Volgende bel hy vir Phillip, maar dié sit met sy hele gesin, kleinkinders inkluis, op hulle wildsplaas in die Karoo. Daar is ’n ongewone stramheid in sy swaer se stem al is hy heel vriendelik. Seker maar Covid-stres wat sy tol eis. En Paul vermoed hy en sy vrou was selfs voor die inperking al haaks. Waaroor weet hy nie, Phillip praat nie uit nie, maar hy het al hoe meer gereeld sommer uit die bloute by L’Esprit opgedaag met ’n bottel wyn wat hy kwansuis net eenvoudig met Paul moes deel. Maar Phillip se huwelik is nie nou op sy agenda nie. Hy moet uitvind of sy bleddie pistool in Stellenbosch is.

			Charl is die enigste ander opsie waaraan hy kan dink, maar ook dié is nie in Stellenbosch nie, moet hy hoor. Hy lockdown in sy vakansieplekkie op Waenhuiskrans, skaars vyftig kilometer hiervandaan.

			“Nou wil ek weet wat aangaan.” Marilyn het net gewag tot hy aflui.

			“My pistool is soek en ek probeer iemand kry om te gaan kyk of dit dalk in my kluis in Stellenbosch agtergebly het.”

			“Jy kan nie onthou nie?”

			Hy sug. “Marilyn, ek is regtig baie verantwoordelik wat vuurwapens betref. Ek is feitlik seker ek het dit saamgebring, maar dis nie in my kluis hier nie. Ek twyfel net genoeg om eers te wil seker maak ek het dit nie dalk daar anderkant vergeet nie.”

			“Hemel, Paul, as die ding gesteel is en iemand met jou vuurwapen geskiet word, gaan jy eindelose probleme hê.”

			“Dink jy ek weet dit nie?” Hy sug diep.

			“Wat gaan jy doen?”

			“Wag tot Eulalie uit kwarantyn kom en haar dan vra om te kyk. Sy bestuur die gastehuis al vir jare en is honderd persent betroubaar.”

			“En as iemand intussen met jou wapen geskiet word?”

			Hy skud sy kop. Daaraan wil hy nie eens dink nie. “Kom ons bid maar net dit gebeur nie.”

			Vrydag 1 Mei

			Suiderbaai

			Marilyn

			’n Week gelede dié tyd sou dit vir haar ondenkbaar gewees het dat sy en Paul Avenant in dieselfde huis sou beland. En nog meer ondenkbaar dat sy nou nie meer ’n huis het waarheen sy kan teruggaan nie. Volgens Mirre se whatsapp het Boeta glo vanoggend die laaste goed by die kothuis gaan haal en is Leah al min of meer ingeburger daar.

			Gedagtes aan die man met die rooi hemp het tot ’n onrustige nag gelei. Die wind wat om die hoeke van die huis geloei het, het ook nie gehelp nie. Sy het haar kort-kort verbeel sy hoor iemand buite, maar dit moes haar verbeelding gewees het. Die honde sou immers geblaf het.

			Sy was vroeg genoeg op om te sien Paul stap vandag in die rigting waarvandaan die man gekom het. Hy het die alarmbeheerder vir haar langs die koffiemasjien gelos en die sydeur agter hom gesluit.

			Sy het nog skaars haar eerste koppie koffie in toe hy terugkeer.

			“Môre, jy is vroeg op?”

			“Hi. Kon nie verder slaap nie. Jy het nie ver gestap nie?”

			“Wou jou nie te lank alleen hier los nie.” Hy was sy hande lank onder die lopende kraan.

			Liewer hy as sy wat elke keer ewe getrou die hondebolle met ’n supermarksak oor sy hande optel en dit met die terugkomslag in ’n vullisdrom wat hy vir dié uitsluitlike doel het, gooi.

			“Die mannetjie met die rooi hemp weer gesien?”

			Paul skud sy kop. “Net toegewaaide spore wat in die ruigtes van die Park verdwyn.” Hy begin die vis wat gisteraand oorgebly het van die grate af pluis. Seker vir die katte. Sy dink nie sy het al ooit sulke lekker vis geëet nie. Waarin is die man nie goed nie? Dit raak half irriterend.

			“Ons het toe nooit die gesprek wat onderbreek is, afgesluit nie.” Sy aandag bly op die pluisery.

			Dis dalk hoekom hy so goed is met alles wat hy aanpak. Hy gee sy volle aandag aan elke taak. 

			Hulle het inderdaad nie weer gepraat oor sy voorstel dat sy aanbly nie. Sy het sy CD’s begin organiseer en terwyl hy gisteraand die vis gebraai het en gedurende ete, het hulle merendeels gespekuleer oor die man met die rooi T-hemp en die pistool wat soek is. En oor die redes waarom die Wes-Kaap nou beskou word as die episentrum van Covid en ’n spul ander neutrale goed. Dis asof hy die onderwerp van haar verblyf hier vermy het. En sy het ook.

			Maar waarom het hy in die eerste plek voorgestel dat sy hier bly? Sy kan aan geen ander rede dink as dat hy eensaam is nie. En sy wil beslis nie net bly om hom minder eensaam te laat voel nie. Dit raak alreeds heeltemal te lekker om hom in die nabyheid te hê. Al gaan hulle meesal elkeen hulle eie gang, is sy altyd bewus daarvan dat hy êrens in die agtergrond is en pleks dat dit haar pla, is dit gerusstellend.

			Dis asof sy ’n ander sy van haarself ontdek het. Sy het soveel meer energie vandat sy hier is en hy stimuleer haar brein met sy wye belangstellingsveld. 

			Sy put deesdae selfs plesier uit dinge wat haar nooit aangestaan het nie. Soos om die huis netjies te hou. Met verdrag het hulle so half vanself elkeen sy eie take geïdentifiseer. Hy vee uit, sy stof af. Hulle maak beurte met skottelgoed en wasgoed. Die versorging van die honde is sy probleem, maar sy is nou verantwoordelik vir die katte – gee vir hulle kos en borsel Saggrys. Paul maak die kos, maar sy help af en toe met voorbereiding. Dis asof hulle net vanself ’n span geword het.

			En tog is daar steeds gereeld ’n gevoel van onderlinge spanning tussen hulle. Of nee, dis eerder ’n gevoel van afwagting wat deurskemer. Ja, afwagting, maar ook ’n soort bangheid vir mekaar. Asof hulle bang is dat dit waarop hulle in afwagting is, dinge tussen hulle sal verbrou.

			Marilyn sug. Partykeer wens sy hy wil haar net vasgryp en van haar voete af soen. Maar ja, dit sal hulle saamwees op ’n heel ander vlak plaas. Onomkeerbaar. Want sy weet dit sal nie net by soen bly nie. En van daar af sal alles anders wees. Van daardie oomblik af sal hulle op pad wees na ’n ramp. Soos al haar vorige verhoudings op ’n ramp uitgeloop het. Iets wat sy hom liefs sal wil spaar. En haarself ook.

			Buitendien, sodra die inperking verby is, sal hy kan pick en choose onder baie jonger en heeltemal gesonde vroue. Hoekom sal hy wil opgeskeep sit met iemand wat TI-aanvalle kry? Hy is immers reeds deur een huwelik met ’n siek vrou. En hy weet nog nie eens dat sy ook sukkel met artritis nie. Al is dit nie naastenby so erg soos wat Drieka gehad het nie, sal hy beslis nie kans sien vir ’n iemand vol ouderdomspyne en -skete as daar ander opsies is nie.

			Ja, sy sal eerder hier wil bly as in die huis langs Corali s’n, maar dit kan op niks goeds uitloop nie. 

			“Jy is ver weg? Het jy gehoor wat ek gesê het?”

			Sy kyk op na Paul. “Skuus, nee ek het nie.”

			“Ek sê, my uitnodiging vir jou om hier te bly, staan steeds. Dit sal vir my lekker wees as jy langer bly. Maar gister se voorval en die onsekerheid oor die pistool pla my. Dalk sal dit tog veiliger wees as jy dorp toe trek.” 

			Of hy het hom net bedink. Besef dit kan haar dalk verkeerde gedagtes gee. Soos dat sy ná die inperking dalk nie sal wil uittrek nie. “Ek kan in elk geval eers oor ’n week hier weggaan en teen daardie tyd sal jy weet van die pistool.”

			“Dis nie net die pistool nie.” Hy lyk ongemaklik. “Ek het vanoggend weer in die kluis gaan kyk. Om te sien of daar dalk iets anders weg is. Daar is. Ek hou altyd ekstra kontant in ’n kissie waarin ek belangrike dokumente bêre – vir die wis en die onwis. Iets wat my skoonpa my geleer het. Die geld is weg en ook die spaar-afstandbeheerder met sleutels vir die voor-, sy- en agterdeur. Ek het eers nadat jy gaan slaap het onthou ek het dit toe nooit vir jou gegee nie.”

			“Hoeveel kontant was daar?”

			“Twintigduisend rand.”

			Sy fluit tussen haar tande deur. “Watse soort wis en onwis verwag jy?”

			“Dis nie die punt nie.” Hy was sy hande en draai om terwyl hy hulle afdroog. “Marilyn, ek is nie seker wat van die pistool en alarmbeheerder geword het nie, maar ek vermoed sterk dis Sabine wat die geld gesteel het.” 

			Paul

			Marilyn se oë rek wyd. “Dis nogal ’n aanklag om teen jou eksverloofde te maak?”

			“Sy is in groot finansiële moeilikheid.” Hy wil haar liewer nie van Sabine se dreigemente vertel nie. Ook nie dat sy vanoggend vroeg laat weet het dis D-day nie. Sy wil bewys van inbetaling teen drieuur vanmiddag ontvang. Hy het sy antwoord versigtig bewoord, seker gemaak hy belowe niks nie. Net gesê hy het nie so ’n groot bedrag onmiddellik beskikbaar nie en dit neem minstens tien werksdae om dit te bekom. Daarop het sy nog nie gereageer nie.

			“Maar jy het dan vir haar geld laat oorplaas om haar te onderhou gedurende die grendeltyd?”

			“Ja, maar teen daardie tyd het sy reeds die geld gesteel. As dit sy is.” Eintlik bestaan daar nie by hom twyfel oor die geld nie, maar dit is wel moontlik dat hy die pistool in Stellenbosch vergeet het. Sy kop is al voos gedink, maar hy is steeds nie doodseker dat hy dit saamgebring het nie. Eers as hy duidelikheid daaroor het, kan hy optree.

			Hy het pas die laaste van die struike wat hy al meer as ’n maand terug gekoop het, uitgeplant en natgegooi toe Sabine van haar laat hoor. Dis net ná drie, sien hy voor hy die whatsapp oopmaak. Jy het kans tot Woensdag 12:00. Nie ’n sekonde later nie.

			Sal op die heel vroegste volgende Vrydag geld kan loskry.

			Vrydag is te laat. Sien vorige w/a.

			Ergernis stu deur hom. Wie de hel dink sy is sy. Waarmee dreig jy my nou eintlik, Sabine?

			Jy sal maar moet wag en sien as jy stupid genoeg is om jou belofte te verbreek.

			Hy verwerdig hom nie om haar weer daarop te wys dat daar geen belofte was nie. Dat sy aanbod verval het toe sy dit geweier het.

			As hy net eers weet wat van die pistool geword het, kan hy ’n saak van diefstal teen haar maak en dan kan sy maar dreig soos sy wil.

			Hopelik het sy net die geld gesteel. Maar as sy die pistool ook gesteel het, waarom? Dis wat hom die meeste bekommer. En waarom die sleutels? Of het sy dié op ’n ander geleentheid al gevat? Dalk om te verhoed dat hy haar kan uitsluit?

			As hy nou terugdink aan hulle drie jaar saam, besef hy eers hoe wisselvallig haar buie was. Een oomblik agterdogtig, soms intens jaloers, die volgende aanhanklik en op soek na versekering dat hy vir haar lief is. Woedeuitbarstings was niks vreemd nie, maar meesal kortstondig. Impulsiewe besluite het menige keer geboemerang. Dis asof sy nie die gevolge vir haar soms selfdestruktiewe optrede kon voorsien nie. Dis al asof sy nooit heeltemal met die werklikheid gesinchroniseer was nie.

			Geleidelik het hy besef sy kan geen kritiek verduur nie, dat sy altyd moet voel sy is uitsonderlik, verhewe bo ander. Sy het op bewondering en komplimente geteer soos ’n vampier op bloed. Daarsonder het sy verwelk.

			Sy kon egter ook liefderik wees, en passievol. Sy was lief vir uitgaan. Mal oor dans. Sy kon hom laat voel asof hy ’n held der helde is. En telkens ná een van haar episodes was die opmaakseks skouspelagtig.

			Haar wispelturigheid, het hy gaandeweg begin vermoed, is te wyte aan haar intense vrees vir verwerping. Maar nou wonder hy of daar nie meer daaragter sit nie.

			Hoe ook al, dis nou natuurlik juis verwerping wat sy ervaar. Dit moet op emosionele vlak vir haar baie moeilik wees, maar is dit genoeg om haar irrasioneel te maak? Blykbaar.

			Die vraag is net hoe irrasioneel sy sal optree. 

			2020

			Saterdag 2 Mei

			Suiderbaai

			Marilyn

			Dis duidelik dat die kwessie van die pistool Paul ry. Meer nog as die geld wat gesteel is. Hy was gister heeldag stil. Nie onaangenaam stil nie, net nie geselserig nie.

			Vanoggend het hy weer net ’n vlugtige draai met die honde gaan stap. Rooihemp is ook vir hom ’n bekommernis, weet sy.

			Intussen hou sy haar maar met die CD’s besig. Hoe meer sy uitpak en sorteer, hoe meer kom sy agter dat sy musieksmaak nog wyer is as sy leessmaak. Klassieke musiek, opera, maar ook rock, blues en populêre musiek. Van Leonard Cohen het hy seker elke album wat die man nog gemaak het. Chris Rea en Van Morrison ook. Daar is ook heelwat Afrikaanse albums, maar ook Frans, Italiaans, tale uit Wes-Afrika en Skandinawië is verteenwoordig. 

			In ’n nuwe boks ontdek sy die musiek van hulle universiteitsdae. Queen, Led Zeppelin, Pink Floyd, die Bee Gees en ’n wavrag ander. Hy moes dit geleidelik begin versamel het toe LP’s uitgefaseer is en CD’s oorgeneem het.

			“Nostalgies?”

			Sy kyk om en op na waar Paul agter haar kom staan het. “H’m. ’n Hele paar van die albums dra nie baie goeie herinneringe nie.”

			“Wat is jou voorkeurmusiek?”

			“Ek het nooit eintlik my eie musieksmaak ontwikkel nie. Maar net altyd geluister na die musiek wat wie ook al in my lewe is, verkies. Van sommige se smaak het ek gehou, van ander s’n nie.” Soos sy op soveel vlakke gemaak het. Rick het gerook, dus het sy begin rook. Die veearts was ’n vegetariër, dus het sy ook ophou vleis eet. Die stalker het van skop-skiet-en-donder-movies gehou, dus het sy dit saam met hom gekyk. 

			“Al die Édith Piafs gekry?” onderbreek hy gelukkig haar gedagtes.

			Sy skud haar kop net toe haar foon lui. Boeta.

			“Yes, Boeta. Is julle al ingeburger?”

			“Hallo, Marilyn. Ja, grotendeels. Ek is op pad na julle toe. Het vir julle die vars goed gekry op jou lys en Faraz was jou genadig.”

			“Wat? Sigarette?”

			“Jip, maar moenie te gou bly raak nie. Dis allerhande brands en was vrek duur. Maar ek het vir jou ’n alternatief ook gekry. Jy moet maar kyk of dit vir jou werk.”

			“Solank dit nie onwettige junk is nie.”

			“Wel, alles is nou onwettig, maar in die sin wat jy bedoel – nee. Nogal dapper van jou.”

			“Eerder domastrant. Wat is die alternatief wat jy gekry het?” Buite hoor sy ’n voertuig naderkom.

			Boeta gee ’n laggie. “’n Borrelpyp asook ’n spul boksies borrelpyptwak in allerlei geure en al die parafernalia wat daarmee saamgaan. Bel maar vir Faraz oor hoe die kontrepsie werk. Terloops, die pyptwakkies is tans wel onwettig, maar geredelik beskikbaar en billik geprys. Ek is nou hier by julle hek. Ek laai gou af. Weer eens dankie, dankie, dankie vir jou huis.”

			“Plesier. En dankie vir jou moeite en bereidwilligheid om vir my te smokkel.”

			“Is reg. Praat later weer.”

			Sy stap voordeur toe. Boeta kyk op van die sakke wat hy pas neergesit het en sy waai vir hom. Hy waai terug, laai nog twee supermarksakke uit net voor die honde blaffend om die hoek gehardloop kom.

			Sy wil nog vir Paul roep, maar Boeta hurk en laat hulle aan sy hande ruik voor hy oor hulle koppe vryf. Die twee lyk heeltemal tevrede met sy teenwoordigheid.

			Boeta lig sy duim vir haar, klim weer in die bakkie en maak sy draai.

			“Hy het ’n slag met honde,” sê Paul agter haar.

			“Gelukkig. Ek het nie daaraan gedink om jou te vra om hulle in te roep nie.”

			“Hulle sal darem nie sommer aanval of byt as hulle nie bedreig voel of dink ek word bedreig nie.”

			Hy gaan haal die sakke en pak die vars goed in die yskas terwyl sy die sigarette opspoor. Tien pakkies, maar soos Boeta gesê het, dit is ’n mengelmoes. Beter as niks.

			Paul lag toe sy ’n boks oopmaak met ’n spul komponente wat ’n borrelpyp moet word. “En dié?”

			“Ek dink ek gaan jou ingenieursvernuf moet toets. Ek het nie die vaagste benul hoe dit aanmekaargesit moet word of werk nie. Ten minste is dit ’n mooie. Lyk soos ’n blompot.” Sy haal die blou glashouer beskilder met goue verf uit. 

			Paul staan nader en wys na ’n silwer kontrepsie. “Wel, hierdie deel is al aanmekaargesit, sien ek. Dit pas op jou sogenaamde blompot. En die keramiekkelkie pas heel bo-op. Dis waarin die twak gaan. Dan bedek jy dit met foelie waarin gaatjies gemaak is.” Hy sit ’n plat vierkantige boksie eenkant en lig ’n rolletjie uit waarop Sinbad staan. “Dié is jou houtskoolbrikette. Dit pas bo-op die foelie en word aan die brand gesteek.”

			Sy kyk geïrriteerd op na hom. “Hoe weet jy dit alles?”

			“Ek was in Turkye vir navorsing. Die nargile is deel van ’n baie ou tradisie daar.” Hy tap water in die bottelgedeelte en pas die pypdele daarop.

			“En jy kan my seker ook vertel waar die tradisie vandaan kom?” Sy wye algemene kennis is indrukwekkend, maar dit laat haar soms soos ’n paloeka voel. 

			Hy grinnik terwyl hy ’n pakkie bessiegeur twak oopmaak en ’n bietjie daarvan met ’n knypdingetjie in die keramiekbakkie heel bo skep. “Aanvanklik was die aanname dit kom van Indië, maar daar is ’n Persiese gedig uit die vyftienhonderds wat na die ḡalyān verwys – voor die gebruik van die hookah oftewel sjisja in Indië posgevat het. In die laaste helfte van die sestienhonderds was die rook van die ḡalyān ’n nasionale verslawing in Persië. Die sjah destyds het selfs sy persoonlike ḡalyān-span gehad om sy pyp voor te berei.” 

			Paul wikkel ’n reeds geperforeerde foelievierkant uit die plat pakkie en vou dit oor die bakkie met twak in. “In sy opvolger se tyd het die pype al hoe meer ornamenteel geraak en die rykes het pype van goud en silwer gehad. Selfs Jan Alleman het meer aan hulle pype en twak spandeer as aan lewensnoodsaaklikhede.”

			Hy sit een van die houtskooltablette op die foelie en druk dit effens stywer in die foelie vas. “Daar’s hy. Nou steek jy die tablet aan die brand wanneer jy wil rook en wag tot dit grys gebrand is.” Hy druk die rubberpyp in die tuit net bo die blompot en wys na die mondstuk aan die ander punt. “En so inhaleer jy die rook deur die water.”

			“Seker beter vir ’n mens as sigarette?” vra sy hoopvol.

			“Ek is bevrees dit is nie. Inteendeel. Dis nie soos ’n sigaret wat jy binne tien minute klaar rook nie. ’n Sessie neem so ongeveer ’n uur. En in daardie uur inhaleer jy aanhoudend toksiese chemikalieë – van hulle kan selfs meer toksies wees as dié in sigarette.”

			“Shit.”

			“Die rook self – van enige rookding – is veel ongesonder as die nikotien.” Hy lig sy hande in ’n jammer-ek-kan-dit-nie-verhelp-nie-gebaar. “Ek dink ek moet die sjisja-klas nou maar verdaag en vir ons iets aanmekaarslaan om te eet.”

			Terwyl hy in stilte kos maak, neem die frons weer sy intrek tussen sy wenkbroue.

			“Wat pla jou, Paul?” vra sy toe sy dit nie meer kan verduur nie.

			Hy kyk verras op, glimlag dan skewerig. “Is ek so maklik om te lees?”

			“Op die oomblik, ja.”

			Hy droog sy hande af en vou sy arms. “Wel, my isolasietyd is oor en verby al het jy nog ses dae om te gaan. Aangesien jy nou nog nie simptome toon nie, sal ek my kop op ’n blok sit jy het nie die virus nie. Maar dis nou een regulasie wat selfs ek nie durf verbreek nie. Jy sal in afsondering moet bly tot die twee weke verstreke is.”

			“So what’s new? Ek weet dit mos.” Hoekom klink dit nou vir haar asof hy spyt is sy kan nie dadelik verkas nie?

			“Die ding is, ek wil Stellenbosch toe gaan, maar ek kan jou nie alleen hier los nie en ek kan niemand vra om hier by jou te kom bly nie.”

			Alleen hier bly? Nadat Rooihemp hulle die skrik op die lyf gejaag het? Of probeer hy sê sy moet liewer nou al van woonplek verwissel? Sy kan immers daar ook isoleer. Iets waaraan sy van die begin af moes gedink het. “Vir hoe lank wil jy gaan?”

			“Net in en uit. In een dag. Dis so twee en ’n halfuur se ry daarheen, dus vyf ure heen en terug. Waarskynlik korter noudat daar so min verkeer is. As ek vroeg ry, kan ek laatmiddag al weer terug wees selfs al doen ek nog tussenin inkopies.”

			Sy onderdruk ’n sug van verligting. “Ek kan darem sekerlik vir ’n dag alleen hier bly. Ek sal nie gemaklik voel om alleen hier te slaap nadat Rooihemp sy verskyning gemaak het nie, maar met die honde hier sal ek fine wees solank jy nog in daglig terugkom. Wat wil jy daar gaan maak?”

			“Kyk of my pistool daar is en dan sommer ook kyk of ek nie ’n bietjie wyn hierheen kan smokkel nie.”

			Marilyn skud haar kop. “Kyk, jy weet hoe erg ek oor my wyn is, maar as hulle jou voorkeer en in die tronk smyt, sit ek stoksielalleen hier vir wie weet hoe lank.”

			Hy sug diep. “Dis my eie bleddie wyn – net in ’n ander huis.” Hy vee deur sy kuif. “Maar jy is seker reg. Die ding is net, ek wil jou nie eens in daglig alleen hier los tot ons weet wat Rooihemp se saak is, of tot ons seker is hy sal nie weer hier opdaag nie.”

			Sy het dalk te vinnig gepraat. Om alleen hier te wees en heeltyd deur die venster te loer, sal nie pret wees nie. Sy dink ’n paar oomblikke na. “Jou lys take. Jy het nie dalk iets wat Boeta buite kan doen terwyl jy weg is nie? Ek is seker hy brand al om iets produktiefs met sy hande te doen en glo my, daar is min dinge wat hy nie kan doen nie. Eiehandig. Hy is ons almal se go-to guy vir enigiets in en om die huis.”

			“Buite? Ja, dit sal buite moet wees.” Paul kou ingedagte aan sy onderlip. “Ek het die rooikrans begin uitroei, maar dit kry my onder. Jy weet nie of hy dalk ’n kettingsaag het en bereid sal wees om die goed vir my af te saag nie?”

			“Die hele garage by sy vorige huis is vol gereedskap en goed. Dalk het hy so ’n ding. Hoekom bel jy hom nie en vra nie? Ek stuur sy nommer vir jou aan.”

			’n Paar minute later lei sy van die gesprek af alles is gereël.

			Paul glimlag breed toe hy aflui. “Jy was reg. Hy sê hy raak mal so sonder werk vir sy hande. En hy het ’n kettingsaag. Hy kom Maandagoggend vroeg en sal hier wag tot ek terug is. Hy wil nie eens betaling hê nie, net die helfte van die rooikransstompe.”

			Tipies Boeta. Destyds het hy Lira omtrent next to nothing gevra vir die verbouery van die Vywervrou en toe sy nie kon betaal nie, net eenvoudig die projek op eie koste voltooi en gesê sy kan later terugbetaal. Wat sy darem kon doen al was dit uiteindelik met Fynn se hulp.

			“Alles goed en wel, maar waarom kan jy nie wag vir jou Eulalie om te gaan kyk of die pistool daar is nie?”

			Hy lyk ongemaklik.

			“Paul?”

			“Rooihemp pla my. Ek wil gewapen wees.” 

			“Dis nie al nie.”

			Hy huiwer. “Nee. Maar laat ek maar liewer eers gaan kyk of ek die dêm ding nie daar vergeet het nie. As ek eers vir seker weet of dit gesteel is of nie, kan ek iets aan die ander probleem begin doen.”

			“Sabine?” raai sy.

			Hy knik. “Kan ons dit voorlopig daar laat?”

			“Oukei.” Dit het seker niks met haar te doen as die vroumens nog ’n houvas op hom het nie. 

		

	
		
			Agt en veertig

			2020

			Maandag 4 Mei

			Suiderbaai

			Marilyn

			Sy voel skoon verlore toe sy Paul se Fortuner agternakyk. 

			Al is daar nie meer permitte nodig om munisipale grense oor te steek nie, is sy tog bekommerd dat hy hom êrens gaan vasloop. Met al die stories oor polisielede wat ondeurdag en magsbehep optree, is dit seker nie heeltemal ongegrond nie, maar dit help ook nie sy verknies haar nie.

			Die son het homself nog skaars van die randjie agter die huis begin losmaak, toe was Boeta al hier en aan die gang. Sy kokonkoors moet erg wees. Paul kon dus nog vroeër wegkom as wat hy beplan het. 

			Boeta het haar verseker hy het ’n warmfles koffie, water en kos, sy hoef nie oor hom begaan te wees nie. Hy het net gevra dat Paul die honde in die kamp toemaak sodat hulle nie per ongeluk seerkry wanneer hy die takke begin afsaag nie.

			Sy kom agter sy glimlag toe sy, nou al heel behendig, vir haar ’n pyp voorberei. Paul se gelag toe sy gister die pyprokery onder die knie probeer kry het, klink nou nog in haar ore op. Dis so ’n warm, plesierige lag wat hy aan hom het.

			Sy mis hom al klaar. Hoe kan ’n mens so gou gewoond raak aan iemand se teenwoordigheid? Aan sy bedagsaamheid.

			In die yskas wag haar middagete wat sy net hoef op te warm. Hy het selfs haar kwota wyn vir haar in die yskas gesit. Hulle is nou beperk tot een glas elk oor middagete en twee glase saans. Waar is die dae toe sy die goed soos water gedrink het?

			Dae toe sy gereeld haar meisiekinders gesien het. En vir Fynn en Celeste. 

			Die lawaai van die kettingsaag jaag haar sitkamer toe waar dit minder hoorbaar is. 

			Paul het nog ’n boks CD’s daar neergesit, sien sy. Dis duidelik dat hy nie ’n Spotify-aanhanger is nie. Die drie draairakke waarin sy die CD’s volgens kategorie en kunstenaar pak, is feitlik vol. 

			Hy speel nou saans gereeld vir hulle musiek en beskik oor ’n verstommende kennis van elke CD wat hy met haar deel. Wie die dromme speel, wie die hoofsanger is, wie die hoofkitaarspeler is of uit watter opera iets kom, wie die komponis is en wat die storie daaragter is. Sy is bleddie bly sy is nie die liasseerklerk in Paul se kop nie.

			Marilyn vou die boks se klappe oop. Een vir een vee sy elke houertjie eers met ’n klam lap af en dan met ’n sagte lap droog voor sy die oop spasies op die draairak begin vul. 

			Heel onder in die boks is Paul se Édith Piaf-versameling. Die derde een wat sy uithaal, is ’n Engelse album. Sy kyk op die agterkant en lees die name van die snitte. Sowaar. “No regrets”.

			Sy sit die CD in die speler en selekteer die laaste snitnommer.

			Die koerende stem vul die vertrek: “No! No regrets No! I will have no regrets.”

			Marilyn gaan sit in een van die ingeleefde leunstoele en maak haar oë toe terwyl sy luister.

			“All the things / That went wrong / For at last I have learned to be strong.”

			Êrens diep in haar roer ’n wete dat die skanse wat sy deur die jare om haar gebou het, nie vanweë innerlike krag was nie. Dat dit nie beteken sy het ’n sterk mens geword nie – bloot ’n swakkeling met ’n sterk fasade. En tog voel dit vir haar asof daardie dop die afgelope tyd soveel sagter geword het. Nou nie veel meer as ’n membraan is nie, omdat sy krag put uit iets. Dalk die voorloper tot selfaanvaarding.

			Dié insig ruk haar. Sy hoor nie eens die res van die woorde nie tot kort voor die einde.

			“For at last I have learned to be strong / No! No regrets / No! I will have no regrets / For the seed that is new / It’s the love that is growing for you.”

			Trane sypel deur haar wimpers en toe Piaf se legendariese stem stil word, rol dit louwarm oor haar wange, maar sy bly net so sit.

			“It’s the love that is growing for you,” prewel sy en proe die sout van haar trane op haar lippe. Nou is sy wragtig in haar moer in.

			Hoe lank sy so gesit het voor die honde se angstige geblaf en die besef dat die kettingsaag nou stil is van ver af tot haar deurdring, weet sy nie. ’n Luide uitroep laat haar opspring. Twee harde stemme klink op.

			Marilyn hardloop kombuis toe, kyk deur die venster. Dit neem ’n sekonde voor sy kan sin maak van wat sy sien.

			Boeta is in ’n worsteling betrokke met ’n man met ’n buff oor sy gesig getrek.

			Sy sien vuiste. Toe hoe die son op ’n lem blits.

			Boeta roep uit in pyn en val.

			Die honde raak mal.

			Marilyn kom met ’n ruk uit haar stupor en hardloop by die sydeur uit buitetoe. Sy pluk die hek na die kamp oop. Die honde hardloop haar amper om in hulle haas.

			Die man met die buff sit wydsbeen oor Boeta, sy arm gelig, die mes steeds in sy hand toe die honde hom bereik en Raka hom aan die arm beetkry. Hy gil, steek na die honde, rol van Boeta af en probeer weghardloop, maar is nie opgewasse teen die spoed en woede van die diere nie.

			Raka trek hom plat en Koki is dadelik by.

			Marilyn sluit haar oë toe die golf duiseligheid haar soos ’n tsoenami tref.

			Stellenbosch

			Paul

			Hy kan homself skop. Hy het al by Caledon getrek toe hy besef hy het sy huissleutels in sy kamer vergeet. Toe moes hy eers by die sekuriteitsfirma omgaan om hulle stel te kry. Wat hy natuurlik ook weer sal moet terugneem. En alles neem onnodig tyd.

			Boonop sluit hulle stel nie ’n afstandbeheerder in vir die motorhek wat na sy woongedeelte lei nie. Nou moet hy voor in die straat parkeer en sal óf dwarsdeur die gastehuis moet loop om by die tussendeur te kom, óf buite om na die anneks se agterdeur.

			Hy is so vies vir homself dat hy al op die stoep is voor hy besef die blou alarmliggie bo die voordeur is nie aan nie. Sou Eulalie vergeet het om die alarm te aktiveer? Nee. Sy is nog veel betroubaarder daarmee as hy en hy is baie gesteld daarop. Die huis is vol De Villiers-kosbaarhede.

			Hy draai die handvatsel. Darem gesluit. Tussen die paar ander sleutels is een langer as die res. Hy druk dit in die sleutelgat, maar die dêm ding wil nie ingaan nie, laat staan draai.

			Dis tog die regte een? Sou Eulalie by die kombuisdeur uitgegaan en vergeet het om die sleutel uit die voordeurslot te trek soos hulle reëling is sodat die alarmmense hier kan inkom indien daar ’n probleem is?

			Dan maar buite om stap. 

			In die tuin is die gras lank en die beddings oorgroei. Wat te verwagte is wanneer die tuindienste nie hulle werk kan doen nie. Hy loop koes-koes onder die takke van te lanklaas gesnoeide struike deur, al met die sykant van die huis langs. Die sekuriteitshek na die agterwerf lewer darem nie probleme op nie. 

			Hiervandaan kan hy verby die gaste se swembad en patio by die anneks se agterdeur kom. 

			In vergelyking met die hoofhuis is die woonplek wat hy en Drieka gedeel het kompak, maar dis gerieflik en ruim genoeg vir twee. Natuurlik ook rolstoelvriendelik wat die gastehuis met sy wenteltrap nie is nie. Die yslike burgererf het selfs genoeg ruimte gelaat vir ’n patio en swembad aan die ander kant van die anneks vir privaat gebruik.

			Nou moet hy net hoop hy het onthou om die agterdeur se sleutel uit te trek. Hy slaak ’n sug van verligting toe die hoop nie beskaam nie.

			Hy stap direk na sy studeerkamer toe. Op pad uit sal hy seker maak alles in die gastehuis is nog reg en dan sommer die sleutel van die voordeur uittrek en die alarm daar aktiveer.

			Die kluis sit ewe onoorspronklik agter ’n skildery en hy moet dié eers afhaal voor hy die kode kan inpons. Die kluisdeur swaai geluidloos oop en hy staar oomblikke lank na die plek waar die pistool veronderstel is om te wees, maar nie is nie.

			“Soek jy dalk hierna?”

			Hy swaai blitsig om. Sabine staan met sy eie pistool op hom gerig.

			“Dit was darem so gaaf van jou om my skietlesse te gee destyds.” Sy grynslag. 

			“Een van die lesse was dat ’n mens nooit ’n vuurwapen op iemand rig as jy nie van plan is om te skiet nie. Sit neer die pistool, Sabine.”

			“O, maar wat op aarde laat jou dink ek is nie van plan om te skiet nie?”

			“Wel, een rede sou wees dat jy vir die res van jou lewe in die tronk sal sit.”

			“Hoe so? Ek het op ’n inbreker afgekom. Te laat besef dit was jy. Ek was immers vas onder die indruk jy sit in jou aftreehuis op daardie godverlate plek.”

			“Tweedens kry jy dan nie jou miljoen rand nie.”

			“Wat jy in elk geval nie van plan is om oor te betaal nie.”

			“Ek het jou gesê dit neem tyd.” 

			Sy snorklag. “En ek moet jou glo?”

			Sy sleutels met die alarmbeheerder en paniekknoppie hang nog in die agterdeur se slot, sot wat hy is. En nou eers besef hy Sabine het toe nooit haar stel sleutels by die sekuriteitsfirma ingehandig nie. Daarom was daar net die een stel. 

			“Sabine, wat maak jy hier?” probeer hy ’n ander taktiek.

			“Die plek in Perlemoenbaai was goor. Toe dink ek, hier staan hierdie lieflike huis dolleeg. Wat ’n vermorsing. Toe kom trek ek hier in.”

			“Van wanneer af?”

			“Vrydag. En ek moet sê, ek bly heerlik.”

			“Jy kon gevra het.” 

			“Jy sou geweier het.”

			“Hoekom het jy my pistool gesteel? En wanneer?” Hy probeer sien of daar iets naby hom is waarmee hy haar aandag kan aftrek of homself mee kan verdedig, maar daar is niks binne vatafstand nie.

			“Die dag toe jy my weggejaag het. Eintlik het ek jou daarmee ingewag nadat jy soos ’n ou vrou met ’n nat broek daar uit is. Maar jy het so gedraai dat ek my humeur verloor en ’n ander plan bedink het. Nooit gedink Leah sal my verraai nie. Dis die laaste keer wat ek enigiemand vertrou, glo my.”

			“Wat gaan dit jou baat om my te skiet? Al kom jy daarmee weg, wat ek betwyfel.”

			“Jy onderskat my, Paul. As ek jou drie jaar lank oor soveel dinge kon bluf, kan ek my hieruit ook lieg. Die polisie is nie eens halfpad so slim soos jy nie.”

			Hy wil nie regtig weet in hoeveel opsigte sy hom gebluf het nie, maar haar sogenaamde liefde vir hom was beslis een daarvan. 

			“En wat dit my sal baat? Het jy vergeet jy het ’n lewenspolis uitgeneem met my as begunstigde toe ons verloof geraak het?”

			Ja, hy het vergeet. Hy gaan nooit sy aftrekorders na nie. Hy sorg net dat dit kan deurgaan. En daar is ’n hele paar. Soos die studiepolis vir Eulalie se dogter. En sy bydrae tot die Durbanville Kinderhuis. NSRI. Hospies. Die DBV en nog ’n klompie ander instansies wat hy op hierdie oomblik nie eens kan onthou nie. Nie met die pistool se loop wat ’n donker gat word wat hom wil insluk nie.

			“Vyf miljoen, Paul. Dis wat ek kry as jy tragies heengaan. Ek wou jou ’n kans gee. Uiteindelik net gevra vir ’n skamele miljoen. As jy dit betaal het, was ons nie nou hier in hierdie situasie nie. Ek sou dit gevat en gewaai het. Weg van Stellenbosch en sy meerderwaardige spul poepholle.”

			“Die polis sal nie uitbetaal nie, Sabine. Leah weet van jou dreigemente. Ek het al jou whatsapps na haar toe gestuur. Die polisie sal dadelik weet daar is ’n slang in die gras.”

			Die loop sak effens, maar ruk dadelik weer op.

			“Niemand weet ek is hier nie. Ek kan teruggaan Perlemoenbaai toe, die pistool hier los, ’n paar goed steel en almal sal dink jy het op ’n inbreker afgekom, die pistool kom uithaal en is toe oorval.”

			“Iemand sal die skoot hoor en kom ondersoek instel. Dit sal ’n ruk neem voor jy alle bewyse van jou verblyf kan uitwis. Buitendien, Marilyn weet die pistool is gesteel en dat ek daarsonder hierheen gekom het.”

			“Marilyn.” Sy begin lag. “Jy bedoel daardie slet wat my plek in jou huis oorgeneem het? En dit nadat ek drie jaar van my lewe vir jou opgeoffer het.”

			Hy hou hom net met die grootste moeite in. “Daar is nie ’n slet in my huis nie. Net ’n vrou saam met wie ek vir die res van my lewe wil deurbring.” Eers toe hy dit sê, besef hy dis die waarheid.

			“Whatever. Maak nie meer saak wat sy geweet het nie.”

			Paul voel asof al sy bloed na sy voete dreineer. “Wat bedoel jy?”

			“Al gewonder waar perlemoensmokkelaars gedurende lockdown geld en kos vandaan kry? Al gedink hoe maklik hulle omgekoop kan word? Tog te gaaf van jou om vir my kontant in jou ander kluis te los.” Sy lag weer. “Hy hou julle al dop vandat ek gehoor het die slet het by jou ingetrek. Hy het my laat weet jy het gery. Ek het hom goed laat verstaan wat hy moet doen as hy die res van sy geld wil hê. Al moet hy ook die man wat die bome afsaag ...”

			As sy weet van Boeta, praat sy die waarheid. Hy dink nie verder nie, storm net op haar af. ’n Oorverdowende slag volg. Iets ruk deur hom. Hy weet dis ’n koeël, maar daar is geen pyn nie. Dit stuit skaars sy momentum. Nog ’n skoot gaan af. En nog een, maar dan is hy by haar. Sy struikel agteruit en val. Nog ’n skoot. Hy val bo-op haar.

			Sy skop en stoei en gil, maar hy kry haar gewrig met albei hande beet. Met haar ander hand slaan sy wild na hom, krap sy wang, byt hom aan die skouer.

			“Los haar! Los haar jou, uitvaagsel!” hoor hy ’n man skree. Iemand ruk en pluk hom van agter af. Paul verloor sy greep op haar gewrig.

			Hande sleep hom van Sabine af.

			Sy steier orent. Die pistool se loop is ’n bodemlose diepte reg voor sy oë.

			“Paul?” hoor hy die man verdwaas sê. “Nee! Dis Paul! Nee, moenie!”

			Paul herken sy buurman se stem. Hoor in die verte sirenes nadergeloei kom.

			Suiderbaai

			Marilyn

			“Marilyn! Marilyn!”

			Sy dryf stadig terug na bewussyn toe. Boeta sit op sy knieë langs haar. Bloed van ’n sny in sy wang drup op haar. 

			“Disprins. Kombuis,” is al wat sy uitkry voor haar oë weer toeval.

			Sy kom weer by toe iemand haar aan haar skouer skud. “Marilyn! Drink.” Boeta.

			Met sy hand agter haar nek druk hy ’n glas teen haar lippe. Sy sluk moeisaam.

			Boeta laat lê haar weer. “Hou net uit. Die ambulans is op pad. Leon ook. En die polisie.”

			“Sal nou oukei wees,” prewel sy. Haar hart klop onbedaarlik. Vlekke dans voor haar oë, maar geleidelik kom Boeta se bekommerde gesig meer in fokus, voel sy sy hand om hare.

			Ná ’n klein ewigheid probeer sy regop sit. Boeta help haar. Daar is ’n lelike sny in sy boarm waaruit bloed loop. Hoog teen sy skouer moet nog ’n wond wees. Sy T-hemp is deurweek.

			Saggrys skuur miaauend teen haar bene.

			In die verte hoor sy ’n voertuig aangejaag kom.

			“Dit sal Leon wees. Hy is die naaste. Dink jy jy sal kan staan? Tot by die huis loop?”

			Sy knik.

			Boeta help haar op en met sy arm om haar lyf strompel hulle tot in die kombuis. Hy help haar sit net voor hy asof in stadige aksie op die vloer neersyg.

			“Boeta!” gil sy.

			Oomblikke later kom Leon by die sydeur ingehardloop, sy dokterstas in sy hand.

			“Marilyn ...” Hy sien vir Boeta. “O, my hel.”

			“Hy is met ’n mes gesteek. Herhaaldelik.” Die woorde kom moeilik. “Ek is oukei. Help hom.”

			Sy vou haar arms op die tafel en laat rus haar voorkop daarop. Sy hoor Leon woel en werskaf, swets en met Boeta praat, maar dit klink ver. Net een wete bly deur haar dawer. As Boeta moet doodgaan, sal sy Mirre en Marli nooit weer in die oë kan kyk nie.

			Stellenbosch

			Paul

			Hy dink nie hy sal ooit in sy lewe die oomblik vergeet toe die pistoolloop begin bewe het nie. Ook nie die skoen wat van nêrens af binne sig gekom het en die pistool wat uit Sabine se hand spat nie.

			Hy sal ook nooit die beeld van sy buurman en Sabine se stryd om die pistool in die hande te kry kan uitwis nie. Toe Sabine wen en opstaan, kon hy net sy oë toemaak. En daarvoor is hy dankbaar. Dankbaar hy het nie gesien hoe Sabine die loop teen haar slaap druk en die sneller trek nie. Net bloed en ondenkbaarhede oor hom voel reën. 

			“Meneer?”

			Hy maak sy oë moeisaam oop. Die ambulans skud onder hom toe dit om ’n draai gaan. Die paramedikus se hand vou om sy pols. “Ons is amper daar. Hulle sal Meneer gou opfieks.”

			Hy knik. “Sabine?” vra hy moeg.

			“Die vrou?” Die paramedikus skud haar kop. “Ons kon niks vir haar doen nie. Sy het passeer, Meneer.”

			“My buurman?”

			“Dominee Gawie het niks oorgekom nie. Net baie geskok. Ons het vir hom iets gegee daarvoor. Die polisie ondervra hom nou. As getuie, Meneer verstaan?”

			Die ambulans kom met skreeuende bande tot stilstand. Die deure vlieg oop.

			“Pasop die drip!” hoor hy die paramedikus uitroep. “Drie koeëlwonde. Een ernstig.”

			Die trollie skommel onder hom, die wieletjies tjier asof hulle in pyn is.

			Hy maak sy oë weer oop. Bo hom flits ligte verby. ’n Verpleegster leun in die hardloop oor hom.

			“Vasbyt.”

			“Marilyn. Sê vir Marilyn ek het haar lief.” 

			Die flitsende ligte bo hom word ’n streep, doof uit.

		

	
		
			Nege en veertig

			2020

			Vrydag 8 Mei

			Suiderbaai

			Marilyn

			Leon se oë is simpatiek bo sy masker, Margie se hand warm om hare gevou.

			“Ek is jammer, Marilyn. So bitter jammer.”

			Marilyn kon nog nie ’n woord uitkry vandat hulle netnou hier aangekom nie. Haar gemoed is net te vol. 

			Die afgelope vier dae was hel. Vandat Leah haar gebel het met die nuus dat Sabine vir Paul geskiet het, voel dit asof sy gaan mal word.

			“Ek weet hoe graag jy by hom wil wees, maar al verstryk jou afsonderingstyd vandag, help dit nie. Jy mag hom nie besoek nie. Die Covid-regulasies word baie streng in die hospitaal toegepas.”

			“Maar jy is seker die noodoperasie was suksesvol?” As sy net vir Paul in die hande kon kry, self met hom kon praat, maar die polisie het glo op sy foon beslag gelê. En wanneer sy die hospitaal bel, sê hulle net hy is stabiel.

			“Dit was. Ek het self met die sjirurg gepraat. Hy het bevestig dat twee van die koeëls net vleeswonde veroorsaak het. Die derde een het wonderbaarlik nie een van die belangrike organe getref nie, maar dit was moeilik bereikbaar. Dit was ’n baie delikate operasie, maar geslaagd en hy behoort volkome te herstel. Paul was baie, baie gelukkig.”

			“En hoe gaan dit nou met Boeta?” Sy sluk swaar. As dit nie vir hom was nie, was sy nou saliger. Mirre het laat weet hy het sy bewussyn verloor as gevolg van bloedverlies, maar sal herstel van sy beserings. Haar kommer oor hom wil egter nie wyk nie. Sy weet hulle weerhou soms dinge van haar sodat sy haar nie ontstel nie. 

			“Hy sal littekens hê en as gevolg van die skade aan die spier in sy skouer, sal hy fisio moet kry, maar ook hy behoort volkome te genees. Hy sal miskien net nie weer heeltemal so sterk in sy linkerarm wees nie.”

			Dit kon seker erger gewees het, maar dis steeds ’n terugslag vir iemand soos Boeta.

			Koki kom leun met sy kop op haar skoot asof hy haar wil troos. Marilyn los Margie se hand en vryf oor sy kop. “Ma se honneheld.” Sy kyk na Margie. “Het enigiemand al iets van die ... van daardie man se familie gehoor?” Rooihemp het glo nog geleef toe die polisie hier opgedaag het, maar veral die bytwond aan sy keel was ernstig en hy het kort daarna sy laaste asem uitgeblaas. 

			“Lyk my daar word nie te veel oor hom getreur nie. Die Perlemoenbaai-polisie sê hy was ’n ou kalant. Behalwe dat hy ’n perlemoensmokkelaar was, is hy glo al verskeie kere aangekla van gesinsgeweld, maar dan trek sy vrou telkens die saak weer terug.” Leon skud sy kop. 

			“Maar hoe het hy hier gekom al die pad van Perlemoenbaai af?”

			“Een van sy perlemoenbuddies het hom tot by Die Dam geneem en van daar af het hy strandlangs gestap. In die bosse geslaap. Die polisie het sy kamp gekry. Die perlemoenmanne, veral handlangers soos hy, is gewoond aan rof leef.”

			“Is daar bewyse dit was Sabine wat hom gestuur het?” 

			Leon knik. “Die verkyker behoort aan die eienaar van die selfsorgeenheid waarin Sabine gelockdown het. Sy het dit vir gaste se gerief in die eenheid gelos om walvisse mee te kyk. Dit was gemerk met haar naam.

			“Hy het ook Paul se spaarsleutels en -alarmbeheer vir die huis by hom gehad. Die skakel is dus duidelik. Net Sabine kon dit vir hom gegee het.”

			Marilyn skud haar kop. “Daardie vrou ... Wat dink jy het in haar kop aangegaan, Margie?”

			“Ek het haar uiteraard nie geken nie en ek praat dus onder korreksie, maar dit klink asof sy ’n narsistiese persoonlikheidsversteuring kon gehad het. Dis nou wat ek kan aflei uit wat ek by Leah en dié by dese en gene van haar gehoor het.”

			“Maar hoekom haarself skiet?” Leah het net die broodnoodsaaklike vertel, vermoedelik weer eens omdat Leon vir haar gesê het sy moenie verder ontstel word nie. Netwerk24 het nie veel meer van die prentjie ingekleur nie. Hopelik is Margie bereid om meer perspektief te gee.

			“As sy wel NPV gehad het, kan dit wees dat sy net eenvoudig nie kans gesien het dat die beeld wat sy dink ander van haar gehad het, geskaad sou word nie. Veral as sy in hegtenis geneem sou word, maar sy sou dit ook nie kon verduur as dit rugbaar sou word dat Paul nie meer met haar wil trou nie. En veral dat hy – volgens haar – haar reeds met iemand anders vervang het. Daarby kom ook dat sy uit haar meenthuis gesit is. Platsak is. Opgesom, sy het nie kans gesien vir die vernedering – op meer as een vlak – wat sy besef het op haar wag nie.

			“Op logiese vlak het sy egter sekerlik besef sy gaan nie daardie situasie verduidelik kan kry terwyl daar ’n getuie is nie. Sy sou Paul se buurman ook moes doodskiet. En niemand sou haar glo dat sy ’n emeritus dominee kastig vir nog ’n skelm kon aangesien het nie.”

			Marilyn vroetel ’n sigaret uit ’n amper leë pakkie. “Is die buurman oukei?”

			“Bietjie van ’n skok weg en ’n paar kneusplekke opgedoen, maar verder is hy fine.”

			“Weet julle dalk hoe het dit gebeur dat hy op die toneel was?”

			“Leah ken die dominee se vrou en het haar gebel om te hoor wat gebeur het. Hulle was glo in die tuin toe hulle die skote hoor. Sy vrou het die polisie gebel en hy is langsaan toe. Sy wou hom keer, maar hy het gesê die Here se hand sal oor hom wees. Hy het net gesien ’n man rand ’n vrou aan en nie besef dis Paul wat om sy lewe veg teen Sabine nie. Toe hy wel vir Paul herken, het hy hand en tand baklei om die pistool van haar af te neem, maar kon nie daarin slaag nie.”

			Leon se hand gaan na Margie s’n toe. “Ons kan net dankbaar wees sy het Paul nie doodgeskiet voor sy hand aan haar eie lewe geslaan het nie.” 

			Marilyn kyk na Margie. “Hoekom dink jy het sy nie?”

			“Ek kan natuurlik nie met sekerheid sê nie, maar dis moontlik dat sy hom wou straf. Haar redenasie sou kon wees dat hy vir die res van sy lewe ’n skuldgevoel met hom sal moet saamdra. Aandadig sal voel aan haar dood.” 

			Leon kyk van Margie na Marilyn. “Of dalk was sy net nie seker hoeveel koeëls nog in die magasyn oor was nie en wou seker maak sy bly nie agter met die gemors wat sy veroorsaak het nie.”

			Marilyn sug diep. “Ons sal seker nooit weet wat in haar kop aangegaan het nie. Ek is net bly Paul het die hele debakel oorleef. Nou moet hy net huis toe kom.”

			“Toe maar, hy sal binnekort terug wees. Hoe gaan dit met die nuwe medikasie?”

			Dis Leon wat haar daarop gewys het dat die anti-inflammatoriese middel wat sy gereeld vir haar artritis gebruik het, moontlik die TI-aanvalle kan aanwakker en ’n ander middel voorgestel het. Toevallig een wat Paul help ontwikkel het om Drieka se pyn te verlig.

			“Ek het nog nie weer ’n TI-aanval gehad nie en die artritis is beter.”

			“Ek is bly. Ook dat ons nou weet waarom jou temperatuur aan die hoë kant is al kan dit nie amptelik as koors beskou word nie.”

			Haar liggaam veg teen die inflammasie en dit veroorsaak verhoogde temperatuur, het Leon verduidelik toe hy haar ná haar aanval, die dag toe Boeta aangerand is, ondersoek het.

			“Maar Marilyn, ek is bekommerd daaroor dat jy aandring om hier te bly – so op jou eentjie.”

			“Ek hou my selfoon permanent by my, Leon, en die panic button ook. Ek het die honde by my vir beskerming en die katte vir troos. Ek sit elke aand die alarm aan voor ek gaan slaap en hou die deure bedags gesluit. Ek voel veilig. Fynn het aangebied om saans te kom oorslaap, maar ek het geweier. Dis nie sy skuld dat ek nie van een van die ander blyplekke wil gebruik maak nie.”

			Margie lyk ook bekommerd. “Maar hoekom nie, Marilyn? Al is dit net totdat Paul tuis is?”

			Sy weet self nie hoe om dit te verduidelik nie. Veral gedurende die eerste twee dae toe dit so sleg met hom gegaan het, het sy vasgeklou aan die gedagte dat hy moet weet sy wag hier vir hom. 

			Maar sy moet seker probeer antwoord. “Die diere moet versorg word. Die kruie en struike natgegooi word. Die wind droog alles baie gou uit. En ek hou daarvan om hier te bly. Ek gaan nie toelaat dat ’n fratsgebeurtenis my daarvan weerhou nie. Jy ken die storie van dadelik weer op die rug klim van die perd wat jou afgegooi het. Dis wat ek doen.”

			“Wel, ons almal weet hoe hardkoppig jy is. Ek gaan jou dus nie probeer ompraat nie.” Leon staan op. “Ons is ’n foonoproep ver. Bel, al voel jy net onrustig. Enige tyd van die dag of nag.”

			Sy kyk op na hom toe. “Dankie. Dit beteken vir my baie.”

			Margie gee haar ’n drukkie toe sy ook opstaan. “Ondanks alles lyk dit vir my al asof jy op ’n beter plek is as toe ek nog jou berader was.”

			“Ek is.” Sy glimlag. “At last I have learned to be strong.” 

			Donderdag 14 Mei

			Suiderbaai

			Marilyn

			Sy bel die hospitaal elke dag, maar die saalsuster verseker haar steeds net telkens Paul is buite gevaar en vorder goed. ’n Paar dae gelede het sy hom uit moedeloosheid op sy foon probeer bel, maar iemand van die polisie het geantwoord. Gesê hy sal binnekort sy foon terugkry. Hulle gaan nog die whatsapps tussen Paul en Sabine na. 

			Die pienggeluid laat Marilyn na haar foon gryp. Nie Paul nie, Lira.

			Kyk net my boep! Skype my?

			Op die foto wat Lira gestuur het, straal sy behoorlik.

			Lyk of jy ’n ertjie ingesluk het! Ek skype dadelik.

			Marilyn voeg die daad by die woord. Dit voel soos ’n ewigheid voor Lira in beeld kom.

			“Hei, Skoonma.” Lira se oë skitter tergend.

			“Ek gaan jou dié keer vergewe, maar net omdat jy so goed lyk. En gelukkig. Alles wel?”

			“Ons is so pas terug van die ginekoloog. Hy het ’n sonar gedoen.”

			“En? Alles reg? Kon hy die geslag bepaal?” Marilyn sit vorentoe asof sy nader aan Lira kan kom.

			“Jip, alles reg en jip hy kon die geslag bepaal.” Lira glimlag breed.

			“En?”

			“Raai.”

			“Lira, as ek my sonde nie ontsien nie!”

			“Nou klink jy nes juffrou Rheeder.”

			Dit ís Anna se sêding, besef sy. Bleddie lockdown. Sy hoop sy het Anna op haar beurt leer fok sê.

			“Lira, ek onterf jou as jy nie nou dadelik vir my sê of ek ’n ouma of ’n oupa gaan word nie.”

			Lira giggel. “Beide.”

			“Wát?”

			“’n Tweeling. ’n Seuntjie en ’n dogtertjie.”

			“Fucking hell?”

			“Hei, jy gaan nie so praat voor jou kleinkinders nie, nè!”

			Die gedagte wil nog nie mooi insink nie. Nog twéé kleinkinders? En sy weet nie eens hoe om ouma vir een te wees nie. “Wat sê Celeste?”

			“Haar presiese woorde ná ’n oomblik van oordenking was: Wel, ek sal die dogtertjie grootmaak, julle kan die seuntjie kry.”

			Marilyn kan nie help om te lag nie.

			“Hoe langer ons saambly en Fiona se invloed taan, hoe meer kom ek agter hoe baie sy na jou aard. Sy is haar ouma uitgeknip, Marilyn.”

			“Behoede ons daarvan!” 

			Lira se glimlag versag. “H’m, dis nie so ’n slegte ding nie.”

			Trane wel ineens in haar oë op. “Baie geluk, Lira. Die tweeling is baie gelukkige swerkatertjies om jou as hulle ma te kry.”

			“Sê jy vir iemand wat nie weet hoe om ma te wees nie?”

			“Jy sal wel uitvind wat jou manier van mawees is. Trust me. Ek neem aan Fynn is in die wolke.”

			“Om dit sagkens te stel.”

			“Het julle al aan name gedink?”

			“Voor ons geweet het daar is twee, het ons ’n paar name begin rondgooi.” Lira se glimlag kwyn effens. “Ek hoop nie jy gee om nie, maar ek wil die dogtertjie graag na Oumie vernoem.”

			“Natuurlik gee ek nie om nie. Ek is mos al vernoem. En Oumie het jou grootgemaak. Maar Oumie is darem ’n vreemde naam vir ’n meisietjie,” skerts sy.

			Lira lag. “Nee, man! Haar naam was Engela. Ons wil dit Engeli maak.”

			“Pragtig! En die seuntjie?”

			“Ons dink nog. Dalk Rian. Dit was my biologiese pa se naam. Tensy jy ons ’n idee kan gee?”

			Dit duur ’n oomblik voor sy Lira se skimp verstaan. 

			“Jy bedoel jy wil hê ek moet miraculously ná al die jare uitvind wat Fynn se pa se naam is?” Oor haar dooie liggaam sal hulle daardie kind Gideon noem.

			“Wel, Fynn het gewonder of daar dalk goeie rede is om Paul te vernoem.” Lira kyk haar ondersoekend aan. 

			“Jy bedoel ...” Marilyn sluk.

			Lira is ineens die ene erns. “Fynn het begin wonder of Paul dalk sy pa is, ja.”

			“O my hel! Nee. Ek wens hy was, maar ... Ek bedoel ... Nee, Paul kan nie sy pa wees tensy kruisbestuiwing plaasgevind het nie.”

			“Jy wens hy was?” Lira kyk haar skewekop aan.

			“Dit sou dinge makliker gemaak het, dis al wat ek bedoel. Vir Fynn. Lira, ek het iets op die stoof, ek dink ek ruik dit brand.”

			“Marilyn, jy kook nie.”

			“Oukei, ek wil nie nou verder praat nie. Maar ek is baie, baie bly oor die wonderlike nuus. Pas jouself op. Bye.” Sy skakel Skype summier af.

			Onkant betrap is ’n understatement. Sy laat sak haar gesig in haar hande. Dis duidelik dat Fynn nog al die jare graag wil weet wie sy pa is. Ai, en sy het geglo hy het vrede gemaak.

			Maar dit is sy reg. Sy hoef hom nie te vertel van die ander nie. Net van Gideon. Maar hy is nie onder ’n kalkoen uitgebroei nie. Hy sal weet daar moet ’n rede wees waarom sy nie lankal maar net gesê het wie sy pa is nie. En dan sal sy vir hom moet sê sy het tot onlangs toe regtig nie geweet nie en die rede daarvoor moet gee.

			Die luitoon van haar foon ruk haar uit die gevoel van paniek wat wil-wil toeslaan.

			Sy loer na die skerm en antwoord haastig. “Paul?”

			“Marilyn! Hallo. Die polisie het uiteindelik my foon terugbesorg. Hoe gaan dit?”

			“Ek verlang na jou.” Dit glip net uit.

			Daar is ’n oomblik stilte aan die ander kant. “En ek na jou. Verskriklik baie.” Sy stem klink besonder grinterig.

			Haar wange begin gloei. Sê hy maar net so? Of bedoel hy dit regtig? “Wanneer kom jy huis toe?” bly sy liewer aan die veilige kant.

			Hy maak keel skoon. “Sodra die dokter sê ek mag bestuur. Die operasiewond het nog nie heeltemal genees nie. Maar hopelik volgende week.”

			“Ek kan jou kom haal.”

			“En met twee karre terugry?”

			“Fynn kan my vat, dan kan ek jou kar terugbestuur.”

			“Jy wil nie regtig vir Fynn blootstel nie, Marilyn. En jou ook nie. Stellenbosch is vrot van die Covid. Nee, kom ons wees net ’n bietjie geduldig.”

			Dit maak seker sin. “Maar Paul, is jy oukei? Ek bedoel nie die wonde nie. Die res. Dit moes baie traumaties gewees het.”

			“Dit was. Maar ek het besluit ek gaan nie toelaat dat enigiets my onderkry nie. Dit sal net die mooi dinge konfoes. Die lewe is te kort. Sabine het al so baie skade aangerig, ek sal nie duld dat haar besluit my nog verder beïnvloed nie. Sy het haar beurt gehad, haar keuse uitgeoefen en die boek is nou toegemaak.”

			“Dan is ek bly.” Sy weet dit sal nie heeltemal so maklik wees nie, maar waar daar intensie is, is die stryd al halfpad gewonne.

			“Marilyn, ek moet aflui, ek het net toestemming vir ’n kort oproep. Maar ek sien jou binnekort en dan wil ek graag hê dat ons op ’n lang klip gaan sit en ernstig gesels.”

			“Oor?”

			“Ons toekoms. Hopelik saam. Pas jouself op.”

			Hy lui af voor sy kan antwoord.

		

	
		
			Vyftig

			2020

			Vrydag 15 Mei

			Suiderbaai

			Marilyn

			Big-girl panties, Marilyn, big-girl panties. You’ve learned to be strong. 

			Die verlede moet nou finaal tot rus kom, het sy gisteraand besluit. As sy hierdie laaste skof van haar lewe sonder bagasie tegemoet wil gaan, dalk nog saam met Paul, moet sy afsluiting kry en Paul ook. En voor dit kan gebeur, moet sy alles weet wat sy te wete kan kom. Voor Paul terugkom.

			Die legkaart sal seker nooit heeltemal voltooi wees nie, maar daar is een stukkie wat sy moet vind om meer betekenis aan die geheel te gee. Wat het Lizelle werklik besiel om mense se lewens in die naam van Maria Marais te verwoes? 

			Sy haal diep asem voor sy die landlynnommer bel. 

			“Suzette, hallo?” Dis ’n opgewekte stem.

			Haar moed begewe haar amper.

			“Hallo?”

			“Hallo, Suzette. Dis Maria Marais wat praat.”

			Daar is ’n uitgerekte stilte.

			“Of ten minste, ek was Maria Marais. Ek staan nou bekend as Marilyn.”

			“Ek het geweet dit gaan my eendag inhaal,” kom dit dié keer hees. “Ek wou nie, maar Lizelle het my omgepraat. Sy was my ousus. Ek sou enigiets vir haar doen. Sy het my altyd beskerm.”

			Dit raak weer stil aan die ander kant. “Beskerm?” 

			“Ja. Teen ons pa. Hy ... Hy was ...” Marilyn hoor haar sluk. “Vatterig.”

			“Hy het julle gemolesteer?”

			“Vir Lizelle. Sy het gekeer dat dit met my gebeur. Vir my ma vertel. Wat haar eers nie wou glo nie, maar later tog van my pa geskei is. En so is ek gespaar van alles waardeur sy moes gaan.”

			Marilyn weet nie mooi wat om te sê nie. Die wete dat Lizelle en Suzette se pa dieselfde teennatuurlike neiging as hare gehad het, betrap haar heeltemal onkant. 

			Miskien is dit juis omdat sy niks sê nie dat Suzette verder praat.

			“Lizelle ... Dit het haar ... Sy het ... Op universiteit het sy baie rondgeslaap, maar ek sweer, Maria, daardie laaste ses maande voor sy uitgevind het sy is verwagtend, het sy net by Awie geslaap. Dit wás sy kind. Maar almal het geweet van haar geskiedenis en niemand wou haar glo nie. En toe gebeur daardie verskriklike ding met jou. Dit het haar finaal van Awie genees, maar met ’n bitter hart agtergelaat.”

			Marilyn se hand gaan na haar keel toe. “Hoe het sy uitgevind wat met my gebeur het?” 

			“Geerts het haar vertel. ’n Hele ruk nadat dit gebeur het. Hy het jou gesoek, maar jy het spoorloos verdwyn. Sy gewete het hom só gery, hy het voorgestel dat Lizelle met hom trou. Lizelle het geweet dis net omdat hy skuldig voel, besluit het dat hy ten minste een van Awie se slagoffers kan help al is dit nou nie vir jou nie, maar sy het ingestem. En toe ... toe ...” Haar stem breek. “Kan ek jou terugbel?”

			“Sal jy?” 

			“Ek sal.” 

			Die foon raak stil onmiddellik nadat Marilyn haar selnommer gegee het. 

			Die honde volg haar toe sy buitetoe stap. Teen dié tyd het hulle haar as surrogaat vir Paul aanvaar. Sy gaan stap elke oggend met hulle en hulle gehoorsaam selfs haar opdragte.

			Sy vryf ingedagte oor Raka se kop. Niks kan die afpersing of dat hulle haar naam daarvoor gebruik het regverdig nie, maar noudat sy meer weet van die twee susters se agtergrond, kan sy nie help om empatie te voel nie.

			En dis nie die enigste nuwe insig nie. Haar pa mag gewees het wie en wat hy was, en hy mag haar vleeslik begeer het, maar ten minste het hy teen sy begeerte gestry. Hy het nooit só aan haar geraak of eens probeer nie. Om die waarheid te sê, vandat sy hoërskool toe is, het hy glad nie aan haar geraak nie. 

			Is dit hoekom haar ma aan sy kant was? Omdat sy geweet het hoe swaar hy kry? Nie noodwendig op fisieke vlak nie, maar op geloofsvlak. Kan sy hom aanhou minag vir onwelkome gevoelens, sondige gevoelens as dit moet, as hy nie daarvoor gevra het nie? En tog met mag en krag daarteen gestry het? Was dit die rede waarom hy haar weggestuur en verwerp het? Die rede waarom hy sy kerk gestig het? Was die kerk sy boetedoening aan die God waarin hy so eng geglo het?

			Die manier waarop hy opgetree het, kan sy veroordeel. Dit was wreed teenoor haar. En hy was wreed teenoor haar ma ook. Dit moet ’n verskriklike wete wees vir ’n ma en vrou om mee saam te leef. Maar as die rede was dat hy haar op so ’n verworde manier teen homself wou beskerm, kan sy dalk ’n klein bietjie begrip hê. Kan sy hom en haar ma dalk eendag selfs vergewe.

			Marilyn asem die seelug diep in. Weer en weer en weer. Vandag kan mens die seewier ruik. Dit gebeur net soms. Paul sal kan verklaar waarom. Sy het geen idee nie.

			Sy mis haar wandelende ensiklopedie verskriklik. Al bel hy gereeld, is hulle gesprekke te kort en dit wakker eerder verlange aan as om dit te verlig.

			Marilyn gaan weer binnetoe. Maak koffie en rook ’n kosbare sigaret. Sy het pas doodgedruk toe haar foon lui. Sy laat val amper die foon in haar haas om te antwoord.

			“Jammer, Maria, dit was net ’n bietjie te veel van ’n skok. Ek moes net my kop bymekaarkry.” Die stem het sy opgewektheid verloor en klink nasaal. Dis wat huil aan mens doen.

			“Dis in die haak. Ek verstaan.”

			“Gaan jy ... gaan jy my laat vervolg?”

			“Selfs al wou ek, is dit te lank terug. Jy kan dus maar doodeerlik wees.”

			“Oukei. Wat ek wou sê, is dat die baba toe gebore is ’n rukkie nadat hulle in Holland aangekom het. Dit was dadelik duidelik iets is fout. Dit was haar hartjie. Daar was ’n aangebore defek.”

			Hemel, soveel ellende en dan nog geboorte skenk aan ’n kind met ’n defekte hart? En sy dink sý het swaar gehad?

			“Lizelle se bitterheid het in haat verander. Sy wou Awie straf. Vir alles. 

			“Net om jou nog ’n bietjie agtergrond te gee, in al die maande wat sy met Awie deurmekaar was, het hy haar heeltyd met jou vergelyk. Jy was perfek en sy was ’n hoer. Jy was so mooi, so sexy. Sy was ordinêr. Daardie soort ding. Hy was wreed, Maria, maar sy was nog steeds mal oor hom. En sy het jou toe al gehaat.

			“In elk geval, so kom sy toe op die plan om Awie te begin afpers en jou naam te gebruik. Jy het immers rede gehad om wraak te neem. Ek het haar probeer keer. Gesê hy sal dadelik weet dis sy. Daarvoor het sy ook ’n oplossing gehad. Om dit meer geloofwaardig te maak, sal sy sommer die ander ook afpers.”

			“Maar hoekom Gideon?”

			“Omdat Awie haar vertel het Gideon brag by sy pelle oor hy by jou geslaap het. Haar redenasie was, as dit regtig jy was wat die spul wil straf, jy nie vir Gideon sal uitsluit nie. Bowendien, dit het meer geld beteken. Omdat die baba so siek was, kon Lizelle nie werk nie. Hulle het finansieel gesukkel.”

			“Het Geerts hiervan geweet?”

			“Hy het eers uitgevind toe hy agterkom hulle lewe geriefliker. Hy het haar gekonfronteer en sy het hom vertel. Aanvanklik was hy geskok en wou hê sy moet dadelik ophou, maar sy het geweier. Mettertyd het hy ook tot ander insigte gekom. Vir hom het dit nie oor die inkomste gegaan nie, maar hy het gevoel dit wat jou en Lizelle aangedoen is, word ten minste op dié manier gewreek.”

			“Het Lizelle geweet dat hy vir my geld oorbetaal het?”

			“Het hy? Nee, ek het dit ook nie geweet nie. Ek het die geld in haar spaarrekening oorgeplaas. Hy het nie toegang daartoe gehad nie. Hy moes jou uit sy eie sak betaal het. Lizelle sou woedend gewees het as sy dit uitgevind het.”

			Geerts wou sorg dat sy ook vergoed word terwyl hulle in elk geval wraak neem, besef sy. “Het hulle ooit uitgevind wat haar dogter se hartdefek veroorsaak het?” Sy verbeel haar Paul het gesê sy pa is aan ’n hartaanval dood. Sou Paul dalk ook hartprobleme hê? Maar aangebore is nie noodwendig oorerflik nie. “Was dit ’n oorerflike ding?”

			Suzette bly weer ’n rukkie stil asof sy terugdink. “Sover ek weet, nie oorerflik nie, nee. Ek het altyd gewonder of dit nie dalk iets te doen gehad het met haar pogings om ... om die baba af te dryf nie. Onthou, aborsies was nog nie wettig nie. Sy het allerhande ouvroustories probeer. Jy weet, die warm bad en die gin, ’n breinaald ... sulke goed.”

			Marilyn voel naar. Sy wil nie eens weet wat die breinaald met die saak te doen het nie.

			“In elk geval, Lize was elf toe sy oorlede is. Lizelle was gebroke. Sy het Holland gehaat en Geerts het boonop ’n rukkie later erken hy het net by haar gebly oor Lize se siekte. Dat sy nou vry was om haar lewe te hervat wanneer sy gereed is.

			“Dit het haar finaal geknak. Sy het ’n paar maande later ’n oordosis pille gedrink en is twee dae daarna dood. Ons het nooit weer van Geerts gehoor nie. Ek was Lizelle se enigste erfgenaam. Daar was net ’n paar honderd rand in haar spaarrekening. Verder niks wat die moeite werd was om van Holland af hier te probeer kry nie.”

			Nog ’n selfmoord. Nog ’n gees wat geknak het. Soos haar ma s’n. “Het jy ooit probeer uitvind wat van julle slagoffers geword het? Hoe die afpersing hulle affekteer het?”

			“Nee. Ek het net ingestem om ’n rekening te skep, en die geld wat daarin gedeponeer word elke maand in Lizelle s’n oor te betaal. Ek het geweier om op enige ander manier betrokke te raak.”

			“Wie het die telegramme met die eise gestuur?”

			“My ma, in opdrag van Lizelle. Lizelle het elke maand besluit hoeveel en wie. Jy moet weet my ma was ook ’n verbitterde vrou ná haar egskeiding. Sy is nooit weer getroud nie. En sy het Awie gehaat vir wat hy aan Lizelle gedoen het en dat hy toe boonop veroorsaak het dat sy Holland toe is. Met Lize so siek, kon sy ons nooit weer kom besoek nie.”

			“En wat het van jou geword?”

			Suzette gee ’n verrasde laggie. “Hoekom wil jy weet?”

			“Belangstelling.”

			“My pa het ’n goeie pos by ’n myn gehad het, dus kon ek met ’n beurs van die myn gaan studeer. Ek het as geoloog gekwalifiseer en werk steeds in die mynindustrie. Ek is later met ’n myningenieur getroud. Drie kinders. Twee seuns en ’n dogter en nou ouma van vier kleinkinders.”

			“En jou pa? Het julle ooit vrede gemaak?”

			“Nee, maar hy het my en Lizelle ten minste laat studeer en daarvoor is ek hom dankbaar. Dis net jammer Lizelle het nie daardie geleentheid reg benut nie, maar sy was soveel stukkender as ek.”

			“Het jy ’n goeie lewe gehad tot dusver?”

			“Behalwe vir my skuldgevoelens oor my aandeel aan die afpersing en die routydperk ná Lizelle en Lize, en later my ma se dood, ja. Ek en my man is nog gelukkig bymekaar en sien uit na ons aftrede oor vier of vyf jaar. Ons kinders en kleinkinders doen goed. Dit was ’n moeilike jaar, maar in vergelyking met ander mense is ons baie geseënd. En jy?”

			“Dit gaan goed met my, dankie. En dankie vir jou openhartigheid.”

			“Ek is jammer, Maria, as ek jou dalk te na gekom het. Ek het nie gedink jy sal ooit daarvan uitvind nie.”

			Sy kan Suzette seker vertel wat die effek op haar lewe was, maar wat sal dit enigiemand baat? Hulle groet strammerig.

			“Daar het jy dit, Saggrys,” sê sy toe die kat daardie oomblik kies om op die tafel te spring. “It’s a strange, strange world.”

			Vrydag 22 Mei

			Suiderbaai

			Marilyn

			Haar ore is so gespits om te luister of sy die Fortuner hoor aankom dat haar kop skoon begin suis.

			Dis asof die gediertes haar ongedurigheid aanvoel. Saggrys is al om haar voete, Roes sit hom ná ’n vinnige jagtog op die vensterbank en lek, en die honde hol kort-kort buitetoe net om skielik weer om te draai en in hulle mandjies neer te plof.

			En skielik is dit daar. Die geluid van ’n naderende voertuig. Sy vlieg by die badkamer in. Kam haar hare en spuit nog ’n bietjie parfuum aan. Vee dit dadelik weer af, bang die geur is te sterk.

			Van die voorstoep af sien sy die viertrek nadergewaggel kom. “Raka, Koki, sit!” beveel sy toe die honde uit die huis gestorm kom. Hulle gaan sit weerskante van haar, maar tjank-blaf skril.

			Toe Paul stilhou, is haar eerste instink om na hom toe te hardloop, maar op die nippertjie begewe haar moed haar. Hy het elke dag gebel, maar nooit weer enigiets van ’n lang klip of die toekoms gesê nie. Meer gepraat oor sy buurman by wie hy die afgelope paar dae gebly het voor die dokter hom die groen lig gegee het om te bestuur. Hoe hy die ouddominee en sy vrou nou eers beter leer ken. Hoe wonderlik gaaf hulle is en hoe goed hulle hom versorg.

			En sy het nie die moed gehad om die kwessie te opper nie. Te bang vir die antwoord as sy sou vra hoe sien hy die toekoms. Net twee oumense wat mekaar se eensaamheid verlig? 

			Daarvoor sien sy nie kans nie. 

			Maar durf sy hoop dis ’n nuwe begin vir twee mense wat mekaar liefgekry het? En dit meer as veertig jaar nadat die vonk die eerste keer tussen hulle ontbrand het. Dit klink net onmoontlik dat hy vir haar kan lief wees noudat hy soveel van haar weet. Beleef het hoe eiesinnig sy is.

			“Oukei, gaan groet maar.” Sy wys die honde hulle kan gaan.

			Die twee spring Paul amper om toe hy uitklim. Hy vryf ore, praat met hulle voor hy opkyk na waar sy staan. Sy gesig verhelder en dan kan sy dit nie meer hou nie.

			Soos ’n jong meisiekind hardloop sy die trappe af. Hy hou sy arms vir haar oop en toe sy by hom kom, vou hy haar toe en trek haar teen hom vas asof hy haar nooit weer wil laat gaan nie.

			“Ek was nog nooit in my lewe blyer om enigiemand te sien nie,” fluister hy by haar oor voor hy haar gesig na hom toe lig. In sy oë kan sy sien, ja, sy durf hoop.

			Die tyd vir speletjies en voorgee is verby, weet sy en gee haar oor soos sy haar nog net een keer in haar lewe oorgegee het – daardie keer onder die boom. 

			Paul

			Hy kyk verwonderd af na haar ontspanne gesig. Die sonstrale wat deur die venster kom, blink silwer in haar hare, speel oor haar toe ooglede. Hy kan nie glo sy lê uiteindelik in sy arms nie, haar hare natgesweet en deurmekaar, haar maskara effens gesmeer, lipglans vergete al daarmee heen.

			Om te dink Sabine kon hulle hiervan ontneem het. Van hierdie kosbaarste oomblikke in sy lewe. 

			Dit was asof al hulle voorbehoude, al hulle emosionele bagasie in die niet verdwyn toe hulle liggame oorneem. Asof die drie en veertig jaar tussenin net weggeval het. Asof hulle weer in hulle twintigs is. Jonk en energiek en ongebreidel. Geen wonder hulle het albei ingesluimer nie.

			Haar oë gaan oop, dieper blou as ooit.

			“Jy staar.” Haar glimlag is so sag, so intiem.

			“Nee, ek neem in.”

			“Elke plooi en ouderdomsvlek?”

			“Ek dink hulle is weggesoen.”

			“H’m, dalk nog nie almal nie.” Sy trek sy kop nader, streel met haar lippe teen syne.

			“Dan sal ek maar weer moet probeer,” fluister hy voor die passie hulle nogmaals in sy tregter intrek.

		

	
		
			Een en vyftig

			2020

			Vrydag 5 Junie

			Vywerbaai

			Paul

			Hy kyk met vertedering toe hoe Marilyn Saggrys borsel terwyl sy strykdeur met hom gesels. Hom vertel hy is die mooiste kat in die hele wye wêreld en die soetste en die oulikste. Roes sit hulle minagtend en bekyk van die vensterbank af. Om Roes te troetel is ’n onbegonne taak. Sy laat haar nie eens vashou nie. Tog is dit asof sy meer binnenshuis is vandat Marilyn hier is.

			Paul is skoon vies toe sy foon lui. Toe hy die naam op die skerm sien, skrik hy hom oor ’n mik. Sabine?

			Seker die polisie, besef hy dan. 

			“Paul Avenant.”

			“Paul, my naam is Tienie. Ons ken mekaar nie. Ek is Susan se broer. Ek verstaan sy het haarself Sabine genoem hier in die Kaap.”

			Vir ’n oomblik is Paul sprakeloos. “Haar broer?”

			“Einste.”

			“Sabine het nooit genoem dat sy ’n broer het nie. Om die waarheid te sê, sy het gesê sy het geen familie nie behalwe verlangse neefs en niggies met wie sy kontak verloor het.”

			“Sy was maar altyd ’n liegbek. Ons was ses kinders en die res van ons is nog in die lewe. Sy was die oudste. Vandat haar man haar gelos het oor sy gelieg het dat sy pregnant was, het sy gedurig kak aangejaag. Eers hier, later in Pretoria en wie weet waar oral. Ons almal het al geld deur haar verloor tot ons uitgevind het sy betaal nie terug wat sy leen nie en verbreek beloftes left, right en centre. Voor sy gatskoongemaak het, het sy haar boyfriend se hele spaarrekening kaal gesteel. Hom in die hele vier jaar nooit weer gebel nie. Vir my net een keer – om te sê sy sal binnekort in die geld rol en my toe ewe braggat van jou en haar rykgatlewe vertel terwyl ons in Noordwes so suffer.

			“Anyway. Ek is nou hier in Skelmbos. Was ’n geneuk en gesukkel om hier te kan uitkom met die Covid-kak. Ek bel eintlik om te vra waar ek kan sleutels kry om haar goed in jou huis te gaan haal en hoe jy vir die verassing en stront gaan betaal.”

			Die man se aanmatigende houding laat hom amper asemloos. “Die bestuurder van my gastehuis het reeds alles wat aan Sabine behoort het, bymekaargekry en polisie toe geneem. Hulle sal haar besittings aan jou besorg. En nee, ek betaal nie vir enigiets nie. Sy het my en my aanstaande vrou byna albei vermoor. Daar behoort egter tussen haar besittings nog geld oor te wees van die bedrag wat sy by my gesteel het. Vat dit, maar moet my asseblief nie weer kontak nie. Daardie hoofstuk van my lewe is afgesluit.”

			“Dis nou mooi. Dis nou fokken mooi. Spyker haar vir drie jaar lank en dan wil jy nie eens ’n las maak nie. Skelmbos-snob!”

			Paul stuit die woede wat in hom opborrel net betyds. “Ek beskou die gesprek as afgehandel. Permanent.” Hy lui af en blok die nommer. 

			Marilyn het Saggrys laat gaan en sit hom nou met oë soos diskusse en aankyk. “En dit?”

			“Kom ons sê maar net hierdie ‘Skelmbos-snob’ weet nou presies onder watter agtertangse klip Sabine uitgekruip het. So verkeerd as wat haar motiewe was, is dit geen wonder sy het gevlug en ’n beter lewe kom soek nie.”

			Marilyn kyk hom skewekop aan. “En só verneem ek tweedehands ek is jou aanstaande vrou? Voor ek gevra is, laat staan ingestem het?” 

			Aan die vonkeling in haar oë kan hy sien sy geniet sy verleentheid. “Ek moet nog eers by Fynn toestemming kry om jou te vra. Maar kry maar solank jou antwoord gereed.” Hy trek haar op van haar stoel en in sy arms in. “En onthou, ek aanvaar net een antwoord en dis nie nee nie.” Hy soen haar voor sy kan terugpraat.

			Sondag 16 Augustus

			Vywerbaai

			Marilyn

			“Jy is seker die blyste oor die opheffing van die tabak- en drankregulasies?” Fynn klink nie homself nie. Sy oë lyk ook broeierig.

			Marilyn is dankbaar vir Paul se arm om haar skouers waar hulle op die rusbank in die woonkamer sit. Dis heerlik om vir Fynn in lewende lywe te sien, maar sy het ’n vae spesmaas dis nie van verlange dat Fynn uit die bloute hier opgedaag het nie. Ook nie net omdat hy Paul wou kom ontmoet nie, al was dit seker een van die redes.

			Hy en Paul het wel al oor die foon gepraat vandat Paul besluit het hy moet darem vir Fynn van sy goeie intensies oortuig nadat sy ingestem het om by hom te bly tot haar huis weer beskikbaar is.

			“Ek is in die sewende hemel, maar ek het regtig van my borrelpyp begin hou. Hoe gaan dit met Lira? En met Celeste? Regtig.” Hulle skype gereeld, maar sy is nooit seker of hulle dalk iets weerhou nie.

			Fynn se gesig ontspan effens. “Uitstekend. Lira raak net baie gou moeg en sukkel met rugpyn. Dis nou week twee en dertig en die tweeling raak swaar. Gelukkig help Celeste haar baie ná skool en dis makliker vandat ons nie meer die tuisonderrig-ding hoef te doen nie.”

			“Boeta sê julle is darem weer aan die gang met die ontwikkeling?” vra Paul.

			Fynn knik. “Sy prioriteit is nou om sy eie huis klaar te kry sodat Marilyn weer haar huis kan terugkry, maar ons het ook twee spanne aan die gang in Vogelbaai. Die ingang is klaar en Thomas het aan die begin van die week sy spuitfontein met ’n beeld van ons drie vywervroue daar geïnstalleer. Hy het homself oortref. Julle moet kom kyk.”

			Paul knik geesdriftig. “O, beslis. Marilyn het my al vertel van sy beelde en foto’s gewys van die een by julle huis.”

			“Wanneer die babas eers daar is en dinge veiliger word, moet julle by ons kom braai.”

			“Dit sal gaaf wees.”

			Fynn drink ’n slukkie van sy koffie voor hy haar direk in die oë kyk. Hy lyk heeltemal te ernstig na haar smaak.

			“Marilyn, ek wil graag weet. Van my pa. Miskien is dit omdat die tweeling onderweg is, maar dit raak vir my al belangriker.”

			Paul druk haar effens stywer teen hom vas. “Fynn, dis vir jou ma ’n teer saak. Is jy seker jy wil ...”

			Marilyn skud haar kop. “Dis oukei, Paul. Fynn het die reg om te weet.” Met Paul aan haar sy sien sy kans, al voel haar mond ineens kurkdroog.

			Fynn sit vorentoe, sy hande inmekaar geklem. “As jy voel dit sal jou te veel ontstel, sal ek nie aandring nie.”

			Marilyn skud haar kop. “Ek is oukei. Ek het nog nie ’n aanval gehad sedert my medikasie aangepas is nie.” Sy haal diep asem. “Fynn, tot ’n paar maande gelede het ek werklik nie geweet wie jou pa is nie, maar Paul het hom ná ’n hele klompie jaar weer gesien en toe ek ’n foto van jou vir hom gewys het, het Paul dadelik die ooreenkoms opgemerk.” Sy kyk na Paul. “Ek dink ons het wyn nodig hiervoor. Dit is darem al amper middag.”

			Paul knik en stap kombuis toe. 

			Fynn gee ’n senuagtige laggie. “Van wanneer af steur jy jou aan hoe laat dit is as dit by wyn kom?”

			Haar glimlag voel ook maar bewerig. “Vandat ons wyn moet rantsoeneer. Dankie tog ons kan van Maandag af weer koop.”

			Sonder Paul se arm om haar voel sy ineens weerloos. Sy dink aan die foto’s wat hulle op Facebook opgespoor het. Foto’s van Gideon en sy vrou en drie kinders. Hy moes laat getrou het. Die vrou is heelwat jonger as hy en die kinders nou eers in hul twintigs.

			Sy is verlig toe Paul met drie wynglase, ’n glas met ys en ’n bottel terugkom. Fynn neem die glase by hom en maak dit staan op die wakis wat as koffietafel dien.

			Toe hulle elkeen ’n glas in die hand het, kom sit Paul weer by haar en vat haar hand. Dis asof hy haar weer krag gee.

			Dit voel egter steeds asof haar tong aan haar verhemelte vasgegom is en sy neem eers ’n slukkie wyn voor sy na Fynn kyk. “Ek en jou biologiese pa het mekaar op universiteit ontmoet. Ons het vir meer as ’n jaar uitgegaan. Sy naam is Gideon van Rensburg.”

			Fynn prewel die naam agter haar aan asof hy sy lippe gewoond moet maak aan die artikulasie daarvan.

			“Kort nadat ons die verhouding verbreek het, het ek uitgevind ek is swanger. Hy het ontken dat dit sy kind kan wees – waarskynlik uit vrees vir my pa. Dié was baie streng. ’n Professor in Teologie boonop.” Dit klink ineens so eenvoudig. Dis nie ’n unieke storie nie. 

			Fynn word bleek. “’n Professor? Teologie? En hy jaag jou weg?”

			Sy het hom nooit van sy oupa en ouma vertel nie. Net dat hulle haar weggejaag het toe hulle uitvind sy verwag Fynn. En dat hulle intussen dood is, al het sy vermoed haar pa leef nog.

			Marilyn knik, nie in staat om verder te praat nie. Daar is so baie wat sy Fynn moet vertel. So baie wat sy van hom weerhou het. 

			Sy luister hoe Paul namens haar verduidelik van die tehuis, van haar besluit om nie haar baba vir aanneming af te teken nie. Van haar tante wat haar gehelp het. Hy laat baie uit, maar dra die kruks oor.

			“Maar hoekom het jy gesê jy weet nie wie my pa is nie? Dat daar drie kandidate was en al die ander strooi oor hulle wat jy aan my opgedis het.” Bleekheid het oorgegaan in rooi vlekke in sy nek.

			Paul hou haar hand stywer vas en kyk na haar voor hy weer oogkontak maak met Fynn. “My broer en sy vriend het jou ma verkrag terwyl sy nog met Gideon uitgegaan het.”

			“Wát?” Wyn stort oor die rand van Fynn se glas. “Verkrag? Jou broer? Hoe durf jy ...”

			Haar ore begin sing, sluit die klank van Fynn se stem af. Sy gesig vervaag voor haar. “Paul ...”

			Hy gee haar net een kyk en vlieg op. Sekondes later is hy terug en gee vir haar ’n glas aan met ’n Disprin wat nog daarin bruis.

			“Ma! Ek is jammer!” Fynn kom kniel by haar toe hy besef wat aan die gebeur is.

			Sy skud haar kop, drink die glas leeg. “Dis ’n ligte een. Gee my net kans.”

			Geleidelik begin die vertrek weer om haar vorm aanneem. Fynn se hande is om albei hare gevou. Paul streel oor haar hare. “Ek is nou oukei.”

			“Fynn, ek dink ek en jy moet daardie deel man tot man bespreek.” Dis duidelik dat Paul geen teenkanting sal verdra nie, maar Fynn knik in elk geval en kom regop.

			Paul soen haar op die voorkop. “Sit net rustig tot jy heeltemal reg voel. Ek en Fynn gaan die honde strand toe vat.”

			“Sal jy oukei wees?” vra Fynn bekommerd.

			Sy knik. “Ek is fine.”

			Paul gee haar selfoon vir haar aan en druk syne in sy sak. “Bel my as jy sleg voel.”

			Sy glimlag flouerig vir hom. “Moenie so fuss nie.”

			Eers toe hulle uit is, kan sy werklik ontspan. Soos sy Fynn ken, gaan hy Paul dril, maar Paul sal dit reg hanteer, weet sy. Hy sal dit vir Fynn so maklik moontlik maak.

			Sy weet ook Fynn sal in die toekoms nog baie vrae hê, maar saam met Paul sien sy selfs daarvoor kans. 

			Saam met Paul. Soms kan sy dit steeds nie glo nie.

			Vrydag 23 Oktober

			Suiderbaai

			Paul

			Hy druk ’n paar veldblomme wat hy inderhaas gepluk het in ’n vasie en sit dit ook op die skinkbord. Hy maak vinnig seker alles is daar voor hy slaapkamer toe stap. Hulle slaapkamer. En die eerste verjaardag wat hulle saam vier.

			“Happy birthday to you,” begin hy uit volle bors sing toe hy in die deur gaan staan al weet hy hy is valser as ’n kraai. “Happy birthday, dear Marilyn, happy birthday to you.”

			Marilyn kom regop en vee vakerig oor haar oë, ’n slaapblos nog op haar wange. “Hoe het jy geweet?”

			“Fynn natuurlik.” Hy sit die skinkbord met haar ontbyt op haar skoot neer en soen haar op haar kroontjie. “Baie geluk, my lief. Dis my innigste wens dat ons nog baie lank vir mekaar gespaar sal bly en nog baie verjaardae saam sal deurbring.”

			Sy kyk op na hom. “Ek ook, Paul, maar kan ek jou een ding vra?”

			“Enigiets.”

			“In al daardie jare wat ons vir mekaar gespaar bly en saam verjaardae vier, sal jy my belowe jy sal nooit weer vir my sing nie?”

			“Hoekom nie?” vra hy gemaak onskuldig.

			“Ek het my in ’n ander bloedgroep ingeskrik. Ek dag ’n spul brulpaddas het die huis betrek.”

			Hy skud sy kop en probeer geaffronteer lyk. “Maar ek het dan so ’n mooi baritonstem.”

			“Paul, dit irriteer my lankal dat jy so bekwaam is in alles, dat jou talente legio is. Maar sing is nie een van daardie talente nie. En ek moet sê dit verheug my eindeloos dat jy minstens een flaw het.”

			“Dis nou stank vir dank.” Hy trek ’n dikbek gesig, vat die skinkbord weg en sit dit eenkant neer. 

			“Hei, ek het nie die kos gekritiseer nie. Dit lyk en ruik heerlik.”

			“Jy, birthday girl, moet eers gestraf word.” Hy val langs haar op die bed neer en gryp haar vas, begin haar kielie.

			“Nee! Nee!” jil sy laggend terwyl sy onder hom rondkrul. Snaaks hoe maklik pyne en skete verdwyn wanneer hulle regtig oorbodig is.

			Hy kyk uitasem van die lag af na haar, buig sy kop oor hare en soen haar dat sy eie ore sing.

			Die foonoproep ’n klompie minute later kom op ’n baie ongeleë tyd. Die eerste gelui ignoreer hulle, maar toe ’n tweede direk daarna volg, stoot Marilyn hom duidelik teensinnig weg.

			“Seker Fynn wat jou wil gelukwens. Jy kan dit mos later neem,” protesteer hy.

			Marilyn skud net haar kop en reik na die foon.

			“Hallo, Fynn.”

			Paul rol op sy rug. Wag tot hy Fynn onder vier oë kry. Mens bel nie voor nege in die oggend nie, magtag.

			Marilyn sit vinnig orent. “Wát? Wanneer? Hoekom het jy my nie dadelik laat weet nie?” Sy luister lank. “Oukei. Donnerse Covid. Maar ons kom vanmiddag deur na jou toe en ek soek foto’s. Baie daarvan. Raait. Gee haar ’n stywe drukkie van my af.”

			Paul sit ook regop. Trane loop oor Marilyn se wange. “Wat nou? Moenie vir my sê Lira het Covid nie?”

			Marilyn skud haar kop. “Die tweeling. Hulle is op my verjaardag gebore, Paul. Op hulle ouma se verjaardag.”

			Paul vou sy arms om haar. “Dis wonderlik, Oumatjie. Wonderlik. Baie geluk. Is alles wel?”

			“Oumatjie se moer. Maar ja, alles is wel. En raai wat is hulle name?”

			“Fynn het laas gesê Engeli en Rian?” Vandat hulle daardie moeilike gesprek oor Awie en die res gehad het, is hy en Fynn op verstommend goeie voet.

			Sy knik. “Maar hy het nou eers vir my gesê wat hulle volle name is. Engeli Maria en Rian Paul Murray.”

			Hy kyk verdwaas af na haar. “Hulle het my vernoem?”

			“Hulle het, Oupatjie.” Haar oë blink van trane en van vreugde. “En vir my.”

			Vywerbaai

			Marilyn

			Fynn lyk vaal van moegheid toe hulle by hom aankom, maar vreugde en trots straal uit sy oë.

			“Waar is Celeste?” vra Marilyn toe hulle hom klaar gelukgewens en uitgevra het oor Lira en die babas, en hy haar gelukgewens het met haar verjaardag. 

			“Nog by Mirre-hulle. Mirre het haar kom haal toe Lira se pyne begin het. Celeste eet sommer vanaand daar. Ek is dood op my voete. Die kraampyne het al gisteraand seweuur begin. Ons het eers gedink dis ’n vals alarm, maar dit was gou duidelik dis nie die geval nie.” Hy vertel hoe alles verloop het tot die tweeling in die vroeë oggendure met ’n keisersnee in die wêreld gebring is.

			“Ek wens jy kon Lira se gesig gesien het toe hulle die tweetjies die eerste keer in haar arms gesit het, Marilyn. Sy het soos ’n engel gelyk. Die ene moederliefde.”

			Paul maak aangedaan keel skoon. “Fynn, ek wil net vir jou sê dis vir my ’n geweldige eer dat julle Rian na my ook vernoem het. Ek kan nie beskryf hoe dit my laat voel nie.”

			Fynn se glimlag is bewerig. “Daar is niemand wat dit meer verdien as jy nie, Paul. Jy maak my ma gelukkiger as wat ek haar in my lewe gesien het. En nou gaan ek eers vir ons sjampanje oopmaak, en dan wil ek oor iets bieg.”

			Paul kyk haar vraend aan terwyl Fynn met glase doenig raak. Marilyn haal haar skouers op.

			Hulle klink glase en stel heildronke in op Lira en elkeen van die tweeling.

			“Vertel ons?” Sy kan haar nuuskierigheid nie langer bedwing nie toe Fynn langs haar op die bank kom sit.

			Fynn neem nog ’n slukkie sjampanje. “Raait. Here goes. Ná die verslapping van die inperking het ek besluit om die bul by die horings te pak en Gideon op te soek.”

			Marilyn stik amper in haar sjampanje. 

			“Is jy oukei?” vra Fynn bekommerd.

			Sy knik en hoes klaar. “Ek is fine. Praat.”

			“Raait. Ná ’n gesukkel het ek uitgevind wat sy praktyk se foonnommer is en daarheen gebel. Die ontvangsdame, vermoedelik sy vrou, want haar van is ook Van Rensburg, het gesê hy is in ’n sessie en kan nie onderbreek word nie. Sy wou nie sy selnommer vir my gee nie, maar het myne geneem en onderneem dat hy my sal terugbel. Wat hy ’n dag later gedoen het.

			“Ek het vir hom gesê wat my naam is en dat ek die seun is van die meisie wat hy as Maria Marais geken het. Hy het die foon in my oor neergesit.” Fynn trek sy asem diep in. “Ek het weer gebel. En weer. Die derde keer het hy geantwoord. Gevra waarom ek hom bel. Hy het Maria in oor die veertig jaar nie gesien nie. 

			“Ek het vir hom gesê hy is my pa. Dat sy foto’s op Facebook dit onteenseglik bevestig. Dat ek ’n foto van myself vir hom kan stuur as hy my nie glo nie.

			“Hy sê toe geen foto kan hom oortuig nie aangesien dit fisiek onmoontlik is dat ek sy kind kan wees. Hy het my met ’n interdik gedreig as ek ooit weer met hom of sy gesin op enige manier probeer kontak maak.”

			Marilyn vryf troostend oor sy rug, voel hoe gespanne sy spiere is. Dit moes vir hom ’n skreiende ervaring gewees het.

			Fynn sit sy hand op haar been. “Marilyn, al wat ek kan sê, is dat ek bitter bly is ek het die poephol nooit geken nie. Ek het in elk geval die beste ma ooit en dis meer as genoeg.”

			’n Knop so groot soos ’n rugbybal kom sit in haar keel.

			Fynn kyk na Paul in die stoel oorkant hulle. “En ek wens regtig jy kon my pa gewees het.”

			Paul sluk ’n paar keer. “Ek ook, Fynn, ek ook. Ek wens ek kon daar gewees het vir jou en jou ma ná jou geboorte. Ek wens so baie dinge. Maar dit sal vir my ’n groot voorreg wees as jy my van nou af as ’n soort pa beskou.”

			Vir ’n oomblik is hulle almal stil.

			Uiteindelik glimlag Fynn. “Ek hoop jy word gou amptelik my stiefpa. Maar onthou, jy moet my nog steeds eers om my ma se hand vra. Offisieel.”

			Paul grinnik. “Ek skat jy gaan dit nie vir my maklik maak nie?”

			Fynn glimlag. “’n Mens staan nie sommer jou kosbare ma aan enige Jan Rap en sy maat af nie.”

			Marilyn hou haar leë glas na Fynn toe uit. “As julle nou klaar lobola gepraat het voor ek eens in die saak geken is, kan ek dalk nog sjampanje kry?”

			Fynn gee ’n laggie. “Nou, Marilyn, is ons uiteindelik in ’n regverdige verdeling. Ek en Paul as bondgenote teen jou. En ek weet nie of selfs twee van ons teen een van jou kaliber genoeg is nie.”

			“Dream on, Fynn. Sjampanje. Nou. En bring vir my ’n asbak. Inmediatamente.”

			Fynn maak ’n oordrewe sien-jy-nou-gebaar in Paul se rigting, maar sy glimlag is breed. Sy dink nie sy het Fynn al ooit so gelukkig gesien nie. En toe sy na Paul kyk, besef sy dit geld vir hom ook.

		

	
		
			Epiloog

			2020

			Maandag 23 November

			Vywerbaai

			Marilyn

			“Orde! Orde, dames.” Anna dik haar pedagoogstem aan waar sy aan die hoof van die lang tafel in Mirre se kothuis staan. “Kan ons orde kry?”

			Marilyn steek vir haar tong uit en neem ook haar plek in nadat sy almal behalwe Beulah se glase met vonkelwyn gevul het. Dié het aangedring op druiwesap omdat sy nie tussen die whiteys wil staan en dronk raak en dit boonop op suur wyn nie.

			Anna tik met ’n vurk teen haar glas en uiteindelik bedaar die geroesemoes effens.

			“Dis vir my en Leah ’n besondere voorreg om vanaand vir die eerste keer as kaivroue by die Vywervrou-coven ingesluit te word. Baie dankie vir julle mosie van vertroue.”

			Leah trek ’n gesig. “Anna, drop die act. Dis nie ’n ouervergadering nie. Netnou skop hulle ons uit.” 

			“Sjoesj, Leah.” Anna se gesig versag. “Goed, dis regtig baie gaaf van julle om ons ook uit te nooi na julle eerste coven-byeenkoms van hierdie ontstellende jaar. Ons is deur minstens tien baie moeilike maande en nog is dit het einde niet, maar ons het ook geweldig baie om voor dankbaar te wees. En van die dinge waarvoor ek die dankbaarste is, is dat ons almal gesond is en ook dat hierdie jaar my soveel van vriendskap geleer het. Dankie vir elkeen van julle.” Anna gaan sit.

			Marilyn kan sweer haar oë blink net ’n bietjie te veel. Anna is inderdaad dié jaar deur hel. Om ’n skool aan die gang te hou en kinders deur hulle grade te kry in die chaos waarin onderwys gedompel was, het sy tol geëis. Dit kan sy sien aan Anna se veel gryser hare en ’n kommerplooi tussen haar wenkbroue wat dieper lyk as voorheen. Dis eintlik ’n wonderwerk hulle kon haar oortuig om vanaand hier te wees met die matrieks wat nog eksamen skryf, maar dis duidelik dat sy afleiding nodig het.

			“Wel, at least het ons weer drank ná die tweede verbod,” probeer sy die oomblik vir Anna makliker maak. “En daarom kan ek ’n behoorlike heildronk instel op my twee splinternuwe kleinkinders wat vandag presies ’n maand gelede, net mooi op my verjaardag, gebore is. Lira, jy is ’n ster. Op jou en Fynn, en op Engeli Maria, en Rian Paul Murray.” Nou is sy die een wat bewoë raak terwyl almal glase klink. 

			Mirre tik teen haar glas. “En ek wil ’n heildronk instel op Marilyn. Deur haar huis aan ons beskikbaar te stel, het sy nie net broedermoord nie, maar ook moontlik ’n egskeiding voorkom.”

			“Skei? Jy en Boeta? Never,” lag Corali. “Maak dit ook ’n heildronk op Mirre wat haar seun vir ons geleen het toe Thomas dit so nodig gehad het.”

			“Wel, al wat ek kan sê, is dat ek bitter bly is die Vywervrou is weer oop.” Beulah lig haar glas druiwesap. “Dankie vir almal wat vir ons gehelp het met kos en dinge toe dit so sleg gegaan het. En dankie dat julle my ook vanaand genooi het. Ek is nou nie ’n vywervrou of ’n kaivrou nie, en ek glo vissterte is daar om geëet te word, maar dis lekker om saam met julle te kuier.”

			Corali gee Beulah ’n kyk. “Daar is vissterte en daar is visvrousterte. Behoede enigeen wat aan een van ons se fokken sterte raak. Joune ook, Beulah, want jy is maar net ’n vywervrou in denial.” 

			Beulah hou haar kop skeef. “Nè?”

			“Nè. En ek wil hê jy moet vir my sit sodat ek jou met jou tans onsigbare visstert kan skilder.”

			“Jy sal moet baie mooi vra, Corali Conradie. Ek laat my nie deur enige hierjy paint nie.” Sy probeer duidelik nonchalant lyk, maar haar gesig straal.

			“Hierjy se gat, my skat.” Corali se verontwaardiging is so geveins soos Beulah se teenkanting.

			Marilyn laat die res van die geskerts en gesels oor haar spoel. Sy wonder of daar ooit dié soort innigheid tussen die mans in hulle lewe sal wees. Dié is vanaand almal saam in Fynn-hulle se huis waar hulle braai en kinders oppas. 

			Margie is ook na die coven genooi, maar sy het aangebied om eerder te help met die tweeling. Miskien omdat sy voel die res van hulle sal ongemaklik wees met haar daar aangesien sy soveel van almal weet. Geheime wat selfs nie aan die coven bekend is nie.

			Sy weet nie wie almal die afgelope maande by Margie aangeklop het nie, maar sy weet dit was ’n hele paar. Selfs Mirre wat niks van sielkundiges wou weet nie. En Lira het ook erken sy was saam met Fynn by haar toe hulle uitgevind het sy verwag en ook nadat Celeste weer met haar streke begin het.

			Dit was ’n jaar wat mense en hulle verhoudings behoorlik getoets het. ’n Toets wat Paul se swaer en sy vrou gedop het – iets wat Paul erg ontstel het toe Phillip hulle opgesoek en ingelig het hy gaan skei.

			En die pandemie is ver van verby af. Die tweede vlaag is wêreldwyd in volle gang en sal seker hierheen ook uitbrei. Maar vanaand is hulle bymekaar en kan asemskep. Die vreugdes wat die jaar tog ook opgelewer het, vier. En dis genoeg vir nou.

			Sy kyk na Leah toe dié langs haar inskuif. “En as jy nou so met basset-oë na my kyk?”

			“Daar is ’n ding wat ek vir jou moet sê, maar ek weet dit gaan jou in ’n moeilike posisie plaas.”

			“Sê maar?”

			“Julle ... jy weet daai ding wat jy nie op die naam wil noem nie en net ’n paartie roep?”

			Marilyn kyk ontsteld na haar. “Moenie vir my sê jy het iets anders aan nie?” 

			“Nee, ek het nie, maar ek kan nie deel daarvan wees nie.”

			“Want?” 

			“Ek kan dit nie bywoon as Paul se kollega daar is nie.”

			“Jy bedoel sy vriend, Charl?”

			Leah knik en kyk weg.

			“Omdat jy jou werk gedoen het, min wetend dat Charl se eks vir jou gelieg het?”

			“Ja.” Leah kyk nog steeds nie na haar nie.

			“En omdat jy gevoelens ...”

			Leah se kop ruk terug. “Shaddap. Natuurlik nie. Ek is net verleë dat ek hom te na gekom het.”

			“Wel, in daardie geval is dit nie ’n probleem nie. Hy het jou ten volle vergewe.”

			“Ek kan nie, Marilyn ...”

			“Jy kan, want ons kaivroue kan die verlede laat gaan. Ons kan weer vywervroue wees as ons net onsself toelaat. Dit gebeur dalk met meer moeite en verdriet, maar uiteindelik word ons beloon met wysheid. Ons het dalk ons vissterte laat opvreet, maar ons is soos seekatte en seesterre wie se ledemate kan teruggroei. Ons is dalk verwond en soms vermink, maar ons is nie oorwonne nie.”

			“Sê die vrou wat nie eens die guts het om te erken sy trou weer nie. Dit bloot ’n paartie noem.”

			“Dis my paartie ek kan dit noem wat ek wil. En jy, Leah de Wit, sál dit bywoon al moet ek Charl stuur om jou te gaan haal waar jy ook al wegkruip.”

			“Waag dit net.”

			“Watch my.”

			Leah rol net haar oë.

			Saterdag 5 Desember

			Vywerbaai

			Paul

			Celeste kom eerste ingestap. Hy vermoed dis presies hoe Marilyn op veertien moes gelyk het. ’n Kransie van laventel en gipskruid rus op haar kop en blinkertjies skitter in haar lang toffieblonde hare. Haar oë is ’n ligter blou, maar vonkel soos haar ouma s’n.

			Natuurlik sal Marilyn nie die troumars kies nie. Édith Piaf bars los met “No regrets”. 

			Marilyn wou ook nie in ’n kerk trou nie, maar Corali en Thomas se galery is op hierdie oomblik enige tyd vir hom net so gewyd as enige kerk. 

			Oomblikke later kom Marilyn met die paadjie na die ingang aan Fynn se arm opgestap.

			Veertjies en krale dans in haar silwer hare wat nou weer heelwat langer is. Haar rok lyk asof dit in die Middeleeue aan ’n godin kon behoort het. ’n Vrek sexy godin. In haar hand het sy net een amper pers roos met ’n paar spriete laventel.

			Die beligting hier binne laat dit voel asof hulle in ’n ondersese grot is en sy uit die sonskyn haar onderwaterwêreld binnestap.

			Édith koer haar laaste woorde net toe Fynn en Marilyn voor hom tot stilstand kom.

			Paul neem die hand wat Fynn uitsteek. 

			“Paul, ek weet jy sal haar mooi oppas ... sover sy jou toelaat.”

			Marilyn pomp haar seun met die elmboog in die sy. 

			Paul sluk aan ’n knop in sy keel. “Dankie, Fynn. Dankie dat jy haar aan my toevertrou.”

			“Hei, ek is nie ’n besitting wat aangepass word nie, nè,” verlig Marilyn die oomblik. “Buitendien, Fynn het gesê Brad Pitt wag vir my hier.”

			“En nou is dit maar sommer net Paul,” grinnik hy.

			Marilyn sug gemaak. “You will do, I suppose.”

			Agter hulle maak sy gewese buurman keel skoon.

			Geen predikant nie, het Marilyn koppig volgehou tot sy Gawie en sy vrou ontmoet het. “Maar jy preek g’n, verstaan ons mekaar?” was haar voorwaarde.

			Fynn neem haar blomme en gee dit vir Celeste aan voor hy afbuk en sy ma soen. “Wees gelukkig, en dis ’n opdrag nie ’n versoek nie,” hoor Paul hom sag sê.

			Marilyn druk haar seun ’n lang oomblik vas voor sy na Paul toe draai. 

			Toe sy opkyk, is haar oë edelstene met ’n duisend fasette. Vir ’n oomblik voel hy amper dronk van emosie. Hy neem albei haar hande in syne en druk haar kneukels teen sy lippe.

			“Ek het jou liewer as die lewe, Marilyn.” Dit kom krakerig uit.

			Fluisteringe ritsel deur die gaste. Iemand snik hardop.

			Gawie begin praat, maar hulle bly in mekaar se oë kyk. Antwoord wanneer hulle moet. Dis eers toe Celeste die ringe bring dat hulle oogkontak verbreek.

			“Ek verklaar julle man en vrou. Paul, jy mag jou bruid soen.”

			Marilyn gooi haar arms om sy nek en uit pure vreugde gryp hy haar om die lyf en swaai haar in die rondte voor hy haar soen asof hy nooit weer die geleentheid gaan kry nie.

			“Marilyn Avenant,” prewel hy. “My vrou, Marilyn Avenant.” Hy kan dit nog nie mooi glo nie.

			“Oh my soul,” snik iemand snotterig. 

			Toe hy oor Marilyn se skouer kyk, sien hy dis Beulah wat nou haar neus hard in ’n mansakdoek snuit.

			Maar oral in die voorste ry is daar trane. Lira, Mirre en Corali probeer dit nie eens wegsteek nie. Leah en Anna ook nie. Selfs Fynn snuif en sowel Thomas as Boeta se oë blink te veel – nes sy goeie vriend Charl s’n waar hy tussen Anna en Leah sit. Links van Anna sit Phillip met ’n hangkop, maar kyk op en glimlag dankbaar vir haar toe sy diskreet vir hom ’n snesie aangee.

			Paul kyk weer af na sy stralende bruid en vir die eerste keer in sy lewe voel hy asof hy is waar hy regtig hoort. By Marilyn en almal wat vir haar en vir hom dierbaar is. 

			Marilyn

			’n Reënboog van seepbelle daal op hulle neer terwyl sy en Paul hand aan hand Vywervrou toe stap waar die onthaal gehou word. Sommige dryf weg, ander los sommer net vanself op in die ligte bries. 

			Weerskante staan al die mense wat sy die liefste op aarde het – elkeen so verskriklik spesiaal vir haar.

			Telkens as sy na Paul opkyk, gee haar hart ’n ekstra ruk. Haar man. Haar eerste ware liefde en haar laaste.

			In die agtergrond druis die see en skree die meeue, maar Édith Piaf het al ’n oorwurm geword. Asof van ver af hoor sy die murmelende stem.

			“And the memories I had / I no longer desire. / Both the good and the bad, I have flung in a fire / And I feel in my heart / That the seed has been sown / It is something quite new / It’s like nothing I’ve known. / No! No regrets. / No! I will have no regrets. / All the things that went wrong. / For at last I have learned to be strong.”

		

	
		
			Outeursnota

			Ongeveer ’n jaar gelede is ek oorval met versoeke van my lesers om ná die Vywervrou-trilogie ook ’n boek oor Marilyn te skryf. Nou ja, the tribe has spoken en ek het gehoorsaam. Ek hoop Marilyn voldoen aan julle verwagtinge en dat julle lekker gelees het.

			Dit was ’n moeilike reis tot hier. Nie net om in moedswillige Marilyn se kop te kom nie. Die feit dat die storie in 2020 moes afspeel om aan te sluit by die Vywervroue, het dit nou nie juis makliker gemaak nie.

			Ek het skaars begin skryf aan Marilyn toe die Covid-chaos die wêreld getref het. Ek kon my nie indink hoe om ’n storie te laat verloop as ek nie eens weet wat volgende week gaan gebeur nie. Dit was asof die pandemie my gestroop het van kreatiwiteit en ook die lus om te skryf.

			Uiteindelik het ek dit net dag vir dag en paragraaf vir paragraaf geneem. Ek het aanvaar ek kan nie met dieselfde oorgawe as gewoonlik skryf nie en myself vergewe wanneer die woorde net nie wou vloei nie.

			En uiteindelik het die manuskrip toe tog klaargekom. Met baie hulp en begrip het dit uiteindelik tog tot boek gekom.

			Soos altyd is daar dus ’n hele rits mense wat ek moet bedank.

			Madri Victor wat met entoesiasme, geduld en insig as my nuwe uitgewer moes gewoond raak aan my vertwyfelinge en paniekaanvalle. Dankie dat jy my gehelp het om koers te hou deur die rowwe jaar van 2020.

			Wilna Adriaanse, my uitstekende keurder wat weet hoe stories behoort te werk, kan raaksien waar leemtes is en altyd eerlik is oor waar ek drooggemaak het. Waar die storie steeds mank gaan, is dit omdat ek nie in elke opsig na haar geluister het nie.

			My redigeerder, Annamarie Steenekamp, die omslagontwerpers wat sulke mooi omslae maak, en die hele span by LAPA Uitgewers wat so mooi sorg vir elke boek wat uit hulle stal kom. Dankie vir julle insig en kundigheid, entoesiasme en harde werk. 

			My verdraagsame vriende en Blom se familie wat my ondersteun wanneer ek hulle nodig het en vergewe wanneer ek nie kan saamkuier nie. Dankie dat julle nie moed opgee met my nie!

			Medeskrywers wat ’n mens onderskraag, inspireer en weer moed gee om aan te hou. Julle is ysters!

			Soos altyd, Ernie Blommaert, nou my verloofde (!), wat ná sewentien jaar steeds geduldig bly as ek soms nie in die gees aanwesig is terwyl my kop met storiedinge besig is nie. Dankie, Blom, dat jy my deur die grendeltyd heen so bederf het in soveel opsigte. Dankie vir jou geduld met my pyne, skete en buie. En dankie dat jy my steeds jou vrou wil maak. 

			En natuurlik, dankie aan my wonderlike lesers. Dankie vir julle entoesiasme, lojaliteit en vir julle vertroue in my as skrywer. Sonder julle sou daar geen sin in wees om te skryf nie. In hierdie geval ook dankie dat julle my so half en half in Marilyn se storie ingedwing het. My lewe en oeuvre sou armer gewees het sonder haar.

			Chanette is ’n katliefhebber en smoorverlief op haar dowe kat, Thomas. Sy is ’n leesvraat, ’n onbehendige tuinier en ’n hopelose kok. Sy is lief vir swem en snorkel en hoop sy sien eendag ’n meermin. 

			Navorsing oor die Vywervroue het haar geïnspireer om allerhande projekte aan te pak wat met hersiklering te make het. Saam met Marilyn het sy egter geleer hoe om grendeltyd te oorleef.

